
ᐱᖃᓯᐅᔾᔭ 
ᐊᐅᓚᑦᑎᓂᖅ ᕿᑭᖅᑖᓗᒻᒥ ᑲᒪᒋᔭᐅᓚᐅᕐᓯᒪᒻᒪᑦ ᐊᑕᐅᓯᕐᒧᑦ ᐊᒥᓲᓂᕐᓴᓄᓪᓘᓐᓃᑦ 
ᒐᕙᒪᑐᖃᒃᑯᑦ ᐊᓪᓚᕝᕕᖏᓐᓄᑦ 1967 ᑐᖔᓂ ᓄᓇᑦᓯᐊᑉ ᒐᕙᒪᒃᑯᖏᑦ 
ᑲᒪᒋᔭᖃᓚᐅᖅᑎᓐᓇᒋᑦ ᓱᓕ ᑕᒪᕐᒥᒃ ᐱᔨᑦᑎᕋᐅᑕᐅᖃᑦᑕᓂᐊᖅᑐᓂᑦ ᑕᒫᓂ. ᑐᑭᖓ 
“ᒐᕙᒪᒃᑯᑦ” ᑭᖑᕝᕖᔭᕆᐊᓕᒃ ᑕᒪᕐᒥᒃ ᑐᑭᓕᐅᔾᔭᐅᕙᑦᑐᒥᓂᕐᓂᑦ ᐅᑯᓂᖓ NANR, 
AANDC, GNWT, DIAND.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ.
ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ

ᑎᑎᖅᑲᐅᓯᐅᖅ 
ᐊᖏᔪᖅᑳᒥᑦ

ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ 
ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ ᑕᐃᔅᓱᒪᓂᑕᖏᑦ 1950ᒥ-1975ᒧᑦ 
ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ 
ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, ᐃᓄᐃᑦ ᐅᓂᒃᑳᖅᑎᓪᓗᒋᑦ. ᑖᒃᑯᐊᑦ 
ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ 
ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ 
ᐃᒃᐱᒋᔭᐅᕙᑦᑎᓪᓗᒋᑦ. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ 
ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, 
ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ.  ᑖᒃᑯᐊᑦ ᐅᓂᒃᑳᓕᐊᑦ 
ᑎᑎᖅᑲᐃᓪᓗ ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ.  ᑕᒪᓐᓇ ᐱᓕᕆᐊᖑᓯᒪᓂᖓ 
ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ ᑐᙵᕕᒋᔭᐅᓪᓗᓂ 

ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, 
ᐃᓄᖕᓄᓪᓗ ᑐᕌᖓᓪᓗᓂ. 

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, 
ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ 
ᐃᕐᖓᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ. 

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ. 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ 

ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ. 

E7-1865

ᔫ. ᐅᑲᓕᖅ ᐃᔨᑦᓯᐊᖅ

ᐊᖓᔪᖅᑳᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐃᖃᓗᐃᑦ, ᓄᓇᕗᑦ
2013

ᐃᓗᓯᑦᑎᒍᑦ 
ᖃᓄᐃᓐᖏᓯᐊᕐᓂᖅ

ᐃᓄᐃᑦ ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᕐᒥᒃ ᖃᐅᔨᒪᓂᖏᑦ ᐊᑕᖏᑦᓯᐊᖅᑐᑦ 
ᐃᖢᐊᕐᓴᐃᔾᔪᓯᖏᑦ ᐊᒻᒪᓗ ᑎᒍᒥᐊᕐᓂᖏᑦ ᑕᒪᐃᓐᓂᒃ ᑭᓇᑐᐃᓐᓇᐅᑉ 
ᐊᑐᕆᐊᓕᖏᓐᓂᒃ, ᐃᓚᒋᔭᐅᓪᓗᑎᒃ ᐃᓱᒪᒃᑯᑦ, ᑎᒥᒃᑯᑦ ᐊᒻᒪᓗ ᐃᓅᓯᒃᑯᑦ, 

ᑲᓲᒪᑎᔪᑦ.
ᐃᓄᖕᓄᑦ, ᒪᒥᓴᐃᓂᖅ ᐋᓐᓂᕐᓯᒪᔪᒥᒃ ᑎᒥᒃᑯᑦ ᐊᒻᒪᓗ ᖃᓂᒪᓂᕐᒥᒃ 

ᑕᓯᐅᖅᑕᐅᔭᕆᐊᖃᕐᓂᖏᒃ ᐊᑕᐅᓯᐅᕘᒃ ᐋᖅᑭᐸᓪᓕᐊᒍᑎᒃᓴᖏᓐᓄᑦ 
ᓄᒃᑭᑦᓴᖅᑕᐅᒋᐊᖃᕐᓂᖏᑦ ᐃᓱᒪᒃᑯᑦ ᑎᒥᒃᑯᓪᓗ; ᑕᒪᓐᓇ ᐱᔾᔪᑕᐅᓪᓗᓂ, 
ᖃᓄᐃᓐᖏᓯᐊᕐᓂᖅ ᕿᓚᒃᓯᒪᕗᖅ ᑭᓇᐅᓂᕐᒧᑦ. ᐃᓐᓇᓐᖑᖅᑐᑦ ᓂᕆᐅᕝᕕᐅᕗᑦ 
ᐊᔪᓐᖏᒋᐊᖃᕐᓂᖏᓐᓂᒃ ᒪᑭᒪᒍᓐᓇᓯᐊᕐᓗᑎᒃ ᓇᖕᒥᓂᖅ ᐊᑐᕈᒪᔭᒥᓂᒃ ᐊᒻᒪᓗ 
ᐃᓚᒥᓂᒃ ᖃᓄᐃᖁᔨᓐᖏᓂᕐᒧᑦ. ᖃᓂᒪᔪᑦ ᐃᑉᐱᒋᔭᐅᑦᓯᐊᓲᖑᕗᑦ ᓇᒡᓕᒋᔭᐅᓪᓗᑎᒃ 
ᓂᑲᒋᔭᐅᓪᓗᑎᓪᓗ, ᐊᒻᒪᓗ ᓈᖕᒪᒋᔭᖓᓂᒃ ᖃᓂᒪᔫᒃ ᐊᑐᕈᒪᔭᖓᓂᒃ ᐱᔪᒪᔭᖏᓐᓂᓪᓗ 
ᑐᓐᖓᕕᒋᔭᐅᓂᕋᖅᑕᐅᕗᖅ ᖃᓄᐃᒍᓐᓃᐸᓪᓕᐊᓵᓕᓂᕐᒧᑦ. ᐃᓄᐃᑦ ᐃᓗᓯᑦᑎᒍᑦ 
ᖃᓄᐃᓐᖏᓯᐊᕐᓂᕐᒥᒃ ᖃᐅᔨᒪᓂᖓ ᑕᕝᕗᖓᑑᓐᖏᑦᑐᖅ ᒪᒥᓴᕐᐸᓪᓕᐊᓂᕐᒧᑦ 
ᐋᖅᑭᑦᓯᒪᕗᖅ; ᖃᐅᔨᒪᓂᖏᓐᓄᓪᓗ ᑎᒥᐅᑉ ᖃᓄᐃᓐᓂᖓᓂᒃ ᐊᒻᒪᓗ 
ᐃᓅᖃᑎᒌᓐᓂᕐᒥᒃ. 

ᐃᓘᓐᓇᑲᓵᒍᑦ, ᐃᓄᐃᑦ ᐃᓱᒪᒋᔭᖏᑦ ᐃᓗᓯᕐᒨᖓᔪᓂᒃ ᑕᕝᕙᓐᖔᕐᓯᒪᕗᑦ 



10 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐊᖏᕈᑕᐅᓯᒪᔪᒥᒃ ᓇᑭᑐᐃᓐᓇᓕᒫᖅ ᑐᑭᓕᐊᖑᓯᒪᔪᒥᒃ ᓯᓚᕐᔪᐊᒥ ᐃᓗᓯᓕᕆᓂᕐᒧᑦ 
ᑲᑐᔾᔨᖃᑎᒌᓂᒃ: “ᐃᓗᓯᖅ ᖃᓄᐃᓐᓂᐅᔪᒥᒃ ᐃᓘᓐᓈᒍᑦ ᑎᒥᒃᑯᑦ, ᐃᓱᒪᒃᑯᑦ 
ᐊᒻᒪᓗ ᐃᓅᖃᑎᒌᓐᓂᕐᒧᑦ ᖃᓄᐃᓐᖏᓯᐊᕐᓂᐅᕗᖅ, ᖃᓂᒻᒪᓯᑐᐃᓐᓇᐅᖏᑦᑐᓂᒃ 
ᐋᓐᓂᐊᓂᕐᒧᓘᓐᓃᑦ ᐊᔪᕈᑎᖃᕐᓂᕐᒧᑦ.” ᐅᓪᓗᒥᒧᑦ, ᐊᑕᖏᖅᑐᓂᒃ ᖃᓄᐃᒍᓯᐅᓯᒪᔪᓂᒃ 
ᑎᑎᕋᖅᑕᐅᓯᒪᓂᖅᑕᖃᓚᐅᕐᓯᒪᓐᖏᓚᖅ ᐃᓗᓯᕐᒨᖓᔪᓂᒃ ᐃᓱᒪᒋᔭᐅᔪᓂᒃ, 
ᐱᔭᕆᐊᓕᖕᓂᒃ ᐊᒻᒪᓗ ᐱᔨᑦᓯᕋᐅᑎᓂᒃ ᐅᓪᓗᒥᒧᑦ ᓄᓇᕗᒻᒨᖓᔪᓂᒃ, ᐃᓛᒃ 
ᐊᒥᓱᒐᓚᓐᓂᒃ ᐱᐅᔫᑎᒻᒪᕆᐊᓗᖕᓂᒃ ᖃᐅᔨᓴᕐᓂᖅᑕᖃᖃᑦᑕᕐᓯᒪᒐᓗᐊᕐᐳᖅ 
ᑎᒥᐅᔪᑎᒍᑦ ᐊᒻᒪᓗ ᖃᓄᐃᓐᓂᐅᔪᓂᒃ ᐃᖢᐊᕐᓴᖅᑕᐅᒋᐊᓕᖕᓄᑦ 
ᐱᑕᖃᕋᓗᐊᖅᑎᓪᓗᒍ. ᐊᑕᖏᖅᑐᓂᒃ ᖃᓄᐃᓐᓂᐅᖃᑦᑕᕐᓯᒪᔪᓂᒃ ᑎᑎᕋᖅᑕᐅᓂᐊᕐᐸᑦ 
ᖃᐅᔨᓴᖅᑕᐅᑦᓯᐊᒻᒪᕆᓪᓗᓂ ᑭᓯᐊᓂ ᐱᔭᕆᐊᖃᕋᔭᕐᐳᖅ ᑲᓲᒪᓂᕆᔭᐅᔪᑦ 
ᐊᔾᔨᒌᓐᖏᑐᕐᔪᐊᓄᑦ ᐊᒥᓱᕐᔪᐊᓄᑦ ᐅᖃᐅᓯᕆᔭᐅᓯᒪᔪᓂᒃ, ᓲᕐᓗ ᐃᓕᖅᑯᓯᒃᑯᑦ 
ᐊᑐᖅᑕᐅᖃᑦᑕᓲᑦ, ᐅᖃᐅᓯᖅ, ᐃᓕᖅᑯᓯᕆᔭᐅᓚᐅᖅᑐᖅ ᐊᓯᓐᖑᖅᑕᐅᓂᖓ, 
ᒪᓕᒐᖅᑎᒍᑦ ᐊᑐᖅᑕᐅᓯᒪᔪᑦ, ᐊᒻᒪᓗ ᐃᖢᐊᕐᓴᐃᓂᕐᒧᑦ ᖃᐅᔨᒪᓂᐅᔪᑦ. ᑖᓐᓇ 
ᑕᑭᔫᓐᖏᑦᑐᖅ ᐅᓂᒃᑳᖅ ᖃᓄᐃᓐᓂᐅᓯᒪᔪᓂᒃ ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᕐᒥᒃ 
ᕿᑭᖅᑕᓗᖕᒥ ᑐᕌᖓᓗᐊᖅᑐᖅ ᐃᖢᐊᕐᓴᐃᔾᔪᓯᐅᔪᓄᑦ ᐊᒻᒪᓗ ᐊᑐᐊᒐᕐᓄᑦ 
ᐋᖅᑭᑦᑕᐅᓯᒪᔪᓄᑦ ᒐᕙᒪᑦ ᑎᒥᖏᓐᓂᒃ. ᐊᑏᑐᖅ ᐊᓯᖏᑦ ᑲᔪᓯᑎᑦᓯᖃᑦᑕᓂᐊᖅᑯᑦ 
ᖃᐅᔨᓴᕐᓂᕐᒥᒃ ᐊᕙᖕᒧᓕᖓᓂᕐᓴᓂᒃ ᐃᓄᐃᑦ ᐃᓗᓯᕐᒧᑦ ᐊᑐᖃᑦᑕᕐᓯᒪᔭᖏᓐᓂᒃ.

ᐃᓚᖓᑦ ᐊᒥᓲᓐᖏᑦᑐᓂᒃ ᐊᑐᖅᑕᐅᖃᑦᑕᕐᓯᒪᔪᓂᒃ ᑕᑯᒋᐊᕋᑦᓴᖅ 
ᑖᒃᑯᓇᓐᖔᖅᑐᖅ ᐊᑐᖅᑕᐅᓯᒪᔪᓂᒃ ᐊᒥᓱᕐᔪᐊᓂᒃ ᓄᓇᖃᖅᑳᕐᓯᒪᔪᑦ ᐃᓗᓯᖏᑦ 
1900-ᖏᓐᓂᒃ ᑎᒥᐅᑉ ᐊᓯᓐᖑᖅᑕᐅᓂᖓ: ᓄᓇᖃᖅᑳᕐᓯᒪᔪᑦ ᐃᓗᓯᖓ 
ᐊᒪᓗ ᒪᒥᓴᕐᓂᖅ ᕗᑎᔅ ᑲᓚᒻᕕᐊᒥ, 1900-1950. ᐅᕙᑦᓯᐊᕈᕐᓂᓴᓕᕆᔨ 
ᒥᐊᓕ-ᐃᓕᓐ ᑭᐅᒻ ᐃᖅᑲᓇᐃᔮᒥᒍᑦ ᐅᓂᒃᑳᕐᓯᐅᖃᑦᑕᕐᓯᒪᓂᕐᒥᒍᑦ ᐅᓂᒃᑳᓂᒃ 
ᓄᐊᑦᓯᓚᐅᖅᑐᖅ ᑖᒃᑯᓇᓐᖓᑦ ᐊᓪᓚᖓᔫᖃᑎᒥᓂᒃ ᑐᓴᕆᐊᖃᑦᑕᕐᓱᓂ, ᐊᒻᒪᓗ 
ᐅᓄᖅᑐᓂᒃ ᐃᑦᑕᕐᓂᓴᖃᕐᕕᖕᓂᒃ ᑲᑎᖅᓱᐃᕕᖕᓂᒃ, ᑎᑎᕋᖅᑕᐅᓯᒪᔪᓂᒃ ᐊᒻᒪᓗ 
ᐅᓂᒃᑳᑎᒍᑦ ᓂᐱᓕᐅᒐᕐᓂᒃ. ᖃᐅᔨᓴᖅᑕᐅᓚᐅᖅᑐᒥᒃ ᖃᐅᔨᓇᓱᐊᕈᑕᐅᔪᑦ 
ᐊᒻᒪᓗ ᐃᓱᐊᓂ ᓇᓕᒧᒌᑦᑐᑦ ᐃᓗᓯᒃᑯᑦ ᖃᓄᐃᓐᓂᐅᓯᒪᔪᑦ ᕿᑭᖅᑖᓗᖕᒥ, 
ᐃᓚᖓᒍᑦ ᐅᖃᐅᓯᐅᓪᓗᐊᑕᕐᓯᒪᔫᒐᓗᐊᑦ ᑐᒃᓯᐊᕕᒃᑎᒍᑦ-ᐊᐅᓚᑕᐅᔪᓂ 
ᐃᓕᓐᓂᐊᕕᖕᓂᒃ ᐃᓕᓐᓂᐊᕆᐊᕐᓯᒪᕕᐅᖃᑦᑕᕐᓯᒪᔪᓂᒃ ᐊᒻᒪᓗ ᐃᓗᓯᕐᒨᖓᔪᓂᒃ 
ᐊᐅᓪᓚᖅᑎᑕᐅᕙᑦᑐᒥᓂᕐᓂᒃ ᐅᖃᐅᓯᐅᓗᐊᕐᓯᒪᓐᖏᓂᕐᓴᐅᓪᓗᓂ 
ᑖᒃᑯᓄᓐᖓᖓᔪᓂᒃ ᐊᑐᖅᑕᐅᖃᑦᑕᕐᓯᒪᔪᓂᒃ ᐃᓄᓐᓄᑦ. ᑭᐅᒻ ᓇᓗᓇᐃᕐᓯᓯᒪᔪᖅ 
ᖃᓄᖅ ᖃᓪᓗᓈᑦ ᑲᓇᑕᒥᐅᑦ ᐊᑐᐊᒐᖏᑦ ᐊᒻᒪᓗ ᐱᓕᕆᐊᒃᓴᑦ ᓴᖅᑭᖅᑕᐅᔪᑦ 



 | 11ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᖅ

ᑳᖕᓇᑐᒃᑰᕈᑕᐅᖃᑦᑕᕐᓯᒪᓂᖏᓐᓂᒃ ᐊᒻᒪᓗ ᐊᐃᑦᑐᕐᓗᐃᒍᓐᓇᖅᑐᓂᒃ ᐋᓐᓂᐊᓂᒃ/
ᖃᓂᒻᒪᓯᕐᓂᒃ ᓴᖅᑮᖃᑦᑕᕐᓯᒪᓂᖏᓐᓂᒃ, ᑕᒪᓐᓇ ᐊᑐᖅᑕᐅᑎᓪᓗᒍ ᓱᓕ 
ᐊᑐᖅᑕᐅᖃᑕᐅᓪᓗᓂ ᓴᒃᑯᐃᑎᑦᓯᓂᖅ ᓄᓇᖃᖅᑳᕐᓯᒪᔪᑦ ᖃᐅᔨᒪᓂᖏᓐᓂᒃ 
ᐃᓗᓯᕐᒥᒃ ᐃᖢᐊᕐᓴᐃᔾᔪᑎᓅᖓᔪᓂᒃ ᒪᒥᓴᐅᓯᖏᓐᓂᒃ ᐊᑐᖅᑕᐅᖃᑦᑕᓚᐅᖅᑐᒥᒃ, 
ᐃᓘᓐᓇᒐᓚᖓᒍᑦ, ᖃᐅᔨᑎᑦᓯᔾᔪᑕᐅᓇᓱᐊᖅᑐᓂ ᐃᑲᔫᑎᖃᕈᓐᓇᖅᑐᒥᒃ 
ᐊᓯᓐᖑᖅᑎᑕᐅᒐᓱᐊᕐᓂᕐᒧᑦ ᐃᓕᖅᑯᓯᕆᓐᖏᑕᖓᓂᒃ. ᑕᑯᑦᓴᐅᑎᑦᓯᒻᒥᔪᖅ 
ᐱᕚᓪᓕᕈᑕᐅᓯᒪᓂᖏᓐᓂᒃ ᓄᓇᖃᖅᑳᕐᓯᒪᔪᑦ ᐃᓗᓯᖏᓐᓄᑦ ᖃᓄᐃᓐᓂᐅᔪᑦ 
ᐊᓯᓐᖑᖅᑕᐅᓚᐅᕐᓂᖏᓐᓂᒃ “ᑲᓇᑕᓕᒫᒥᒃ ᑕᐃᒪᐃᓕᖓᑎᑕᐅᓂᖏᓐᓂᒃ” 1940-
ᖏᓐᓂ, ᐱᓗᐊᖅᑐᒥ ᑲᑉᐱᐊᒋᔭᐅᓪᓗᑎᒃ ᐊᐃᑦᑐᕐᓘᑎᓃᑦ ᐋᓐᓂᐊᓕᕐᔪᐊᖃᑦᑕᕐᓂᐅᔪᒥᒃ 
ᐊᒃᑐᐃᓯᒪᔪᒥᒃ ᐃᓘᓐᓇᖏᓐᓂᒃ ᐊᐃᑦᑐᕐᓗᐃᓂᕋᖅᑕᐅᖔᖅᑐᑎᒃ, ᑖᒃᑯᐊ 
ᐊᐃᑦᑐᓗᑦᑕᐅᒻᒪᑖᓚᔭᐅᖔᕋᑎᒃ, ᓄᓇᖃᖅᑳᕐᓯᒪᔪᑦ ᐃᓄᖏᑦ. ᑭᖑᓪᓕᕐᐹᕆᓪᓗᒍ 
ᐃᓱᒪᒋᔭᒥᓂᒃ ᖃᓄᖅ ᐊᓪᓚᐃᑦ ᐋᖅᑭᑦᓯᕙᓪᓕᐊᓕᓚᐅᕐᒪᖔᑕ 
ᐅᑎᖅᑎᑦᓯᕙᓪᓕᐊᓇᓱᐊᖅᑐᑎᒃ ᐊᐅᓚᑦᓯᓂᕐᒥᒃ ᑎᒥᒥᓂᒃ ᐃᖢᐊᕐᓴᐃᔾᔪᑎᓂᒃ 
ᐊᑑᑎᓕᖕᓂᒃ ᐊᔪᐃᓐᓇᖃᕐᓂᕐᒥᒍᑦ ᐱᔨᑦᓯᕋᐅᑎᖏᓐᓂᒃ ᒐᕙᒪᑦ, ᐋᖅᑭᑦᓱᐃᓪᓗᑎᒃ 
ᑲᓲᒪᒍᑎᖏᓐᓂᒃ ᐃᓗᓯᖅ ᐊᒻᒪᓗ ᐃᓅᖃᑎᒌᓐᓂᕐᒧᑦ ᖃᓄᐃᓐᓂᖏᑎᒍᑦ, ᐊᒻᒪᓗ 
ᐅᓂᒃᑳᖃᑦᑕᕐᓱᑎᒃ ᐊᒻᒪᓗ ᐊᑐᖅᑕᐅᑎᑦᓯᕙᑦᑐᑎᒃ ᓄᓇᖃᖅᑳᕐᓯᒪᔪᑦ ᖃᐅᔨᒪᓂᖏᓐᓂᒃ 
ᒪᒥᓴᐃᓂᕐᒥᒃ. 

ᑖᓐᓇ ᐊᑐᖅᑕᐅᓯᒪᔪᖅ ᐅᓪᓗᒥᓂᓴᐅᓂᕐᓴᒻᒪᕆᒃ ᐃᖅᑲᓇᐃᔮᖑᓂᖓ 
ᐊᓯᓐᖑᖅᑎᑕᐅᓯᒪᓂᕐᓂᒃ ᑎᒦᑦ. ᑕᑯᕈᑕᐅᒻᒪᑦ ᐃᓄᐃᑦ ᐊᑐᕐᓯᒪᔭᖏᓐᓂᒃ 
ᐃᖢᐊᕐᓴᐃᔾᔪᑎᓅᖓᔪᓂᒃ ᓴᖅᑭᖅᑕᐅᓯᒪᔪᓂᒃ ᕿᑭᖅᑖᓗᖕᒥ ᒐᕙᒪᑐᖃᒃᑯᓐᓂᒃ 
ᐊᒻᒪᓗ ᐅᑭᐅᖅᑕᖅᑐᒥ ᒐᕙᒪᖏᓐᓂᒃ 1950-ᖏᓐᓂᒃ 1975-ᒧᑦ ᓵᓐᖓᔭᐅᓪᓗᑎᒃ 
ᐊᑲᐅᓐᖏᓪᓕᐅᕈᑕᐅᔪᑦ ᓴᖅᑭᖅᑕᐅᓯᒪᔪᑦ ᐅᓂᒃᑳᓯᐅᖅᑕᐅᓂᕐᓂᒃ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᓂᒃ (ᕿᑭᖅᑕᓂᒃᑯᑦ) ᐊᒻᒪᓗ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓂᒃ 
(QTC). ᐅᖃᐅᓯᖃᓐᖏᑦᑐᑦ ᐊᑐᖅᑕᐅᖃᑦᑕᕐᓯᒪᔪᓂᒃ ᓘᑲᓯ ᐃᔾᔪᕐᓇᐃᑦᑐᖅ 
ᐋᓐᓂᐊᕐᕕᖓᓂ ᐸᓐᓂᖅᑑᒥ, ᑲᓇᓐᓇᕐᒥ ᐅᑭᐅᖅᑕᖅᑐᒥ ᓄᓇᓕᖕᓄᐊᖃᑦᑕᕐᓂᐅᓯᒪᔪᓂᒃ 
(ᒪᑦᑕᕐᕖᑦ) 1920-ᖏᓐᓂ ᐊᒻᒪᓗ 30-ᖏᓐᓂ, ᐅᕝᕙᓘᓐᓃᑦ ᐱᔨᑦᓯᕋᕈᑕᐅᖃᑦᑕᕐᓯᒪᔪᓂᒃ 
ᐊᓯᖏᓐᓂᒃ ᐅᓪᓗᒥ ᓄᓇᕗᖑᓕᖅᑐᒥ, ᓲᕐᓗ ᓴᓪᓖᑦ ᐊᒻᒪᓗ ᐃᖃᓗᑦᑑᑦᑎᐊᖅ, 
ᓇᓗᓇᐃᖅᑐᕐᓯᒪᓂᖏᑎᒍᑦ. 

ᐊᑐᖅᑕᐅᓯᒪᔪᖅ ᐱᖓᓲᓕᔭᐅᓯᒪᔪᖅ, ᐱᒋᐊᕐᓯᒪᓪᓗᓂ 1900-ᖏᓐᓂᒃ. 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᑦ ᐅᓂᒃᑳᖏᓐᓂ ᓇᓗᓇᐃᕐᓯᒪᔪᖅ ᓯᕗᓪᓕᕐᐹᖅ 
“ᑕᐃᑦᓱᒪᓂ ᓄᓇᒥᐅᑕᐅᑎᓪᓗᑕ,” ᑕᕆᐅᖅ ᐊᒻᒪᓗ ᓄᓇ ᒪᑭᒪᔾᔪᑕᐅᓚᐅᕐᒪᑦ ᐃᓄᐃᑦ 

ᐊᑐᕆᐊᓕᓕᒫᑲᓴᖏᓐᓂᒃ. ᑕᐃᑦᓱᒪᓂᐅᑎᓪᓗᒍ, ᐃᓄᐃᑦ ᐃᓂᖅᑎᖅᑕᐅᒋᐊᓖᑦ 
ᐅᕝᕙᓘᓐᓃᑦ ᐋᖅᑭᒋᐊᖅᑕᐅᒋᐊᓖᑦ ᐃᓗᓯᕐᒨᖓᔪᓄᑦ ᐊᑐᖅᑕᐅᓪᓗᑎᒃ 
ᐊᑐᕐᓯᒪᔭᖏᑎᒍᑦ ᐃᓗᓯᕐᒨᖓᔪᓂᒃ ᖃᐅᔨᒪᓂᕐᒥᓂᒃ ᑲᒪᒋᔭᐅᕙᓚᐅᖅᑐᑦ 
ᐊᑐᖅᑕᐅᖃᑕᐅᒐᓛᑦᑐᓂ ᐃᓚᐃᓐᓇᒐᓛᖓᒍᑦ ᐋᖕᓕᑲᒥᐅᑦ ᐋᓐᓂᐊᕐᕕᖁᑖᑦ 
ᐸᓐᓂᖅᑑᒥ, ᐃᖢᐊᕐᓴᐃᔩᑦ ᑎᑭᖃᑦᑕᓚᐅᖅᑐᑦ ᐊᕐᕌᒍᑕᒫᑦ ᓂᐅᕕᖅᑎᖃᕐᕕᐅᔪᓄᑦ 
ᐅᒥᐊᕐᔪᐊᒃᑯᑦ, ᐊᒻᒪᓗ ᐃᖢᐊᕐᓴᐅᑎᓂᒃ ᐊᒥᓲᓐᖏᑦᑐᓂᒃ ᐸᓖᓯᒃᑯᑦ RCMP, 
ᐊᔪᕆᖅᑐᐃᔩᑦ ᐊᒻᒪᓗ ᓂᐅᕕᖅᑏᑦ Hᐊᑦᓴᓐ ᐸᐃ ᑲᒻᐸᓂᒃᑯᓐᓂ ᓇᑦᓴᐸᑦᑐᑎᒃ. 

ᑕᐃᓱᑦᒪᓂ ᓄᓇᒥᐅᑕᐅᑎᓪᓗᑕ ᑭᖑᓂᐊᒍᑦ ᐊᕐᕌᒍᒐᓚᓐᓂᒃ 
ᐊᕝᕕᐊᕈᑎᑕᖃᓕᓚᐅᖅᑐᖅ, ᖃᓪᓗᓈᑦ ᑎᑭᕋᕐᓂᖏᓐᓄᑦ ᑎᓕᔭᐅᓯᒪᔪᑦ 
ᖃᐅᔨᓴᖅᑎᑕᐅᒋᐊᖅᑐᖅᑐᑦ ᑲᓇᑕᐅᑉ ᐅᑭᐅᖅᑕᖅᑐᖓᓂᒃ ᐊᒻᒪᓗ 
ᐃᓄᖏᓐᓂᒃ ᓄᓇᖃᖅᑐᓂᒃ ᐃᓅᓯᖅᑖᖅᑎᑕᐅᖔᕋᓱᐊᖁᓪᓗᒋᑦ ᖃᓪᓗᓈᓂ 
ᑲᓇᑕᒥ ᐃᓱᒪᒋᔭᖏᓐᓂᒃ, ᒪᓕᒐᖏᓐᓂᒃ ᐊᒻᒪᓗ ᑲᑐᔾᔨᖃᑎᒌᒍᓯᖏᓐᓂᒃ. 
ᑕᐃᑦᓱᒪᓂ ᑕᐃᔭᐅᓯᒪᔪᖅ “ᓴᖑᓴᖅᑕᐅᓕᖅᑎᓪᓗᑕ”, ᑐᑭᓕ ᐃᓄᐃᑦ 
ᐊᓯᔾᔨᐸᓪᓕᐊᑎᑕᐅᓇᓱᐊᖅᑎᓪᓗᒋᑦ ᐃᓕᖅᑯᓯᖏᓐᓂᒃ ᓴᒃᑯᐃᑎᑕᐅᓇᓱᐊᖅᑐᑎᒃ. 
ᐱᐅᓯᒋᐊᖅᑕᐅᓂᖏᑦ ᐃᖢᐊᕐᓴᐃᔾᔪᑏᑦ ᓄᓇᒋᔭᐅᔪᒥ, ᓲᕐᓗ ᐃᖅᑲᓇᐃᔭᖅᑎᑖᕐᓂᖏᑦ 
ᐋᓐᓂᐊᕐᕖᑦ (nursing station), ᑭᖑᕝᕙᑰᓚᐅᖅᑐᑦ ᐊᑐᖅᑕᐅᒋᐊᓕᑐᖃᕐᒥᒃ 
ᑲᒪᒋᔭᐅᓕᑕᐃᓐᓇᖅᑐᑎᒃ ᐊᑯᓂᐅᓗᒃ ᐅᖃᐅᓯᐅᖏᓐᓇᖃᑦᑕᕐᓯᒪᒐᓗᐊᖅᑎᓪᓗᒋᑦ 
ᐊᔪᕆᖅᑐᐃᔨᓄᑦ, ᖃᐅᔨᓴᖅᑎᓄᑦ, ᒐᕙᒪᓕᕆᔨᓄᑦ ᐊᒻᒪᓗ ᒥᐊᓕᒐᒃᑯᑦ 
ᐅᓇᑕᖅᑐᒃᓴᖁᑎᖏᓐᓄᑦ ᖁᑦᓯᑐᒻᒪᕆᐊᓘᓂᖏᓐᓂᒃ ᑐᖁᕋᖅᑐᑦ ᐊᒻᒪᓗ 
ᖃᓂᒻᒪᓯᓖᑦ, ᓲᕐᓗ ᐃᐱᓂᐊᓕᖅᑕᐅᑎᓖᑦ, ᐊᒻᒪᓗ ᓴᖅᑭᓚᐅᖅᑎᓪᓗᒋᑦ 
ᒐᕙᒪᒃᑯᑦ ᑲᒪᖃᑕᐅᓂᕐᓴᐅᓕᖅᑎᓪᓗᒋᑦ ᑎᑎᕋᕐᓯᒪᔪᓂ ᐊᑐᐊᕋᑦᓴᓕᐊᖑᓯᒪᔪᓂ 
ᐃᖢᐊᕐᓴᐃᔾᔪᑎᓕᕆᓂᕐᒥᒃ ᑲᓇᑕᒥᐅᓄᑦ. ᐃᓚᖏᑦ ᐋᖅᑭᑦᓲᑕᐅᔪᑦ 
ᐱᕚᓪᓕᑎᑦᓯᒍᑕᐅᓇᓱᐊᖅᑐᑎᒃ ᐃᓄᐃᑦ ᐃᓕᓯᖏᓐᓂᒃ ᓯᕐᓕᕿᑖᕈᑕᐅᓪᓗᑎᒃ 
ᐱᐅᒍᓐᓃᑲᓐᓂᕈᑕᐅᑐᐃᓐᓇᕐᓯᒪᔪᑦ ᐋᓐᓂᐊᔪᓄᑦ ᐊᒻᒪᓗ ᐃᓚᖏᓐᓄᑦ. ᑕᒪᓐᓇ ᓱᓕᔪᖅ 
ᐱᓗᐊᖅᑐᒥ ᑖᒃᑯᓄᖓ ᐊᐅᓪᓚᖅᑎᑕᐅᖃᑦᑕᓚᐅᖅᑐᓄᑦ ᐋᓐᓂᐊᕐᕕᓕᐊᖅᑎᑕᐅᓪᓗᑎᒃ 
ᖃᓪᓗᓈᓄᑦ ᖃᓄᐃᒻᒪᖔᑕ ᖃᐅᔨᓴᖅᑕᐅᒋᐊᖅᑐᖃᑦᑕᓚᐅᖅᑐᓄᑦ 
ᒪᒥᓴᖅᑕᐅᒋᐊᖅᑐᖃᑦᑕᓚᐅᖅᑐᓄᓪᓗ ᖃᓪᓗᓈᓄᑦ, ᐳᕙᓪᓗᑦᑐᑦ ᐊᒻᒪᓗ ᐊᓯᖏᑎᒍᑦ 
ᖃᓂᒻᒪᓯᓖᑦ. ᖃᓂᒪᔪᑦ ᐋᓐᓂᐊᔪᓪᓘᓐᓃᑦ ᐊᐅᓪᓚᖅᑎᑕᐅᖃᑦᑕᓚᐅᖅᑐᑦ 
ᖃᐅᔨᒃᑲᖅᑕᐅᓚᐅᕋᑎᒃ ᐊᐅᓪᓚᓛᕐᓂᕐᒥᓂᒃ ᐊᑯᓂᐊᓗᒃ ᐋᓐᓂᐊᕕᖕᒦᒋᐊᖅᑐᓕᕐᓱᑎᒃ 
ᖃᓪᓗᓇᓂ. ᐃᓄᐃᑦ ᑕᕐᕋᑐᖅᑕᐅᒍᒪᓐᖏᑦᑐᑦ ᐅᕝᕙᓘᓐᓃᑦ ᐋᓐᓂᐊᓂᓖᑦ 
ᕿᓂᖅᑕᐅᓪᓗᑎᒃ ᓇᓂᔭᐅᕙᓚᐅᖅᑐᑦ ᐃᓚᒌᑦ ᓄᓇᒋᕙᑦᑕᖏᓐᓂ ᐅᒥᐊᕐᔪᐊᑉ 

ᖁᓛᒎᓕᖓᒍᑦ. ᐃᓄᐃᑦ ᖃᓪᓗᓈᓕᐊᖅᑎᑕᐅᔪᑦ ᒪᒥᓴᖅᑕᐅᒋᐊᖅᑐᕐᓱᑎᒃ 
ᐱᓇᓱᐊᕈᓯᕋᓴᓐᓂᒃ ᐅᒥᐊᕐᔪᐊᒥᐅᖑᒋᐊᖃᖃᑦᑕᓚᐅᖅᑐᑦ ᑕᖅᑭᕋᓴᓐᓂᒃ 
ᐊᕐᕌᒍᓂᓪᓘᓐᓃᑦ ᐋᓐᓂᐊᕐᕕᖕᒦᒋᐊᖃᓚᐅᕋᑎᒃ ᐊᓪᓛᑦ, ᖃᓂᑦᓴᕋᑎᒃ ᐃᓚᒥᓂᒃ. 
ᑖᒃᑯᓇᓐᖓᑦ ᐊᐅᓪᓚᖅᑎᑕᐅᖃᑦᑕᓚᐅᖅᑐᓂᒃ ᐊᒥᓱᑦ ᐅᑎᕆᐊᖃᖃᑦᑕᓚᐅᖅᑐᑦ 
ᐃᖃᓗᓐᓄᑦ ᑕᑯᒋᐊᖅᑕᐅᓪᓗᑎᒃ ᐋᓐᓂᐊᕐᕕᓕᐊᖅᑎᑕᑦ ᐅᕝᕙᓘᓐᓃᑦ 
ᒪᒥᓴᕐᕕᖕᒨᖅᑕᐅᓪᓗᑎᒃ ᐊᒻᒪᓗ ᐅᑎᕐᔭᖃᑦᑕᓚᐅᓐᖏᑦᑐᑦ ᐊᖏᕐᕋᒥᓄᑦ ᓄᓇᒥᓐᓄᑦ.

ᐃᓄᐃᑦ ᐋᓐᓂᐊᕐᕕᓕᐊᖅᑎᑕᐅᔪᑦ ᖃᓪᓗᓈᓄᑦ ᐃᓛᓐᓂᒃᑯᑦ 
ᑐᓐᖓᓱᑦᑎᑕᒻᒪᕆᐊᓘᖃᑦᑕᓚᐅᖅᑐᑦ, ᑭᓯᐊᓂ ᐊᓯᖏᑦ ᑲᒪᒋᔭᐅᒐᑎᒃ ᐃᓚᖃᕋᑎᒃ 
ᖃᐅᔨᒪᓐᖏᑖᓗᒻᒥᓂ ᐋᓪᓚᔪᐊᕆᔭᒥᓂᒃ ᐊᒻᒪᓗ ᓇᔪᕈᒥᓇᓐᖏᑦᑐᒦᑎᑕᐅᕙᑦᑐᑎᒃ 
ᑕᖅᑭᓂ ᐊᕐᕌᒍᓂᓘᓐᓃᑦ. ᒥᓗᖅᑎᑦᑐᖅ ᐊᑭᓱᒃ ᐃᖅᑲᐅᒪᔪᖅ ᑐᕌᓐᑐᒧᑦ 
ᐊᐅᓪᓚᖅᑎᑕᐅᓪᓗᓂ ᐳᕙᓪᓗᓂᕐᒧᑦ ᒪᒥᓴᖅᑎᑕᐅᒋᐊᖅᑐᕐᓱᓂ 1964-ᒥ ᖁᓕᓂᒃ 
ᐅᑭᐅᖃᖅᑎᓪᓗᒍ. ᐅᓂᒃᑳᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ 
“ᔭᒐᑦᓱᕆᓚᐅᖅᑐᖓ. ᐅᑎᓚᐅᕐᓯᒪᓛᕐᓂᐊᕐᓱᕆᓚᐅᓐᖏᑦᑐᖓ ᐊᖓᔪᖅᑳᓐᓄᑦ 
ᖃᓪᓗᓈᓅᕆᐅᕋᒪ. ᐃᓱᒪᖃᓪᓚᕆᓚᐅᖅᑐᖓ ᔭᒐᑦᑐᐊᓘᒋᐊᑦᓴᖅ”. ᓄᑕᖅᑲᑦ 
ᐱᓗᐊᖅᑐᒥ ᔭᒐᐃᓂᐅᓴᔪᒻᒪᕆᐅᖃᑦᑕᓚᐅᖅᑐᑦ ᐃᓕᖅᑯᓯᕐᒥᓐᓂᒃ ᖃᐅᔨᒪᔭᒥᓂᒃ 
ᐊᒻᒪᓗ ᐅᖃᐅᓯᕐᒥᒃ ᐊᒻᒪᓗ ᐊᑯᓂᐊᓗᒃ ᐃᓱᒻᒥᕈᑎᒋᓯᒪᖃᑦᑕᖅᑐᒋᑦ ᑭᖑᓂᐊᒍᑦ. 
ᑎᑎᕋᕐᓯᒪᔪᓂᒃ ᑐᖅᑯᖅᑐᐃᕕᖃᑦᓯᐊᓚᐅᓐᖏᓐᓂᖓᓄᑦ ᐅᑎᖅᑎᑕᐅᖃᑦᑕᓚᐅᖅᑐᑦ 
ᐃᓚᖏᑦ ᐋᓐᓂᐊᕐᕕᓕᐊᕐᓯᒪᔪᒥᓃᑦ ᑕᒻᒪᑕᐅᓪᓗᑎᒃ ᑕᕝᕗᖓᐅᓐᖏᑦᑐᖅ ᓄᓇᓕᖕᒧᑦ 
ᐊᒻᒪᓗ ᐋᓐᓂᐊᒍᑕᐅᓪᓗᓂ ᖁᕕᐊᓇᓐᖏᑐᒃᑰᕈᑕᐅᖃᑦᑕᓚᐅᖅᑐᖅ ᐃᓚᒌᑦ 
ᐅᑕᖅᑭᑐᐃᓐᓇᖃᑦᑕᕐᓱᑎᒃ ᕿᑐᕐᖓᒥᓂᒃ ᐊᒻᒪᓗ ᐊᖓᔪᖅᑳᒥᖕᓂᒃ ᐅᑎᓛᕐᓂᖏᓐᓂᒃ, 
ᖃᐅᔨᒪᒐᑎᒃ ᑐᖁᔪᒥᓂᐅᓂᖏᓐᓂᒃ ᐋᓐᓂᐊᕕᖕᒦᑦᓱᑎᒃ.

ᑭᖑᓪᓕᕐᐹᖅ ᐅᓂᒃᑳᓕᐊᕆᓯᒪᔭᖏᓐᓂ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑏᑦ ᑕᐃᔭᐅᔪᖅ “ᓄᓇᓕᓐᖑᖅᑎᑕᐅᓕᖅᑎᓪᓗᑕ”, ᑐᑭᓕᒃ ᑕᐃᑦᓱᒪᓂ 
ᓅᑕᐅᓪᓗᑕ ᓄᒃᑎᖅᑕᐅᓪᓚᑦᑖᕐᓱᑕ (ᓯᓚᑖᓃᓐᖔᖅᑐᓂᒃ ᐊᐅᓚᑕᐅᓪᓗᑎᒃ) 
ᓄᓇᓐᖑᖅᑎᑕᐅᓚᐅᖅᑐᑦ ᑲᑎᑕᐅᓪᓗᑎᒃ ᐃᓄᐃᑦ ᐊᑕᐅᓯᕐᒧᑦ. ᑕᐃᑦᓱᒪᓂᐅᑎᓪᓗᒍ, 
ᐃᓄᓕᒫᑲᓴᖏᑦ ᕿᑭᖅᑖᓘᑉ ᓄᓇᓕᓐᖑᖅᑎᑕᐅᔪᓅᖅᑲᖅᑕᐅᓚᐅᖅᑐᑦ ᑲᑎᑕᐅᓪᓗᑎᒃ 
ᑕᕝᕙᓂᓗ ᓱᒃᑯᒻᒪᕆᓐᓂᒃ ᐃᑲᔪᖅᑕᐅᔾᔪᑎᖃᖃᑦᑕᕐᓱᑎᒃ ᐊᑦᓯᓂᕐᐹᓂᒃ ᐃᓛᓐᓃᓇᒃᑯᑦ 
ᐊᒻᒪᓗ ᑐᕌᒐᖃᓗᐊᕌᓗᒐᑎᒃ. ᓄᓇᓕᕆᔨ ᐃᑦᑕᕐᓂᓕᕆᔨᐅᓯᓐᓈᑦ ᔪᐊᔾ ᕗᐃᔾᔪ 
ᐊᐃᕙᔾᔪᑎᖓ “ᐃᓅᓴᑦᑐᑦ, ᐱᑕᖃᑦᑕᕋᓗᐊᕐᐸᑦ, ᐃᓄᐃᑦ, ᒫᓐᓇ ᓄᓇᓖᑦ ᒐᕙᒪᓄᑦ 
ᓄᓇᒋᔭᐅᔪᓂᒃ ᐅᕝᕙᓘᓐᓃᑦ ᓄᓇᓕᖕᓂ, ᐊᐃᕙᔾᔪᑎᖃᕋᔭᕐᐳᑦ ᐱᖕᒪᕆᐅᓂᖓᓂᒃ 
ᐃᑲᔪᖅᑕᐅᔾᔪᑎᒋᕙᑦᑕᒥᓂᓪᓗ ᐊᑐᐃᓐᓇᐅᔪᓂᒃ ᖃᓪᓗᓈᓃᓐᖔᖅᑐᓂᒃ 

ᐃᖢᐊᕐᓴᐃᔾᔪᑎᓂᒃ,” ᑭᓯᐊᓂ ᖃᐅᔨᒪᓚᐅᕐᒥᔪᑦ ᐱᐅᓂᖏᑦ ᐊᒻᒪᓗ ᐊᑐᐃᓐᓇᐅᓂᖏᑦ 
ᑲᒪᔾᔪᑕᐅᔪᑦ ᓈᖕᒪᖃᑦᑕᕐᓯᒪᓐᖏᒻᒪᑕ. ᐃᓄᐃᑦ ᐊᑐᐃᓐᓇᖃᕐᓂᖏᑦ ᐃᖢᐊᕐᓴᐅᑎᓂᒃ 
ᑕᐃᓱᒪᓂᐅᑎᓪᓗᒍ ᐊᓐᖑᑎᓯᒪᓚᐅᓐᖏᑦᑐᑦ ᑲᒪᒍᑕᐅᔭᕆᐊᓕᖕᓂᒃ ᐊᑐᐃᓐᓇᐅᔪᓂᒃ 
ᖃᓪᓗᓈᓂ ᑲᓇᑕᒥ ᐊᒻᒪᓗ ᐃᓄᐃᑦ ᑲᒪᖃᑕᐅᑎᑕᐅᓚᐅᓐᖏᑦᑐᑦ ᐱᖕᒪᕆᐅᔪᓄᑦ 
ᐃᓱᒪᓕᐅᕈᑎᓄᑦ ᐃᖢᐊᕐᓴᐅᑎᓂᒃ ᓴᖅᑭᖅᑐᓂᒃ ᐱᕚᓪᓕᕈᑕᐅᔪᓐᓇᕐᒪᖔᖅ.

ᑕᐃᒃᑯᓇᓂ ᐱᖓᓱᓂ ᑭᖑᕚᕇᓂ, ᒐᕙᒪᓕᕆᔩᑦ, ᐃᖢᐊᕐᓴᐃᔨᕐᔪᐊᑦ ᐊᒻᒪᓗ 
ᐃᓄᐃᑦ ᑐᑭᓯᒪᓚᐅᖅᑐᑦ ᐱᖕᒪᕆᐅᓂᕐᓴᓂᒃ ᑲᓲᒪᔾᔪᑎᓂᒃ ᐱᑕᖃᕐᓂᖓᓂᒃ 
ᖃᓄᐃᓐᖏᑦᓯᐊᕆᐊᖃᕐᓂᖓᓄᑦ ᑎᒥᐊᒻᒪᓗ ᐃᓗᓯᕐᒨᖓᔪᑦ ᖃᓄᐃᓐᖏᑦᓯᐊᕈᑎᒃᓴᑦ 
ᓲᕐᓗ ᓂᖀᑦ ᑎᒥᒧᑦ ᐊᑐᕐᓂᓖᑦ, ᐃᒡᓗᓕᕆᓂᖅ, ᐃᓕᓐᓂᐊᕐᓂᖅ ᐊᒻᒪᓗ ᓇᖕᒥᓂᖅ 
ᒪᑭᒪᒋᐊᖃᑦᑕᕐᓂᖅ ᓇᓗᖅᑯᑎᓐᖏᓪᓗᓂ. ᖃᐅᔨᒪᔾᔪᑎᒃᓴᒐᓛᓂᒃ ᐱᑕᓕᒃ, 
ᐱᑕᖃᑦᑕᕋᓗᐊᕐᐸᓪᓘᓐᓃᑦ, ᐃᓄᐃᑦ ᐅᖃᖃᑦᑕᖁᔭᐅᓚᐅᖅᑐᑦ ᖃᓄᖅᑑᕈᑎᒃᓴᓂᒃ 
ᐃᓅᓯᖏᓐᓄᑦ ᐱᕚᓪᓕᕈᑕᐅᒍᓐᓇᓚᐅᖅᑐᓂᒃ ᓈᖕᒪᓐᖏᓗᐊᖅᑎᓪᓗᒋᑦ 
ᑭᒡᓕᓯᐅᖅᑕᐅᓯᒪᔪᑦ ᑖᒃᑯᓇᓐᖔᖅᑐᑦ ᓄᑕᕋᑦ ᑐᖁᖃᑦᑕᕐᓂᖏᓐᓂᒃ, 
ᐆᒻᒪᑎᕐᓗᖃᑦᑕᓂᕐᒥᒃ ᐊᒻᒪᓗ ᐅᐃᕆᓯᒪᓇᖅᑐᓂᒃ ᐱᕙᓪᓕᐊᑐᐃᓐᓇᕐᓂᐅᔪᓂᒃ.

ᑕᐃᑦᓱᒪᓂ ᓄᓇᒥᐅᑕᐅᑎᓪᓗᑕ
ᐃᓄᐃᑦ ᐃᓗᓯᕐᒥᒃ ᖃᐅᔨᒪᓂᖏᑦ 

ᖃᐅᔨᒪᓂᖅ ᖃᐅᔨᒃᑲᐃᒍᑕᐅᒐᔪᖃᑦᑕᕐᓯᒪᕗᖅ ᐅᓂᒃᑳᑎᒍᑦ ᐃᓐᓇᕐᓂᒃ 
ᑭᒃᑯᑐᐃᓐᓇᕐᓄᑦ ᖃᐅᔨᒃᑲᖅᑕᐅᒋᐊᓕᖕᓄᑦ; ᐊᑕᐅᓯᕐᒧᑦ ᐱᒋᔭᐅᓇᓂ. 
ᐃᓚᖓ ᒪᒥᓴᐃᓂᕐᒥᒃ ᐊᔾᔨᐅᓐᖏᑦᑐᒃᑯᑦ ᓴᓐᖏᓂᖃᕐᐸᑦ, ᓲᕐᓗ ᐊᖓᒃᑯᖅ, 
ᖃᐅᔨᒋᐊᕐᕕᐅᖃᑦᑕᓲᖅ ᐊᑐᖅᑕᐅᔭᕆᐊᖃᓕᕌᖓᑦ, ᑕᒪᕐᒥᑲᓴᒃ ᐃᖢᐊᕐᓴᐃᔾᔪᑎᒃᓴᓂᒃ 
ᐱᓯᒪᕙᓚᐅᖅᑐᑦ ᐊᒻᒪᓗ ᓯᕗᓪᓕᕐᒥ ᐋᓐᓂᖅᑐᓕᕆᔾᔪᑎᒃᓴᓂᒃ ᐊᖏᕐᕋᒥᓂ. ᑕᒪᒃᑯᐊ 
ᐃᖢᐊᕐᓴᐃᔾᔪᑎᐅᒐᔪᓚᐅᖅᑐᑦ ᐃᓚᒋᔭᐅᓪᓗᑎᒃ ᐅᕐᔨᓐᖓᖅ ᐊᒻᒪᓗ ᐅᖅᓱᖅ 
ᓯᐊᒻᒪᕋᔭᖅᑐᓂᒃ ᓄᖅᑲᖓᑎᑦᓯᔾᔪᑏᑦ ᐊᒻᒪᓗ ᑭᓪᓕᕐᓂᒃ ᒪᒥᑦᓯᒍᓐᓇᖅᑐᑦ, ᐊᒻᒪᓗ 
ᑐᑦᑑᑉ ᒪᒥᖏᑦ, ᐸᐅᓐᓇᑦ, ᑎᖓᐅᔭᑦ, ᐅᖃᐅᔭᑦ ᐊᒻᒪᓗ ᐊᓯᖏᑦ ᐃᖢᐊᕐᓴᐃᔾᔪᑏᑦ 
ᓄᓇᒦᓐᖔᖅᑐᑦ ᐋᓐᓂᕐᓯᒪᓂᐅᔪᓂᒃ ᖃᓂᒻᒪᓯᕐᓂᓪᓗ. ᐃᖢᐊᕐᓴᐅᑏᑦ ᑖᒃᑯᐊ 
ᓄᐊᑕᐅᒐᔪᓚᐅᖅᑐᑦ ᐊᐅᔭᒃᑯᑦ ᐊᒻᒪᓗ ᑐᖅᑯᖅᑕᐅᓯᒪᓪᓗᑎᒃ ᐊᑐᕋᑦᓴᓕᐊᖑᔪᑦ. 

ᑯᑦᔪᐊᕐᔪᖅ ᐃᓚᖓᑦ ᐊᑐᕐᓂᕐᐸᐅᖃᑕᐅᔪᖅ ᐱᕈᖅᑐᓂ ᔮᓐ ᐱᓂᑦ ᐊᒻᒪᓗ ᓲᓴᓐ 
ᕋᐅᓕ, ᐅᖃᓗᕋᐃᑦ: ᐅᓂᒃᑳᑦ ᑕᐃᑦᓱᒪᓂᕐᓂᓴᐃᑦ ᓄᓇᕗᒻᒥ:

ᐊᒥᓲᓗᐊᓐᖏᑦᑐᑦ ᐄᓯᑭᒨᑦ ᐃᖢᐊᕐᓴᐅᑎᖏᑦ ᑭᓯᐊᓂ ᐊᑕᐅᓯᕐᒥᒃ, 
ᐱᐅᔪᒻᒪᕆᑦᑕᓖᑦ: ᑕᐃᔭᐅᔪᖅ [ᐳᔪᐊᓗᒃ] ᐊᒻᒪᓗ ᐱᕈᖅᑐᕋᓛᕈᓗᒃ 
ᒪᓴᓐᓂ ᐱᕈᓲᖅ. ᖃᑯᖅᑐᑦ ᖄᖏᑦ ᐊᒻᒪᓗ ᑲᔪᐃᑦ ᐃᓗᖏᑦ [ᐊᒻᒪᓗᖅᑐᑦ]. 
ᐊᐅᔭᒃᑯᑦ, ᓄᐊᖃᑦᑕᓚᐅᖅᑕᕗᑦ [ᐳᔪᐊᓗᐃᑦ] ᒪᓴᓐᓂᒃ ᓄᓇᒥᒃ ᐅᑭᐅᒃᑯᑦ 
ᐊᑐᕋᑦᓴᒫᖑᓪᓗᑎᒃ ᐊᒻᒪᓗ ᐴᖅᑲᕐᓱᒋᑦ ᑐᖅᑯᖅᑐᒋᑦ ᐸᓂᖅᑐᒥ. ᑖᒃᑯᐊ 
[ᐳᔪᐊᓗᐃᑦ] ᐸᓂᖅᑐᒥᒃ ᐳᔪᕐᒥᒃ ᐃᓗᓕᓖᑦ ᐊᒻᒪᓗ ᐊᖏᔫᑎᓄᑦ ᑭᓪᓕᕐᓄᑦ 
ᑭᓪᓕᕐᓯᐅᑎᒋᕙᓚᐅᖅᑕᕗᑦ [ᐳᔪᐊᓗᐃᑦ] ᐃᖢᐊᕐᓴᐅᑎᒋᓪᓗᒋᑦ ᐊᒻᒪᓗ 
ᒪᑦᑐᓯᖅᑐᒍ ᐊᐅᓚᕈᓐᓃᓂᐊᕐᒪᑦ ᐊᒻᒪᓗ ᑭᓪᓕᕐᒥᒃ ᒪᒥᑎᑦᓯᓗᓂ.

ᖃᓪᓗᓈᓂᒃ ᑲᑎᓯᓯᒪᓕᖅᑎᓪᓗᒋᑦ, ᐱᓗᐊᖅᑐᒥ ᐊᕐᕙᓂᐊᖅᑎᓂᒃ, 1800-ᖏᓐᓂ 
ᐊᒻᒪᓗ 1900 ᐱᒋᐊᓕᓵᖏᓐᓂᒃ ᖃᓄᐃᓐᓇᖅᑐᑦ ᓴᖅᑭᓚᐅᖅᑐᑦ ᐃᓄᖕᓄᑦ ᖃᓂᒻᒪᓰᑦ 
ᐋᓐᓂᐊᓃᑦ. ᐊᑐᖅᑕᐅᓲᑦ ᐃᓕᖅᑯᓯᒃᑯᑦ ᒪᒥᓴᐅᑎᑕᖃᓚᐅᓐᖏᑦᑐᖅ ᑖᒃᑯᓄᖓ 
ᓴᖅᑭᖅᑐᓄᑦ ᐋᓐᓂᐊᓄᑦ, ᑐᖁᕋᖃᑦᑕᓕᖅᑐᑎᒃ ᐅᓄᖅᑐᑦ ᐃᓄᐃᑦ, 100-ᖏᓐᓃᑦᑐᖅᑲᐃ 
ᐊᓪᓚᑦ 1850-ᖏᓐᓃᓐᓇᖅ. 

ᒐᕙᒪᑦ ᐊᒻᒪᓗ ᐊᔪᕆᖅᑐᐃᔩᑦ ᐃᖢᐊᕐᓴᐃᑎᖏᑦ

ᓘᑲᓯ ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖓ ᐊᒻᒪᓗ 
ᓄᓇᒋᔭᐅᕙᑦᑐᓂ ᐋᓐᓂᐊᓯᐅᑎᓕᕆᓃᑦ

ᓯᕗᓪᓕᐹᑦᓯᐊᖑᓚᐅᖅᑐᖅ ᑐᖅᑳᕕᐅᓕᖅᑐᓂ ᓘᑦᑖᓕᐊᖅᑐᓄᑦ ᐋᓐᓂᐊᕐᕕᒃ 
ᓴᓇᔭᐅᓚᐅᖅᑐᖅ ᕿᑭᖅᑖᓗᖕᒥ ᓘᑲᓯ ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖓ ᐸᓐᓂᖅᑑᒥ. 
ᒪᑐᐃᓚᐅᕐᓯᒪᔪᖅ 1931-ᒥ ᐋᖕᓕᑲᒃᑯᑦ ᑐᒃᓯᐊᕐᕕᖓᒍᑦ ᑲᔪᖏᕐᓴᐃᒍᑕᐅᓪᓗᓂ 
ᐊᒻᒪᓗ ᐃᑲᔪᖅᓱᕐᓂᖓᒍᑦ ᒐᕙᒪᒃᑯᑎᒍᑦ ᓘᑦᑖᖅ, ᑖᒃᑕ ᓕᔅᓕ ᓕᕕᓐᖕᔅᑕᓐ. 
ᐋᖕᓕᑲᒃᑯᑦ ᐊᔪᕆᕐᓱᐃᔨᕐᔪᐊᖓ ᐋᑦᓯᕚᑦ ᕕᓕᒥᖕ ᐊᐃᕙᔪᑎᖃᐃᓐᓇᓚᐅᕐᒪᑦ 
ᐋᓐᓂᐊᕕᒃᑖᖁᔨᓪᓗᓂ ᑭᒻᒥᕈᒻᒥ, ᑖᓐᓇ ᓄᓇᓕᒃ ᐊᖅᑯᓯᕆᐊᒦᑦᑐᓂ ᐅᒥᐊᕐᔪᐊᓄᑦ 
ᐊᒻᒪᓗ ᐅᐸᒐᐅᕙᑦᑐᓂ ᐊᖅᑯᓵᒐᐅᓪᓗᓂ ᐅᓄᖅᑐᓄᑦ ᐃᓄᓐᓄᑦ ᕿᑭᖅᑖᓘᑉ 

ᓂᒋᐊᓂᒥᐅᑕᕐᓄᑦ. ᐋᖕᓕᑲᒃᑯᑦ ᑐᒃᓯᐊᕐᕕᖓ ᑲᔪᓯᑎᑦᓯᓯᕋᑕᓚᐅᖅᑐᖅ ᐊᐅᓚᑦᓯᓕᖅᑐᓂ 
ᐋᓐᓂᐊᕕᖕᒥᒃ ᐸᓐᓂᖅᑑᒥ ᓂᕆᐅᑦᑐᑎᒃ ᐊᐃᑉᐹᓂᒃ ᐊᓐᓂᐊᕐᕕᓕᐅᖅᑐᖃᕋᔭᕐᓂᖓᓂ 
ᑭᒻᒥᕈᒻᒥ. ᓴᓇᔭᐅᓚᐅᕐᓯᒪᓚᐅᓐᖏᑐᖅ ᑕᐃᓐᓇ ᓂᕆᐅᒋᔭᐅᓚᐅᖅᑐᖅ; ᒐᕙᒪᒃᑯᑦ 
ᐋᓐᓂᐊᕐᕕᕋᓛᒥᒃ nursing station ᓴᓇᖔᓕᓚᐅᖅᑐᑦ ᑕᐃᑲᓂ ᔭᓐᓄᐊᓕ  1946.

ᓘᑲᓯ ᐃᔾᔪᕐᓇᐃᑦᑐᖅ ᑮᓇᐅᔭᖃᖅᑎᑕᐅᒋᐊᓐᖓᓚᐅᖅᑐᖅ  ᐋᖕᓂᑲᒃᑯᑦ 
ᑐᑦᓯᐊᕐᕕᖓᓂᒃ ᐊᒻᒪᓗ ᓇᖕᒥᓂᕐᓱᖅᑐᓂᒃ ᐃᑲᔪᕐᐸᑦᑐᓂᒃ ᐃᖕᓚᓐᒥ ᐊᒻᒪᓗ ᑲᓇᑕᒥ; 
ᒐᕙᒪᒃᑯᓐᓂᒃ ᑮᓇᐅᔭᖅᑑᑎᒃᓴᑦ ᐊᒥᒐᓗᐊᓚᐅᕐᒪᑕ ᐅᓯᑲᑦᑕᐅᑎᒃᓴᓄᑦ ᓱᓇᒃᑯᑖᓄᑦ 
ᐊᒻᒪᓗ ᐊᑭᓕᖅᓱᕆᐊᓕᖕᓄᑦ ᐄᔭᒐᕐᓄᑦ. ᐋᓐᓂᐊᕐᕕᒃ ᒪᑐᐃᖓᓕᕐᒪᑦ, ᑲᓇᑕ ᒐᕙᒪᖓ 
ᐊᑭᓕᖅᓱᐃᓕᓚᐅᖅᑐᖅ ᑮᓇᐅᔾᔭᒃᓴᐅᑎᖏᓐᓂᒃ ᐋᓐᓂᐊᕕᖕᒥ ᐃᖅᑲᓇᐃᔭᖅᑏᑦ, 
ᐋᓐᓂᐊᓯᐅᖅᑎᓗᐊᓐᖑᐊᑦ ᐊᕐᓇᐃᑦ. ᐃᓛᒃ, ᐋᓐᓂᐊᕐᕕᒃ ᓱᖏᖅᓲᑎᖃᕋᔪᓚᐅᕐᒪᑦ 
ᐋᓐᓂᐊᓯᐅᖅᑎᓂᒃ ᓘᑦᑖᓂᐅᓐᖏᑦᑐᖅ, ᑕᐃᒃᑯᐊ ᑕᒫᓂᒥᐅᖑᒍᓐᓇᕐᓱᑎᒃ 
ᐃᖅᑲᓇᐃᔭᕈᓐᓇᓂᕐᓴᐅᓚᐅᕐᒪᑕ ᐅᑭᐅᖅᑕᖅᑐᒥ. ᐋᓐᓂᐊᓯᐅᖅᑎᐅᒐᔪᓚᐅᖅᑐᑦ 
ᐊᕐᓇᐃᑦ ᐅᐃᒡᒐᓱᑦ ᕗᑎᔅᓂᒃ (ᑯᐃᓐ ᓄᓇᖓᑕ ᐃᓚᖓᓂᒃ) ᓯᕗᓕᓖᑦ, 
ᐅᑭᐅᖅᑕᖅᑐᒨᖅᑕᐅᒐᔪᓚᐅᖅᑐᑦ ᐊᑕᐅᓯᕐᒥᒃ ᐊᕐᕌᒍᒥᒃ ᐊᖏᕈᑎᓕᐅᕐᓯᒪᓪᓗᑎᒃ 
ᑳᓐᑐᓛᓂᒃ. ᒐᕙᒪᒃᑯᓐᓂᒃ ᑭᒡᒐᖅᑐᐃᔨᐅᑎᑕᐅᓯᓐᓈᖃᑦᑕᓚᐅᕐᒥᔪᑦ 
ᑲᑎᓯᖃᑦᑕᕐᓂᖏᓐᓄᑦ ᐃᓄᓐᓂᒃ. ᐃᑲᔪᖅᑎᖏᑦ ᐃᖅᑲᓇᐃᔭᕐᕕᖕᒥ ᐃᓅᒐᔪᓚᐅᖅᑐᑦ. 
ᐃᓚᒋᔭᐅᓪᓗᑎᒃ, ᐃᓛᓐᓂᒃᑯᑦ, ᑭᐅᔨ, ᑭᒍᑎᓕᕆᔨ, ᑐᓵᔨ, ᐊᒻᒪᓗ ᓄᓇᓕᖕᓂ 
ᐋᓐᓂᐊᖃᓐᖏᑦᑐᓕᕆᔨ. ᓘᑲᓯ ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖓᓂ, ᖃᓂᒪᔪᑦ/ᐋᓐᓂᐊᔪᑦ 
ᖃᓄᑐᐃᓐᓇᖅ ᓘᑦᑖᓕᐊᖃᑦᑕᓚᐅᖅᑐᑦ, ᐱᓗᐊᖅᑐᒥ ᐊᐃᑦᑐᕐᓗᐃᖃᑦᑕᐅᑎᒍᑕᐅᓲᓂᒃ 
ᖁᐱᕐᕈᕋᓛᑎᒍᑦ ᓲᕐᓗ ᐊᓇᕋᓚᑦᑐᑦ/ᒥᕆᕿᑦᑐᑦ/ ᓄᕙᑦᑐᑦ ᐊᓯᖏᓪᓗ (influ-
enza) ᓘᑦᑖᓕᐊᕈᑎᖃᕋᔪᓚᐅᖅᑐᑦ, ᖃᓂᒻᒪᓰᑦ ᐆᑎᕐᓇᑎᑦᓯᓲᑦ (typhoid) ᐊᒻᒪᓗ 
“ᐅᒥᐊᕐᔪᐊᑕᐅᓯᒪᓇᕐᒥᒃ ᖃᓂᒪᓐᓇᖅ”, ᐅᕝᕙᓘᓐᓃᑦ ᐱᓚᑦᑐᐃᓃᑦ. ᐋᓐᓂᐊᕕᖕᒥ, ᐃᓪᓖᑦ 
ᓴᓂᕐᕙᖅᑕᐅᓯᒪᖃᑦᑕᓚᐅᖅᑐᑦ ᐳᕙᓪᓗᑦᑐᓄᑦ, ᐱᕙᓪᓕᐊᑐᐃᓐᓇᓚᐅᖅᑐᑦ ᑭᖑᓂᐊᓂ.

ᐊᐃᑉᐹᓂ ᓯᓚᕐᔪᐊᒥ ᐅᓇᑕᕕᔾᔪᐊᓂᕐᒥᒃ, ᓘᑲᓯ ᐃᔾᔪᕐᓇᐃᑦᑑᑉ ᐋᓐᓂᐊᕐᕕᖓ 
ᑮᓇᐅᔭᑎᒍᑦ ᐃᖅᑲᓇᐃᔭᖅᑎᑭᑦᓴᓂᒃᑯᓪᓗ ᐊᑦᓱᕉᓐᓂᖓᒍᑎᖃᖃᑦᑕᓕᓚᐅᖅᑐᑦ. 
ᐃᓚᖏᓐᓂᒃ ᐊᕐᕌᒍᓂ, ᓲᕐᓗ 1944-ᒥ, ᓘᑦᑖᑕᖃᓚᐅᓐᖏᑦᑐᖅ, 
ᐋᓐᓂᐊᓯᐅᖅᑏᓐᓇᐅᓕᓚᐅᖅᑐᑦ. ᐋᓐᓂᐊᓯᐅᖅᑏᑦ ᐃᓚᓐᓂᒃᑯᑦ 
ᐊᔪᓐᖏᓐᓂᖃᖃᑦᑕᑦᓯᐅᓚᐅᖅᑐᑦ ᐊᔾᔨᒌᓐᖏᑐᕐᔪᐊᓂᒃ ᐃᖢᐊᕐᓴᖅᑕᐅᒋᐊᓕᖕᓄᑦ 
ᐃᑲᔪᕆᐊᓕᖕᓂᒃ, ᐃᖢᐊᕐᓴᐅᑎᓕᕆᔨᐅᓕᕐᐸᑦᑐᑎᒃ ᐊᐃᑦᑐᕐᓗᐃᔾᔭᐃᒃᑯᑎᓂᒃ 
ᑲᒪᒋᔭᖃᖅᑐᑎᒃ, ᑲᐴᕆᕙᑦᑐᑎᒃ, ᑐᐊᕕᕐᓇᖅᑐᓕᕆᕙᑦᑐᑎᒃ, ᐃᕐᓂᓱᑦᓰᔨᐅᓪᓗᑎᒃ, 
ᐳᕙᓪᓗᑦᑐᓂᒃ ᓇᓗᓇᐃᕆᕙᑦᑐᑎᒃ, ᐊᒻᒪᓗ ᐊᓯᖏᑎᒍᑦ ᐋᓐᓂᐊᔪᓂᒃ/

ᖃᓂᒪᔪᓂᒃ ᐋᓐᓂᐊᓯᐅᖅᑎᐅᓪᓗᑎᒃ. ᐋᓐᓂᐊᕐᕕᒃ ᓘᑦᑖᖃᖅᑎᓐᓇᒍ, ᐊᕐᓇᐃᑦ 
ᐋᓐᓂᐊᓯᐅᖅᑏᑦ ᖃᐅᔨᒋᐊᕐᕕᖃᖃᑦᑕᕆᐊᖃᓚᐅᖅᑐᑦ ᐃᑲᔪᖅᑕᐅᔭᕆᐊᖃᓕᕋᐃᒐᒥᓪᓗ 
ᐊᐅᓚᑦᓯᒍᓐᓇᕐᕕᓕᖕᓄᑦ ᑲᑎᒪᔨᑖᖃᑦᑕᕐᓱᑎᒃ ᐊᖑᑎᓂᒃ ᐸᓖᓯᒃᑯᓃᓐᖔᖅᑐᓂᒃ RCMP 
ᐊᒻᒪᓗ ᓂᐅᕕᖅᑎᒃᑯᑦ HBC ᐊᖓᔪᖅᑳᖓᓂᒃ.

ᑕᒪᓐᓇᐅᑎᓪᓗᒍᑦᑕᐅᖅ, ᒐᕙᒪᒃᑯᑦ ᐊᔭᐅᖅᑐᐃᒐᔪᓚᐅᖅᑐᑦ ᐊᑐᐊᒐᕐᓂᒃ 
ᐊᑐᖁᔨᓪᓗᑎᒃ ᐋᓐᓂᐊᕕᖕᒧᑦ ᐅᓂᑦᑎᑦᓯᓂᕐᒥᒃ ᐊᒥᓲᓗᐊᓐᖏᑦᑐᓂᒃ ᐃᓄᖕᓂᒃ 
ᐊᔪᕐᓇᖏᓐᓂᓕᒫᖓᒍᑦ. ᐋᓐᓂᐊᓯᐅᖅᑏᑦ, ᓇᖕᒥᓂᖅ, ᐊᑐᖅᑐᒻᒪᕆᐅᖃᑦᑕᓚᐅᖅᑐᑦ 
ᑖᒃᑯᓂᖓ ᐊᑐᐊᒐᕐᓂᒃ, ᐃᓱᒫᓘᑎᖃᕐᓂᕐᓴᐅᔮᖅᑐᑎᒃ ᑮᓇᐅᔭᑦ ᐊᑐᖅᑐᒃᓴᓂᒃ ᐃᓄᐃᑦ 
ᐃᓗᓯᖏᓐᓂᒃ. ᓲᕐᓗ ᐊᔾᔨᐅᔪᖁᑎᑦᓯᐊᕙᐅᒍᓐᓇᖅᑐᖅ ᑕᑯᔭᒃᓴᑦᓯᐊᕙᐅᓪᓗᓂ ᐄᑎᔅ 
ᐳᕉᑕᓐᔅ ᕼᐊᒃᑭᓐᓂᔅ ᑎᑎᕋᓚᐅᖅᑕᖏᑦ ᐊᔪᕆᖅᑐᐃᔨᕐᔪᐊᒧᑦ, ᐅᓪᓗᓕᐅᕐᓯᒪᔪᑦ ᐆᑦᑑᕝᕙ 
6, 1943, ᐅᖃᐅᓯᖃᖅᑎᓪᓗᒍ ᐃᓱᒫᓘᑎᒋᔭᒥᓂᒃ:

ᓈᔅᑰᐱ ᑎᑭᓚᐅᖅᑐᖅ 4-ᖑᑎᓪᓗᒍ ᐱᖅᑐᐊᓗᖕᒥ. ... ᐃᓛᒃ 
ᖁᕕᐊᓱᓗᐊᓚᐅᓐᖏᑦᑐᒍᑦ ᐋᓐᓂᐊᕐᕕᓕᐊᖅᑐᒃᓴᓂᒃ ᐱᓐᖏᓇᑦᑕ 
ᑐᓴᓚᐅᕋᑦᑕ ᐊᒥᓱᒐᓚᐅᔪᑦ. ᑐᔾᔮᒥᐅᑕᐃᑦ ᕿᒪᑦᑕᐅᓚᐅᕐᒪᑕ [ᑭᒻᒥᕈᑦ] 
ᒪᒃᓖᓐᑯᓐᓄᑦ ᓱᓕ ᑕᒫᓃᖏᓐᓇᖅᑐᑦ. ᐋᓐᓂᐊᕐᕕᓕᐊᕐᓯᒪᔪᑦᑕᐅᖅ 
ᐊᓇᐅᓕᕐᕕᒦᓐᖔᖅᑐᑦ Wolstenholm, [ᑭᒻᒥᕈᑦ]  ᐊᒻᒪᓗ ᒥᑦᑎᒪᑕᓕᒃ. 
ᓱᒻᒪᐅᒻᒪᖔᖅ ᐱᔾᔪᑎᒃᓴᖃᑦᓯᐊᖅᑑᔮᓐᖏᑦᑐᖅ ᓇᑦᓴᖏᓐᓂᑎᓐᓄᑦ. ᓲᕐᓗ 
ᑕᐃᒫᑐᐃᓐᓇᖅ “ᐊᑐᓐᖏᐹᓪᓕᕈᑎᒃᓴᑦ ᐋᓐᓂᐊᕐᕕᖕᒧᑦ ᐊᑭᓕᒐᑦᓴᓂᒃ” 
ᐅᕙᓐᓄᓪᓕ. ᑖᒃᑕ ᑳᓕᓐᔅ ᐱᓕᕆᒡᕕᖕᒦᖔᖅᑐᖅ ᓇᔅᑯᐱᒦᑦᑐᖅ ᐊᒻᒪᓗ 
ᑐᔾᔮᒥᐅᓂᒃ ᐅᖃᐅᓯᖃᓚᐅᖅᑐᖅ ᓂᓐᓂᐅᕋᓚᐅᑎᓗᐊᑐᐃᓐᓇᕋᔭᕐᓂᖏᓐᓂᒃ 
ᑖᒃᑯᓂᖓᓕᒫᕌᓗᒃ, ᐋᓐᓂᐊᔪᐃᓐᓈᓘᒻᒪᑕ. 

ᑕᐃᑦᓱᒪᓂᐅᑎᓪᓗᒍ, ᒪᑦᑕᕐᕖᒃ Eastern Arctic Patrol ᑲᒪᒋᔭᖃᖃᑦᑕᓚᐅᖅᑐᖅ 
ᐊᐅᓪᓚᑎᑦᓯᓂᕐᒥᒃ ᓘᑦᑖᓕᐊᕆᐊᓕᖕᓂᒃ ᐋᓐᓂᐊᕕᖕᓄᑦ ᐋᖕᓂᐊᕕᖕᓂᓪᓗ 
ᐊᒻᒪᓗ ᐋᓐᓂᐊᕕᐅᑉ ᓱᓇᒃᑯᑖᖏᓐᓂᒃ. ᓲᕐᓗ, ᐋᓐᓂᐊᕕᖕᒥ ᐃᖅᑲᓇᐃᔭᖅᑎᖏᑦ 
ᖃᐅᔨᓇᓱᐊᕆᐊᖃᖃᑦᑕᓚᐅᖅᑐᑦ ᑭᓱᓂ ᓱᓇᒃᑯᑖᑦᓴᒥᓂᒃ ᖃᐅᔨᓇᓱᐊᕐᓗᑎᒃ 
ᐊᕐᕌᒎᓂᐊᖅᑐᒧᑦ ᑎᑭᓴᐃᓪᓗᑎᒃ. ᐋᓐᓂᐊᕐᕕᓕᐊᕆᐊᓖᑦ ᐅᒥᐊᕐᔪᐊᒧᑦ 
ᐊᓐᖑᑎᓐᖏᒃᑯᑎᒃ, ᐊᕐᕌᒍᓕᒫᒥᑦᑕᐅᖅ ᐅᑕᖅᑭᒋᐊᖃᓯᖃᑦᑕᓚᐅᖅᑐᑦ 
ᑭᖑᓪᓕᕐᒨᖅᑕᐅᓪᓗᑎᒃ. ᑕᐃᑦᓱᒪᓂ, ᐋᓐᓂᐊᕐᕕᒃ ᑲᒪᒋᔭᖃᓚᐅᖅᑐᖅ 

ᐃᓂᒃᓴᖃᖅᑎᑦᓯᓂᕐᒥᒃ ᑖᒃᑯᓂᖓ ᐅᑕᖅᑭᓂᖏᓐᓂ. ᑕᒪᓐᓇᐅᑎᓪᓗᒍ, ᖁᓛ ᓘᑲᓯ 
ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖓ ᐊᖏᕐᕋᓕᐊᖑᓯᒪᕙᓚᐅᖅᑐᖅ. 

ᐅᑭᐅᖅᑕᖅᑑᑉ ᑲᓇᓐᓈᓂ 
ᒪᑦᑖᕐᕕᒃ Eastern Arctic Patrol

1920-ᖏᓐᓂᒃ, ᐊᒻᒪᓗ 1930-ᖏᑦ ᐊᑐᓕᕋᑖᖅᑎᓪᓗᒋᑦ, ᐃᓄᐃᑦ 
ᐅᑭᐅᖅᑕᖅᑐᒥ ᐃᑲᔪᖅᑕᐅᓪᓗᑎᒃ ᑲᓇᑕᒥ ᐱᓕᕆᕝᕕᖓᒍᑦ ᐃᓄᓕᕆᔨᑐᖃᒃᑯᑎᑐᑦ 
ᐋᓐᓂᐊᖅᑐᓕᕆᔨᓄᑦ ᑕᐃᒎᓯᓕᖕᒥᒃ Department of Interior. ᒪᑦᑕᕐᕖᒃ 
ᓯᕗᓪᓕᕐᐸᐅᓪᓗᓂ ᓇᓗᓇᐃᖅᑕᐅᓯᒪᓐᖏᑦᑐᖅ ᒐᕙᒪᒃᑯᓐᓂᒃ ᑎᓕᔭᐅᓪᓗᓂ 
ᐃᖢᐊᕐᓴᐃᔾᔪᑎᓕᕆᔨᐅᓕᓚᐅᖅᑐᖅ ᐅᑭᐅᖅᑕᖅᑐᒥ. ᑐᐊᕕᕐᓇᖅᑐᖁᑎᒋᔭᐅᓂᖓ 
ᐃᓐᓃᓯᒪᓂᕐᒧᑦ ᓄᓇᒥᒃ, ᑕᐃᒪᐃᑎᑕᐅᓪᓗᓂ ᐊᕐᕙᓂᐊᖅᑎᑕᖃᓚᐅᕐᓂᖓᓄᑦ 
ᒥᐊᓕᒐᕐᓃᖔᖅᑐᓂᒃ ᑕᓯᐅᔭᕐᔪᐊᒥ ᐊᒻᒪᓗ ᑎᐊᓐᒫᒃ ᐃᓐᓃᓯᒪᔭᕋᓚᐅᕐᓂᖓᓂᒃ 
ᐊᐅᓱᐃᑦᑑᑉ ᕿᑭᖅᑕᖓᓂᒃ, ᓴᖅᑭᕈᑕᐅᓚᐅᖅᑐᖅ ᒐᕙᒪᒃᑯᑦ ᑎᒍᓯᓂᖓᓂᒃ 
ᑲᒪᒋᔭᖃᕐᓂᕐᒥᒃ “ᐃᓐᓃᓯᒪᓂᖓ ᓇᓗᓇᐃᒃᑯᑕᖅ” ᑲᓇᑕᒥ ᐅᑭᐅᖅᑕᖅᑐᒥ 
1900 ᐱᒋᐊᓕᓵᖅᑎᓪᓗᒋᑦ. ᐸᓖᓯᒃᑯᑦ RCMP ᐋᖅᑭᑦᓱᐃᕙᓪᓕᐊᑎᓪᓗᒋᑦ 
ᐸᓖᓯᖃᕐᕕᐅᓂᐊᖅᑐᓂᒃ ᐅᑭᐅᖅᑕᖅᑐᓕᒫᒥ ᐱᔨᑦᓯᕋᖅᑕᐅᔪᒃᓴᓂᒃ ᒪᑦᑖᕕᖕᓄᑦ, 
ᐅᑭᐅᖅᑕᖅᑐᒥ (1922-1925), ᐊᒻᒪᓗ ᐱᐅᑎᒃ (1926-1931), ᓴᖅᑭᓚᐅᖅᑐᖅ 
ᑕᒃᑯᓇᓐᖓᑦ. ᑐᕌᒐᖃᕆᐊᓐᖓᓚᐅᖅᑎᓪᓗᒋᑦ ᒪᑦᑕᕐᕖᑦ ᐸᓖᓯᒃᑯᓐᓂᒃ 
ᐃᑲᔪᖅᑐᒃᓴᒫᖑᓪᓗᑎᒃ, ᐅᒥᐊᕐᔪᐊᑉ ᓘᑦᑖᖓ ᐃᖢᐊᕐᓴᖅᑕᐅᒋᐊᓕᖕᓂᒃ 
ᓘᑦᑖᕐᓯᖃᑦᑕᓚᐅᖅᑐᖅ ᐃᓄᖕᓂᒃ ᐊᖅᑯᓵᕐᐸᓪᓕᐊᔭᖏᓐᓂᒃ. ᑭᓯᐊᓂᓕ, 
ᐱᖕᒪᕆᐅᕗᖅ ᖃᐅᔨᒃᑲᐃᔾᔪᑕᐅᒋᐊᖃᕐᓂᖓ ᑕᒪᒃᑯᐊ ᐃᖢᐊᕐᓴᐃᔾᔪᑎᓄᑦ 
ᐃᑲᔫᑕᐅᕙᑦᑐᑦ ᐱᑕᖃᓗᐊᓚᐅᓐᖏᒻᒪᑕ, ᐊᒻᒪᓗ ᐊᖅᑯᓵᖃᑦᑕᖅᑕᖏᓐᓂ ᒪᑦᑕᕐᕕᐅᑉ 
ᐅᓄᕐᓂᕐᐹᖑᖃᑦᑕᓚᐅᖅᑐᑦ ᐸᓐᓂᖅᑑᒥ, ᑕᐃᑲᓂ ᐋᖕᓂᑲᒃᑯᑦ ᑐᒃᓯᐊᕐᕕᖓᑦ ᓘᑲᓯ 
ᐃᔾᔪᕐᓇᐃᑦᑐᖅ ᐋᓐᓂᐊᕐᕕᓕᐅᓚᐅᖅᑐᑦ, ᐅᖃᐅᓯᒋᐊᒃᑲᓂᖅᑐᖅ ᐃᒫᒃ.

1926-ᖑᓕᖅᑎᓪᓗᒍ, ᑲᓇᑕᐅᑉ ᒐᕙᒪᖓ ᓇᓗᖅᑯᑎᓐᖏᓂᕐᓴᐅᓕᓚᐅᖅᑐᑦ 
ᐊᐅᓚᑦᓯᒍᓐᓇᓂᕐᒥᓂᒃ ᐅᑭᐅᖅᑕᖅᑐᒥᒃ ᐊᒻᒪᓗ ᐃᑲᔪᖃᑦᑕᓕᖅᑐᓂ 
ᐅᑭᐅᖅᑕᖅᑐᒥᐅᓂᒃ. ᐅᒡᒍᕐᓇᕋᓗᐊᕐᐳᖅ, ᑲᑕᑦᓯᒪᓂᖅ ᓯᓚᕐᔪᐊᒥ ᐊᑦᓱᕉᓐᓂᖓᓂᕐᒧᑦ 

ᓴᖅᑭᓚᐅᕐᒪ ᒐᕙᒪᒃᑯᑦ ᐱᔨᑦᓯᕋᐅᑎᓂᒃ ᓇᑲᑎᕆᔭᕆᐊᖃᓕᓚᐅᕐᒪᑕ. 
ᐊᑭᑐᓗᐊᕌᓗᓐᖏᔾᔫᒥᖁᓪᓗᒋᑦ, 1932-ᒥ, ᒪᑦᑖᕐᕕᒃ ᐃᖏᕐᕋᖃᑦᑕᕆᐊᖃᓕᓚᐅᖅᑐᖅ 
ᐊᑐᕐᓱᓂ ᓂᐅᕕᖅᑎᒃᑯᑦ ᕼBC ᐅᒥᐊᕐᔪᐊᖓᓂᒃ, ᐅᒥᐊᕐᔪᐊᑯᑖᒃ ᓈᔅᑰᐱ (1932-
1947). ᑕᐃᑦᓱᒪᓂ, ᒪᑦᑕᕐᕖᑦ ᐱᔨᑦᓯᕋᐅᑎᒋᕙᑦᑕᖏᑦ ᐅᓄᕐᓯᒋᐊᖅᑕᐅᓚᐅᖅᑐᑦ 
ᐃᓚᓕᐅᔾᔭᐅᓪᓗᑎᒃ ᖃᐅᔨᓴᖅᑕᐅᓕᖅᑐᑎᒃ ᐃᓄᐃᑦ ᐊᒻᒪᓗ ᓂᕐᔪᑏᑦ, ᐊᒻᒪᓗ 
ᐃᖏᕐᕋᓂᕆᖃᑦᑕᖅᑕᖏᑦ ᐊᔪᕆᖅᑐᐃᔩᑦ, ᐸᓖᓯᒃᑯᑦ, ᐃᖢᐊᕐᓴᐃᔩᑦ, ᐊᒻᒪᓗ 
ᐃᓄᐃᑦ ᖃᓪᓗᓈᓕᐊᖅᑐᑦ ᖃᓪᓗᓈᓃᖔᖅᑐᑦ ᐋᓐᓂᐊᕐᕕᓕᐊᕐᓯᒪᔪᒥᓃᑦ. 
ᑕᐃᒃᑯᓇᓂ ᐊᕐᕌᒍᓂ ᐅᓇᑕᕕᔾᔪᐊᖅᑐᖃᖅᑎᓪᓗᒍ ᐊᕐᕌᒍᓂ, ᐃᓱᒫᓘᑕᐅᓕᓚᐅᖅᑐᑦ 
ᐊᐅᒃᑯᑦ ᓱᑲᖃᓗᐊᕐᓂᖅ, ᐋᓐᓂᐊ ᑳᓐᓱ ᐊᒻᒪᓗ ᐆᒻᒪᑎᕐᓗᓐᓂᖅ 
ᖃᐅᔨᒪᒋᐊᖅᑕᐅᕙᓪᓕᐊᓕᓚᐅᖅᑐᑦ ᐊᒻᒪᓗ ᐃᓚᖏᑦ ᓘᑦᑖᑦ ᐃᑭᒪᖃᑦᑕᓕᓚᐅᖅᑐᑦ 
ᒪᑦᑖᕕᖕᓂ ᖃᐅᔨᓴᕈᒪᓪᓗᑎᒃ ᐅᑭᐅᖅᑕᖅᑐᒥᐅᓂᒃ. ᐊᒻᒪᓗ ᓱᓕ, ᑖᒃᑕ ᓵᓕ ᐅᐃᓕᐊᒻᔅ 
ᑐᕌᓐᑐ ᐃᓕᓐᓂᐊᕕᔾᔪᐊᖓᓃᓐᖔᖅᑐᖅ, ᐃᓕᓐᓂᐊᕐᕕᒃ ᑭᒍᓐᓂᐊᖅᑎᓄᑦ 1939 
ᒪᓕᒐᕐᔪᐊᒨᖅᑕᐅᓚᐅᖅᑐᖅ, ᐃᓱᒫᓘᑕᐅᓪᓗᓂ ᖃᓂᒃᑯᑦ ᖃᓄᐃᓐᓂᖏᑦ ᐃᓄᐃᑦ 
ᓄᑖᓂᒃ ᖃᑯᖅᑕᓂ ᐸᓚᐅᒑᖅᑐᖃᑦᑕᓕᖅᑎᓪᓗᒋᑦ, ᐊᒻᒪᓗ ᑭᖑᓂᓪᓛᐱᐊᓂ 
ᑭᒍᓐᓂᐊᖅᑎᒥᒃ ᐅᒥᐊᕐᔪᐊᒦᖃᑕᐅᔪᒥᒃ ᐃᑭᒪᔪᖃᖃᑕᐅᖃᑦᑕᓕᓚᐅᖅᑐᖅ 
ᐅᓇᑕᕕᔾᔪᐊᖅᑐᖃᖅᑎᓪᓗᒍ ᒪᑦᑖᕐᕕᐅᑉ ᐃᖢᐊᕐᓴᐃᔨᖏᓐᓄᑦ. ᑕᐃᒪᐃᒐᓗᐊᖅᑎᓪᓗᒍ, 
ᐃᖢᐊᕐᓴᐅᑏᑦ, ᐃᓚᒋᔭᐅᓪᓗᓂ ᑭᒍᓐᓂᐊᕐᓂᖅ ᑭᒍᑕᐃᖅᑕᐅᔪᖃᕐᓗᓂ 
ᑭᓯᐊᓂᐅᑎᑕᐅᖃᑦᑕᓚᐅᖅᑐᖅ ᐊᓯᖃᕋᓂ ᑭᒍᓐᓂᐊᕈᑎᓂᒃ ᕿᓚᒥᐅᓂᕐᐹᖑᓪᓗᓂ 
ᐅᒥᐊᕐᔪᐊᖅ ᐊᖅᑯᓵᖃᑦᑕᖅᑕᖏᓐᓂ ᐊᓯᖅᑯᕝᕕᖃᓗᐊᓚᐅᓐᖏᑦᑐᖅ ᐊᒻᒪᓗ 
ᐃᓛᓐᓂᓚᐅᓱᖓᖅ ᑭᓯᐊᓂ.

ᒐᕙᒪᑐᖃᒃᑯᑦ ᐋᖅᑭᓚᐅᖅᑕᖓ ᐃᖢᐊᕐᓴᐃᔾᔪᑎᑕᖃᒃᑲᓐᓂᖁᔨᓕᖅᑐᑎᒃ 
ᕿᑭᖅᑕᓗᖕᒥ ᖃᐅᔨᓴᒐᓛᓚᐅᖅᑐᑎᐅᓐᖏᑦᑐᖅ ᐃᓱᒪᓕᕆᐊᓐᖑᐊᕋᓗᐊ 
ᐱᓚᐅᓐᖏᑦᑐᑦ ᒐᕙᒪᓕᕆᔨᐅᔪᑦ. ᑖᒃᑯᓇᓐᖔᓚᐅᖅᑐᕐᓕ ᐃᖅᑲᖅᑐᐃᕕᒡᔪᐊᕐᓂ 
ᑲᓇᑕᒥ ᐊᑐᖅᑕᐅᖁᔭᐅᓂᕆᓕᓚᐅᖅᑕᖓᓂᒃ 1939 (ᐃᓱᒪᓕᐅᕈᑕᐅᓚᐅᖅᑐᖅ 
ᓇᓗᓇᐃᖅᑕᐅᓯᒪᔾᔪᑖ “ᐱᔾᔪᑖ: ᐄᓯᑭᒨ”) ᐃᓄᐃᑦ ᑕᐃᒫᑦᓴᐃᓐᓇᖅ 
ᐱᔭᐅᔭᕆᐊᖃᓚᐅᖅᑐᑦ “ᐊᓪᓚᑎᑐᑦ” ᐊᓪᓚᐃᑦ ᐱᖁᔭᖓᒍᑦ. 
ᐃᓱᒪᓕᐅᕈᑕᐅᓚᐅᖅᑎᓐᓇᒍ, ᒐᕙᒪᑐᖃᒃᑯᑦ ᓇᓗᓕᕐᓯᒪᓂᐅᔪᒥᒃ ᐱᔮᖅᑯᒻᒥ 
ᐋᖅᑭᑦᓯᓚᐅᖅᑐᑦ ᑲᒪᒋᔭᒃᓴᖃᕐᓂᕐᒥᓂᒃ ᐃᓄᖕᓂᒃ. ᑕᐃᒪᓐᖓᑦ 1880-ᖏᓐᓂᒃ, 
ᒐᕙᒪᒃᑯᑦ ᐱᔨᑦᓯᖃᑦᑕᕐᓯᒪᓚᐅᖅᑐᑦ “ᓱᒃᑯᓂᒃ” ᐃᓄᓐᓂᒃ ᐃᓚᖓᓂ ᐅᑭᐅᖅᑕᖅᑑᑉ 
ᐅᑉᐱᕐᓂᓕᕆᓂᒃᑰᖅᑐᓂᒃ ᐃᓕᓐᓂᐊᕕᖕᓂᒃ ᐊᒻᒪᓗ ᐃᖢᐊᕐᓴᐃᔾᔪᑎᓂᒃ. 
ᖃᐅᔨᒪᓇᓚᐅᖅᑐᖅ ᑲᒪᒋᔭᐅᔭᕆᐊᖃᕐᓂᖏᑦ ᐊᐃᑦᑐᕐᓗᐃᒍᑕᐅᖃᑦᑕᕐᓯᒪᔪᑦ ᐋᓐᓂᐊᑦ 

ᐅᑭᐅᖅᑕᖅᑐᒥ, ᐱᓗᐊᖅᑐᒥ ᐳᕙᓪᓗᓐᓂᕐᒧᑦ, ᒐᕙᒪᒃᑯᑦ ᐋᖅᑭᒋᐊᕆᓕᓚᐅᖅᑐᑦ ᐊᓪᓚᐃᑦ 
ᐱᖁᔭᖓᓂᒃ 1924-ᒥ ᐊᓪᓚᓅᖓᔪᓄᑦ ᐱᓕᕆᕝᕕᖓ ᐱᓕᕆᐊᒃᓴᖃᖅᑎᑕᐅᓕᖅᑐᓂ 
“ᐃᓯᑭᒨᓂᒃ”. ᑖᓐᓇ ᑐᑭᖓ ᑕᐃᒎᓯᖅ “ᐄᓯᑭᒨᓂᒃ” ᓱᓕ ᓇᓗᓇᐃᖅᑕᐅᓯᒪᓐᖏᑦᑐᖅ, 
ᐊᒻᒪᓗ ᒐᕙᒪᒃᑯᑦ ᕿᒪᕉᑎᒋᐊᑐᐃᓐᓇᕋᑦᑕᓚᐅᖅᑐᑦ ᑐᑭᓕᐅᖅᑕᐅᔭᕆᐊᖃᕐᓂᖓᓂᒃ 
ᑐᑭᖃᖅᑎᑕᐅᓪᓗᓂ ᓇᖕᒥᓂᖅ ᑖᒃᑯᐊ ᐱᓕᕆᐊᒃᓴᕆᔭᒥᓂᒃ ᑲᒪᒋᔭᖃᕐᓂᐊᖅᑐᑦ 
ᐃᓱᒪᕐᓲᑎᖃᕐᓗᑎᒃ. ᐊᓪᓛᑦ ᒐᕙᒪᑦ ᓄᒃᑎᖅᑕᐅᒐᓗᐊᕐᒪᑦ ᐱᓕᕆᐊᒃᓴᖓ ᐃᓄᖕᓅᖓᔪᑦ 
ᓄᓇᑦᓯᐊᖅ ᒐᕙᒪᖓᓂ, ᐊᓪᓚᐃᑦ ᐱᖁᔭᖓ ᑐᑭᓕᐅᕐᓯᒪᓚᐅᓐᖏᑦᑐᖅ ᐃᓄᖕᓂᒃ. 

ᐊᐃᕙᔾᔪᑕᐅᔪᖅ ᑲᓇᑕᐅᑉ ᒐᕙᒪᖓᓄᑦ ᐊᒻᒪᓗ ᑯᐸᐃᒧᑦ (ᑖᒃᑯᑐᐊ 
ᐊᕕᑦᑐᕐᓯᒪᓂᐅᔪᑦ ᐃᓄᖕᓂᒃ ᐃᓄᖃᓚᐅᖅᑐᑦ) ᓇᓕᖏᑦ ᑎᒥᐅᔪᑦ 
ᐱᓕᕆᐊᒃᓴᖃᕆᐊᖃᕐᒪᖔᑕ ᐊᑭᖏᓐᓂᒃ ᐃᑲᔫᑕᐅᔪᓂᒃ ᓱᒃᑯᕐᓄᑦ ᐃᓄᖕᓄᑦ 
ᑎᑭᐅᑎᑦᑕᓯᓐᓇᓕᓚᐅᖅᑐᖅ ᑲᓇᑕᐅᑉ ᐃᖅᑲᖅᑐᐃᕕᒡᔪᐊᖓᓄᑦ ᖁᑦᓯᓂᕐᐹᒧᑦ, ᐊᒻᒪᓗ 
ᑕᕝᕗᖓ ᑎᑭᑦᑐᓂ 1939-ᒥ “ᐱᔾᔪᑖ: ᐄᓯᑭᒨ” ᒪᓕᒐᕐᒨᖅᑕᐅᓂᖓ, ᓇᓗᓇᐃᖅᓯᓪᓗᑎᒃ 
ᒐᕙᓚᑐᖃᒃᑯᑦ ᑲᒪᒋᔭᒃᓴᖃᕐᓂᖏᓐᓂᒃ. ᒐᕙᒪᑐᖃᒃᑯᑦ ᕿᓚᒥᐊᓗᒃ ᐅᕐᓂᓪᓗᓕᓚᐅᖅᑐᑦ 
ᑲᓇᑕᐅᑉ ᒐᕙᒪᖏᑕ ᐸᕐᓇᑎᖏᓐᓄᑦ ᓚᓐᑕᓐᒥ, ᑭᓯᐊᓂ ᐊᐃᑉᐹᓂ ᐅᓇᑕᕐᓂᕐᔪᐊᖅ 
ᑭᖑᕙᕈᑕᐅᓚᐅᖅᑐᖅ ᑕᒪᑦᓱᒧᖓ. 1939-ᖑᑎᓪᓗᒍᓕ ᒪᓕᒐᑦᓴᓕᐊᖑᔪᖅ 
ᐊᑐᓕᖅᑎᑕᐅᒌᓚᐅᖅᑐᖅ ᒪᓕᒐᓐᖑᖅᑕᐅᓪᓗᓂ, ᒐᕙᒪᑐᖃᒃᑯᑦ ᐊᐅᓚᑦᓰᓐᓇᓚᐅᖅᑐᑦ 
ᒥᑭᓂᕐᐹᖑᓇᓱᐊᖅᑐᓂᒃ ᐱᔨᑦᓯᕋᐅᑎᓂᒃ (ᑖᒃᑯᓄᖓᓗᐊᓐᖑᐊᖅ ᐋᓐᓂᐊᖅᑐᓕᕆᓂᕐᒧᑦ, 
ᐃᓕᓐᓂᐊᓂᕐᒧᑦ ᐊᒻᒪᓗ ᐃᓄᓕᕆᔨᓄᑦ) ᐃᓄᖕᓄᑦ ᐊᔾᔨᒌᓐᖏᑦᑐᓂᒃ ᑎᒥᐅᔪᓂᒃ 
ᐊᖅᑯᑎᖃᖅᑐᑎᒃ, ᐃᑲᔫᑎᑕᖃᓐᖏᓯᐊᖅᑐᒥ ᐊᑐᐊᒐᕐᓂᒃ ᒪᓕᒐᕐᓂᓘᓐᓃᑦ 
ᐋᖅᑭᑦᓯᒪᒍᑎᒃᓴᓂᒃ ᐃᓄᖕᓅᖓᔪᓄᑦ.

ᓴᖑᓴᖅᑕᐅᓕᖅᑎᓪᓗᑕ
ᐅᓇᑕᕐᓂᕐᔪᐊᖅ

1939-ᒥ 1945-ᒧᑦ, ᐊᐃᑉᐹᓂ ᐅᓇᑕᕕᔾᔪᐊᕐᓂᖅ ᓵᑦᑎᑦᓯᓯᒪᓚᐅᖅᑐᖅ 
ᒐᕙᒪᒃᑯᓐᓂᒃ ᐃᓐᓃᓯᒪᓂᕐᒧᑦ ᓄᓇᒥᒃ, ᐃᓅᓯᓕᕆᓂᕐᒨᖏᑦᓯᐊᖅᑐᖅ, ᐊᒻᒪᓗ 
“ᐱᔾᔪᑖ: ᐄᓯᑭᒨ” ᐃᓱᒪᓕᐅᕈᑕᐅᓂᕆᓚᐅᖅᑕᖓ ᓱᕐᕋᒍᑕᐅᓗᐊᓚᐅᓐᖏᑦᑐᖅ 
ᐊᐅᓚᑦᓯᔾᔪᑕᐅᔪᓄᑦ ᒐᕙᒪᒃᑯᑦ ᐱᔨᑦᓯᕋᐅᑎᖏᓐᓄᑦ ᐊᓪᓛᑦ ᐱᓕᕆᐊᒃᓴᑎᒍᑦ 

ᐃᓄᓐᓅᖓᔪᓂᒃ. ᑭᓯᐊᓂᓕ, ᓯᓚᕐᔪᐊᓕᒫᒥ ᐊᑦᓱᕈᕐᓇᑐᒃᑰᕈᑕᐅᔪᓄᑦ 
ᐃᓚᒍᑦᓯᐅᑎᓯᒪᑐᐃᓐᓇᓚᐅᖅᑐᖅ ᐱᕙᓪᓕᐊᓂᖃᑐᐃᓐᓇᖅᑐᓂ ᐊᔪᐃᓐᓈᖑᓂᖓ 
ᐱᕚᓪᓕᕈᑎᒃᓴᑦ ᑲᓇᑕᒥᐅᑦ ᐃᖢᐊᕐᓴᐅᑎᖏᓐᓄᑦ ᐅᑭᐅᖅᑕᖅᑐᒥ. ᐊᐃᑉᐹᓂ 
ᐅᓇᑕᕕᔾᔪᐊᕐᓂᖅ ᐊᒻᒪᓗ ᐱᒋᐊᕐᓂᖓᓂ ᐃᒃᑮᓇᖅᑐᒥ ᐅᓇᑕᕐᓂᖅ, ᑲᓇᑕᒥᐅᑦ 
ᐊᒻᒪᓗ ᒥᐊᓕᒐᒃᑯᑦ ᐃᖅᑲᓇᐃᔭᖃᑎᒌᓚᐅᖅᑐᑦ ᐊᒥᓱᓂ ᐅᖑᒪᑦᓯᔾᔪᑎᒃᓴᓂᒃ 
ᐊᐅᓚᑦᓯᓪᓗᑎᒃ ᐅᑭᐅᖅᑕᖅᑐᒥ, ᓴᖅᑭᕈᑕᐅᓚᐅᖅᑐᑦ ᓇᑭᑐᐃᓐᓈᕐᓯᒪᔪᓂᒃ 
ᐊᔾᔨᒌᓐᖏᑦᑐᓃᓐᖔᖅᑐᓂᒃ ᒥᐊᓕᒐᒃᑯᑦ ᐅᓇᑕᖅᑐᒃᓴᔭᖏᓐᓂᒃ ᐅᑭᐅᖅᑕᖅᑐᒥ. 
ᑕᒪᓐᓇ ᐊᒃᑐᐃᓂᓕᒻᒪᕆᐊᓘᓚᐅᖅᑐᖅ ᐋᓐᓂᐊᓕᖃᑦᑕᕐᓂᐅᔪᓂᒃ ᖃᓂᒻᒪᓯᕐᓂᒃ 
ᐊᐃᑦᑐᕐᓘᑕᐅᒍᓐᓇᖅᑐᓂᒃ, ᐊᑦᑕᓇᕐᓂᓴᒻᒪᕆᐊᓘᔪᓂᒃ ᕿᑭᖅᑖᓗᖕᒥᐅᓄᑦ 
ᖃᓪᓗᓈᓄᑦ ᐸᓚᕐᓂᕐᓴᐅᓪᓗᓂ. 1940-ᖏᓐᓂ ᑕᑯᓇᓚᐅᖅᑐᖅ ᖁᑦᓯᑐᒻᒪᕆᐊᓘᔪᒥᒃ 
ᑐᖁᕋᖃᑦᑕᕐᓂᕆᔭᖏᓐᓂᒃ ᐃᓄᐃᑦ ᖃᓂᒪᓐᓈᓗᐃᑦ ᐋᓐᓂᐊᓃᑦ ᐊᓇᕋᓚᓐᓇᑦ/
ᒥᕆᕿᓐᓇᑦ/ᓄᕙᓐᓇᑦ, ᐳᕙᒃᑯᑦ ᐃᒪᖃᕐᓃᑦ, ᕿᒥᕐᓗᒃᑯᑦ ᐃᒪᖃᕐᓃᑦ, ᐃᓗᖅᑯᑦᑕᐅᔪᑦ 
ᐅᑎᕐᓇᓂᒃᑯᑦ, ᐅᕕᓂᓪᓘᓐᓃᑦ ᐊᒻᒪᓗ ᐳᕙᓪᓗᓐᓃᑦ.

ᑲᓇᑕᐅᑉ ᒐᕙᒪᖓ ᐅᖃᐅᔾᔨᓚᐅᖅᑐᖅ ᒥᐊᓕᒐᒃᑯᑦ ᐅᓇᑕᖅᑐᒃᓴᔭᖏᓐᓂ 
ᐃᖢᐊᕐᓴᐃᔾᔪᑎᖃᖁᔨᓪᓗᓂ ᐃᖅᑲᓇᐃᔭᖅᑎᓕᒫᖏᓐᓄᑦ, 
ᐃᓚᒋᔭᐅᓪᓗᑎᒃ ᐃᖅᑲᓇᐃᔭᖅᑐᑦ ᐃᓄᐃᑦ. ᓇᓗᓕᕈᑕᐅᓕᓚᐅᖅᑐᖅ 
ᑐᑭᓕᐅᖅᑕᐅᓯᒪᑦᓯᐊᓐᖏᓗᐊᓚᐅᕐᓂᖓᓄᑦ ᑕᐃᒎᓯᖅ ᑐᑭᖓᓂᒃ 
“ᐃᖅᑲᓇᐃᔭᖅᑐᑦ” ᐊᒻᒪᓗ ᐃᓚᒥᓐᓂᒃ ᐊᐅᓪᓚᖃᖃᑦᑕᕐᓂᖏᓐᓄᑦ ᐃᓄᐃᑦ ᐊᖑᑏᑦ 
ᐅᓇᑕᖅᑐᒃᓴᔭᖃᕐᕕᖕᓄᑦ ᐊᒻᒪᓗ ᓈᓚᕝᕕᖕᓄᑦ ᐃᖅᑲᓇᐃᔮᑦᓴᕐᓯᐅᕆᐊᖅᑐᑎᒃ. ᑕᐃᒪᓕ 
ᑭᓇᑐᐃᓐᓇᖅ ᖃᓂᒋᔮᓂ ᓄᓇᖃᓚᐅᐱᓪᓚᑦᑐᖅ ᐃᖢᐊᕐᓴᖅᑕᐅᒋᐊᖃᓕᕋᐃᒻᒪᑦ, 
ᑖᒃᑯᐊ ᐅᓇᑕᖅᑐᒃᓴᑦ ᑕᕝᕙᓂᒥᐅᑦ ᐃᖢᐊᕐᓴᐃᔨᖓ ᐃᖢᐊᕐᓴᕐᓗᒍ 
ᑭᓯᐊᓂᐅᒋᐊᖃᖅᑐᕇᓐᓇᓚᐅᖅᑐᑦ ᐊᔪᕐᓇᖏᓐᓂᖓᒍᑦ, ᐱᓗᐊᖅᑐᒥ 
ᑕᒫᓃᖃᑕᐅᑎᓐᓇᒋᑦ ᑲᓇᑕᒥ ᐃᓄᖕᓄᑦ ᑭᒃᑯᑐᐃᓐᓇᕐᓄᑦ ᐃᖢᐊᕐᓴᐃᕖᑦ ᐊᒻᒪᓗ 
ᐃᖢᐊᕐᓴᐃᔾᔪᑏᑦ.

ᖁᐊᖅᓵᓇᓐᖏᓚᖅ ᒥᐊᓕᒐᒃᑯᑦ ᐅᓇᑕᖅᑐᒃᓴᔭᖏᑦ, ᐊᒻᒪᓗ 
ᓇᑭᑐᐃᓐᓈᕐᓯᒪᔪᑦ ᐱᕙᓪᓕᐊᔪᓕᕆᔩᑦ ᐅᓇᑕᖅᑐᒃᔭᖃᕐᕕᖕᓄᑦ ᐳᓛᕆᐊᖃᑦᑕᖅᑐᑦ 
ᖃᐅᔨᒃᑲᐃᖃᑦᑕᓕᓚᐅᕐᒪᑕ ᐃᖢᐊᕐᓴᐃᔾᔪᑎᓂᒃ ᐱᑕᖃᓗᐊᓐᖏᓐᓂᖓᓂᒃ 
ᑕᒫᓂ ᓄᓇᖓᓂ. ᖃᕿᐊᕐᓯᓂᖏᑦ ᐃᓱᒫᓘᑕᐅᒐᔪᓚᐅᖅᑐᑦ ᐃᖢᐊᕐᓴᐃᔾᔪᑎᓂᒃ 
ᐱᑕᖃᓗᐊᓐᖏᓐᓂᖓᓂᒃ ᐳᕙᓪᓗᓂᕐᒧᑦ ᐊᒻᒪᓗ ᖃᓂᒻᒪᓯᕐᓄᑦ/ᐋᓐᓂᐊᓄᑦ 
ᒪᒥᓴᕋᑦᓴᓄᑦ, ᓲᕐᓗ ᐅᕕᓂᓪᓗᓐᓂᖅ. ᐃᓚᖓᓂ, ᒥᐊᓕᒐᒃᑯᑦ ᐅᓇᑕᖅᑐᒃᔭᖏᑦ 
ᐃᖢᐊᕐᓴᐅᑎᓂᒃ ᖃᖓᑕᔫᒃᑯᑦ ᐸᔪᓚᐅᖅᑐᑦ ᓴᓪᓖᑦ ᓄᓇᖓᓄᑦ ᖃᐅᔨᒐᒥ 

ᖁᐊᖅᓵᓇᖅᑐᒃᑰᕈᑕᐅᓂᖓᓂᒃ ᕿᒥᕐᓗᒃᑯᑦ ᐃᒪᖃᖃᑦᑕᖅᑐᐊᓗᖕᓂᒃ. ᓯᓚᕐᔪᐊᓕᒫᒥ 
ᖃᐅᔨᔭᐅᒍᑎᒃ ᑲᓐᖑᑦᓯᒍᒪᓐᖏᒧᑦ, ᑲᓇᑕ ᒐᕙᒪᖓ ᖃᐅᔨᔭᐅᒍᒪᓪᓚᑦᑖᓂᕐᒥᓄᑦ 
ᑲᒪᒋᐊᓯᓚᐅᖅᑐᑦ ᑕᑯᓐᓇᖅᑕᐅᒍᒪᓪᓗᑎᒃ ᐃᑲᔪᕐᓂᕐᒥᓂᒃ ᐃᓄᖕᓂᒃ. ᓄᓇᑦᓯᐊᖅ 
ᒐᕙᒪᖓ ᓴᒃᑯᐃᔪᒥᓂᒻᒪᕆᐅᑎᓪᓗᒋᑦ ᐊᖏᔪᒻᒪᕆᒻᒥᒃ ᓯᓚᕐᔪᐊᒥ ᐃᓱᒫᓗᒋᔭᐅᔪᒥᒃ 
ᐃᖢᐊᕐᓴᐃᔾᔪᑎᓂᒃ ᐃᑲᔪᖅᑕᐅᑦᓯᐊᓐᖏᓗᐊᕐᓂᖏᓐᓂᒃ ᐅᑭᐅᖅᑕᖅᑐᒥ, ᒐᕙᒪᑐᖃᒃᑯᑦ 
ᖃᐅᔨᓴᕐᐹᓪᓗᓕᓚᐅᖅᑐᑦ. 1943-ᒥ ᒐᕙᒪᑐᖃᒃᑯᑦ ᓴᖅᑮᓚᐅᖅᑐᑦ ᐅᓂᒃᑳᒥᒃ 
ᐃᓱᓕᒍᑎᖃᖅᑐᑎᒃ ᐃᖢᐊᕐᓴᐃᔾᔪᑎᖃᖅᑎᑕᐅᑦᓯᐊᓐᖏᓗᐊᕐᓂᖏᓐᓂᒃ ᐃᓄᐃᑦ 
ᐱᔾᔪᑎᖃᖅᑎᑦᓯᓪᓗᑎᒃ ᐅᖓᓯᓐᓂᖏᓐᓄᑦ ᐊᒻᒪᓗ ᐅᖓᓯᑦᑐᒥᐅᑕᐅᓂᖏᓐᓄᑦ 
ᐊᖅᑯᑎᕐᔪᐊᖃᓐᖏᒻᒪᑦ ᐅᑭᐅᖅᑕᖅᑐᖅ ᐊᒻᒪᓗ ᑕᕝᕗᓐᖓᖓᔪᑦ ᐊᑲᐅᓐᖏᓪᓕᐅᕈᑏᑦ 
ᐃᖏᕐᕋᔾᔪᑎᓕᕆᓂᕐᒧᑦ. ᑕᒪᒃᑯᐊᖑᒐᓗᐊᖅᑎᓪᓗᒋᑦ ᐊᑐᓕᖁᔨᔾᔪᑎᓕᐊᖑᔪᑦ 
ᐅᓂᒃᑳᓂ, ᒐᕙᒪᒃᑯᑦ ᐊᖓᔪᖅᑲᐅᑎᖏᑦ ᓱᓕ ᐊᖏᖃᑎᖃᓚᐅᓐᖏᑦᑐᑦ 
ᖃᓄᐃᓕᐅᕆᐊᖃᕐᒪᖔᕐᒥᒃ ᐋᖅᑭᑦᓯᒪᒍᑎᒃᓴᓂᒃ ᐋᖅᑭᒍᑎᒃᓴᓂᒃ ᖃᓄᐃᓐᓂᐅᔪᒧᑦ 
ᐊᒻᒪᓗ ᖃᓄᑎᒋ ᑎᑭᐅᑎᓯᒪᔭᕆᐊᖃᕐᒪᖔᑕ ᒐᕙᒪᒃᑯᑦ ᐱᓇᓱᐊᕆᐊᓕᖏᑦ 
ᐃᖢᐊᕐᓴᐃᔾᔪᑎᖃᖅᑎᑦᓯᓂᕐᒥᓂᒃ. 

ᑭᖑᓂᐊᒍᑦ 1945

1945-ᒥ ᒪᕐᕈᐃᓐᓇᐅᑎᓪᓗᒋᑦ ᐋᓐᓂᐊᕐᕖᒃ ᐊᐅᓚᔫᒃ ᓄᓇᓕᒫᕌᓗᐊᓂ 
ᐅᓪᓗᒥᐅᓕᖅᑐᑦ ᓄᓇᕗᒻᒥ (ᐃᑦᓯᕋᕐᔪᐊᒃᑯᑦ ᐋᓐᓂᐊᕐᕕᖓ ᐃᒡᓗᓕᒑᕐᔪᒻᒥ 
ᐊᒻᒪᓗ ᓘᑲᓯ ᐃᔾᔪᕐᓇᐃᑦᑐᖅ ᐋᖕᓕᑲᒃᑯᑦ ᐋᓐᓂᐊᕐᕕᖓ ᐸᓐᓂᖅᑑᒥ), 
48-ᑐᐃᓐᓇᐅᓚᐅᖅᑐᑦ ᐃᓪᓖᑦ 3,700-ᓄᑦ ᐃᓄᖕᓄᑦ. ᑕᐃᑦᓱᒪᓂ ᐊᕐᕌᒍᒥ, ᐃᓛᒃ, 
ᑲᒪᒋᔭᒃᓴᕆᔭᐅᔪᑦ ᐱᓕᕆᐊᒃᓴᖏᑦ ᐃᓗᓯᖏᓐᓄᑦ ᐊᓪᓚᖓᔪᑦ ᐊᒻᒪᓗ ᐃᓄᐃᑦ 
ᓄᒃᑎᖅᑕᐅᓚᐅᖅᑐᑦ ᑲᓇᑕᒥ ᐃᖢᐊᕐᓴᐃᔾᔪᑎᓕᕆᔨᕐᔪᐊᒃᑯᑦ ᐃᓄᓕᕆᔨᒃᑯᓪᓗ 
ᐱᓕᕆᕝᕕᐊᓄᑦ. ᓄᒃᑎᖅᑕᐅᓚᐅᖅᑎᓪᓗᒍ ᐱᓕᕆᐊᒃᓴᖅ ᐃᖢᐊᕐᓴᐃᔾᔪᑎᓄᑦ 
ᑲᓇᑕᒥ ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᕝᕕᐊ ᐊᑑᑎᖃᓚᐅᖅᑐᖅ 
ᑐᑭᓯᓇᑦᓯᐊᖅᑐᒥᒃ ᐱᓂᐊᕐᓂᕋᐅᑎᓕᐊᖑᔪᒧᑦ ᓄᖅᑲᖅᑎᑕᐅᕙᓪᓕᐊᖁᓪᓗᒍ 
ᐳᕙᓪᓗᓐᓂᖅ ᓄᓇᖃᖅᑳᕐᓯᒪᔪᓂ, ᐃᓚᒋᔭᐅᓪᓗᑎᒃ ᐃᓄᐃᑦ. 1939-ᒥ, ᒐᕙᒪᒃᑯᑦ 
ᓈᓴᐃᔾᔪᑎᖏᑎᒍᑦ ᓴᖅᑭᔮᖅᑎᑦᓯᓚᐅᖅᑐᑦ ᐳᕙᓪᓗᓂᕐᒧᑦ ᑐᖁᕋᓚᕐᓂᖏᓐᓂᒃ 
314 ᐃᓄᐃᑦ 100,000-ᓂᒃ ᑕᑯᒋᐊᕐᓗᒋᑦ 53 ᑖᒃᑯᓇᓐᖓᑦ 100,000-ᓂᒃ 
ᐊᓯᓕᒫᖏᓐᓂ ᑲᓇᑕᒥ. ᓈᓴᐅᑏᑦ ᖃᐅᔨᓴᕈᑎᒥᓂᕐᓂᒃ ᖁᑉᕙᐸᓪᓕᐊᑐᐃᓐᓇᓚᐅᕐᖅᑐᑦ, 

ᐊᒻᒪᓗ ᐱᓂᕐᐸᐅᓚᐅᖅᑐᖅ 1940 ᐱᒋᐊᕐᓂᖏᓐᓂ. 1946-ᒥ, ᐳᕙᓪᓗᓐᓂᖅ 
ᖁᑉᕙᓯᓐᓂᕐᐸᐅᓚᐅᖅᑐᖅ ᑐᖁᕋᕈᑕᐅᔪᓂ ᐊᒻᒪᓗ ᖃᓂᒪᓐᓇᕐᓂ ᐅᑭᐅᖅᑕᖅᑐᒥ. 
ᐳᕙᓪᓗᓐᓂᖅ ᑲᓇᑕᓕᒫᒥ ᐃᓱᒫᓗᒋᔭᐅᖃᑦᑕᕐᓯᒪᔪᖅ ᑕᐃᒪᓐᖓᓂᒃ ᓯᕗᓪᓕᕐᒥ 
ᓯᓚᕐᔪᐊᒥ ᐅᓇᑕᕕᔾᔪᐊᓂᖅᑕᖃᓚᐅᖅᑎᓪᓗᒍ, ᑲᒪᒋᔭᐅᒋᐊᓚᐅᕐᓯᒪᓐᖏᑦᑐᖅ 
ᐳᕙᓪᓗᓐᓂᕆᕙᑦᑕᖓ ᐃᓄᐃᑦ. ᐊᑦᓱᕈᓐᓇᑐᒃᑰᖃᑦᑕᕐᓯᒪᓂᖓ ᒐᕙᒪᑦ ᑮᓇᐅᔭᑎᒍᑦ 
ᐊᒻᒪᓗ ᐊᒃᑐᐃᓂᕆᓚᐅᖅᑕᖓ ᐊᑦᓱᕉᓐᓂᖓᓂᖅ ᓯᓚᕐᔪᐊᓕᒫᒥ ᑲᑕᑦᓯᒪᓂᕐᒧᑦ 
ᑕᐃᒪᐃᒍᑕᐅᓗᐊᓐᖑᐊᓚᐅᕐᒥᔪᖅᑕᐅᖅ. 1945-ᒥ, ᒐᕙᒪᑦ ᓴᖅᑮᓚᐅᖅᑐᑦ ᖃᐅᔨᒪᔨᑕᕐᓂᒃ 
ᑲᑎᒪᔨᕋᓛᓂᒃ ᐊᐅᓚᑕᐅᓂᖏᓐᓄᑦ ᐳᕙᓪᓗᓕᑦᑕᐃᓕᒪᒍᑎᒃᓴᓪᓗ ᐊᓪᓚᓄᑦ. 
ᐋᖅᑭᑦᑕᐅᓪᓗᓂ ᖃᐅᔨᓇᓱᐊᕈᑕᐅᓂᐊᖅᑐᖅ ᓴᖅᑭᐅᒫᓂᑦᑐᓄᑦ ᐱᓇᓱᐊᕈᑕᐅᕙᑦᑐᓄᑦ 
ᓇᓗᓇᐃᕐᓯᓂᕐᒥᒃ, ᒪᒥᓴᐃᓂᕐᒥᒃ, ᐊᒻᒪᓗ ᐳᕙᓪᓗᑦᑐᒥᓂᕐᓄᑦ ᐃᑲᔪᖅᑕᐅᔾᔪᑎᒃᓴᑦ 
ᑲᒪᒋᔭᐅᒋᐊᓕᖕᓄᑦ, ᐊᒻᒪᓗ ᐋᖅᑭᒋᐊᕈᑎᒃᓴᓕᐅᖅᑐᑎᒃ ᐊᒻᒪᓗ ᐊᑐᕐᓂᓕᖕᓂᒃ 
ᐋᖅᑭᑦᓱᐃᓪᓗᑎᒃ ᑲᔪᓯᒍᑎᒃᓴᖏᓐᓂᒃ ᑖᒃᑯᐊ ᐱᓇᓱᐊᒐᑦᓴᓕᐊᖑᓯᒪᔪᑦ ᖃᓂᒻᒪᓯᕐᒥᒃ 
ᐅᓇᑕᐅᑎᒃᓴᑦ. ᑲᑎᒪᔨᕋᓛᑦ ᐋᖅᑭᑦᓱᐃᓚᐅᖅᑐᑦ ᒐᕙᒪᑦ ᐊᑐᖃᑦᑕᖅᑕᖏᑎᒍᑦ 
ᐳᕙᓪᓗᓂᕐᒧᑦ ᐊᑲᐅᓐᖏᓪᓕᐅᕈᑕᐅᓂᖓᓂᒃ ᐊᓂᒍᐃᖁᓪᓗᒋᑦ ᐃᖢᐊᕐᓴᐃᔨᒻᒪᕇᑦ, 
ᑕᑯᓐᓇᖅᑕᐅᓐᖏᖔᖅᑐᓂ ᐃᓅᓯᕐᒥ-ᒪᑭᒪᒍᑎᒃᓴᑦ ᐋᖅᑭᓱᖅᑕᐅᒋᐊᖃᕐᓂᖏᑦ. 

1946-ᒥ, ᑲᓇᑕᒥ ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᕝᕕᐊ 
ᓴᖅᑮᓚᐅᖅᑐᑦ ᐊᓪᓚᐃᑦ ᐊᒻᒪᓗ ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ 
ᐃᑲᔪᖅᑕᐅᒍᑎᖏᑦ (INHS) ᐊᒻᒪᓗ ᑎᒃᑯᐊᖅᑕᐅᓗᓂ ᑖᒃᑕ ᐴᓯ ᒧᐊ ᐊᖓᔪᖅᑳᒧᑦ. 
ᑖᓐᓇ ᐋᖅᑭᒋᐊᕈᑎ ᓴᖅᑭᖅᑕᐅᓚᐅᖅᑐᑦ ᐅᓄᖅᑐᑦ ᐱᔾᔪᑕᐅᓪᓗᑎᒃ, ᐃᓚᒋᔭᐅᓪᓗᓂ 
ᐃᓐᓃᓯᒪᓂᖅ ᐅᑭᐅᖅᑕᖅᑑᑉ ᓄᓇᖓᓂᒃ ᐃᓱᒫᓘᑕᐅᔪᒥᒃ ᑖᒃᑯᓇᓐᖔᕐᓯᒪᔪᖅ 
ᒥᐊᓕᒐᒃᑯᓃᓐᖔᖅᑐᑦ ᐊᒥᓲᓗᐊᓕᕐᓂᖏᓐᓄᑦ ᐅᑭᐅᑕᖅᑐᒥ, ᑲᓐᖑᓱᓕᖅᑐᑎᒃ 
ᓯᓚᕐᔪᐊᓕᒫᒥ ᖃᐅᔨᒪᔭᐅᓂᕆᓕᓚᐅᖅᑕᖓᓂᒃ ᐃᓱᒫᓘᑕᐅᓪᓗᓂ ᖃᓄᐃᓐᓂᕆᔭᖏᑦ 
ᐃᓄᐃᑦ ᐃᓗᓯᕐᒥᑎᒍᑦ, ᐊᒻᒪᓗ ᐊᔪᐃᓈᕆᔭᐅᕙᓪᓕᐊᑐᐃᓐᓇᕐᓂᖓᓄᑦ 
ᑲᓇᑕᒥ ᐃᖢᐊᕐᓴᐃᔨᓄᑦ ᐅᑭᐅᖅᑕᖅᑐᒦᑦᑐᓄᑦ ᐊᐃᕙᔾᔪᑎᖃᖅᑐᑎᒃ 
ᑐᖅᑲᑕᕐᕕᓕᐅᕆᐊᖃᕐᓂᖏᓐᓂᒃ ᐱᔨᑦᓯᕋᐅᑎᓄᑦ. ᐋᖅᑭᒋᐊᕈᑕᐅᓪᓗᓂ 
ᓇᓗᓇᐃᕐᓯᒍᑕᐅᓚᐅᖅᑐᖅ ᐊᓯᔾᔨᕈᑎᒃᓴᖅ ᐃᓘᓐᓈᒍᑦ ᐊᑐᐊᒐᖏᓐᓄᑦ, 
ᐊᑐᖅᑕᐅᓚᑦᑖᖅᑐᖅ, ᑭᖑᕝᕕᖅᑕᐅᓪᓗᑎᒃ ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ 
ᐃᑲᔪᖅᑕᐅᒍᑎᖏᓐᓄᑦ ᓯᕗᓪᓕᐅᓚᐅᖅᑐᓂᒃ ᐊᐅᓚᑦᓯᔨᓂᒃ, ᑕᕝᕙᓐᖔᕐᓯᒪᓂᕋᖅᑕᐅᔪᖅ 
ᑲᒪᒋᔭᐅᓯᒪᓐᖏᓐᓂᖓ, ᐃᓱᒪᓕᐅᕈᑕᐅᓯᒪᓐᖏᓐᓂᖓ ᐊᒻᒪᓗ ᑮᓇᐅᔭᖅᑑᑎᒃᓴᓂᒃ 
ᐊᒥᒐᕐᓯᒍᑕᐅᓂᖓ.

ᓯᕗᓪᓕᕐᐹᖓᓂ ᐊᕐᕌᒍᒥ, ᐅᑭᐅᖅᑕᖅᑐᒥ ᐋᓐᓂᐊᖅᑐᓕᕆᓂᕐᒧᑦ 

ᐃᑲᔪᖅᑕᐅᒍᑎᖏᑦ ᐊᑐᓚᐅᖅᑐᑦ $28,620 ᐃᓄᐃᑦ ᖃᓄᐃᓐᓂᖏᓐᓄᑦ ᐃᓗᓯᕐᒥᑎᒍᑦ 
ᐅᑭᐅᖅᑕᖅᑑᑉ ᑲᓇᓐᓈᓂ. ᐃᓄᓕᒫᖏᓐᓄᑦ 6,000-ᖏᓐᓃᑦᑐᓄᑦ, ᑲᑎᓐᓂᖃᓕᖅᑐᓂ 
$4.77 ᐃᓄᒃ ᐊᑕᐅᓯᖅ, ᑖᓐᓇ ᒥᑭᔪᒻᒪᕆᐊᓗᒃ ᑕᑯᓗᒋᑦ ᐊᑐᖅᑕᐅᖃᑦᑕᓲᖑᓚᐅᖅᑐᑦ 
ᑕᐃᑦᓱᒪᓂ. ᑕᐃᒪᓐᖓᑦ ᐱᒋᐊᕐᓂᖓᓂᒃ, ᐅᑭᐅᖅᑕᖅᑐᒥ ᐋᓐᓂᐊᖅᑐᓕᕆᓂᕐᒧᑦ 
ᐃᑲᔪᖅᑕᐅᒍᑎᖏᑦ ᑲᒪᐃᓐᓇᓚᐅᖅᑐᑦ ᑕᑯᓐᓇᒐᐅᓗᐊᑦᑕᐃᓕᒪᑎᑦᓯᓪᓗᑎᒃ 
ᐃᓄᖕᓄᑦ ᖃᐅᔨᒪᖁᓇᒋᑦ ᐱᔪᓐᓇᐅᑎᖃᕐᓂᕐᒥᓂᒃ ᐃᓱᒪᕐᓱᕈᓐᓇᐅᑎᓂᒃ 
ᐊᒻᒪᓗ ᑭᒡᓕᖃᓐᖏᑦᑐᓂᒃ ᐃᖢᐊᕐᓴᐃᔾᔪᑎᓄᑦ ᐋᓐᓂᐊᕐᕕᓕᐊᖃᑦᑕᓂᕐᒧᓪᓗ 
ᐃᑲᔪᖅᑕᐅᒍᑎᒃᓴᓂᒃ ᐊᒻᒪᓗ ᒐᕙᒪᓂᒃ ᑮᓇᐅᔭᖃᖅᑎᑕᐅᒍᑏᑦ ᑭᒡᓕᖃᓐᖏᓐᓂᖏᓐᓂᒃ. 
ᑎᑎᕋᓚᐅᖅᑕᖏᓐᓂ ᑐᑭᒧᐊᒃᑎᑦᑎᔨ ᐅᑭᐅᖅᑕᖅᑐᒨᖓᔪᓂᒃ ᐊᒻᒪᓗ ᓄᓇᓕᕆᔨᒃᑯᑦ 
ᐅᑭᐅᖅᑕᖅᑐᒨᖓᔪᓂᒃ ᐊᒻᒪᓗ ᑲᓇᑕᒥ ᓄᓇᒦᓐᖓᖅᑐᓕᕆᔨᒃᑯᑦ ᑖᒃᑕ ᒧᐊ ᐃᒫᒃ 
ᑎᑎᕋᓚᐅᖅᑐᖅ,” ᐃᖢᐊᕐᓴᐃᔾᔪᑎᓄᑦ ᐊᒻᒪᓗ ᐋᓐᓂᐊᕕᖕᒥ ᐃᖢᐊᕐᓴᖅᑕᐅᒍᑏᑦ 
ᒐᕙᒪᓂᒃ ᐊᑭᓕᖅᑐᒐᐅᔪᑦ ᑕᒪᒃᑯᐊ [ᐃᓄᐃᑦ] ᐊᔪᐃᓐᓈᕆᒋᐊᖃᓐᖏᑕᖏᑦ 
ᐱᔪᓐᓇᐅᑎᖃᕐᕕᒋᓂᕋᕐᓗᒋᑦ. ...…[ᑖᒃ]ᑯᐊ ᑮᓇᐅᔭᖁᑎᕗᑦ ᑭᒡᓕᖃᓐᖏᓐᓂᖏᓐᓂᒃ 
ᐊᒻᒪᓗ ᑐᓂᐅᖅᑲᖅᑕᐅᒋᐊᖃᕐᓂᖏᓐᓂᒃ ᐊᔪᕐᓇᖏᓐᓂᓕᒫᖓᒍᑦ ᐊᑐᕋᑦᓴᐅᖁᓪᓗᒋᑦ 
ᑕᐃᒃᑯᓄᖓᑐᐊᖅ ᐱᔭᕆᐊᖃᓪᓚᑦᑖᖅᑐᓄᑦ.” ᖃᐅᔨᒪᔾᔪᑎᒃᓴᒥᒃ ᓴᖅᑭᔮᖅᑐᖃᓐᖏᑦᑐᖅ, 
ᐃᓛᒃ, ᐃᓄᐃᑦ ᓂᕆᐅᖕᓂᖏᑦ ᖁᑦᓯᑐᒻᒪᕆᐅᓚᐅᖅᑐᑦ ᖃᓄᐃᑦᑐᓂᒃ 
ᐃᖢᐊᕐᓴᐃᔾᔪᑎᓂᒃ ᒪᓂᒪᑎᑕᐅᓇᔭᕐᒪᖔᑕ ᒪᓂᒪᑎᑕᐅᒍᓐᓇᕐᒪᖔᑕᓘᓐᓃᑦ. 
ᐅᖃᐅᓯᖃᕋᓱᐊᖅᑑᔮᖅᑐᖅ ᓇᓗᓇᐃᕐᓯᑲᓐᓂᕈᑕᐅᓂᐊᖅᑐᓂᒃ ᐃᖅᑲᓇᐃᔭᖅᑏᑦ 
ᑮᓇᐅᔭᖃᓗᐊᓐᖏᓂᕐᒥᒃ ᐱᖕᒪᕆᐅᑎᒃᓯᖁᔭᐅᓪᓗᑎᒃ. 

ᒐᕙᒪᒃᑯᑦ ᖁᔭᓈᓚᐅᖅᑐᑦ ᐋᓐᓂᐊᕐᕕᓕᐅᒍᒪᒍᓐᓃᕐᓱᑎᒃ ᕿᑭᖅᑖᓗᖕᒥ 
ᓄᓇᒋᔭᐅᕙᑦᑐᓂᒃ ᐋᓐᓂᐊᕐᕕᐊᓛᑕᖃᕐᓂᖏᓐᓄᑦ ᑭᓐᖓᕐᓂ ᑭᒻᒥᕈᒻᒥᓗ 
ᑲᒪᒋᔭᐅᔫᓐᓂᒃ ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑎᖏᑎᒍᑦ 
(INHS). ᐃᖅᑲᓇᐃᔭᖅᑎᖏᑦ ᐋᓐᓂᐊᕐᕕᐊᓛᓐᓂ ᓇᓗᓇᐃᕐᓯᑉᐸᑕ 
ᑲᒪᒋᔭᐅᔭᕆᐊᓕᖕᓂᒃ ᐃᖢᐊᕐᓴᐃᔨᓪᓚᑦᑖᓄᑦ, ᐃᓄᐃᑦ ᐊᐅᓪᓚᖅᑎᑕᐅᖃᑦᑕᓚᐅᖅᑐᑦ 
ᖃᖓᑕᔫᒃᑯᑦ ᖃᓪᓗᓈᓄᑦ, ᐱᓗᐊᖅᑐᒥ ᑯᐸᐃᒃᒧᑦ. ᐊᑐᖅᑕᐅᖃᑦᑕᓕᖅᑎᓪᓗᒍ, 
ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑎᒃᑯᑦ (INHS) 
ᐋᓐᓂᐊᕐᕕᐊᓛᒃ ᒪᓂᒪᑎᑦᓯᖃᑦᑕᓕᓚᐅᖅᑐᑦ ᐃᖢᐊᕐᓴᐅᑎᓪᓚᑦᑖᑎᒍᑦ ᐊᒻᒪᓗ 
ᐊᖏᓪᓕᕙᓪᓕᖅᑐᓂ ᐃᓚᓕᐅᑎᒻᒪᕆᑦᑐᑎᒃ ᐋᓐᓂᐊᕐᕕᐊᓛᓂᒃ ᐃᖃᓗᓐᓂ 
(1955), ᓴᓂᕋᔭᒃ (1957), ᐃᖃᓗᑦᑑᑦᑎᐊᖅ (1958), ᐊᒻᒪᓗ ᑰᔾᔪᐊᕌᐱᒃ (1962). 
ᐃᓛᒃ ᐃᒪᐃᒐᔪᓚᐅᕐᒪᑦ, ᒪᕐᕉᓐᓂᒃ ᐱᖓᓱᓂᓪᓘᓐᓃᑦ ᐋᓐᓂᐊᓯᐅᖅᑎᖃᖅᑐᑎᒃ 
ᐋᓐᓂᐊᕐᕕᐊᓛᑦ, ᐃᓛᓐᓂᒃᑯᑦ, ᓄᓇᓕᓐᓂ ᐊᔪᕆᖅᑐᐃᔨᒥᒃ ᐸᓖᓯᒥᓪᓘᓐᓃᑦ 

ᐊᐅᓚᑦᓯᔨᖃᖃᑦᑕᓚᐅᖅᑐᑦ. ᐅᖓᓯᓐᓂᕐᓴᓂ ᐱᓗᐊᖅᑐᒥ, ᐋᓐᓂᐊᓯᐅᖅᑏᑦ 
ᐃᖢᐊᕐᓴᐃᔨᐅᓚᐅᖅᑐᑦ ᖃᓂᒻᒪᓯᕐᓄᑦ/ᐋᓐᓂᐊᓄᑦ ᖃᓄᐃᑦᑐᑐᐃᓐᓇᕐᓄᑦ, 
ᑲᒪᒋᖃᑦᑕᓚᐅᖅᑕᖏᑕ ᐃᓚᖏᑦ ᑭᒍᓐᓂᐊᖅᑎᐅᓪᓗᑎᒃ, ᐃᓱᒪᓕᕆᔨᐅᓪᓗᑎᒃ, 
ᐃᓅᓯᓕᕆᔨᐅᓪᓗᑎᒃ, ᓯᖓᐃᔪᓕᕆᔨᐅᓪᓗᑎᒃ ᐱᐊᕋᖅᑖᖅᑐᒥᓂᕐᓂᓪᓗ, ᓄᓇᓕᖕᓂ 
ᐋᓐᓂᐊᕕᖕᒥ ᖃᐅᔨᓴᖅᑎᐅᓪᓗᑎᒃ ᖃᐅᔨᓇᓱᐊᖅᑕᐅᔪᓂᒃ, ᐊᒻᒪᓗ ᐊᐅᖏᕐᓯᕕᖕᓂ 
ᖃᐅᔨᓴᖅᑕᐅᒋᐊᓕᖕᓂᒃ ᐃᓚᒋᔭᐅᓪᓗᓂ ᑕᕐᕋᖅᑐᕆᐊᓕᖕᓂᒃ ᐊᔾᔨᓕᐅᕆᔨᐅᓂᖅ. 
ᐅᓄᕐᓂᕐᓴᓂᒃ ᐃᓄᓕᖕᓂ ᓄᓇᓕᖕᓂ, ᐋᓐᓂᐊᓯᐅᖅᑏᑦ ᖃᐅᔨᓴᖃᑦᑕᓚᐅᖅᑐᑦ 
ᐋᓐᓂᐊᕐᕕᓕᐊᕐᓯᒪᔪᓂᒃ ᐊᒻᒪᓗ ᖃᐅᔨᓇᓱᐊᖃᑦᑕᖅᑐᑎᒃ ᐋᓐᓂᐊᖏᓐᓂᒃ, 
ᐊᒻᒪᓗ ᐃᖢᐊᕐᓴᐃᔨᒻᒪᕆᖕᓄᑦ ᑎᑭᖃᑦᑕᖅᑐᓄᑦ ᐅᖃᖃᑎᖃᖃᑦᑕᕐᓱᑎᒃ 
ᖃᓄᐃᑦᑑᔪᒥᒃ. ᓲᕐᓗ ᐊᔾᔨᐅᑎᓪᓗᒍ, ᐋᓐᓂᐊᓯᐅᖅᑎᖏᑦ ᐅᖁᒪᐃᓐᓂᓂᐊᕐᕕᖕᒥ 
ᐃᖃᓗᓐᓂ ᖃᐅᔨᓴᖅᑳᕋᔪᖃᑦᑕᓚᐅᖅᑐᑦ ᐃᔨᓗᑦᑐᓂᒃ ᖃᐅᔨᓇᓱᐊᖅᑐᑎᒃ 
ᖃᐅᔨᓴᖅᑕᐅᖁᔭᐅᔪᓂᒃ, ᐊᒻᒪᓗ ᐃᔭᐅᑎᑖᖅᑎᑦᓯᒍᓐᓇᖅᑎᑕᐅᓪᓗᑎᒃ. 
ᑭᖑᓂᐊᒍᑦ ᖃᐅᔨᒋᐊᖅᑕᐅᑐᐃᓐᓇᖃᑦᑕᑎᓪᓗᒋᑦ ᐃᖢᐊᕐᓴᐃᔨᒻᒪᕆᓐᓄᑦ 
ᖃᐅᔨᒋᐊᖅᑕᐅᔭᕆᐊᖃᕌᖓᑕ.

ᐋᓐᓂᐊᓯᐅᖅᑏᑦ ᑎᓕᔭᐅᓯᒪᖃᑦᑕᓚᐅᕐᒥᔪᑦ ᐋᓐᓂᐊᖅᑐᓕᕆᓂᕐᒥᒃ 
ᐃᓕᓐᓂᐊᑎᑦᓯᓂᕐᒥᒃ ᑐᕌᖓᓪᓗᐊᑕᖅᑐᒥᒃ ᐃᑯᓪᓚᐅᒥᓯᒪᒍᑎᒃᓴᓄᑦ 
ᐊᐃᑦᑐᕐᓗᐃᒍᓐᓇᖅᑐᓂᒃ ᖃᓂᒻᒪᓯᕐᓂᒃ/ᐋᓐᓂᐊᓂᒃ ᐊᒻᒪᓗ ᓄᑕᖅᑲᑦ 
ᖃᓄᐃᓐᖏᓂᕐᓴᐅᒍᑎᒃᓴᖏᓐᓂᒃ. ᑲᓇᑕᐅᑉ ᒐᕙᒪᒃᑯᖏᑕ ᖃᐅᔨᓴᖅᑎᖏᑦ 
ᐅᓂᒃᑳᓚᐅᖅᑐᑦ ᓯᓚᕐᔪᐊᒥ ᐋᓐᓂᐊᖅᑐᓕᕆᓂᕐᒧᑦ ᑲᑐᔾᔨᖃᑎᒌᕐᔪᐊᓄᑦ 
“ᐋᓐᓂᐊᖃᑦᑕᕐᓂᖅ ᐊᒻᒪᓗ ᑐᖁᕋᖃᑦᑕᖅᑐᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ” 
ᓇᓗᓇᐃᕐᓯᒪᓚᐅᖅᑕᖓ: 

ᐃᖅᑲᓇᐃᔭᖅᑐᑦ ᐅᖑᒪᑦᓯᔨᐅᒋᐊᓐᖓᖅᑐᑦ ᖃᓄᐃᓐᓂᐅᔪᓂᒃ, ᐱᓗᐊᖅᑐᒥ 
ᓄᓇᖃᖅᑐᓂᒃ ᐅᖓᓯᒋᔭᓖᑦ ᐊᔪᓐᖏᑐᕐᔪᐊᓂᒃ ᐃᖢᐊᕐᓴᐃᔨᒻᒪᕆᖕᓂᒃ, 
ᒪᑭᑉᐸᓪᓕᐊᒍᑎᒃᓴᖏᓐᓂᒃ ᐃᑲᔪᖅᑕᐅᒋᐊᓖᑦ ᐃᓄᓕᒫᖏᑦ 
ᐃᓚᐃᓐᓇᖏᓐᓂᖑᓐᓃᑦ ᖃᐅᔨᒪᓂᕆᔭᐅᔪᓂᒃ ᐊᒻᒪᓗ ᐅᖑᒪᑦᓯᔾᔪᑎᒃᓴᓂᒃ 
ᐊᐃᑦᑐᕐᓘᑕᐅᖃᑦᑕᖅᑐᓂᒃ ᐋᓐᓂᐊᓂᒃ ᖃᓄᐃᓐᖏᒍᑎᒃᓴᖏᓐᓂᒃ, 
ᐊᒻᒪᓗ ᖃᐅᔨᒪᓂᕐᒥᒃ ᓯᕗᓪᓕᕐᒥ ᐋᓐᓂᖅᑐᓕᕆᓂᕐᒥᒃ ᐊᒻᒪᓗ ᐊᖏᕐᕋᒥ 
ᐸᖅᑭᔭᐅᒋᐊᓕᖕᓂᒃ.

ᐅᖃᐅᓯᖅᑕᖅ ᑕᕝᕙᓐᖔᖅᑐᖅ ᐅᑉᐱᕆᔭᐅᓕᖅᑎᑕᐅᓯᒪᒍᑕᐅᔪᒥᒃ 

ᑎᒍᒥᐊᖅᑕᐅᔪᓂᒃ ᐃᖢᐊᕐᓴᐃᔨᓄᑦ ᐃᓘᓐᓇᑲᓴᖏᓐᓄᑦ ᐃᓄᐃᑦ 
ᖃᐅᔨᒪᓗᐊᓐᖏᓐᓂᖏᓐᓂᒃ ᐃᓗᓯᕐᒥᒃ ᐊᒻᒪᓗ ᐃᖢᐊᕐᓴᐅᑎᓂᒃ.

ᐱᒋᐊᓕᓵᕐᓂᖓᓂᒃ, ᖃᓄᐃᓐᖏᑲᓐᓂᕈᑎᒃᓴᓂᒃ ᐃᓕᓐᓂᐊᖅᑎᑕᐅᓃᑦ 
ᑐᓴᐅᒪᒍᑕᐅᓪᓗᐊᑕᓚᐅᖅᑐᑦ ᑕᑯᓐᓇᖅᑕᖏᑎᒍᑦ ᑐᒃᓯᐊᕐᕖᑦ. 
ᐋᓐᓂᐊᓯᐅᖅᑏᑦ ᐃᓄᓐᓅᖓᓗᐊᓚᐅᓐᖏᒻᒪᑕ ᑲᑎᒪᑦᓯᓗᐊᖃᑦᑕᕋᑎᒃ, 
ᐊᒻᒪᓗ ᐃᓚᓕᐅᔾᔨᒐᓱᐊᖃᑦᑕᓚᐅᓐᖏᑦᑐᑦ ᐃᓄᐃᑦ ᐱᖅᑯᓯᑐᖃᖏᓐᓂᒃ 
ᖃᐅᔨᒪᓂᖏᓐᓂᓘᓐᓃᑦ ᐱᓕᕆᐊᒥᖕᓄᑦ ᐃᖢᐊᕐᓴᐃᔨᐅᓂᕐᒧᑦ ᐃᓕᓐᓂᐊᕐᓯᒪᓂᕐᒥᒍᑦ. 
ᐃᓐᓇᖅ ᐃᓚᖓ ᓇᓗᓇᐃᕐᓯᓚᐅᖅᑐᖅ ᑐᑭᓕᐅᖅᑕᐅᓯᒪᓂᖓᓂᒃ ᐊᒻᒪᓗ 
ᐊᑐᖅᑕᐅᖃᑦᑕᕐᓯᒪᓂᖓᓂᒃ ᑕᐃᑲᓐᖓᓂᑐᖄᓗᒃ ᐱᓯᒪᔪᖅ ᐋᓐᓂᐊᓯᐅᖅᑏᑦ-
ᓘᑦᑖᓕᐊᕐᓯᒪᔪᑦ ᖃᓄᐃᒍᓯᖏᓐᓂᒃ ᐃᖅᑲᐅᒪᓪᓗᓂ, “ᐋᓐᓂᐊᓯᐅᖅᑎᒧᑦ 
ᐅᖃᐅᔾᔭᐅᓚᐅᕐᓯᒪᔪᖓ ᕿᑐᕐᖓᕐᒪ ᓇᓕᐊᑐᐃᓐᓇᖅ ᖃᓂᒪᓕᕌᖓᑦ, 
ᐋᓐᓂᐊᒐᓱᒋᑦᓯᒍᒪᓘᓐᓃᑦ ᓄᑕᖅᑲᓐᓂᒃ, ᐋᓐᓂᐊᕐᕕᓕᐊᕈᑎᒃᓴᐅᑎᒋᖃᑦᑕᖁᔨᓪᓗᓂ. 
ᐱᓯᒪᑲᐃᓐᓇᓚᐅᕐᓗᓂᐅᒃ ᖃᓄᐃᒍᓐᓃᓂᕐᓴᐅᑉᐸᑦ ᐅᑎᖅᑎᓕᕐᓗᒍ.” ᐅᖃᒃᑲᓂᖅᑐᓂ, 
“ᖃᓄᐃᓕᐅᖃᑦᑕᕋᓗᐊᕐᒪᖔᖅ ᖃᐅᔨᒪᓐᖏᑕᕋ.”

1950-ᖏᓐᓂ, ᐊᔾᔨᒌᓐᖏᑦᑐᑦ ᓇᖕᒥᓂᕐᓱᖅᑐᑦ ᑎᒥᐅᔪᑦ ᐊᒻᒪᓗ ᒐᕙᒪᑦ 
ᑎᒥᖁᑎᖏᑦ ᑲᒪᖃᑕᐅᓕᓚᐅᖅᑐᑦ ᐊᔾᔨᒌᓐᖏᑦᑐᓂᒃ ᐃᖢᐊᕐᓴᐃᔾᔪᑎᓂᒃ 
ᐅᑭᐅᖅᑕᖅᑐᒥ, ᓱᒃᑲᐃᓪᓕᒍᑕᐅᓪᓗᓂ ᑕᒪᓐᓇ ᐃᖢᐊᕐᓴᐃᔾᔪᑎᓄᑦ ᓄᓇᒋᔭᐅᔪᒥ. 
ᐊᓪᓛᑦ 1952-ᒥ, ᐊᑕᐅᓯᑐᐊᖑᓚᐅᖅᑐᖅ ᐃᖢᐊᕐᓴᐃᔨ ᓄᓇᒋᔭᐅᔪᓕᒫᒥ, 
ᓘᑦᑖᑕᖃᕋᓗᐊᖅᑎᓪᓗᒍ ᐅᓇᑕᖅᑐᒃᓴᔭᒃᑯᓐᓂ ᐅᕝᕙᓘᓐᓃᑦ ᓇᖕᒥᓂᕐᓱᖅᑐᓂᒃ 
ᑳᓐᑐᓛᒃᑕᐅᓯᒪᔪᓂᒃ, ᑖᒃᑕᒋᔭᐅᓚᐅᖅᑐᖅ ᓘᑲᓯ ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖕᒥ 
ᐸᓐᓂᖅᑑᒥ. ᑮᓇᐅᔭᑦ “ᐊᒥᒐᓗᐊᓗᐊᕐᒪᑕ” ᐅᕝᕙᓘᓐᓃᑦ ᓈᖕᒪᓐᖏᓗᐊᓚᐅᕐᒪᑕ 
ᐃᓄᖏᓐᓄᑦ ᐊᒻᒪᓗ ᓄᓇᖓᓄᑦ. ᐃᖅᑲᐃᑎᑦᓯᔾᔪᑎᓕᐊᖑᓯᒪᔪᖅ ᖃᐅᔨᒪᔨᑕᑦ 
ᑲᑎᒪᔨᕋᓛᖏᓐᓄᑦ ᐅᑭᐅᖅᑕᖅᑐᒥ ᐱᕙᓪᓕᐊᓂᖓᓄᑦ ᓇᓗᓇᐃᖅᑕᐅᓚᐅᖅᑐᖅ 
1954-ᒥ ᐃᒪᐃᓕᔪᖅ “ᐃᖢᐊᕐᓴᐅᑏᑦ ᐋᓐᓂᐊᖅᑐᓕᕆᔾᔪᑏᓪᓗ ᔫᑳᓐᒥ ᐊᒻᒪᓗ 
ᓄᓇᑦᓯᐊᒥ ᐊᑦᓯᓂᕐᓴᐅᒐᔪᑦᑐᑦ ᐊᑐᖅᑕᐅᖃᑦᑕᕆᐊᖃᓲᓂ ᐊᖏᕈᑕᐅᓯᒪᔪᓂ ᑲᓇᑕᒥ.” 
ᑕᕝᕙᓂᑦᓴᐃᓐᓇᖅ ᐊᕐᕌᒍᒥ, ᑲᒪᒋᔭᐅᓇᓱᐊᕐᓂᖓᓂ ᓈᖕᒪᓐᖏᓗᐊᕐᓂᖓᓄᑦ, 
ᐅᑭᐅᖅᑕᖅᑐᒥ ᐋᓐᓂᐊᖅᑐᓕᕆᔨᒃᑯᑦ ᓴᖅᑭᖅᑕᐅᓚᐅᖅᑐᑦ ᐋᓐᓂᐊᖅᑐᓕᕆᔨᕐᔪᐊᒃᑯᑦ 
ᐃᓄᓕᕆᔨᒃᑯᓪᓗ ᐱᓕᕆᕝᕕᐊᓂᒃ ᐊᐅᓚᑦᓯᖁᓪᓗᒋᑦ ᑕᒪᐃᓐᓂᒃ 
ᐋᓐᓂᐊᖅᑐᓕᕆᓂᕐᒨᖓᔪᓕᒫᓂᒃ ᓴᖅᑭᖅᑕᐅᓯᒪᔪᒥᒃ ᑲᓇᑕᐅᑉ ᐅᑭᐅᖅᑕᖅᑐᖓᓂᒃ. 
ᑕᐃᑲᓂᑦᓴᐃᓐᓇᖅ ᐊᑕᐃᓐᓇᓂᐊᖅᑐᓂᒃ ᖃᐅᔨᒪᔨᑕᑦ ᑲᑎᒪᔨᕋᓛᖏᑦ ᐅᑭᐅᖅᑕᖅᑐᒥ 
ᐋᓐᓂᐊᖅᑐᓕᕆᓂᕐᒧᑦ ᓴᖅᑭᑕᐅᓚᐅᖅᑐᑦ “ᐱᔨᑦᓯᖅᑎᐅᓂᐊᖅᑐᑦ ᐊᐅᓚᑦᓯᔨᐅᓗᑎᒃ 

ᑎᒥᐅᔪᑦ” ᑖᒃᑯᓄᖓ ᒐᕙᒪᑐᖃᒃᑯᓐᓄᑦ ᐊᒻᒪᓗ ᐅᑭᐅᖅᑕᖅᑐᒥ ᒐᕙᒪᖓᓄᑦ. 
ᐋᓐᓂᐊᕐᕖᑦ ᑕᐃᑦᓱᒪᓂ ᐊᑭᓕᖅᓱᖅᑕᐅᓕᓚᐅᖅᑐᑦ ᑲᑐᔾᔨᖃᑎᒌᒍᑕᐅᓪᓗᑎᒃ 
ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑏᑦ ᐊᒻᒪᓗ ᐅᑭᐅᖅᑕᖅᑐᒥ 
ᒐᕙᒪᖏᓐᓄᑦ, ᐱᒋᐊᓚᐅᖅᑐᑦ 1950 ᐊᑯᓐᓂᖏᓐᓂ, ᐃᓄᓕᕆᔨᑐᖃᒃᑰᓚᐅᖅᑐᑦ 
DNA (ᒫᓐᓇ ᑕᐃᔭᐅᓂᖃᓕᖅᑐᑦ AANDC ᖃᓪᓗᓈᑎᑐᑦ ᑖᒃᑯᓇᓃᑦᑐᓂ) 
ᐊᐅᓪᓚᑎᑦᓯᖃᑦᑕᓕᓚᐅᖅᑐᑦ ᐃᖅᑲᓇᐃᔭᖅᑎᐅᓂᐊᖅᑐᓂᒃ ᐅᑭᐅᖅᑕᖅᑐᒥ 
ᐱᔨᑦᓯᕋᖅᑎᓂᒃ, ᑭᖑᓂᐊᒍᑦ ᑕᐃᔭᐅᓂᖃᖃᑦᑕᓕᓚᐅᖅᑐᑦ ᐃᓄᓕᕆᔨᒋᔭᐅᔪᑦ 
ᓄᓇᒋᔭᐅᔪᓂ, ᐃᓄᓕᕆᔨᓐᓂᕐᒥᒃ ᐃᑲᔫᓯᐊᖅᑎᑦᓯᔨᐅᕙᓚᐅᖅᑐᑦ. 

ᒪᑦᑖᕐᕕᒃ C. D. Howe

ᓄᒃᑎᖅᑕᐅᓚᐅᖅᑎᓪᓗᒍ ᐱᓕᕆᐊᒃᓴᖅ ᐃᓄᐃᑦ ᐃᓗᓯᖏᓐᓂ 
ᖃᓄᐃᓐᖏᓯᐊᕐᓂᕐᒧᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ 1945-ᒥ, ᐊᒻᒪᓗ 
ᐱᕙᓪᓕᐊᑐᐃᓐᓇᓕᖅᑎᓪᓗᒍ ᐳᕙᓪᓗᓐᓇᖅ, ᐅᑭᐅᖅᑕᖅᑑᑉ ᑲᓇᓐᓈᓂ ᒪᑦᑖᕐᕕᒃ 
ᐊᒻᒪᓗ ᐃᖢᐊᕐᓴᐃᕕᖏᑦ ᐊᑐᖅᑕᐅᓚᑦᑖᕆᐊᖃᓕᓚᐅᖅᑐᖅ ᐊᐅᓚᑦᓯᓂᕐᒥᒃ 
ᒐᕙᒪᒃᑯᑦ ᐊᑐᐊᒐᖏᑎᒍᑦ ᐳᕙᓪᓗᑦᑐᓕᕆᕕᐅᓪᓗᓂ ᐋᓐᓂᐊᓯᐅᖅᑕᐅᕕᒃ ᐃᓄᖕᓄᑦ. 
ᒪᒥᓴᖅᑕᐅᓂᖅ ᖃᓪᓗᓈᑦ ᓄᓇᖓᓂ ᐃᓄᑑᑦᓯᔾᔨᐅᑎᔭᕆᐊᖃᕈᑕᐅᖃᑦᑕᓚᐅᕐᒪᑦ 
ᐋᓐᓂᐊᕕᖕᒥ ᐊᓂᑦᑕᐃᓕᑎᑕᕐᓄᑦ. 1925-ᒥ, ᑯᐸᐃᒃ ᐊᒻᒪᓗ ᐊᓐᑎᕆᐅ 
ᓯᑕᒪᐅᔪᖅᑐᓂᒃ ᐊᑐᓂᑦ ᐋᓐᓂᐊᕐᕕᓕᐊᕐᓯᒪᔪᓄᑦ ᐋᓐᓂᐊᕐᕕᖃᓚᐅᖅᑑᒃ 
ᐳᕙᓪᓗᑦᑐᓗᐊᓐᖑᐊᓄᑦ ᐱᑕᖃᒃᑲᓐᓂᕆᓪᓗᓂ ᐊᒥᓱᒐᓚᓐᓂᒃ ᐋᓐᓂᐊᕕᖕᓂᒃ 
ᓴᓂᕐᕙᖅᑕᐅᓯᒪᔪᓂᒃ ᐳᕙᓪᓗᒋᐊᕐᓯᒪᔪᓄᑦ. ᐊᓱᐃᓛᒃ, ᑖᒃᑯᓴᐃᓐᓇᐃᑦ 
ᒪᒥᓴᐃᓂᕐᒧᑦ ᐊᑐᐊᒐᑦ ᑎᒍᔭᐅᓕᓚᐅᕐᒥᔪᑦ ᐋᓐᓂᐊᔪᓄᑦ ᐅᑭᐅᖅᑕᖅᑐᒥ, 
ᑭᓯᐊᓂ ᐃᓄᐃᑦ ᐊᐅᓪᓚᖅᑎᑕᐅᖏᓐᓇᓚᐅᖅᑐᑦ ᐅᖓᓯᑦᑐᕐᔪᐊᕌᓗᖕᒧᑦ 
ᐊᐅᓪᓚᖅᑎᑕᐅᓪᓗᑎᒃ ᐊᖏᕐᕋᒥᓂᒃ ᕿᒪᐃᓪᓗᑎᒃ ᒪᒥᓴᖅᑕᐅᒋᐊᖅᑐᖅᑐᑦ. 1946-
ᖏᑦ ᐱᒋᐊᓕᖅᑎᓪᓗᒋᑦ, ᑕᕐᕋᑐᖅᑕᐅᖃᑦᑕᓕᓚᐅᖅᑐᑦ ᐅᑭᐅᖅᑕᖅᑑᑉ ᑲᓇᓐᓈᓂ 
ᒪᑦᑖᕕᖕᒥ ᐊᖅᑯᓵᖃᑦᑕᖅᑕᓕᒫᖏᓐᓂ ᓄᓇᓕᖕᓂ; ᑭᓇᑐᐃᓐᓇᖅ ᖃᐅᔨᔭᐅᔪᖅ 
ᐳᕙᓪᓗᓇᖅᑐᖃᕐᓂᖓᓂᒃ ᐅᒥᐊᕐᔪᐊᒧᑦ ᐃᑭᑎᑕᐅᑦᓴᐅᑎᒋᖃᑦᑕᓚᐅᖅᑐᖅ ᖃᓪᓗᓈᓄᑦ 
ᐊᐅᓪᓚᕈᔾᔭᐅᔪᒃᓴᒫᕈᖅᑕᐅᓪᓗᓂ. ᐅᒥᐊᕐᔪᐊᒥ ᓂᓐᓂᐅᕋᓚᐅᑎᖃᑦᑕᓚᐅᖅᑐᑦ 
ᐋᓐᓂᐊᕐᕕᓕᐊᖅᑐᒃᓴᒫᓄᑦ, ᐅᒥᐊᕐᔪᐊᒥᐅᑕᕐᓄᑦ, ᓱᓇᒃᑯᑖᓄᑦ, ᒐᕙᒪᒃᑯᓐᓂ 
ᐃᖅᑲᓇᐃᔭᖅᑐᑦ ᐊᒻᒪᓗ ᓂᐅᕕᖅᑏᑦ. ᐊᐃᑦᑐᕐᓗᒐᐅᑎᓇᑐᐃᓐᓇᐅᓪᓗᓂ 

ᐋᓐᓂᐊᒥᒃ ᐊᐃᑦᑐᓗᑦᑕᐅᔾᔭᐃᑯᒻᒥᒃ ᓴᐳᔾᔭᐅᓯᒪᒍᑎᒃᓴᖃᕋᑎᒃ. 
ᖃᐅᔨᔭᐅᓕᓚᐅᖅᑐᖅ ᐅᒥᐊᕐᔪᐊᒥᒃ ᐋᖅᑭᑦᓯᒪᑦᓯᐊᓂᕐᓴᒥᒃ ᐃᓂᒃᓴᐅᔪᓐᓇᖅᑐᒥᒃ 
ᐱᑕᖃᕆᐊᖃᓕᕐᓂᖓᓂᒃ ᐳᕙᓪᓗᑦᑐᓕᒫᓂᒃ ᐆᒪᔪᓂᒃ ᖁᐱᕐᕈᕋᓛᓕᓐᓂᒃ ᖃᓪᓗᓈᑦ 
ᓄᓇᖓᓅᕈᔾᔨᖃᑦᑕᓂᐊᖅᑐᒥᒃ ᐳᕙᓪᓗᑐᒃᑯᕕᖕᒧᑦ.

ᐅᒥᐊᕐᔪᐊᑯᑖᒃ ᑭᕕᓚᐅᖅᑎᓪᓗᒍ ᓇᔅᑰᐱ S.S. Nascopie 1947-ᒥ, ᒐᕙᒪᒃᑯᑦ 
ᑭᖑᕝᕕᑎᒃᓴᖓᓂᒃ ᐅᒥᐊᕐᔪᐊᖅᑖᓚᐅᖅᑐᑦ, ᓯᑯᓯᐅᑦ ᒪᑦᑕᕐᕖᒃ ᓯᑎᕼᐊᐅ C. D. 
Howe, ᒪᑦᑕᕐᕕᐅᓪᓗᓂ ᓂᐅᕕᐊᒃᓴᓂᒃ ᐅᓯᑲᑦᑕᖅᑎᐅᓪᓗᓂ. ᓄᑖᖅ ᐅᒥᐊᕐᔪᐊᖅ 
58-ᓂᒃ ᐅᒥᐊᕐᔪᐊᒥᐅᑕᖃᕈᓐᓇᓚᐅᖅᑐᖅ, ᐊᒻᒪᓗ 30-ᓄᑦ ᑎᑭᓯᒪᔪᓂᒃ ᐃᓄᓐᓂᒃ 
ᐅᓯᒍᓐᓇᖅᑐᓂ ᐊᒻᒪᓗ ᓱᓇᒃᑯᑖᖃᑦᓯᐊᖅᑐᓂ ᖃᐅᔨᓴᕈᑎᓕᒻᒥᒃ, ᐊᑭᐅᕈᑎᒥᒃ, 
ᐊᒻᒪᓗ ᖁᓚᒍᓕᒻᒥᒃ ᐃᖅᑲᓇᐃᔭᖅᑎᖏᓐᓄᑦ ᐅᓯᑲᑦᑕᐅᑎᒃᓴᒥᒃ. ᐃᖢᐊᕐᓴᐃᕕᖓᓂ 
ᐱᓚᑦᑐᐃᕕᖃᖅᑐᓂ, ᐃᖢᐊᕐᓴᐅᑎᒃᑯᕕᒃ, ᑕᕐᕋᑐᕐᑕᐅᕕᒃ, ᑭᒍᓐᓂᐊᕐᕕᒃ ᐊᒻᒪᓗ 
ᐊᕐᕕᓂᓕᓐᓂᒃ ᐃᓪᓕᕐᓂᒃ ᐋᓐᓂᐊᔪᓄᑦ ᐅᓂᑦᓯᒪᕖᑦ. ᑕᕝᕙᐃᓐᓇᖅ ᐃᖢᐊᕐᓴᐃᓂᕐᒧᑦ 
ᑐᕌᒐᓕᐅᓚᐅᖅᑐᖅ ᐃᑯᓪᓚᐅᒥᑎᑦᓯᓇᓱᐊᕐᓂᕐᒥᒃ ᐳᕙᓪᓗᓇᖅᑐᒥᒃ, ᑭᒍᓐᓂᐊᓂᕐᒥᒃ 
ᐊᒻᒪᓗ ᐋᓐᓂᐊᖅᑐᓂᒃ ᖃᐅᔨᓴᕐᓂᕐᒥᒃ ᑐᑭᓯᓇᓱᐊᕈᑎᑎᒍᑦ, ᑲᐴᕆᖃᑦᑕᓂᕐᒥᒃ 
ᐃᓄᖕᓂᒃ, ᖃᓪᓗᓈᓕᐊᖅᑎᑦᓯᖃᑦᑕᕐᓂᖅ ᐋᓐᓂᐊᔪᓂᒃ, ᐊᒻᒪᓗ ᐅᑎᖅᑎᖃᑦᑕᕐᓗᒋᑦ 
ᓄᓇᖏᓐᓄᑦ ᖃᓪᓗᓈᓃᓐᖔᖅᑐᑦ ᐳᕙᓪᓗᑐᒃᑯᕕᖕᓂᒃ.

ᑕᐃᒪᓐᖓᑦ ᐅᑭᐅᖅᑕᖅᑑᑉ ᑲᓇᓐᓈᓂ ᒪᑦᑕᕐᕕᒃ ᐱᒋᐊᓚᐅᕐᓯᒪᒻᒪᓂᒃ, 
ᐃᓄᐃᑦ ᓱᖏᐅᑎᓯᒪᓕᓚᐅᖅᑐᑦ ᑲᑎᖃᑦᑕᓂᕐᒥᒃ ᖃᓪᓗᓇᔾᔨᐊᕕᖕᓄᑦ 
ᐅᒥᐊᕐᔪᐊᓄᑦ ᐊᖅᑯᓵᖅᑕᒐᐅᕙᑦᑐᓂᒃ ᓂᐅᕕᖅᑎᒃᑯᑦ ᓄᓇᖏᓐᓂ ᐅᕝᕙᓘᓐᓃᑦ 
ᐃᖅᑲᓇᐃᔭᑲᐃᓐᓇᕐᕕᐅᕙᑦᑐᓂ. ᑖᒃᑯᐊ ᓄᖅᑲᑕᕐᕖᑦ ᓇᓗᓇᐃᖅᑕᐅᓯᒪᒐᔪᓚᐅᖅᑐᑦ 
ᐊᖅᑯᓵᖅᑕᐅᖃᑦᑕᖅᑐᑦ ᓂᐅᕕᖅᑎᑯᓐᓂᒃ HBC ᐅᕝᕙᓘᓐᓃᑦ ᐸᓖᓯᒃᑯᓐᓂᒃ RCMP 
ᓄᓇᖏᑦ, ᐅᕝᕙᓘᓐᓃᑦ ᐊᓯᖏᓐᓃᖔᖅᑐᓂᒃ ᑎᒥᐅᔪᓂᒃ ᖃᓪᓗᓈᓖᑦ. ᒐᕙᒪᒃᑯᑦ 
ᐊᐅᓪᓚᑎᑦᓯᓂᕆᕙᑦᑕᖏᑦ ᐅᒥᐊᕐᔪᐊᒃᑯᑦ ᖃᓪᓗᓈᓄᑦ ᐋᓐᓂᐊᕕᓕᐊᖅᑐᓄᑦ 
ᐊᐃᕙᔾᔪᑕᐅᖃᑦᑕᓚᐅᖅᑐᖅ ᐊᑭᑭᓐᓂᕐᐹᖑᓂᖓᓂᒃ ᐊᑐᐃᓐᓇᐅᔪᓂᒃ. 
ᑭᓯᐊᓂᓕ, ᐱᐅᓂᕐᐹᖑᓚᐅᓐᖏᑦᑐᖅ ᐃᓄᖕᓄᑦ ᐊᑦᓱᕈᕐᓇᑐᒃᑰᕈᑕᐅᖃᑦᑕᖅᑐᓂ, 
ᐊᒻᒪᓗ ᒪᓕᒐᑦᓴᓕᐊᖑᓯᒪᔪᑦ ᐊᑐᖅᑕᐅᔪᑦ ᓇᓗᓇᐃᖅᑐᐃᓂᕐᒥᒃ ᐊᒻᒪᓗ 
ᐊᐅᓪᓚᑎᑦᓯᖃᑦᑕᓂᕐᒥᒃ ᐋᓐᓂᐊᔪᓂᒃ ᐃᓄᖕᓂᒃ ᐊᕙᖕᒧᑦ ᓇᓗᓕᕈᑕᐅᓯᒪᓕᓚᐅᖅᑐᖅ 
ᐊᒻᒪᓗ ᐊᑦᓱᕉᓐᓂᖓᒍᑕᐅᕙᑦᑐᓂ. ᓯᕗᓂᐊᒍᓪᓕ, ᐃᒪᐃᖃᑦᑕᓚᐅᕋᓗᐊᕐᒪᑕ, ᐃᓄᐃᑦ 
ᑲᑎᑉᐸᑦᓱᑎᒃ ᓂᕆᐅᓇᕐᓯᒐᐃᒻᒪᑦ ᐅᒥᐊᕐᔪᐊᖅ, ᓄᑖᑦ ᐳᕙᓪᓗᑦᑐᖃᓐᖏᒃᑲᓗᐊᕐᒪᖔᖅ 
ᖃᐅᔨᓴᖅᑕᐅᒋᐊᖃᕐᓂᕐᒧᑦ ᐊᑐᐊᒐᖏᑦ ᐊᐅᓚᑦᓯᓕᓚᐅᖅᑐᑦ 
ᑲᑉᐱᐊᓱᐊᒍᑕᐅᖃᑦᑕᓕᖅᑐᑎᒃ ᐅᒥᐊᕐᔪᐊᖃᕐᓇᓂ ᐃᓄᖕᓄᑦ. ᐃᓄᐃᑦ 

ᐃᓱᒫᓗᖃᑦᑕᓕᓚᐅᕐᒪᑕ ᐊᐅᓪᓚᖅᑎᑕᐅᓇᔭᕐᓂᕐᒥᓂᒃ ᐃᓚᒥᖕᓂᒃ ᕿᒪᐃᑎᑕᐅᓗᑎᒃ 
ᓄᓇᒋᓐᖏᑕᖓᓄᑦ ᐊᓪᓛᓅᖅᑕᐅᓗᑎᒃ. ᑕᒪᓐᓇ ᐊᑐᖅᑕᐅᖏᓐᓇᑐᐃᓐᓇᓚᐅᖅᑐᖅ 
ᐃᓂᖁᓇᐃᑦᑐᖅ ᐃᓚᒌᑦ ᑕᑯᓐᓇᕐᓗᒋᑦ ᐃᓚᖓᑦ ᐃᓚᖏᓪᓘᓐᓃᑦ ᒪᑦᑖᕕᒃᑯᑦ  
ᐊᐅᓪᓚᖅᑎᑕᐅᔪᑦ ᖃᐅᔨᓴᖅᑕᐅᒋᐊᖅᑐᖅᑐᑦ ᖃᓄᐃᓐᖏᒃᑲᓗᐊᕐᒪᖔᑕ, ᐊᒻᒪᓗ 
ᐅᒥᐊᕐᔪᐊᖅ ᐊᐅᓪᓚᓕᖅᑎᓪᓗᒍ ᑕᑯᓐᓇᖅᑐᑦ ᐃᓚᖏᑦ ᐊᐅᓪᓚᐅᔾᔭᐅᓕᖅᑎᓪᓗᒋᑦ 
ᒪᑦᑖᕕᒃᑯᑦ, ᑕᕝᕙᐅᕗᑏᕈᓐᓇᓯᓐᖏᑐᓪᓘᓐᓃᑦ, ᐊᒻᒪᓗ ᑐᑭᓯᑎᑕᐅᓇᑎᒃ. ᐃᓚᐃᔭ 
ᐸᓪᓗᖅ ᐅᓂᒃᑳᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ, ᐊᓈᓈ 
ᐊᐅᓪᓚᐅᔾᔭᐅᓕᖅᑎᓪᓗᒍ:

[ᐃᕝᕕᑦ] ᐅᒥᐊᕐᔪᐊᒨᕐᓗᑎᒃ ᑭᓯᐊᓂ ᐊᓯᖅᑯᕝᕕᖃᖅᑎᑕᐅᓐᖏᑦᑐᖅ. 
ᓘᑦᑖᒥᒃ ᑕᑯᔭᕆᐊᖃᕋᕕᑦ… [ᑖᒃᑯᐊ] ᐋᓐᓂᐊᕐᕕᓕᐊᖅᑐᑦ ᐅᒥᐊᕐᔪᐊᒥᒃ 
ᓂᐅᒍᓐᓇᖅᑎᑕᐅᓐᖏᑦᑐᑦ ᐳᕙᓪᓗᒻᒪᑕ… ᐊᐅᓪᓚᖃᑦᑕᓚᐅᖅᑐᑦ ᔪᓚᐃᒥ…
ᐊᓈᓇᒐ ᐅᑎᑦᑕᓯᓐᓇᓕᓚᐅᖅᑐᖅ ᐊᕐᕌᒍᒻᒪᑦ ᑭᓯᐊᓂ, ᐅᐱᕐᖓᒥᒻᒪᑦ.

ᐅᓂᒃᑳᕐᓱᓂ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ 2008-ᒥ, ᐅᐊᑕ 
ᕋᑦᓂᑭ, ᐃᓄᓕᕆᔨᐅᓚᐅᖅᑐᖅ ᐃᓐᓇᐅᓂᕐᒧᑦ ᓄᖅᑲᖓᓕᖅᑐᖅ, ᐅᓂᒃᑳᓚᐅᖅᑐᖅ 
ᐊᑐᐊᒐᖏᓐᓂᒃ ᒪᓕᓪᓗᑎᒃ ᑭᓯᐊᓂᐅᕙᓚᐅᖅᑐᖅ ᐊᓯᖅᑯᕝᕕᖃᕋᑎᒃ ᐊᐅᓪᓚᑎᑦᓯᓂᕐᒥᒃ 
ᐋᓐᓂᐊᔪᓂᒃ ᐊᓪᓛᑦ ᐊᓈᓇᒋᔭᐅᔪᑦ ᐊᕝᕗᑎᑎᑕᐅᖃᑦᑕᕐᓱᑎᒃ ᕿᑐᕐᖓᒥᓂᒃ. 
“ᐱᐊᕋᖅ ᑐᓂᔭᐅᓪᓗᓂ ᖃᓂᒋᔭᑐᐃᓐᓇᖓᓄᑦ [ᖃᓂᓐᓂᕐᐹᖑᔪᒧᑦ ᓇᖏᕐᓱᑎᒃ] 
ᐊᓈᓇᖓᓄᑦ ᐊᐅᓪᓚᖅᑎᑕᐅᓕᕐᓱᓂ,” ᐅᓂᒃᑳᓚᐅᖅᑐᖅ, “ᐃᓱᒫᓗᓚᐅᓐᖏᑦᑐᑦ ᐱᐊᕋᖅ 
ᑭᓇᒧᑦ ᐱᕈᕐᓴᖅᑕᐅᓂᐊᓕᕐᒪᖔᖅ. ᑕᒪᓐᓇ ᖃᐅᔨᖃᑦᑕᓚᐅᖅᑕᕋ ᑕᑯᓐᓇᖅᑐᒍᓗ.” 
ᑕᐃᒫᑦᓴᐃᓐᓇᐸᓗᒃ, ᐅᓗᕆᐊᓇᖅᑐᒃᑯᑦ ᐊᐅᓚᑕᐅᖃᑦᑕᓚᐅᖅᑐᑦ ᐅᑎᖅᑎᑕᐅᒐᐃᒻᒪᑕ 
ᓄᓇᒥᖕᓄᑦ ᐋᓐᓂᐊᕕᖕᒦᖔᕐᑐᑦ. ᐅᖃᐅᓯᕆᓚᐅᖅᑕᖓ ᕋᑦᓂᑭ, “ᐅᑭᐅᒃᑯᑦ, 
ᐊᓂᑎᑕᐅᖃᑦᑕᓚᐅᖅᑐᑦ ᐋᓐᓂᐊᕕᖕᒥᒃ ᐊᐅᔭᕐᓯᐅᑎᓂᒃ ᐊᓐᓄᕌᕐᓯᒪᑎᓪᓗᒋᑦ. 
ᐃᓱᒪᖃᓚᐅᓐᖏᑦᑐᑦ ᐃᖢᐊᕐᓴᐃᔩᑦ ᐊᐅᔭᕐᓯᐅᑎᓂᒃ ᐊᓐᓄᕌᕐᓯᒪᕕᒃᓴᐅᖏᑦᑐᖅ 
ᐅᑭᐅᓪᓚᑦᑖᒃᑯᑦ ᐸᓐᓂᖅᑑᒥ.”

ᑲᑉᐱᐊᓱᐊᓂᖅ ᐊᐅᓪᓚᖅᑎᑕᐅᓇᔭᕐᓂᕐᒥᒃ ᖃᓪᓗᓈᓄᑦ 
ᐊᖏᓪᓕᔪᒻᒪᕆᐊᓘᓚᐅᖅᑐᖅ ᐊᕙᖕᒧᑦ ᐊᐅᓪᓚᖅᑎᑕᒥᓃᑦ ᐅᑎᖃᑦᑕᓚᐅᓐᖏᒻᒪᑕ, 
ᑐᖁᔪᒥᓂᐅᕙᑦᑐᑎᒃ ᐋᓐᓂᐊᕐᕕᓕᐊᕐᓯᒪᓪᓗᑎᒃ ᐊᖏᕐᕋᒥᓃᒐᑎᒃ. 1955-
ᒥ, ᐸᓖᓯᒃᑯᑦ ᐅᓂᒃᑳᓕᐅᕐᓯᒪᔪᑦ ᐃᓄᐃᑦ ᑭᒻᒥᕈᑦ ᖃᓂᒋᔮᓂᒥᐅᑦ ᓄᓇᓕᖕᒥᒃ 
ᖃᓂᑦᓴᑦᑕᐃᓕᒪᖃᑦᑕᓕᓚᐅᖅᑐᑦ ᐅᒥᐊᕐᔪᐊᖅ ᓂᕆᐅᒋᔭᐅᓕᕋᐃᒻᒪᑦ 

ᐊᐅᓪᓚᖅᑎᑕᐅᒍᒪᓐᖏᓐᓇᒥᒃ “ᐊᐅᓪᓚᖅᑎᑕᐃᑦ ‘ᐅᑎᖃᑦᑕᖏᒻᒪᑕ.’” ᐹᑦ ᒍᕋᐃᒋᐊ, 
ᐅᖃᓕᒫᒐᓕᐅᕐᓯᒪᔪᖅ ‘ᐅᖓᓯᑦᑐᐊᓗᒻᒥ ᐊᖏᕐᕋᒥᓂᒃ: ᐳᕙᓪᓗᓐᓇᖅᑐᐊᓘᑎᓪᓗᒍ 
ᐃᓄᖕᓄᑦ, ᑎᑎᕋᕐᓯᒪᔪᖅ, “ᐃᓛᓐᓂᒃᑯᑦ ᐃᑦᓯᕋᕐᔪᐊᑦ/ ᐊᔪᕆᖅᑐᐃᔩᑦ 
ᐸᕐᓇᓯᒪᖃᑦᑕᓚᐅᖅᑐᑦ ᐃᔨᕐᓯᒪᕕᒃᓴᖏᓐᓂᒃ ᑲᑉᐱᐊᓱᑦᑐᑦ ᐊᐅᓪᓚᖅᑎᑕᐅᓇᔭᕐᓂᕐᒥᓂᒃ 
ᖃᓪᓗᓈᓄᑦ, ᐊᒻᒪᓗ ᐃᓛᓐᓂᒃᑯᑦ ᐃᓄᐃᑦ ᓄᓇᒋᔭᒥᓃᑦᑐᑦ ᐊᕙᑖᓂ ᕿᒫᖃᑦᑕᓚᐅᖅᑐᑦ 
ᑕᑯᒐᐃᒐᒥᒃ ᐅᒥᐊᕐᔪᐊᒥᒃ ᑎᑭᓴᖅᑐᖅᑐᒥᒃ ᐅᕝᕙᓘᓐᓃᑦ ᖁᓛᒍᓕᕝᕙᓗᓕᕋᐃᒻᒪᑦ.” 
ᖁᓛᒍᓖᑦ ᐊᑐᖅᑕᐅᒐᔪᓚᐅᕐᒪᑦ ᖃᐅᔨᓴᕆᐊᖅᑎᑕᐅᓪᓗᓂ ᐃᓄᓐᓂᒃ 
ᐅᒥᐊᕐᔪᐊᖃᕐᓇᒥ ᖃᓪᓗᓇᔾᔨᐊᕐᓯᒪᓐᖏᑦᑐᓂᒃ ᐊᒻᒪᓗ ᐅᒥᐊᕐᔪᔾᔨᐊᕈᔾᔨᕙᑦᑐᓂ 
ᖃᐅᔨᓴᖅᑕᐅᑎᑦᓯᒋᐊᖅᑐᕐᓱᓂ. ᐸᓖᓰᑦ ᐃᑲᔪᖁᔭᐅᒐᔪᓚᐅᖅᑐᑦ ᐃᖢᐊᕐᓴᐃᔨᓂᒃ 
ᖃᐅᔨᓴᖅᑕᐅᒋᐊᓕᖕᓂᒃ ᑲᒪᖁᔭᐅᓪᓗᑎᒃ ᑕᑯᔭᐅᕕᒃᓴᖏᓐᓂᒃ, ᑭᓯᐊᓂ 
ᐊᒥᓱᑦ ᐊᔪᐃᓐᓈᖃᕈᒪᖃᑦᑕᓚᐅᓐᖏᑦᑐᑦ ᐃᓄᖕᓂᒃ ᐅᒥᐊᕐᔪᔾᔨᐊᖁᔨᒋᐊᑦᓴᖅ. 
ᐃᑯᓪᓚᐅᒥᒍᑕᐅᖁᓪᓗᒍ ᑲᑉᐱᐊᓱᖃᑦᑕᕐᓂᖏᓐᓄᑦ ᐊᐅᓪᓚᖅᑎᑕᐅᔾᔭᖑᖅᑐᓄᑦ, 
ᐃᓄᓕᕆᔨᑐᖃᒃᑯᑦ ᐃᓄᓕᒫᓄᑦ ᑐᓴᕋᑦᓴᓐᖑᖅᑎᓯᒍᑎᓕᐅᖃᑦᑕᓕᓚᐅᖅᑐᑦ 
ᐱᔪᒐᖅᓴᐅᑎᓂᒃ ᐃᓚᒋᔭᐅᓪᓗᑎᒃ ᑐᓂᓯᖃᑦᑕᕐᓂᖅ ᐊᔾᔨᓕᐅᒐᕐᓂᒃ, 
ᐊᐅᓚᔫᓕᐅᒐᕐᓂᒃ, ᐊᒻᒪᓗ ᑐᓴᕈᑎᓂᒃ ᐳᕙᓪᓗᑦᑐᑦ ᐱᐅᓯᕙᓪᓕᐊᖃᑦᑕᕐᓂᖏᓐᓂᒃ 
ᐋᓐᓂᐊᕐᕕᓕᐊᕐᓯᒪᔪᑦ ᐃᓚᖏᓐᓄᑦ ᐅᑕᖅᑭᔪᓄᑦ. ᑲᔪᓯᑦᓯᐊᑐᒻᒪᕆᐅᓂᖓᓄᑦ 
ᐱᔪᒐᕐᓴᐅᑎᓂᒃ ᑐᓴᐅᒪᔾᔪᑎᓕᐅᕐᓂᖅ ᐅᕿᓪᓕᕚᓪᓕᕈᑕᐅᓚᐅᕐᓂᖓᓂᒃ ᐃᓄᖕᓄᑦ 
ᑎᑎᕋᖅᑕᐅᓯᒪᓐᖏᑦᑐᖅ.

1955-ᖑᓕᖅᑎᓪᓗᒍ, 1,000-ᓃᑦᑐᑦ ᐃᓄᐃᑦ ᐊᐅᓪᓚᖅᑎᑕᐅᖃᑦᑕᓚᐅᖅᑐᑦ 
ᖃᓪᓗᓈᓄᑦ ᐳᕙᓪᓗᑐᒃᑯᕕᖕᒧᑦ. ᒪᒥᓴᕐᓂᖃᕋᔪᓚᐅᖅᑐᑦ ᐳᕙᓪᓗᑦᑐᑦ ᐊᕙᑎᓂᒃ 
ᑕᖅᑭᓂᒃ. ᐃᒫᒃ ᑐᑭᓕᒃ, 1956-ᒥ, ᐊᑕᐅᓯᖅ 7-ᖑᑉᐸᑕ ᐃᓄᐃᑦ ᐋᓐᓂᐊᕕᖕᓃᓚᐅᖅᑐᑦ 
ᖃᓪᓗᓈᓂ. ᕗᕌᖕᒃ ᑎᔅᑕ, ᐸᐅᓕ ᒪᒃᓂᑯᓪ ᐊᒻᒪᓗ ᐲᑕ ᐃᕐᓂᖅ, ᖃᐅᔨᓴᓚᐅᕐᒪᑕ 
ᐃᓄᐃᑦ ᖃᓄᐃᓐᓂᒥᓂᖏᓐᓂᒃ ᐋᓐᓂᐊᕕᖕᓂ ᑖᒃᑯᓇᓂ ᖃᐅᔨᒃᑲᐃᓚᐅᖅᑐᑦ 
ᐃᓄᐃᑦ ᐋᓐᓂᐊᕐᕕᓕᐊᕐᓯᒪᔪᑦ ᐊᖏᕐᕋᓯᕐᓂᕐᒧᑦ ᐋᓐᓂᐊᓂᕐᓴᐅᖃᑦᑕᓚᐅᖅᑐᑦ, 
ᐃᓕᖅᑯᓯᕆᓐᖏᑕᒥᓂᒃ ᑐᑭᓯᐊᓐᖏᒧᑦ, ᐊᐅᓚᑦᓯᒍᓐᓇᐃᓪᓕᓂᕐᒧᑦ ᓇᖕᒥᓂᖅ 
ᐃᓗᓯᕐᒥᓂᒃ ᐊᒻᒪᓗ ᐋᖅᑭᒍᓐᓇᐃᓪᓕᓪᓗᑎᒃ ᓱᕋᑦᑕᐅᒻᒪᑦ ᐃᓅᓯᖓ 
ᓇᓗᖅᑯᑎᖃᑦᑕᖏᓐᓂᕐᒧᑦ. ᐊᒃᑐᐃᓂᖃᕐᓯᒪᓂᖓ ᑕᒪᓐᓇ ᐊᐅᓚᑕᐅᖃᑦᑕᓚᐅᖅᑐᖅ 
ᑖᒃᑯᓄᖓ ᐊᒻᒪᓗ ᓄᓇᖏᓐᓄᑦ ᐅᖃᐅᓯᐅᒃᑲᓂᕐᓂᐊᖅᑐᖅ ᑖᒃᑯᓇᓂ ᐅᓂᒃᑳᓂ, 
ᑖᓐᓇᓕ ᐅᖃᐅᓯᐅᓚᐅᖅᑐᖅ ᐋᓐᓂᐊᕐᕕᓕᐊᕕᓕᐊᕐᓯᒪᔪᒧᑦ ᑎᑎᖅᑲᒥᓂᖅ 
ᑕᑯᑦᓴᐅᑎᑦᓯᔪᖅ ᖃᓄᑎᒋ ᐃᓅᑉ ᐃᓅᓯᕐᒥᓂᒃ ᔭᒐᐃᖃᑦᑕᓚᐅᕐᓂᖏᓐᓂᒃ, 
ᐱᓗᐊᖅᑐᒥ ᐳᕙᓪᓗᑦᑐᑦ ᐋᓐᓂᐊᕐᕕᓕᐊᖅᑎᑕᐅᖃᑦᑕᑎᓪᓗᒋᑦ 

ᐳᕙᓪᓗᑐᒃᑯᕕᖕᒥᐅᑕᐅᑎᑕᐅᖃᑦᑕᓚᐅᖅᑐᓄᑦ.

ᐊᖏᕐᕋᕐᓯᕋᓗᐊᖅᑐᖓ. ᐊᓃᕈᒪᓪᓕᖅᑐᖓ. ᐅᖃᐅᑎᒍᓐᓇᖏᑦᑕᒋᑦ 
ᖃᓄᐃᓐᓂᓐᓂᒃ, ᑐᑭᓯᐊᓐᖏᓐᓇᒪ ᖃᓪᓗᓈᑎᑐᑦ. …ᓈᓚᑦᓯᐊᖅᑐᖓ 
ᐃᖢᐊᕐᓴᐃᔨᓂᒃ. ᓂᐊᖁᕐᓯᐅᑎᑐᖅᑎᑕᐅᖃᑦᑕᖅᑐᖓ ᐄᔭᒐᕐᓂᒃ. …
ᓇᓗᓇᖅᑐᖅ ᐅᖃᐅᓯᕆᒐᓱᐊᕆᐊᖓ. …ᐊᒻᒪᓗ, ᐅᕙᓐᓂᒃ ᒪᒥᑎᒍᓐᓇᖏᓐᓇᒪ. 
…ᖃᓪᓗᓈᑎᑐᑦ ᐅᖃᕈᓐᓇᕈᒪᒻᒪᕆᒃᑲᓗᐊᖅᑐᖓ. ᓈᓚᑦᓯᐊᕋᓱᐊᑐᐃᓐᓇᖅᑐᖓ 
ᐅᖃᐅᔾᔫᓯᐊᓐᓂᒃ ᐃᖢᐊᕐᓴᐃᔨᓂᒃ. ᐊᖏᕐᕋᕈᒪᒐᒪ. ᐃᓛᓐᓂᒃᑯᑦ 
ᓈᓚᑦᓯᐊᖅᑑᔮᖃᑦᑕᖏᒃᑲᓗᐊᖅᑐᖓ. …ᐃᖢᐊᕐᓴᐃᔨᓂᒃ ᐅᖃᐅᔾᔫᓯᐊᒃᑲ 
ᓈᓚᑦᓯᐊᕈᒪᔭᒃᑲ. ᐅᕙᖓ, ᑭᓯᐊᓂ, ᑐᑭᓯᐊᓐᖏᓐᓇᒪ.

ᑐᖅᑯᖅᑕᐅᓯᒪᔪᑦ ᐱᑐᖃᒃᑯᕕᖕᒥ ᑕᑯᑦᓴᐅᑎᑦᓯᒻᒥᔪᑦ ᒐᕙᒪᑦ 
ᐅᔾᔨᕈᓱᓚᐅᕐᓂᖏᓐᓂᒃ ᐊᑐᐊᒐᑦ ᐊᐅᓪᓚᖅᑎᑕᐅᖃᑦᑕᓂᕐᒧᑦ 
ᖁᕕᐊᓇᓐᖏᑐᒃᑰᕈᑕᐅᖃᑦᑕᓚᐅᕐᓂᖏᓐᓂᒃ ᐃᓄᖕᓄᑦ ᐊᒻᒪᓗ ᐅᓄᖅᑐᑦ 
ᒪᒥᓴᕐᕕᒃᑖᕈᒪᓕᓚᐅᖅᑐᑦ ᐅᑭᐅᖅᑕᖅᑐᒥ ᐋᓐᓂᐊᕕᖕᒥᒃ. ᐸᓖᓯᒃᑯᓐᓂ ᖃᐅᔨᓴᖅᑎ 
H. A. ᓛᓴᓐ ᑎᑎᕋᓚᐅᖅᑐᖅ 1951-ᒥ ᐊᒃᑐᐃᓯᒪᓂᕆᔭᖓ ᐊᑐᐊᒐᖅ ᐃᓄᖕᓂᒃ 
“ᐱᐅᓐᖏᑦᑐᖅ”, ᐊᒻᒪᓗ “ᒪᒥᓴᖅᑕᐅᖃᑦᑕᕐᓂᖓ ᐊᒻᒪᓗ ᖃᓄᐃᒍᓐᓃᐸᓪᓕᐊᓂᖓ 
ᐊᑯᓂᐅᓐᖏᓂᕐᓴᐅᖃᑦᑕᕋᔭᖅᑐᖅ ᐄᓯᑭᒨᑦ ᒪᒥᓴᖅᑕᐅᖃᑦᑕᕐᐸᑕ ᓄᓇᒥᖕᓂᒃ ᑕᒫᓂ 
ᓄᓇᖃᕐᒪᑕ.” ᑎᑎᕋᖃᑦᑕᐅᑎᒍᑎᒋᓚᐅᖅᑕᖏᒃ ᑖᒃᑕ ᒧᐊ ᐊᒻᒪᓗ ᐅᑭᐅᖅᑕᖅᑐᒥᐅᑦ 
ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᑦ ᐊᒻᒪᓗ ᐋᖕᓕᑲᒃᑯᑦ ᐊᔪᕆᕐᔪᐊᔨᕐᔪᐊᖓ ᒫᔅ 
ᐃᑲᔪᕐᓯᒪᒻᒥᔪᑦ ᓴᖅᑭᔮᖅᑎᑦᓯᓪᓗᑎᒃ ᒐᕙᒪᒃᑯᑦ ᑐᓴᐅᒪᑎᑕᐅᖏᓐᓇᓚᐅᕐᓂᖏᓐᓂᒃ 
ᓱᕐᕋᐃᓯᒪᓂᖓᓂᒃ ᖁᕕᐊᓇᓐᖏᑐᒃᑯᑦ ᑖᓐᓇ ᐊᑐᐊᒐᖅ ᖃᓄᐃᓐᖏᑦᓯᐊᕈᑎᒃᓴᖏᓐᓄᑦ 
ᐃᓄᐃᑦ ᑎᓕᔭᐅᓯᒪᓂᕐᒥᒍᑦ ᐊᐅᓚᑦᓯᖁᔭᐅᓪᓗᑎᒃ ᐃᖢᐊᕐᓴᐃᔾᔪᑎᓂᒃ. ᐃᓚᖓᓂ 
ᑎᑎᕋᖃᑦᑕᐅᑎᓂᕆᓚᐅᖅᑕᖓᓂ, ᐊᔪᕆᖅᑐᐃᔨᕐᔪᐊᖅ ᖃᐃᒐᓚᐅᓴᕕᖃᓚᐅᕐᓂᖓ 
ᐅᖃᐅᔾᔨᓂᕆᓚᐅᖅᑕᖓ ᑎᑎᖅᑲᒃᑯᑦ ᒥᓂᔅᑕ ᔮᓐ ᓕᓵᔾᒥᒃ, “ᐃᓱᒪᖃᓕᖅᑐᖓᓕ 
ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᕝᕕᖓ ᐃᓱᒫᓗᓐᖏᓐᓂᖓᓂᒃ 
ᑐᑭᓪᓚᑦᑖᖓᓂᒃ ᒪᕐᕉᒃ ᐅᖃᐅᓰᒃ (ᐄᓯᑭᒨᓅᖓᔪᓂᒃ) ᑕᕝᕗᓐᖓᖓᔪᒥᒃ 
ᓇᓗᓇᐃᖅᑕᐅᓯᒪᔾᔪᑎᖓᓄᑦ ᐱᓕᕆᕝᕕᒃ.”

ᓱᓕ ᓯᖁᑦᑎᕋᓗᐊᕐᒪᑕ ᕿᒪᐃᓂᕐᒧᑦ ᐃᓚᖕᒥᓂᒃ ᐊᒻᒪᓗ ᐊᖏᕐᕋᒥᖕᓂᒃ, 
ᐅᒥᐊᕐᔪᐊᕐᒦᓕᕋᐃᒻᒪᑕ, ᐃᓄᐃᑦ ᓱᓕ ᓵᓐᖓᔭᕆᐊᖃᖃᑦᑕᓚᐅᖅᑐᑦ 
ᐊᑦᓱᕈᕐᓇᑐᒃᑲᓂᕐᓂᒃ. ᑕᒪᒃᑯᐊᖑᒐᓗᐊᖅᑎᓪᓗᒋᑦ ᑕᕝᕙᓃᖃᑕᐅᔪᑦ 

ᐊᔪᓐᖏᑐᕐᔪᐊᑦ ᐃᓕᓐᓂᐊᕐᓯᒪᔪᑦ ᐃᖅᑲᓇᐃᔭᖅᑏᑦ, ᐅᓐᓂᕐᓘᑕᐅᖏᓐᓇᓚᐅᖅᑐᖅ 
ᐋᖅᑭᑦᓯᒪᑦᓯᐊᖏᓐᓂᖓᓂᒃ, ᓴᓗᒪᐃᑦᑑᓂᖓᓂᒃ ᐊᒻᒪᓗ 
ᓴᓗᒻᒪᓴᖅᑕᐅᓚᐅᕐᓯᒪᓐᖏᓐᓂᖓᓂᒃ ᓇᔪᒐᐅᔪᖅ, ᑐᓴᐅᒪᑎᑦᓯᔾᔪᑕᐅᓐᖏᓗᐊᕐᓯᒪᔪᖅ 
ᐃᓄᖕᓂᒃ ᐅᒥᐊᕐᔪᐊᒦᓐᓂᐊᖅᑐᓂᒃ ᐊᒻᒪᓗ ᑐᐊᕕᕐᓇᑐᕐᓯᐅᑎᓂᒃ ᐊᔪᕆᕐᓲᔾᔨᓯᒪᔪᓂᒃ 
ᐱᑕᖃᓐᖏᑦᑐᖅ ᐃᓄᒃᑎᑐᑦ. ᖃᕿᐊᕐᓯᒍᑕᐅᓚᐅᖅᑐᑦ ᐃᓚᖏᑦ ᐅᖃᐅᓯᐅᓯᒪᔪᑦ 
“ᒥᑭᓪᓕᑎᕆᓯᒪᖃᑦᑕᓚᐅᕐᓂᖏᑦ ᐃᖢᐊᕐᓴᐃᔩᑦ” ᐊᒻᒪᓗ ᐃᖅᑲᓇᐃᔭᖅᑏᑦ 
ᐃᒥᕋᓚᑦᑐᒻᒪᕆᐊᓘᖃᑦᑕᓚᐅᕐᓂᖏᑦ. ᐅᐊᑕ ᕋᑦᓂᖏᑦ ᐅᖃᐅᔾᔨᓚᐅᖅᑐᖅ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᓂᒃ ᑎᒍᓯᔭᕆᐊᖃᖅᑎᑕᐅᓚᐅᖅᑐᖅ ᑲᐱᑕᐃᒥᒃ ᐃᓚᖓᓐᓂ 
ᐊᕐᕌᒍᒥ ᑖᓐᓇ ᐋᖓᔮᓗᐊᕐᒪᑦ ᐊᒻᒪᓗ ᐅᓗᕆᐊᓇᖅᑐᒦᑦᑎᓯᒻᒪᑦ ᐅᒥᐊᕐᔪᐊᒦᑦᑐᓕᒫᓂᒃ. 

ᐊᓪᓛᑦ ᑕᐃᒃᑯᐊ ᕿᒪᑦᑕᐅᔪᑦ ᐊᒃᑐᖅᑕᐅᓂᖃᖃᑦᑕᓚᐅᖅᑐᑦ 
ᐊᐃᑦᑐᕐᓗᖃᑦᑕᐅᑎᖃᑦᑕᓕᖅᑐᑎᒃ ᐃᓚᒌᑦ ᓄᓇᒋᕙᑦᑕᖏᓐᓂ, ᒥᑭᔫᓂ 
ᓄᓇᓕᖕᓂ ᐊᒻᒪᓗ ᐃᓚᒌᓄᑦ ᑲᑎᑉᐸᓪᓕᐊᒍᑕᐅᓕᖅᑐᓂ ᐅᑭᐅᖅᑕᖅᑑᑉ 
ᑲᓇᓐᓈᓂ ᒪᑦᑖᕕᑦᑕᐅᖃᑦᑕᕐᓂᖅ. ᓄᕙᓐᓂᒃᑯᑦ ᐋᓐᓂᐊᑦ, ᖃᓂᒪᓐᓇᐃᑦ 
(ᐊᓇᕋᓚᓐᓂᖅ, ᒥᕆᕿᓐᓂᖅ ᐆᑎᕐᓇᓂᕐᓗ) ᐊᒻᒪᓗ ᐊᓯᖏᑦ ᐃᔾᔭᓐᖑᓕᖅᑕᕈᑕᐅᓲᑦ 
ᐋᓐᓂᐊᓃᑦ ᐊᐃᑦᑐᕐᓘᑎᖃᑦᑕᕈᑕᐅᖏᓐᓇᓕᓚᐅᖅᑐᑦ ᐅᒥᐊᕐᔪᐊᕐᒥᐅᓂᒃ 
ᐃᓄᖕᓄᑦ ᐃᑲᔪᖅᑎᐅᕙᑦᑐᓄᑦ ᐊᐅᓚᑦᓯᔨᐅᓪᓗᑎᒃ ᐅᕝᕙᓘᓐᓃᑦ 
ᐊᔾᔭᑐᖅᑐᓂᒃ ᐅᒥᐊᕐᔪᐊᑰᖅᑎᑕᐅᔪᓂᒃ. ᑖᒃᑯᐊ ᐋᓐᓂᐊᑦ, ᑕᐃᔭᐅᒐᔪᒪᐅᖅᑐᑦ 
“ᐅᒥᐊᕐᔪᐊᖅᑕᐅᓯᒪᓇᕐᓂ ᖃᓂᒪᓐᓇᖅ” ᓄᓇᓕᓕᒫᓄᑦ ᖃᓂᒻᒪᒍᑕᐅᕙᓚᐅᖅᑐᖅ 
ᐊᐃᑦᑐᕐᓗᐃᖃᑦᑕᐅᑎᔪᓄᑦ ᐊᒻᒪᓗ ᐊᓪᓛᑦ ᖃᓂᒻᒪᒍᑕᐅᒃᑲᓐᓂᖃᑦᑕᖅᑐᑎᒃ 
ᐳᕙᓪᓗᓂᕐᒧᑦ ᑎᑭᒍᑕᐅᕙᓚᐅᖅᑐᑦ. ᐃᑯᓪᓚᐅᒥᑎᑦᓯᒍᑕᐅᓇᓱᐊᖅᑐᓂ 
ᐊᐃᑦᑐᕐᓗᐃᖃᑦᑕᐅᑎᖃᑦᑕᖅᑐᓄᑦ, ᐃᖢᐊᕐᓴᐃᔩᑦ ᐋᓐᓂᐊᕐᕕᓕᐊᖅᑐᓂᒃ 
ᐊᒻᒪᓗ ᐅᒥᐊᕐᔪᐊᕐᒥᐅᓂᒃ ᑲᐳᖅᑕᐅᖃᑦᑕᖁᔨᓕᓚᐅᖅᑐᑦ ᐊᒻᒪᓗ 
ᐋᓐᓂᐊᑐᐊᕐᐸᑦ ᐃᖅᑲᓇᐃᔭᖅᑎ ᐃᓄᖕᓅᑦᑕᐃᓕᒪᑎᑕᐅᖃᑦᑕᓕᕐᓱᓂ 
ᐊᓂᑦᑕᐃᓕᒪᑎᑕᐅᓪᓗᓂ ᐅᒥᐊᕐᔪᐊᑦ ᓄᓇᓕᖕᓅᑎᓪᓗᒋᑦ. ᐅᒡᒍᕐᓇᕋᓗᐊᕐᐳᖅ, ᑖᒃᑯᐊ 
ᐊᑐᓕᖁᔨᔾᔪᑎᓕᐊᖑᓚᐅᖅᑐᑦ ᐊᑐᓕᖅᑎᑕᐅᒍᓐᓇᖅᑑᔮᓚᐅᓐᖏᓐᓂᖏᓐᓂᒃ. ᐃᓛᒃ, 
ᖃᐅᔨᔭᐅᓚᐅᖅᑐᑦ ᐊᐃᑦᑐᕐᓗᖃᑦᑕᐅᑎᓃᑦ ᖁᑉᕙᐸᓪᓕᐊᑐᐃᓐᓇᓚᐅᕐᓂᖏᓐᓂᒃ 
ᐊᕐᕌᒍᑕᒫᕐᓯᐅᒻᒥᒃ ᐅᒥᐊᕐᔪᐊᓄᑦ ᑎᑭᑕᐅᕙᓐᓂᐅᔪᓂᒃ, ᐱᓗᐊᖅᑐᒥ ᑕᒪᒃᑯᓇᓂ ᓲᕐᓗ 
ᐸᓐᓂᖅᑑᖅ.

ᑲᑎᑕᐅᕙᓪᓕᐊᓂᖏᑦ ᓄᓇᖅᑲᑎᒌᓐᖏᑦᑐᑦ

ᑕᒪᕐᒥᑲᓴᒃ ᐃᖢᐊᕐᓴᐃᔾᔪᑏᑦ ᕿᑭᖅᑖᓗᖕᒥ 1950-ᖏᓐᓂ 
ᐋᓐᓂᐊᓯᐅᖅᑎᓄᑦ ᑲᒪᒋᔭᐅᕙᓚᐅᖅᑐᑦ. ᐊᑕᐅᓯᐅᓐᖏᑐᖅᑕᖃᓚᐅᓐᖏᑦᑐᖅ 
ᐃᖢᐊᕐᓴᐃᕕᖕᒥ ᐃᖢᐊᕐᓴᐃᔨᒥᒃ ᐊᒻᒪᓗ ᑖᓐᓇᑐᐊᖅ ᐸᕐᓇᑎᐅᕙᑦᑐᓂ 
ᐋᖅᑭᒋᐊᕈᑎᒃᓴᓂᒃ ᐱᔨᑦᓯᕋᐅᑎᓄᑦ ᓄᓇᒋᔭᐅᔪᓂ. ᐋᓐᓂᐊᓯᐅᖅᑎ 
ᑕᑯᓐᓇᖅᑕᖓᒍᑦ, ᐱᔭᕆᐊᑭᑦᑐᑯᓘᓚᐅᓐᖏᑦᑐᖅ ᑲᒪᔨᐅᓇᓱᐊᕐᓗᓂ 
ᐊᑑᑎᖃᕈᓐᓇᖅᑐᓂᒃ ᐊᐅᓚᑦᓯᓂᕐᒥᒃ ᐃᖢᐊᕐᓴᐃᓂᕐᒥᒃ ᐃᓄᖕᓂᒃ ᓄᓇᒥᐅᑕᕐᓂᒃ. 
ᐃᖅᑲᓇᐃᔭᖅᑎᑭᑦᓴᕐᓂᖅ ᐃᖢᐊᕐᓴᐅᑎᑭᑦᓴᓂᕐᓗ, ᐱᖁᑎᖃᑦᓯᐊᓐᖏᓗᐊᕐᓂᖅ, ᐊᒻᒪᓗ 
ᑐᓴᐅᒪᖃᑦᑕᐅᑎᓕᕆᔾᔪᑎᖃᓐᖏᓐᓂᖅ ᐃᓚᖏᑦ ᑕᒪᒃᑯᐊ ᐊᑦᓱᕈᕐᓇᖃᑦᑕᓚᐅᖅᑐᑦ 
ᐋᓐᓂᐊᓯᐅᖅᑎᓄᑦ ᓵᓐᖓᔭᐅᔭᕆᐊᓖᑦ. ᐅᑭᐅᑕᖅᑐᒥ ᐋᓐᓂᐊᖅᑐᓕᕆᔨᒃᑯᑦ 
ᐊᑦᓱᕈᐊᖃᓚᐅᖅᑐᑦ ᐋᖅᑮᓇᓱᐊᖅᑐᑎᒃ ᐊᑲᐅᓐᖏᓪᓕᐅᕈᑕᐅᔪᓂᒃ ᑕᒪᒃᑯᓂᖓ, 
ᐱᓗᐊᖅᑐᒥ, ᐊᑐᐊᒐᑦᓴᓕᐅᕋᓱᐊᖅᑐᑎᒃ ᑐᖅᑲᑕᕐᕕᒃᓴᐅᓂᐊᖅᑐᒥᒃ ᓴᖅᑮᓇᓱᐊᕐᓂᕐᒧᑦ 
ᓄᓇᓂ ᓇᓗᓇᐃᖅᑕᐅᓯᒪᔪᓂ. ᓴᓇᔪᕐᔪᐊᕌᓘᓕᖅᑎᓪᓗᒋᑦ ᐊᒻᒪᓗ ᐱᖁᑎᕐᔪᐊᑦ 
ᐋᖅᑭᓱᖅᑕᐅᕙᓪᓕᐊᑎᓪᓗᒋᑦ ᑲᑐᔾᔭᐅᓪᓗᑎᒃ ᒥᐊᓕᒐᑦ-ᑲᓇᑕ ᐅᓇᑕᖅᑐᒃᓴᔭᖏᓐᓄᑦ, 
ᐱᓗᐊᖅᑐᒥ ᓈᓚᕝᕖᑦ, ᐊᐅᓚᑦᓯᓚᐅᖅᑐᑦ ᑕᒪᑦᓱᒥᖓ. 

ᐊᑐᐊᒐᐃᑦ ᑐᓐᖓᕕᒋᔭᐅᓪᓗᑎᒃ, ᐱᒋᐊᓚᐅᖅᑐᑦ 1950-ᖏᓐᓂ ᐊᒻᒪᓗ 
ᑲᔪᓯᓪᓗᑎᒃ 1960 ᐱᒋᐊᓕᓵᕐᓂᖏᓐᓄᑦ, ᑕᑯᒋᐊᕈᑕᐅᓯᒪᓚᐅᖅᑐᑦ  ᑲᓇᑕ ᒐᕙᒪᖓᑕ 
ᐊᑐᐊᒐᕆᒋᐊᓐᖓᓚᐅᖅᑕᖏᓐᓂᒃ ᐃᓄᐃᑦ ᐃᓚᓕᐅᔾᔭᐅᓯᒪᖁᓪᓗᒋᑦ ᑐᕋᐃᓐᓇᖅᑐᒥᒃ 
ᐊᖑᓇᓱᓐᓂᕐᒧᑦ ᒥᑭᒋᐊᕐᓂᐊᓂᕐᒧᓪᓗ. ᐊᖏᓪᓕᕙᓪᓕᐊᒍᑕᐅᓪᓗᓂ ᐃᖢᐊᕐᓴᐃᕕᖕᓄᑦ 
-ᓄᓇᒋᔭᐅᔪᓄᑦ ᐊᒻᒪᓗ ᐱᕙᓪᓕᐊᓂᖓ ᐋᓐᓂᐊᕐᕕᒃᑎᒍᑦ ᐃᖢᐊᕐᓴᐃᕖᑦ 
ᐱᕙᓪᓕᐊᓂᖃᓚᐅᖅᑐᖅ ᐊᕐᕌᒍᓂ ᑕᒪᒃᑯᐊᖑᓚᐅᖅᑐᑦ ᐃᓚᖏᑦ ᓴᖅᑭᖅᑐᑦ 
ᑕᕝᕙᓐᖓᑦ ᐊᑐᐊᒐᕐᒥᒃ, ᐊᒻᒪᓗ ᐱᕙᓪᓕᐊᖏᓐᓇᖅᑐᓂ ᓄᒃᑎᖅᑕᐅᕙᓪᓕᐊᓂᖏᓐᓂ 
ᑲᑎᑕᐅᕙᓪᓕᐊᓂᖏᓐᓂ ᓄᓇᓕᖕᓄᑦ, ᑕᐃᒪᐃᑎᓪᓗᒍ ᐃᓄᐃᑦ ᑕᒪᕐᒥᑲᓴ 
ᐊᖏᕐᕋᖃᓕᓚᐅᖅᑐᑦ ᒐᕙᒪᒃᑯᓐᓂᒃ ᐃᑲᔪᖅᑕᐅᔾᔪᑎᑎᒍᑦ ᓄᓇᓕᖕᓂ.

ᐃᓕᖅᑯᓯᕐᒥᒍᑦ ᐅᑉᐱᕆᔭᖏᑦ, ᐊᒻᒪᓗ ᐊᓯᖏᓐᓃᖔᖅᑐᑦ ᓄᓇᓖᑦ 
ᑎᑭᖃᑦᑕᖅᑐᑦ ᐊᒻᒪᓗ ᓴᐳᔾᔭᐅᓯᒪᒍᑏᑦ ᑐᓐᖓᕕᒋᔭᐅᔪᑦ ᒐᕙᒪᒃᑯᑦ ᐃᓕᖅᑯᓯᖏᓐᓄᑦ 
ᐋᓐᓂᐊᖅᑐᓕᕆᓂᕐᒧᑦ ᐅᑭᐅᖅᑕᖅᑐᒥ ᑎᒍᔭᐅᑦᓯᐊᓚᐅᖅᑐᑦ ᑲᓇᑕᒥ 
ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᕝᕕᐊᑦ ᐊᐱᕆᒻᒪᑦ, “ᖃᓄᑎᒋ 
ᐃᓄᓕᒫᓅᖓᔪᑦ ᒐᕙᒪᒃᑯᓐᓂᒃ ᑮᓇᐅᔭᑦ ᐊᑐᖅᑕᐅᒍᓐᓇᖅᑲᑦ ᐃᓅᓕᑦᓯᓇᓱᐊᕐᓗᓂ 

ᓄᑕᖅᑲᓂᒃ ᐃᓅᕋᑖᓂᒃ ᖃᕐᒪᓂ/ᐃᓪᓗᕋᓛᓂ ᐊᖓᔪᖅᑳᕆᔭᐅᔪᓄᑦ ᓂᕈᐊᕐᓯᒪᔪᓄᑦ 
ᓄᓇᖃᕈᒪᓪᓗᑎᒃ ᐅᖓᓯᑦᑐᓗᒻᒥ ᓄᓇᓕᖕᓂᒃ ᑲᑎᕝᕕᐅᓯᒪᔪᓂᒃ ᓄᓇᖓ 
ᒪᓂᕋᓐᖏᑦᑐᐊᓘᓪᓗᓂ ᓯᓚᕐᔪᐊᓕᒫᒥᓗ ᓯᓚᖓ ᐱᔭᕆᐊᑐᓂᕐᐸᐅᓪᓗᓂ?” 
ᑕᐃᒪᐃᒐᓗᐊᖅᑎᓪᓗᒍ, 1963-ᒥ, ᐸᕐᓇᑕᐅᕙᓪᓕᐊᓕᓚᐅᖅᑐᖅ ᐃᓚᒋᐊᖅᑕᐅᖑᑎᒃᓴᖓ 
ᐋᓐᓂᐊᖅᑐᓕᕆᓂᕐᒧᑦ ᑎᑎᕋᕐᓯᒪᔪᖅ ᒪᓕᒐᑦᓴᓂ ᐃᓚᓕᐅᔾᔭᐅᓯᒪᓪᓗᑎᒃ 
ᓄᓇᒋᔭᐅᕙᑦᑐᑦ ᐃᖢᐊᕐᓴᐃᔾᔪᑎᓄᑦ ᐊᖅᑯᓵᖅᑕᐅᖃᑦᑕᖁᔭᐅᓪᓗᑎᒃ. ᐸᕐᓇᐅᑦ 
ᓇᓗᓇᐃᕐᓯᓯᒪᓪᓗᓂ ᐃᖢᐊᕐᓴᐃᔩᑦ ᖃᖓᑕᔫᒃᑰᖃᑦᑕᖁᔭᐅᓪᓗᑎᒃ ᐃᓚᒌᑦ 
ᓄᓇᒋᕙᑦᑕᖏᓐᓄᑦ ᓯᓚᑖᓃᑦᑐᓄᑦ ᓄᓇᓖᑦ ᐋᓐᓂᐊᕐᕕᕋᓛᓖᑦ. ᐊᒻᒪᓗ ᓱᓕ, 
ᐃᓄᐃᑦ ᐋᓐᓂᐊᕕᖕᓂ ᐃᖅᑲᓇᐃᔭᖅᑐᑦ ᐃᓕᓐᓂᐊᖅᑎᑕᐅᓪᓗᑎᒃ ᑐᓵᔨᐅᓂᕐᒥᒃ 
ᐃᑲᔪᖅᑎᐅᓂᕐᒥᓪᓗ. ᑭᓐᖓᕐᓂ, ᓲᕐᓗ, ᐃᓄᐃᑦ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᓚᐅᕐᒪᑕ 
ᐃᑲᔪᖅᑎᒃᓴᒫᖑᓪᓗᑎᒃ ᓄᓇᓕᖕᓂ ᐃᓚᒌᑦ ᖃᐅᔨᓴᖅᑕᐅᖃᑦᑕᕐᓂᖏᓐᓂᒃ 
ᐳᕙᓪᓗᓇᖅᑐᖃᕐᒪᖔᑕ ᐊᒻᒪᓗ ᐄᔭᒐᑦᓯᐊᖃᑦᑕᕋᓗᐊᕐᒪᖔᑕ ᐃᖢᐊᕐᓴᐅᑎᓂᒃ. 

ᑭᖑᓂᐊᒍᑦ ᐊᕐᕌᒍᓂ, ᒐᕙᒪᒃᑯᑦ ᐋᖅᑭᑦᓱᐃᑲᓐᓂᓕᓚᐅᖅᑐᑦ ᐊᑐᕋᑦᓴᓂᒃ 
ᐊᓂᒍᐃᖁᓪᓗᒋᑦ ᐊᑦᓱᕈᕐᓇᖅᑐᓂᒃ ᓴᖅᑭᕐᓯᒪᔪᓂᒃ ᐅᖓᓯᑦᑐᓗᒻᒦᑦᑐᓄᑦ ᐊᒻᒪᓗ 
ᐊᖅᑯᑎᑦᓯᐊᕙᖃᕋᑎᒃ ᓄᓇᖓᒍᑦ. ᐃᖢᐊᕐᓴᐃᕖᑦ, ᐃᓂᓪᓚᖓᕕᒃ, ᐊᒻᒪᓗ “ᐄᓯᑭᒨᑦ 
ᐃᖢᐊᕐᓴᐅᑎᖏᑦ” ᐊᑐᓕᖅᑎᑕᐅᓚᐅᖅᑐᑦ 1960-ᖏᓐᓂ ᐃᑲᔫᑎᒃᑲᓂᐅᓪᓗᓂ 
ᐋᓐᓂᐊᕕᒃᑎᒍᑦ ᑐᓂᔭᐅᖃᑦᑕᖅᑐᓄᑦ. ᐃᖢᐊᕐᓴᐃᕖᑦ ᒥᑭᓂᕐᓴᐅᓚᐅᖅᑐᑦ 
ᐋᓐᓂᐊᕐᕕᕋᓛᓂᒃ, ᐊᒻᒪᓗ ᐊᑐᖅᑕᐅᒐᔪᓚᐅᖅᑐᑦ ᐃᖢᐊᕐᓴᐃᕕᐅᓪᓗᑎᒃ 
ᐃᖅᑲᓇᐃᔭᕆᐊᖅᑐᓄᑦ ᐃᖢᐊᕐᓴᐃᔨᓄᑦ ᐅᕝᕙᓘᓐᓃᑦ ᐃᓂᓪᓚᖓᕕᐅᓪᓗᑎᒃ 
ᐋᓐᓂᐊᕐᕕᓕᐊᕐᓯᒪᔪᓄᑦ ᐅᑕᖅᑭᔪᓄᑦ ᖃᖓᑕᔫᒥᒃ ᐋᓐᓂᐊᕐᕕᐊᓗᓕᐊᕈᔾᔭᐅᓂᐊᖅᑐᓄᑦ. 
ᐃᓂᓪᓚᖓᕖᑦ ᓇᓗᓇᐃᖅᑕᐅᓯᒪᓂᖏᑦ ᑭᓇᑐᐃᓐᓇᖅ - ᐊᔪᕆᖅᑐᐃᔨᓃᓐᖔᖅᑐᓂᒃ, 
ᓂᐅᕕᖅᑎᑯᓐᓂᒃ, ᐸᓖᓯᒃᑯᓐᓂᒃ RCMP ᐅᕝᕙᓘᓐᓃᑦ ᐃᓕᓴᐃᔨ - ᑐᓂᓯᕕᐅᓯᒪᓪᓗᓂ 
ᓱᓇᒃᑯᑖᓂᒃ ᐊᒻᒪᓗ ᓈᓚᐅᒻᒥᒃ ᐃᖢᐊᕐᓴᖅᑕᐅᒋᐊᓕᖕᓄᑦ ᐊᑐᕋᑦᓴᒫᖑᓪᓗᓂ 
ᐱᕐᕈᓗᐊᕿᓂᒃᑯᑦ ᐋᓐᓂᕐᓯᒪᔪᓂᒃ ᐅᕝᕙᓘᓐᓃᑦ ᖃᓂᒻᒪᐅᓯᐅᒐᔪᑦᑐᓄᑦ, ᐊᒻᒪᓗ 
“ᐄᓯᑭᒨᑦ ᐃᖢᐊᕐᓴᐅᑎᖏᑦ” ᓯᕗᓪᓕᕐᐹᖑᓚᐅᖅᑐᖅ ᓯᕗᓪᓕᕐᒥ ᐋᓐᓂᖅᑐᓕᕆᓂᕐᒧᑦ 
ᐊᑐᕋᑦᓴᓂᒃ ᑐᓂᔭᐅᒋᐊᓐᖓᓚᐅᖅᑐᑦ ᐃᓄᓐᓄᑦ ᐃᓚᒌᓄᑦ ᐊᑐᕋᑦᓴᒫᖑᓪᓗᑎᒃ.  

ᐃᓄᐃᑦ ᓄᒃᑎᐸᓪᓕᐊᓕᖅᑎᓪᓗᒋᑦ ᓄᓇᓕᖕᓄᑦ, ᐋᓐᓂᐊᕐᕕᕋᓛᓄᑦ 
ᐱᕙᕆᐊᑭᓐᓂᕐᓴᐅᓚᐅᖅᑐᖅ ᖃᐅᔨᓴᖃᑦᑕᕐᓂᖏᓐᓄᑦ ᐋᓐᓂᐊᒋᔭᖏᓐᓂᒃ, 
ᐃᖢᐊᕐᓴᖅᑕᐅᓂᕐᒧᑦ ᐊᒻᒪᓗ ᖃᐅᔨᒋᐊᖃᑦᑕᓂᕐᒧᑦ ᐋᓐᓂᐊᕐᕕᓕᐊᖅᑐᒥᓂᕐᓂᒃ. 
ᖃᖓᑕᔫᒃᑯᕕᖃᕐᓂᕐᓴᐅᓂᖓᓄᑦ ᐊᔪᕐᓇᕈᓐᓃᖅᑐᓂ ᐊᐅᓪᓚᑎᑦᓯᒋᐊᑦᓴᖅ 
ᖃᓪᓗᓈᓄᑦ ᐊᒻᒪᓗ ᐅᑎᖅᑎᑕᐅᖃᑦᑕᕐᓂᖏᑦ ᐅᑭᐅᖅᑕᖅᑐᒧᑦ. ᑕᒪᓐᓇ 

ᐅᖃᐅᓯᐅᑎᓪᓗᒍ, ᖃᐅᔨᓇᓱᐊᕐᕕᓴᐅᑦᓯᐊᓕᖅᑐᖅ ᐋᓐᓂᐊᖅᑐᓕᕆᓂᕐᒧᑦ 
ᐋᖅᑭᒋᐊᖅᑕᐅᓵᓕᒍᓐᓇᓚᐅᕐᒪᖔᖅ ᐱᕚᓪᓕᕈᑎᒃᓴᓂᒃ. ᓴᖅᑭᔮᕈᑎᖃᖅᑎᓪᓗᒍ 
ᑖᒃᑯᓇᓐᖔᕐᓯᒪᔪᓂᒃ ᐃᖢᐊᕐᓴᐃᔾᔪᑎᓂᒃ ᐅᓇᑕᖅᑐᒃᓴᔭᓂᒃ ᐅᑭᐅᖅᑕᖅᑐᒥ 
ᐃᑲᔫᑕᐅᕙᓚᐅᖅᑐᓂᒃ, ᓲᕐᓗ ᐊᔾᔨᐅᑎᓪᓗᒍ, ᓇᓗᓇᓐᖏᓯᐊᕐᒪᑦ ᐱᐅᓯᒋᐊᕈᑎᒃᓴᓄᑦ 
ᐱᕚᓪᓕᖅᑎᑕᐅᒍᓐᓇᓯᐊᕐᓂᖓ ᓴᖅᑭᐅᒫᓂᓕᓚᐅᖅᑐᑦ ᓯᕗᓂᑐᖄᓗᐊᓂ 1960 ᐊᒻᒪᓗ 
ᑭᖑᕙᕐᓯᒪᓂᖓᓄᑦ ᐸᓯᔭᑦᓴᑑᓐᖏᑦᑐᑦ ᐅᖓᓯᑦᑐᒦᓐᓂᖓ, ᐃᖏᕐᕋᔾᔪᑏᑦ, ᐅᕝᕙᓘᓐᓃᑦ 
ᓄᓇᖓᑕ ᒪᓃᑦᑑᓂᖓᓄᑦ ᐱᔭᕆᐊᑐᓗᐊᕐᓂᖓ.

ᑕᐃᒪᐃᖃᑦᑕᓚᐅᕐᒪᑕ ᑕᐃᑦᓱᒪᓂ ᕿᑭᖅᑖᓗᖕᒥ, ᐃᖃᓗᐃᑦ ᓴᖅᑭᓚᐅᖅᑐᖅ 
ᐊᔾᔨᐅᖏᑦᑐᒃᑯᑦ ᑕᒫᓂ ᐊᑐᖅᑕᐅᓚᐅᕐᓯᒪᓐᖏᑦᑐᒃᑯᑦ. ᐊᖏᓪᓕᕙᓪᓕᐊᓂᖓ ᐃᖃᓗᐃᑦ 
ᐊᒻᒪᓗ ᓴᖅᑭᖅᑕᐅᓂᖏᑦ ᐃᖢᐊᕐᓴᐃᔾᔪᑏᑦ ᐋᓐᓂᐊᕕᑦᑎᑐᑦ ᐋᖅᑭᑦᓯᒪᓪᓗᓂ 
ᐊᒻᒪᓗ ᒪᒥᓴᕐᕕᐅᓪᓗᓂ, ᓴᖅᑭᕈᑕᐅᓚᐅᖅᑐᖅ ᐊᐅᓚᔾᔭᒍᑕᐅᓪᓗᓂ ᐊᐅᓚᑕᐅᔪᓄᑦ 
ᑐᖅᑳᕕᐅᓕᖅᑐᓂᒃ ᐃᖢᐊᕐᓴᐃᔾᔪᑎᓄᑦ ᓘᑲᓯ ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖓᓂᒃ 
ᐸᓐᓂᖅᑑᒥ ᐃᖃᓗᓐᓄᑦ.  

ᐋᓐᓂᐊᕕᑦᑖᕈᒪᓂᐅᖃᑦᑕᓚᐅᖅᑐᖅ ᐃᖃᓗᓐᓂ ᑕᐃᑲᓐᖓᓂᐊᓗᒃ ᐱᓯᒪᔪᖅ 
ᓴᖅᑭᖅᑕᐅᓚᐅᖅᑎᓪᓗᒍ ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑏᑦ 
(INHS) 1946-ᒥ. ᐱᔾᔪᑎᓪᓗᐊᑕᐅᓪᓗᓂ ᐋᓐᓂᐊᕐᕕᒃ ᓴᓇᔭᐅᓂᕆᓚᐅᖅᑕᖓ 
ᐃᖃᓗᓐᓂ ᑐᓐᖓᕕᖃᓚᐅᖅᑐᖅ ᐊᐃᕙᔾᔪᑕᐅᓂᖓ ᖃᖓᑕᔫᒃᑯᑦ 
ᐋᓐᓂᐊᕐᕕᓕᐊᖃᑦᑕᖅᑐᑦ ᖃᓪᓗᓈᑦ ᓄᓇᖏᓐᓄᑦ ᐃᖢᐊᕐᓴᐃᔨᒻᒪᕆᓐᓄᑦ ᑕᑯᔭᒋᐊᓖᑦ 
ᐅᓗᕆᐊᓇᓚᐅᕐᓂᖏᓐᓄᑦ ᐃᓄᓐᓄᑦ ᐃᓚᖏᓐᓄᓪᓗ. 1951-ᒥ, ᐸᓖᓯᒃᑯᓐᓂ 
ᖃᐅᔨᓴᖅᑎᕐᔪᐊᖅ H. A. ᓚᓴᓐ ᐅᖃᐅᓯᕆᓚᐅᖅᑕᖓ ᐊᑲᕐᕆᔮᕐᓂᕐᓴᐅᓇᔭᕐᓂᖏᓐᓂᒃ 
ᐃᓄᐃᑦ ᐊᖏᕐᕋᒥᖕᓂᒃ ᖃᓂᑦᓴᕐᓗᑎᒃ ᐃᖢᐊᕐᓴᖅᑕᐅᖃᑦᑕᕐᐸᑕ. 
ᐊᐃᕙᔾᔪᑎᒋᓚᐅᕐᒥᔭᖓ ᐊᑭᑐᓗᐊᕌᓗᓐᖏᓂᕐᓴᐅᖃᑦᑕᕋᔭᕐᓂᖓᓂᒃ ᒐᕙᒪᒃᑯᓐᓄᑦ 
ᐱᕕᒃᓴᖃᑦᓯᐊᓚᐅᕐᒪᑕ ᓴᖅᑭᐅᒫᓂᑦᑐᖃᕐᓂᖓᓄᑦ ᐱᖁᑎᕐᔪᐊᓂᒃ ᓄᓇᓕᖕᓂ 
ᕿᒪᒃᑲᑯᓂᒃ ᒥᐊᓕᒐᒃᑯᑦ ᐅᓇᑕᖅᑐᒃᓴᔭᖏᓐᓄᑦ ᐃᓪᓗᖁᑎᒥᓂᕐᓂᒃ. ᓚᓴᓐ 
ᐅᖃᐅᓯᕆᓚᐅᖅᑕᖓ ᐊᐅᓚᓂᖃᕈᓐᓇᖅᑑᒐᓗᐊᖅ, ᐸᓐᓂᖅᑑᒥ ᐋᓐᓂᐊᕐᕕᒃ 
“ᐊᒥᓱᓄᑦ ᐃᓱᒪᒋᔭᐅᓂᖓ” ᑖᓐᓇ “ᐋᓐᓂᐊᓄᑦ ᐱᓗᖅᑯᑕᐅᖃᑦᑕᕐᓂᖓᓂᒃ” ᐊᒻᒪᓗ 
“ᓈᖕᒪᓐᖏᓗᐊᕐᓂᖓᓂᒃ ᐃᓂᒋᔭᐅᓂᐊᕐᐸᑦ”. ᐅᒡᒍᕐᓇᕋᓗᐊᕐᐳᖅ, ᐅᕙᑦᓯᐊᕈᐊᓘᓕᕐᒪᑦ 
ᐊᕐᕌᒍᕋᓵᓗᐃᑦ ᑭᓯᐊᓂ ᓈᖕᒪᑕ ᑕᒪᒃᑯᐊ ᐅᖃᐅᓯᕆᖃᑦᑕᓚᐅᖅᑕᖏᑦ ᐋᓐᓂᐊᕐᕖᑦ 
ᓴᓇᔭᐅᓕᑕᐃᓐᓇᓚᐅᖅᑐᑦ ᐃᖃᓗᓐᓂ.

ᒪᒥᓴᕐᕕᒃ ᒪᑐᐃᑦᑕᓯᓐᓇᓕᓚᐅᖅᑐᖅ ᓂᐊᖁᓐᖒᒥ (ᐃᖃᓗᓐᓂ) 1956-ᒥ, 
ᐊᒻᒪᓗ ᐋᓐᓂᐊᕐᕕᒃ ᒪᑐᐃᓚᐅᖅᑐᖅ 1964-ᒥ. ᓴᓇᔭᐅᓂᖏᒃ ᒪᕐᕉᒃ ᐃᓪᓗᕐᔪᐊᒃ 

ᓴᓇᔭᐅᓕᓚᐅᖅᑑᒃ ᓴᓇᔭᐅᔪᑦ ᐱᕙᓪᓕᐊᔪᒻᒪᕆᐊᓘᓂᖏᓐᓄᑦ ᓱᑲᑦᑐᐊᓗᒻᒥᒃ 
ᓄᓇᖓᓂ ᐊᒻᒪᓗ ᓴᖅᑭᐸᓪᓕᐊᑐᐃᓐᓇᕐᓂᖏᓐᓄᑦ ᐋᓐᓂᐊᖃᑦᑕᖅᑐᑦ 
ᐱᕙᓪᓕᐊᓂᖓᓂᒃ ᐱᓯᒪᔪᑦ ᐃᓱᒫᓗᓐᓇᖅᑐᑦ ᐃᓄᖕᓄᑦ ᖃᓪᓗᓈᓄᓪᓗ. ᒪᒥᓴᕐᕕᒃ 
ᐊᒥᓱᓄᑦ ᐃᓂᒋᔭᐅᖃᑦᑕᓗᐊᓐᖑᐊᓚᐅᖅᑐᖅ ᐃᓄᖕᓄᑦ ᐅᑎᕐᐸᓪᓕᐊᔪᓄᑦ ᖃᓪᓗᓇᓂᒃ 
ᐳᕙᓪᓗᕕᖕᓂᒃ ᐅᒥᐊᕐᔪᐊᒃᑯᑦ ᑎᑭᑦᑐᓄᑦ ᐃᖃᓗᑦᑎᒍᑦ.

ᑲᑎᑕᐅᕙᓪᓕᐊᔪᕐᔪᐊᖑᓂᖏᑦ ᐃᓄᐃᑦ ᐃᖃᓗᓐᓄᑦ 
ᐊᑦᓱᕉᓐᓂᖓᒍᑕᐅᓕᓚᐅᖅᑐᖅ ᓄᓇᓕᓐᓂ ᐃᑲᔫᑎᓄᑦ, ᐊᒻᒪᓗ 1950-
ᖏᑦ ᓄᖑᑉᐸᓪᓕᐊᓕᖅᑎᓪᓗᒋᑦ, ᐅᓗᕆᐊᓇᓚᐅᖅᑐᖅ ᐃᓄᐃᑦ ᐃᓗᓯᖏᓐᓄᑦ. 
ᐅᓗᕆᐊᓇᖅᑐᒃᑰᕈᑕᐅᓪᓗᐊᑕᓚᐅᖅᑐᑦ ᓂᕈᑭᑦᑐᒦᑦᑐᑦ ᐸᖕᒥᐅᕐᓱᑎᒃ 
ᐃᓪᓗᒥ ᐊᑕᐅᓯᕐᒥ ᐊᒻᒪᓗ ᓴᓗᒪᐃᓐᓂᑯᖏᓐᓄᑦ ᓇᔪᖅᑕᖏᑦ ᓄᓇᓕᖕᓂᑦ. 
ᑕᒪᓐᓇᐅᒐᓗᐊᖅᑎᓪᓗᒍ ᐊᑐᖅᑕᐅᔪᖅ ᒐᕙᒪᑐᖃᒃᑯᓐᓂ ᑲᑎᒪᔨᕋᓛᖏᑦ 
ᐄᓯᑭᒨᓕᕆᓂᕐᒧᑦ ᖃᐅᔨᕐᕚᓚᑦᑕᐅᑕᐃᓐᓇᓚᐅᖅᑐᑦ ᓇᓗᓇᐃᖅᑕᐅᓯᒪᒧᒃᑯᑦ 
1961-ᒥ ᐃᒫᒃ “ᓈᖕᒪᓐᖏᓗᐊᖅᑐᓂᒃ ᐃᓪᓗᓃᑦᑐᑦ ᐃᓯᑭᒨᑦ ᐊᖏᕐᕋᖃᕐᕕᖏ” 
ᐱᔾᔪᑎᓪᓗᐊᑕᐅᓚᐅᖅᑐᖅ ᑐᖁᕋᖃᑦᑕᖅᑐᓄᑦ ᐊᒻᒪᓗ ᓯᐊᒻᒪᐸᓪᓕᐊᑐᐃᓐᓇᕐᓂᖏᓐᓄᑦ 
ᐋᓐᓂᐊᑦ, ᒐᕙᒪᒃᑯᑦ ᓱᒃᑲᐃᑐᒻᒪᕆᐊᓘᓚᐅᖅᑐᑦ ᐃᓪᓗᓕᐅᒃᑲᓐᓂᕋᓱᐊᕐᓂᖏᑦ. 
ᑭᓯᐊᓂᓕ, ᐋᖅᑭᑦᑕᐅᓚᐅᖅᑐᖅ ᓯᕗᓪᓕᐅᔾᔭᐅᔭᕆᐊᖃᖅᑎᑕᐅᓪᓗᓂ 
ᐋᓐᓂᐊᕐᕕᓕᐅᕆᐊᖃᕐᓂᖅ, ᐃᓕᓐᓂᐊᕕᖕᒥᒃ, ᐊᒻᒪᓗ ᐃᓪᓗᓂᒃ 
ᑲᑎᓐᖓᐅᖅᑐᓂᒃ. ᑲᒪᒋᐊᑦᓴᐅᑎᒋᖃᑦᑕᓚᐅᓐᖏᓐᓂᖏᑦ ᒐᕙᒪᑦ ᐃᒡᓗᓕᕆᓂᕐᒧᑦ 
ᖁᐊᕐᓵᓇᖅᑐᒦᒍᑕᐅᓂᖓᓄᑦ ᐅᑎᖅᑕᕈᑕᐅᑐᐃᓐᓇᓕᓚᐅᖅᑐᖅ 
ᐃᓕᓴᕆᔭᐅᓇᓵᕐᓂᖓᓄᑦ ᖁᓚᕐᓇᕈᑕᐅᓪᓗᓂ ᐊᒃᑐᐊᓂᖃᕐᓂᖓ 
ᓱᒃᑯᓂᒃ ᐃᓪᓗᖃᖅᑎᑕᐅᓂᖏᑦ ᐊᒻᒪᓗ ᖁᑦᓯᑐᒻᒪᕆᐊᓘᓂᖓ ᓄᑕᖅᑲᑦ 
ᑐᖁᕋᖃᑦᑕᕐᓂᖏᑦ ᐊᒻᒪᓗ ᐳᕙᓪᓗᓐᓇᖅ. ᐱᖓᓱᑦ ᐊᕐᕌᒍᑦ ᓈᓚᐅᖅᑐᑦ ᒐᕙᒪᒃᑯᑦ 
ᖃᐅᔨᕐᕚᓪᓚᓚᐅᖅᑎᓐᓇᒋᑦ ᐃᓗᓯᖏᓐᓂᒃ “ᓱᕋᕈᑕᐅᔪᖅ” ᐃᒡᓗᖃᑦᓯᐊᖏᓐᓂᕐᒧᑦ 
ᖁᐊᕐᓵᖓᓇᒃᑐᒥᒃ ᓴᖅᑭᕈᑕᐅᕙᓪᓕᐊᑐᐃᓐᓇᓕᓚᐅᖅᑐᖅ ᐊᐃᑦᑐᕐᓗᐃᒍᓐᓇᖅᑐᓂᒃ 
ᐋᓐᓂᐊᓂᒃ, ᑕᐃᒪᐃᓕᖅᑎᓪᓗᒍ ᐊᓪᓛᑦ, ᓄᑖᑦ ᐃᓪᓗᐃᑦ ᓱᒃᑲᐃᑦᑐᐊᓗᒻᒥᒃ 
ᑎᑭᑎᑕᐅᕙᓪᓕᐊᓚᐅᖅᑐᑦ.

ᐄᓯᑭᒨ ᒪᒥᓴᕐᕕᖓ

ᐅᖃᐅᓯᐅᖅᑲᐅᔪᖅ ᑖᓐᓇ, ᐅᓄᖅᑐᑦ ᐃᓄᐃᑦ ᐊᐅᓪᓚᖅᑎᑕᐅᖃᑦᑕᓚᐅᖅᑐᑦ 

ᐊᕐᕌᒍᑕᒫᑦ ᖃᓪᓗᓈᓄᑦ ᐋᓐᓂᐊᕐᕕᓕᐊᖅᑎᑕᐅᓪᓗᑎᒃ. ᐋᓐᓂᐊᕕᖕᒦᓚᐅᖅᑎᓪᓗᒋᑦ, 
ᐅᓄᖅᑐᑦ ᐊᖏᕐᕋᖅᑎᑕᐅᖃᑦᑕᓚᐅᖅᑐᑦ ᐃᓱᒪᒃᓴᕐᓯᐅᕈᑕᐅᓐᖏᓯᐊᖅᑐᑎᒃ 
ᐊᑲᑐᐅᓐᖏᓪᓕᐅᕈᑎᒋᓂᐊᖅᑕᖏᑦ ᐅᑎᕐᐸᓪᓕᐊᓂᖓᓄᑦ ᐃᓚᓕᐅᑎᔭᕆᐊᖃᕐᓂᖏᑦ 
ᓄᓇᒥᖕᓄᑦ. ᑕᒪᓐᓇ ᓴᖅᑭᕈᑕᐅᓚᐅᖅᑐᖅ ᐊᑲᐅᓐᖏᓪᓕᕈᑎᓄᑦ 
ᐋᓐᓂᐊᕐᕕᓕᐊᖅᑐᒥᓂᕐᓄᑦ ᐅᑎᕋᐃᒻᒪᑕ, ᐊᒥᓱᑦ ᓱᖏᐅᑎᒍᓐᓇᐃᓕᖅᑲᖃᑦᑕᓚᐅᕐᒪᑕ 
ᓇᓗᓕᖅᑐᑎᒃ ᐃᓅᓯᕆᓚᐅᖅᑕᒥᓂᒃ ᕿᒪᓚᐅᖅᑕᒥᓂᒃ, ᐃᓛᒃ ᐊᕐᕌᒍᓂ 
ᐊᒥᓲᓗᐊᓐᖏᑦᑐᓂ ᖃᓪᓗᓈᓃᓚᐅᖅᑐᑎᒃ. ᑕᒪᒃᑯᐊ ᐊᑲᐅᓐᖏᓪᓕᕈᑕᐅᔪᑦ 
ᖃᐅᔨᒪᔭᐅᑦᓯᐊᓕᓚᐅᖅᑐᑦ ᒐᕙᒪᒃᑯᓐᓄᑦ 1950ᖏᓐᓂ, ᐊᒻᒪᓗ 
ᐊᑦᓱᕈᐊᖃᕋᓗᐊᖅᑎᓪᓗᒋᑦ ᒐᕙᒪᒃᑯᑦ ᓘᑦᑖᖏᑦ ᐊᒻᒪᓗ ᑐᓐᖓᕕᒋᔭᐅᓪᓗᐊᑕᖃᑦᑕᖅᑐᑦ 
ᐊᔪᕆᖅᑐᐃᔩᑦ ᐊᔪᐃᓐᓇᖅᑐᑎᒃ ᐊᖏᖅᑎᑦᓯᓇᓱᐊᕐᓂᕐᒧᑦ ᐅᑭᐅᖅᑕᖅᑐᒥᐅᑦ 
ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑎᖏᑎᒍᑦ (INHS) ᓴᓇᖁᔨᓪᓗᑎᒃ 
ᐳᕙᓪᓗᑐᒃᑯᕕᖕᒥᒃ ᐅᑭᐅᖅᑕᖅᑐᒥ ᐱᑕᑦᓯᕈᑕᐅᓚᐅᓐᖏᑦᑐᑦ, ᒐᕙᒪᒃᑯᑦ 
ᓴᖅᑮᓇᓱᐊᖔᓚᐅᖅᑐᑦ ᖃᓄᖅᑑᕈᑎᒃᓴᓂᒃ ᐃᓚᒌᓄᑦ ᐋᖅᑭᑦᓯᓇᓱᐊᖅᑐᑎᒃ 
ᑐᓴᐅᒪᖃᑦᑕᐅᑎᒍᑎᒃᓴᖏᓐᓂᒃ ᐋᓐᓂᐊᕐᕕᓕᐊᕐᓯᒪᓂᖏᓐᓂ. ᐃᓚᖓ 
ᐊᑐᖅᑕᐅᑎᑕᐅᓚᐅᖅᑐᖅ ᐋᖅᑭᑦᓯᓪᓗᑎᒃ ᑎᑎᕋᖃᑦᑕᐅᑎᓂᕐᒧᑦ ᐊᑐᕋᑦᓴᒥᒃ, 
ᐋᓐᓂᐊᕐᕕᓕᐊᕐᓯᒪᔪᑦ ᑐᓴᐅᒪᖃᑦᑕᐅᑎᒍᑎᒃᓴᖏᓐᓂᒃ ᐃᓚᒥᖕᓂᒃ. ᕗᕌᖕᒃ ᑎᔅᑕ, ᐸᐅᓕ 
ᒪᒃᓂᑯ ᐊᒻᒪᓗ ᐲᑕ ᐃᕐᓂᖅ ᑲᑐᔾᔨᓪᓗᑎᒃ ᖃᐅᔨᓴᕐᓂᕐᒥᒍᑦ ᖃᓄᐃᓕᖓᓂᒥᓂᖏᓐᓂᒃ 
ᑖᒃᑯᐊ ᑎᑎᖅᑲᑦ ᐱᓚᐅᖅᑐᑦ.

ᐊᑲᐅᓐᖏᓪᓕᕈᑏᑦ ᓴᖅᑭᖃᑦᑕᓚᐅᖅᑐᑦ ᐳᕙᓪᓗᑐᒃᕕᖕᓕᕆᓂᕐᒥᒃ 
ᐅᖓᑎᐊᓗᐊᓄᑦ ᑭᓇᑐᐃᓐᓇᕐᒧᑦ ᔭᒐᐃᓂᕆᔪᓐᓇᖅᑕᖓᓂᒃ ᓇᓗᖅᑯᑎᓂᕐᒧᑦ 
ᓱᓐᓂᖅᑯᑕᐅᒍᓐᓃᓚᐅᖅᑐᖅ ᐃᑲᔪᓂᕐᓗᑦᓱᓂ ᑲᑕᑦᓯᒪᓂᕐᒧᑦ ᐃᓅᓯᕐᒥᓂ 
ᓇᓗᖅᑯᑎᓂᕐᒧᑦ ᐃᓅᓇᓱᐊᕐᓂᕐᒥᒃ ᐊᒻᒪᓗ ᐃᓚᒌᑦ ᐃᓚᒌᓐᓂᖓᓂᒃ, ᐊᒻᒪᓗ 
ᓄᓇᖅᑲᑎᒌᓄᑦ ᐊᓪᓛᑦ. ᐋᓐᓂᐊᕐᕕᓕᐊᕐᓯᒪᓚᐅᖅᑐᖅ ᒪᒃᑯᑦᑐᖅ ᑎᑎᕋᓚᐅᖅᑐᖅ 
ᐳᕙᓪᓗᑐᒃᑯᕕᖕᒦᑦᑐᓂ ᖃᓪᓗᓈᓂ:

ᐊᖓᔪᖅᑳᒃᑲ ᐊᑯᓂᐊᓗᒃ ᑎᑎᕋᓚᐅᕐᓯᒪᒍᓐᓃᖅᑑᒃ. ᐅᕙᓐᓂᒃ ᐳᐃᒍᖅᑑᒃ. 
ᐃᓚᒃ, ᓇᒡᓕᒍᓱᓐᖏᓐᓇᒥᒃ ᐅᕙᓐᓂᒃ. ᐳᐃᒍᖅᑑᒃ! […] ᐳᐃᒍᖅᑕᐅᔪᖓ 
ᐊᓈᓇᓐᓄᑦ. ᑲᑉᐱᐊᓱᓕᖅᑐᖓ. ᐊᖏᕐᕋᕈᒪ, ᖃᓄᐃᑦᑑᓛᖅᑳᒃᑭᐊᖅ 
ᐊᓈᓇᒐ ᐊᒻᒪᓗ ᐊᖓᔪᒐ. ᑖᒃᑯᓅᖓ ᓇᓪᓕᒋᔭᐅᔾᔮᒍᓐᓃᖅᑐᖓ […] ᐃᓛᒃ 
ᑕᐃᒪᐃᒻᒪᑦ ᑲᑉᐱᐊᒋᓕᕋᒃᑭ ᐃᓅᖃᑎᒃᑲ ᒫᓐᓇ. 

1950-ᒥ, ᐅᖃᓕᒫᒐᓕᐊᖑᓯᒪᔪᓂᒃ ᑎᑎᕋᖅᑕᐅᓯᒪᓚᐅᖅᑐᖅ ᑲᓇᑕᒥ 
ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᓇᓗᓇᐃᕐᓯᓚᐅᖅᑐᑦ ᑲᑉᐱᐊᓱᓐᓂᖓ 
ᐊᒻᒪᓗ ᐅᑉᐱᕈᓱᒍᓐᓃᕐᓂᖓ ᐃᑉᐱᒋᔭᐅᓚᐅᕐᓂᖓᓂᒃ ᐅᑎᕋᐃᒻᒪᑕ ᐊᖏᕐᕋᒥᓄᑦ 
ᐊᖏᕈᑕᐅᓯᒪᓚᐅᕐᓂᖓᓄᑦ ᐃᓘᓐᓇᖏᓐᓄᑦ, ᐋᓐᓂᐊᕕᖕᒦᓚᐅᖅᑐᑦ 
ᑕᑯᓐᓇᖅᑕᐅᖃᑦᑕᓚᐅᕐᓂᖏᓐᓄᑦ “ᐊᓪᓛᓘᓂᖏᓐᓂᒃ ᐃᓱᒫᓗᒋᔭᐅᓪᓗᑎᒃ”.

ᐃᓕᓴᕆᔭᐅᖁᓪᓗᒍ ᐱᑕᖃᕆᐊᖃᕐᓂᖓ ᑲᒪᒋᔭᐅᒋᐊᒃᑲᓐᓂᕆᐊᖃᕐᓂᖏᑦ 
ᐅᑎᕐᓂᖏᓪᓗ ᐃᓄᐃᑦ ᖃᓪᓗᓈᓃᓐᖔᖅᑐᑦ ᐳᕙᓪᓗᑐᒃᑯᕕᖕᓂᒃ, ᐅᐊᑕ ᕋᑦᓂᑭ 
ᐊᖏᖅᑎᑦᓯᒍᓐᓇᒪᐅᖅᑐᖅ ᒐᕙᒪᒃᑯᓐᓂᒃ ᐱᑕᖃᕆᐊᖃᕐᓂᖓᓂᒃ “ᐄᓯᑭᒨ 
ᒪᒥᓴᕐᕕᖓᓂᒃ”, ᒪᑐᐃᕋᑕᓚᐅᖅᑐᒥᒃ 1956-ᒥ. ᒪᒥᓴᕐᕕᒃ ᐊᐅᓚᑕᐅᓚᐅᖅᑐᖅ 
ᐃᓄᓕᕆᔨᑐᖃᒃᑯᓐᓄᑦ, ᐃᓚᒋᔭᐅᓚᐅᖅᑐᑦ ᐊᖏᖅᑎᑕᐅᓇᓱᐊᖅᑐᓄᑦ 
ᐱᑕᖃᕆᐊᖃᕐᓂᖓᓄᑦ 25% ᐋᓐᓂᐊᕐᕕᓕᐊᕐᓯᒪᔪᑦ ᐳᕙᓪᓗᑐᒃᑯᕕᖕᓄᑦ 
ᑖᒃᑯᓴᐃᓐᓇᐅᒐᔪᓚᐅᕐᒪᑕ. ᐅᑉᐱᕆᔭᐅᓚᐅᖅᑐᖅ ᐊᒥᓲᓂᕆᖃᑦᑕᖅᑕᖏᓐᓄᑦ ᐊᒻᒪᓗ 
ᐊᑭᓕᕐᓱᕆᐊᖃᖃᑦᑕᖅᑐᑦ ᑕᕝᕗᖓ ᐊᑭᑭᓪᓕᑲᓐᓂᕋᔭᕐᓂᖏᓐᓂᒃ ᒪᒥᓴᕐᕕᑖᕐᐸᑕ 
ᐋᖅᑭᑦᓯᒪᔭᐅᔪᒥᒃ. ᒪᑐᐃᖅᑎᓪᓗᒍ, ᓂᐊᖁᓐᖒ ᓄᓇᓕᐅᓕᕇᓚᐅᖅᑐᖅ ᐅᐸᑦᑕᒐᕐᒥ, 
ᑕᕝᕙᓂ ᐊᐅᓚᓂᖃᕇᓚᐅᖅᑐᑦ ᓄᓇᖃᖅᑐᓄᑦ ᖃᓂᒋᔮᓂ ᓄᓇᓕᖕᓄᑦ ᐊᐅᓚᑕᐅᔪᓂᒃ, 
ᓲᓗ ᑳᐱᕐᕕᒃ, ᓂᕿᓕᐅᕐᕕᒃ ᐆᑕᕐᓂᒃ, ᐊᒻᒪᓗ ᑕᕐᕆᔭᕐᕕᒃ.

ᑕᒪᓐᓇ ᐊᔾᔨᒋᓚᐅᓐᖏᑕᖓ ᑐᑭᓕᐊᖑᓯᒪᔪᒧᑦ ᐅᑕᖅᑭᕕᖕᓄᑦ, ᐃᓛᒃ ᐃᓚᖓ 
ᐃᓪᓘᑉ ᑕᒪᒃᑮᓐᓄᑦ ᐃᑲᔫᑕᐅᓚᐅᖅᑐᖅ. ᐅᑕᖅᑭᕖᑦ ᐃᓪᓗᓕᐊᖑᓯᒪᓚᐅᖅᑐᑦ 
ᐋᖅᑭᑦᓯᒪᔭᐅᓪᓗᑎᒃ ᐅᑕᖅᑭᕖᑦ ᓴᓇᔭᐅᓯᒪᓚᐅᕐᒪᑕ ᐃᓚᖏᓐᓂ ᖃᓪᓗᓈᓃᓐᖔᖅᑐᓄᑦ 
ᐋᓐᓂᐊᕕᖕᓂᒃ ᐊᒻᒪᓗ ᐃᓄᐃᑦ ᓄᓇᖏᓐᓂ ᐅᑭᐅᖅᑕᖅᑐᒥ. ᐃᑉᐱᒋᔭᐅᓚᐅᖅᑐᖅ 
ᐅᑕᖅᑭᕕᒃᑖᕐᓂᖓ ᐃᖃᓗᓐᓂ, ᐊᒻᒪᓗ ᐊᓯᖏᓐᓂ ᓄᓇᓕᓐᓂ ᐊᒥᓲᓐᖏᑦᑐᓂ, 
ᐅᑕᖅᑭᑯᑖᓐᖏᓂᕐᓴᐅᖃᑦᑕᕈᑕᐅᓇᔭᕐᓂᖏᓐᓂᒃ ᐋᓐᓂᐊᕐᕕᓕᐊᕐᓯᒪᔪᒧᑦ, ᐊᒻᒪᓗ 
ᐊᑭᑭᓪᓕᕚᓪᓕᕈᑕᐅᓗᓂ. ᒐᕙᒪᒃᑯᑦ ᐊᖓᔪᖅᑲᐅᑎᖏᑦ ᐱᑕᖃᕆᐊᖃᕐᓱᒋᑦᓯᓕᓚᐅᕐᒪᑕ 
ᑕᕝᕙᓂ ᓱᖏᐅᑎᕙᓪᓕᐊᒍᑕᐅᓯᓐᓈᕐᓗᓂ “ᐊᑐᕆᐊᓕᖏᓐᓄᑦ” ᐊᒻᒪᓗ 
“ᐃᑲᔫᑎᓗᓂ” ᐃᓄᖕᓄᑦ ᐅᑕᖅᑭᓂᖏᓐᓂ ᐊᒻᒪᓗ ᓱᖏᐅᑎᕙᓪᓕᐊᕌᕐᔪᒍᑕᐅᓗᓂ 
ᐃᓅᓯᕆᓚᐅᖅᑕᖓᓄᑦ ᐅᑭᐅᖅᑕᖅᑐᒥ.

ᐊᒻᒪᓗ ᓱᓕ ᑐᕌᒐᖃᓪᓗᐊᑕᓚᐅᖅᑐᑦ ᐋᓐᓂᐊᕐᕕᓕᐊᕐᓯᒪᔪᓄᑦ 
ᒪᒥᓴᕐᕕᖃᕐᓂᕐᒥᒃ, ᒪᒥᓴᕐᕕᐅᓯᓐᓈᑦ ᕿᓚᒥᐊᓗᒃ ᐊᑐᖅᑕᐅᒍᓐᓇᕐᓯᓚᐅᖅᑐᖅ 
ᐃᓅᓯᕐᒥᓂ ᐊᖃᐅᓐᖏᓪᓕᐅᕈᑎᓕᖕᓄᑦ ᐃᓕᖅᑯᓯᕐᒥᖕᓂ ᐱᓯᒪᔪᓂᒃ 
ᓱᑲᑦᑐᐊᓗᒻᒥᒃ ᐱᕙᓪᓕᐊᓂᕆᓚᐅᖅᑕᖓᓂᒃ ᐃᖃᓗᐃᑦ, ᐊᒻᒪᓗ ᖃᓪᓗᓈᕋᓵᓗᐃᑦ 
ᑕᒫᓂᒥᐅᖑᓕᓚᐅᕐᒪᑕ ᐊᒻᒪᓗ ᐃᑲᔫᑎᒃᓴᖃᕈᓐᓇᖅᑐᓂᒃ ᐃᓪᓗᓂᒃ 

ᐊᒻᒪᓗ ᐱᕕᒃᓴᖃᖅᑎᑦᓯᓂᕐᒥᒃ ‘ᐱᕋᔭᓐᓂᕐᒧᑦ ᑎᑭᐅᑎᑎᑦᓯᑦᑕᐃᓕᒪᒍᑎᓂᒃ’. 
ᐃᓅᓯᕐᒥ ᐊᑲᐅᓐᖏᓪᓕᐅᕈᑏᑦ ᑕᕝᕙᓐᖔᖅᑐᑦ ᒪᑐᐃᕐᓂᖓᓂᒃ ᒪᒥᓴᕐᕕᒃ 
ᓇᓗᓇᐃᖅᑕᐅᓯᒪᓚᐅᕐᒥᔪᑦ ᑎᑎᕋᕈᑕᐅᓯᒪᓪᓗᑎᒃ ᐃᑦᒥᓐᑕᓐᒥ ᑐᓴᕋᑦᓴᖏᓐᓂ 
ᐃᒪᐃᓕᖓᓪᓗᑎᒃ “ᐊᑭᑐᓂᕐᐹᖅ ᖃᐅᔨᓴᕈᑕᐅᔪᖅ ᐃᓕᖅᑯᓯᖃᖃᑎᒌᓐᖏᓂᕐᒧᑦ 
ᒪᒥᓴᕐᕕᐅᕙᑦᑐᖅ ᐱᓇᓱᐊᕈᑕᐅᓯᒪᔪᓕᒫᓂ”.

ᐅᓄᖅᑐᑦ ᕿᑭᖅᑖᓗᖕᒥᐅᑦ ᐃᖃᓗᓐᓃᖏᓐᓇᓕᓚᐅᖅᑐᑦ ᑕᕝᕙᓃᓚᐅᕐᓂᕐᒥᓄᑦ 
ᒪᒥᓴᕐᕕᖕᒥ. ᔫᓇ ᑭᐊᓕ ᐃᖃᓗᖕᒥᐅᖅ ᐅᖃᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᓄᑦ, ᐃᒫᒃ,

[ᐃᓄᐃᑦ] ᐋᓐᓂᐊᕐᕕᓕᐊᕐᓯᒪᔪᒥᓃᑦ ᑯᐸᐃᒃ ᓯᑎᒧᑦ ᕼᐊᒧᑕᓐᒧᓪᓗ... 
ᓄᓇᒥᖕᓄᑦ ᐅᑎᕆᐊᖃᖃᑦᑕᓚᐅᕐᒪᑕ ᖃᖓᑕᔫᒃᑯᑦ... ᓄᓇᒥᖕᓄᑦ 
ᐅᑎᓚᐅᓐᖏᓂᕐᒥᓂ, ᒪᒥᓴᕐᕕᖕᒦᑎᑕᐅᖃᑦᑕᓚᐅᖅᑐᑦ... ᐊᐃᑉ ᐅᒃᐱᒃ 
ᐅᖃᐅᑎᖃᑦᑕᓚᐅᖅᑖᖓ ᑕᒪᒃᑯᓂᖓ ᐊᐅᓪᓚᖃᑦᑕᓂᕐᒥᒍᑦ ᖃᖓᑕᔫᒃᑯᑦ 
ᐊᒻᒪᓗ ᒪᒥᓴᕐᕕᖕᒨᖅᑎᑕᐅᖃᑦᑕᓚᐅᖅᑐᑦ ᖃᖓᑕᔫᒃᑯᑦ ᐊᐅᓪᓚᖅᑐᑦ. ᑕᐃᒫᒃ 
ᑕᕝᕙ ᐃᖃᓗᒻᒥᐅᕈᖃᑦᑕᕐᓯᒪᔪᑦ ᐃᓚᖏᑦ.

ᐳᕙᓪᓗᓐᓂᖅ ᖃᓂᒻᒪᓯᖅᑖᕈᑕᐅᓗᐊᓐᖑᖃᑦᑕᕐᓯᒪᔪᖅ, ᐊᔪᓕᕈᑕᐅᓪᓗᓂ 
ᐃᓚᖏᓐᓄᑦ ᓄᓇᒋᔭᒥᓄᑦ ᓄᓇᒧᑦ ᐅᑎᕐᓂᕐᒥᒃ, ᐅᕝᕙᓘᓐᓃᑦ ᐃᖅᑲᓇᐃᔮᒥᓄᑦ 
ᑎᒥᒃᑯᑦ ᐊᐅᓚᓂᖃᕆᐊᓕᖕᓄᑦ. ᐅᓄᖅᑐᑦ ᑎᒥᒃᑯᑦ ᐃᓅᓯᕐᒥᒍᓪᓗ ᑮᓇᐅᔭᑎᒍᓪᓘᓐᓃᑦ 
ᐃᑲᔪᖅᑕᐅᖏᓐᓇᕆᐊᖃᖃᑦᑕᓕᓚᐅᖅᑐᑦ, ᑕᐃᒫᒃ ᓄᓇᓕᓐᓂ ᓄᓇᑖᖃᑦᑕᓚᐅᖅᑐᑦ 
ᐊᑐᐃᓐᓇᖃᕐᓂᕐᓴᐅᒍᒪᒧᑦ ᐋᓐᓂᐊᖅᑐᓕᕆᖃᑦᑕᖅᑐᓂᒃ ᐊᒻᒪᓗ / ᐅᕝᕙᓘᓐᓃᑦ 
ᓱᕈᓯᕐᓯᐅᑎᑖᖃᑦᑕᓂᕐᒧᑦ. ᖃᐅᔨᓴᕈᑎᓂ ᑲᓇᑕᒥ ᖃᐅᔨᔾᔪᑕᐅᓯᒪᔪᖅ ᑐᓴᕈᑎᖏᓐᓂ 
ᐅᓄᖅᑐᑦ ᒪᒥᓴᕐᕕᖕᒦᖃᑦᑕᓚᐅᖅᑐᑦ ᐋᓐᓂᐊᕐᕕᓕᐊᕐᓯᒪᔪᑦ ᒪᒃᑯᑦᑐᑦ ᓄᑕᖅᑲᓪᓗ. 
ᑕᒪᓐᓇ ᐱᔾᔪᑎᒋᓪᓗᒍ ᒪᒥᓴᕐᕕᖕᒦᓐᓂᕆᓚᐅᖅᑕᖏᓐᓂᒃ, ᐊᒥᓱᑦ ᐱᕈᕐᓯᒪᔪᑦ ᐃᖃᓗᓐᓂ 
ᓄᓇᓖᑦ ᐊᓯᐊᓂ ᓄᓇᓕᖕᓅᖔᕈᒪᔪᒥᓂᐅᒐᓗᐊᖅᑐᑎᒃ. ᓴᐃᑐᑭ ᔫᒥ ᐃᖃᓗᒻᒥᐅᖅ 
ᐅᖃᓕᒪᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ ᐊᓈᓇᖓᑕ 
ᓄᒃᑎᖅᑕᐅᓚᐅᕐᓂᖓᓂᒃ ᓂᐊᖁᓐᖒᒧᑦ ᒪᒥᓴᕐᕕᖕᒨᖅᑕᐅᒐᒥ ᑕᐃᑲᓂ,

ᐃᓚᖏᑦ ᐃᓄᐃᑦ ᐃᑲᔪᖅᑕᐅᔾᔪᑎᒃᓴᖃᓚᐅᓐᖏᒻᒪᑕ ᐊᒻᒪᓗ 
ᐃᖃᓗᒻᒥᐅᕈᑐᐃᓐᓇᖃᑦᑕᓚᐅᖅᑐᑦ ᐊᒻᒪᓗ ᓂᐊᖁᓐᖒᒥ ᐊᖏᕐᕋᒧᑦ 

ᐅᑎᕈᑎᒃᓴᖃᓚᐅᓐᖏᓐᓇᒥᒃ. ᑕᐃᒫᑦᓴᐃᓐᓇᖅ ᐊᔾᔨᑐᐃᓐᓇᖓ 
ᓄᒃᑎᖅᑕᐅᖃᑦᑕᖅᑐᒥᓃᑦ ᓄᓇᓄᑦ. ᕿᒪᑦᑕᐅᑐᐃᓐᓇᑦᓯᐊᖅᑐᑎᒃ 
ᐃᒃᑕᑰᓕᖅᑐᑎᒃ ᖃᓄᐃᒍᑎᖏᓐᓄᑦ ᐃᓗᓯᖏᓐᓂ ᐅᕝᕙᓘᓐᓃᑦ 
ᑕᐃᔭᐅᕙᒻᒥᔪᖅ ᐋᓐᓂᐊᕐᓂᖏᓐᓄᑦ, ᐃᒪᐃᓪᓚᑦᑖᖔᕐᒪᓪᓕ, ᑖᒃᑯᐊ ᓇᖕᒥᓂᖅ, 
ᒪᒃᑯᓂᕐᓴᐅᔪᑦ ᖃᓄᐃᓐᓇᓂᕐᓵᓗᑦᑎᒍᑦ ᐋᓐᓂᐊᓂᒃᑯᑦ ᐃᓅᓯᖃᓕᖅᑎᓪᓗᒋᑦ 
ᑕᒪᓐᓇ ᐱᔾᔪᑕᐅᓪᓗᓂ. ᐃᓚᖏᑦ ᐃᓗᓯᕐᒥᒍᑦ ᖃᓄᐃᓐᓂᖏᑦ ᐃᓅᓯᕐᒥᓂ 
ᐊᔾᔨᒋᓐᖏᒻᒪᒍ. ᒫᓐᓇ ᐃᓅᔪᑦ ᐅᓪᓗᒥ, ᑭᖑᕚᕆᔭᐅᔪᑦ ᐊᔪᕐᓯᐅᖅᑲᔪᑦ 
ᓄᓇᒋᔪᒪᓐᖏᑕᒥᓂ.

ᐃᓄᐃᑦ ᐊᕐᓇᐃᑦ ᐊᒻᒪᓗ ᐃᓗᓯᖅ

ᖃᐅᔨᕐᕚᓚᐅᖅᑕᐅᓚᐅᖅᑐᖅ ᐃᓚᖓ ᐃᖢᐊᕐᓴᐃᔨᓄᑦ ᐅᑭᐅᖅᑕᖅᑐᒥ 
ᐃᖅᑲᓇᐃᖅᑎᑕᐅᔪᓄᑦ ᖃᓄᐃᑦᑑᓂᖏᓐᓂᒃ ᐊᖑᑕᐅᓂᖏᓐᓄᑦ/
ᐊᕐᓇᐅᓂᖏᓐᓄᑦ ᐊᓯᔾᔨᕈᑕᐅᓚᐅᖅᑐᖅ ᑲᒪᒋᔭᒃᓴᖏᑦ ᐊᑐᕆᐊᖃᖃᑦᑕᕐᓯᒪᔭᖏᑦ 
ᐃᓄᐃᑦ ᑕᐃᑦᓱᒪᓂ, ᐱᓗᐊᖅᑐᒥ ᓵᓐᖓᔭᕆᐊᖃᖃᑦᑕᓚᐅᖅᑕᖏᑦ ᐊᕐᓇᐃᑦ 
ᐅᑎᕐᐸᓪᓕᐊᔪᑦ ᖃᓪᓗᓈᓂᒃ ᐋᓐᓂᐊᕕᖕᓂᒃ. ᑎᑎᕋᖅᑕᐅᓯᒪᔪᖅ ᕿᒥᕐᕈᐊᒐᕐᓂ 
ᑕᐃᔭᐅᔪᓂ The Beaver, ᑎᑎᕋᓚᐅᖅᑕᖓ ᐊᐃᕇᓐ ᕙᐃᐊᑦ, ᐅᖃᐅᓯᓕᒃ 
ᐊᓯᔾᔨᕈᑕᐅᓚᐅᖅᑐᖅ ᐃᓅᓯᖏᑦ ᐊᕐᓇᐃᑦ ᓄᒃᑎᕐᒪᑕ ᓄᓇᖃᓕᖅᑐᑎᒃ ᓄᓇᓕᖕᓂ. 
ᕙᐃᐊᑦ ᐅᖃᓚᐅᖅᑐᖅ, “ᐅᓄᖅᑐᑎᒍᑦ [ᖃᓪᓗᓈᑦ ᐊᕐᓇᑦ], ᐱᓕᕆᐊᒃᓴᖏᑦ 
ᑭᐳᑦᑕᐅᑉᐸᑕ, ᑕᐃᒪᓐᖓᓕᒫᒐᓚᑐᐃᓐᓇᖅ ᐊᐃᕙᑐᐃᓐᓇᓕᕋᔭᖅᑐᒍᑦ ᐅᓇᑕᕐᓗᑕ 
(ᐅᕝᕙᓘᓐᓃᑦ ᐃᒪᐃᑦᓯᓗᑕ) ᖃᓄᐃᓕᐅᕐᓂᑦᑎᒍ ᓇᓗᖅᑯᑎᓕᖅᑎᑦᓯᓗᑕ 
ᐊᒻᒪᓗ ᓇᓗᓕᖅᑎᑦᓯᓗᑕ.” ᕌᐳᑦ ᑳᓕᓐᔅ ᐊᖏᖃᑎᓕᒃ ᐊᓯᔾᔨᕐᓂᖏᑦ ᐃᓄᐃᑦ 
ᐊᕐᓇᐃᑦ ᐅᓪᓗᒥ ᓵᓐᖓᔭᕆᐊᖃᖃᑦᑕᓕᖅᑕᖏᑦ ᐊᔾᔨᒋᓗᐊᓚᐅᖅᑐᓴᐅᓐᖏᑕᖏᑦ. 
ᑲᑕᑦᓯᒪᒍᑎᖃᖅᑐᓂ ᐊᑐᖅᑕᐅᓚᐅᖅᑐᑦ ᑕᐃᑦᓱᒪᓂᐅᑎᓪᓗᒍ ᐃᓄᐃᑦ ᐊᕐᓇᐃᑦ 
ᓇᓗᖅᑯᑎᓕᕐᓯᒪᔪᑦ ᑭᓲᔪᕆᒍᓐᓃᖅᑐᑎᒃ, “ᖃᓂᒪᓂᒃᑯᑦ, ᐃᓕᓐᓂᐊᓂᒃᑯᑦ, 
ᓄᖅᑲᔪᐃᑦᑑᓂᕐᒧᑦ ᓂᕆᔭᒃᓴᕐᓯᐅᕆᓪᓗᓂ, ᐱᑕᖃᕆᐊᖃᖃᑦᑕᓚᐅᖅᑐᖅ...” 
ᑕᒪᓐᓇᐅᒐᓗᐊᖅᑎᓪᓗᒍ ᖃᕿᐊᕐᓇᖏᑦᑐᓂᒃ ᓇᓪᓕᒍᓱᓐᓂᖓ ᓂᓪᓕᐊᓂᒃᑯᑦ 
ᑐᓴᕐᓴᖅ, ᕙᐃᐊᑦ ᐊᒻᒪᓗ ᑳᓕᓐᔅ ᓴᖅᑮᓚᐅᖅᑐᑦ ᒥᑭᓪᓕᑎᑦᓯᓯᒪᓂᐅᔪᖅ 
ᑖᒃᑯᓇᓐᖔᓚᐅᖅᑐᖅ ᑎᑭᑉᐸᓪᓕᐊᔪᓂᒃ ᖃᓪᓗᓈᓂᒃ ᖃᓄᐃᓕᐅᕆᓪᓗᑎᒃ 

ᐊᕐᓇᓂᒃ ᐊᒻᒪᓗ ᐃᓄᐃᑦ ᐃᓕᖅᑯᓯᖓᓂᒃ ᐊᑐᖅᑕᐅᕙᑦᑐᒥᒃ. ᕙᐃᐊᑦ, 
ᐅᖃᐅᓯᖃᖅᑐᓂ ᐃᓄᐃᑦ ᐱᖅᑯᓯᖏᓐᓂᒃ ᓯᕗᓂᐊᒍᑦ-ᑲᑎᓯᓚᐅᖅᑎᓐᓇᒋᑦ 
ᖃᓪᓗᓈᓂᒃ ᐃᓅᓯᕆᓚᐅᖅᑕᖓᓂᒃ, ᓇᓗᓇᐃᕐᓯᔪᖅ “ᑕᐃᑦᓱᒪᓂᐊᓗᒃ” ᓲᕐᓗ 
“ᐱᐅᓐᖏᑦᑐᐊᓘᑎᑦᓯᓪᓗᓂ” ᐊᒻᒪᓗ ᑕᑯᓪᓗᓂ ᓯᖁᒻᒫᓂᖏᓐᓂᒃ ᐃᓄᐃᑦ 
ᐃᓕᖅᑯᓯᖓᓂᒃ ᐊᓯᖅᑯᕝᕕᖃᓚᐅᓐᖏᓐᓂᕋᐃᔪᖅ. ᐹᑉ ᒍᕇᓐ, ᐃᓄᓕᕆᔨ ᐃᖃᓗᓐᓂ 
ᒪᒥᓴᕐᕕᖕᒥ ᐅᖃᓚᐅᖅᑐᖅ, “[ᑕ]ᒪᓐᓇ ᐱᖅᑯᓯᖏᓐᓂᒃ ᐊᓯᓐᖑᐃᓇᓱᐊᕐᓂᖅ 
ᐱᔭᕆᐊᑭᑦᑑᓂᐊᓐᖏᑦᑐᖅ. ᖃᐅᔨᒪᔪᖓ ᐊᓯᐊᒍᑦ ᐋᓐᓂᓇᓐᖏᓂᕐᓴᒃᑯᑦ 
ᐊᑐᕋᑦᓴᖅᑕᖃᓐᖏᓐᓂᖓᓂᒃ ᐄᓯᑭᒨᓄᑦ ᐊᓯᓐᖑᐸᓪᓕᐊᑎᑦᓯᓂᕐᒥᒃ.” 
ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑎᖏᑦ (NHS) 
ᐱᓐᖏᓂᕐᓴᐅᓚᐅᓐᖏᑦᑐᖅ ᐊᔪᐃᓐᓇᖅᑐᓂ ᐃᑲᔪᕋᓱᐊᖅᑐᓂ ᐃᓄᖕᓂᒃ 
ᐊᕐᓇᓂᒃ ᐊᑲᐅᓂᕐᓴᒃᑯᑦ ᐊᓯᔾᔨᖅᑕᐅᓇᓱᐊᕐᓂᖏᓐᓂ ᓄᓕᐊᖑᓗᓂ ᐊᖏᕐᕋᒥ 
ᐱᓕᕆᔨᐅᓂᕐᒥᒃ. ᐃᑲᔫᑕᐅᓇᓱᐊᓚᐅᖅᑐᖅ “ᐊᓯᔾᔨᖅᑕᐅᓇᓱᐊᕐᓂᖏᓐᓂ”, 1959-
ᒥ, ᒪᒥᓴᕐᕕᖕᒥ ᐃᖃᓗᓐᓂ ᒪᓂᒪᑎᑦᓯᖃᑦᑕᓕᓚᐅᖅᑐᑦ ᐃᓕᓐᓂᐊᓂᕐᒥᒃ ᐊᕐᓇᓄᑦ 
ᓂᖅᑎᐅᓂᕐᒥᒃ, ᐊᓐᓄᕋᔾᔨᐅᓂᕐᒥᒃ, ᕿᑐᕐᖓᒥᒃ ᐱᕈᕐᓴᐃᓂᕐᒥᒃ, ᐊᒻᒪᓗ ᐃᓚᖐᑦ 
ᒪᑭᒪᔾᔪᑎᒃᓴᖏᓐᓂᒃ.

ᐱᔨᑦᓯᕋᐅᑏᑦ ᐃᑲᔫᑕᐅᓂᖏᑦ

ᑎᑎᕋᖅᑕᐅᓯᒪᔪᑦ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᕝᕕᐊᓂ 
ᑐᑭᓯᓇᑦᓯᐊᖅᑐᓂᒃ ᑎᑎᕋᓚᐅᖅᑕᖏᑦ ᐃᓄᐃᑦ ᐃᖢᐊᕐᓴᖅᑕᐅᒋᐊᓖᑦ 
ᐅᖃᐅᔾᔭᐅᖃᑦᑕᓚᐅᕐᓂᖏᓐᓂᒃ ᓄᒃᑎᖁᔭᐅᓪᓗᑎᒃ ᓄᓇᓄᑦ ᐋᓐᓂᐊᕐᕕᐊᓛᓕᓐᓄᑦ 
ᐊᑐᐃᓐᓇᕐᓂᒃ. ᑕᐃᒪᐃᓕᔭᒥᓂᐅᑎᓪᓗᒋᑦ ᐃᓚᖃᖃᑦᑕᓚᐅᖅᑐᖅ 
ᐃᓪᓗᑖᓛᕐᓂᐊᕐᓂᕋᖅᑕᐅᓪᓗᑎᒃ, ᓱᕈᓯᕐᓯᐅᑎᓂᒃ ᓯᒃᑭᓂᒃ, ᐊᒻᒪᓗ ᐊᓯᖏᓐᓂᒃ 
ᐱᔨᑦᓯᕋᐅᑎᓂᒃ. ᐅᓄᖅᑐᑦ ᐅᖃᓕᒪᖃᑦᑕᓚᐅᖅᑐᑦ ᑲᔪᖏᕐᓴᖅᑕᐅᖃᑦᑕᕐᓂᒥᓂᕐᒥᓂᒃ 
ᓄᒃᑎᖁᔭᐅᓪᓗᑎᒃ ᖃᓪᓗᓈᒧᑦ ᐃᖅᑲᓇᐃᔭᖅᑎᒧᑦ, ᓈᓚᑦᓯᐊᖃᑦᑕᓚᐅᖅᑐᑦ. 
ᐅᒡᒍᕐᓇᕋᓗᐊᕐᐳᖅ, ᓯᓚᐃᕐᕆᔭᐃᒍᑎᒋᖃᑦᑕᓚᐅᖅᑕᖏᑦ ᐊᓯᖏᑎᒍᑦ 
ᒐᕙᒪᑦ, ᐋᓐᓂᐊᕕᒃᑖᓛᕐᓂᐊᕐᓂᕋᖅᑕᐅᓪᓗᑎᒃ ᑲᔪᓯᑎᑕᐅᓚᐅᕐᓯᒪᓐᖏᑦᑐᖅ 
ᐃᖢᐊᕐᓴᐃᕕᖕᒥᒃ. ᒋᐅᓴ ᐅᓂᐅᕐᓵᒐᖅ ᐅᖃᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᓄᑦ ᐃᖃᓗᓐᓅᕆᐊᓐᖓᕈᑎᖃᓚᐅᖅᑐᖅ ᐋᓐᓂᐊᓂᕐᒧᑦ, ᐅᑉᐱᕈᓱᑦᑐᓂ 
ᓱᓇᑖᓛᕐᓂᐊᕐᓂᖏᓐᓂᒃ ᐃᓄᐃᑦ ᐅᖃᐅᔾᔭᐅᓯᒪᒐᒥ “ᐊᖅᓵᖅᑕᐅᔾᔮᖏᓐᓂᖏᓐᓂᒃ 

ᑭᓱᑐᐃᓐᓇᕐᓂᒃ”, ᐊᒻᒪᓗ ᐃᒪᐃᓕᔭᐅᓪᓗᓂ “ᑕᖅᑭᑕᒫᑦ ᓯᒃᑭᑖᖃᑦᑕᓛᖅᑐᑎᑦ.” 
ᑕᐃᒪᐃᓕᔭᒥᓂᐅᓪᓗᓂ ᓯᒃᑭᑖᖅᑐᖃᓚᐅᕐᓯᒪᓐᖏᑦᑐᖅ. 

ᐃᓄᐃᑦ ᓄᓇᓕᖕᓃᓕᖅᑎᓪᓗᒋᑦ, ᐋᓐᓂᐊᕐᕕᐊᓛᓕᐊᖑᓚᐅᖅᑐᖅ ᓄᓇᒋᔭᐅᔪᓂ, 
ᐊᒻᒪᓗ ᐋᓐᓂᐊᕐᕕᒃ ᐃᖃᓗᓐᓂ ᓴᓇᔭᐅᓚᐅᖅᑐᖅ 1964-ᒥ ᐃᑯᓪᓚᐅᒥᒍᑕᐅᓚᐅᖅᑐᖅ 
ᐱᔪᒪᔭᐅᔪᓂᒃ ᐅᑭᐅᖅᑕᖅᑑᑉ ᑲᓇᓐᓈᓂ ᐊᑐᕋᑦᓴᐅᔪᓂᒃ. ᐃᑦᑕᕐᓂᓴᓕᕆᔨ C. S. 
ᒪᑭᓇᓐ ᓇᓗᓇᐃᕐᓯᔪᖅ ᒐᕙᒪᒃᑯᑦ ᑎᒥᐅᔪᓂᒃ ᐋᖅᑭᑦᓯᓯᒪᑲᐃᓐᓇᕐᓂᒥᓂᖏᓐᓂᒃ 
ᑲᔪᓯᒍᑕᐅᓪᓗᓂ ᐅᑭᐅᖅᑕᖅᑑᑉ ᑲᓇᓐᓈᓂ ᐃᖢᐊᕐᓴᐃᔾᔪᑕᐅᔪᓂᒃ ᐊᒻᒪᓗ 
ᐃᖢᐊᕐᓴᐃᔾᔪᑎᓂᒃ 1960-ᖏᓐᓂ. ᐊᕐᕌᒍᓂ, ᐅᓄᕐᓯᒋᐊᖅᑕᐅᓯᒪᓕᓚᐅᖅᑐᑦ 
ᐃᓂᓪᓚᖓᕖᑦ ᐃᓪᓖᑦ 12-ᒥᒃ 36-ᒧᑦ, ᑐᓵᔩᑦ ᐊᒻᒪᓗ ᐃᖢᐊᕐᓴᐃᔨᓄᑦ ᐃᑲᔪᖅᑏᑦ 
ᐃᓚᒋᐊᖅᑕᐅᓪᓗᑎᒃ  ᐃᖅᑲᓇᐃᔭᖅᑎᖏᑦ, ᐊᒻᒪᓗ ᐅᕕᓂᖃᑎᒌᓐᖏᓂᕐᒧᑦ 
ᑲᑎᓐᖓᑦᑕᐃᓕᓂᖅ ᐃᓱᓕᑦᑎᑕᐅᓪᓗᓂ. ᐅᓄᕐᓂᕐᓴᐃᑦ ᓄᓇᓕᓕᐊᖑᔪᓄᑦ 
ᑲᑎᓐᖓᓕᕐᓱᑎᒃ, ᐅᔾᔨᓇᖅᑐᒻᒪᕆᐅᓕᖅᑐᓂᓗ ᐱᕙᓪᓕᐊᓂᖓ ᖃᖓᑕᔫᓕᕆᓂᖅ 
ᐅᑭᐅᖅᑕᖅᑐᒥ ᐱᔭᕆᐊᑭᓐᓂᕐᓴᐅᓕᖅᑐᓂ ᐊᒻᒪᓗ ᐊᑐᐃᓐᓇᐅᓂᕐᓴᐅᓕᖅᑐᓂ 
ᐅᖓᓯᑦᑐᒨᖃᑦᑕᕈᑎ, ᐅᑭᐅᖅᑕᖅᑑᑉ ᑲᓇᓐᓈᓂ ᒪᑦᑖᕐᕕᒃ ᑭᖑᓪᓕᕐᐹᒥ 
ᐊᑐᖅᑕᐅᓕᓚᐅᖅᑐᖅ ᐊᑭᓕᖅᑕᐅᒪᔪᖅ ᐱᐊᓂᓚᐅᖅᑐᖅ 1969-ᒥ.

ᓄᓇᓕᓐᓄᖃᕐᐸᓪᓕᐊᓃᑦ ᖃᐅᔨᓇᓚᐅᖅᑐᖅ ᐃᑲᔫᑎᖃᕐᓂᖓᓂᒃ 
ᐊᐅᓚᑦᓯᔨᐅᔪᓄᑦ ᐃᖢᐊᕐᓴᐃᓂᕐᒧᑦ, ᐱᕙᓪᓕᐊᑐᐃᓐᓇᕐᓂᖏᑦ ᐃᓄᐃᑦ 
ᓄᓇᓕᓐᓅᖃᕐᐸᓪᓕᐊᔪᑦ ᐊᑐᕋᑦᓴᖏᓐᓂᒃ ᐱᔭᕆᐊᑦᑑᑎᓚᐅᖅᑐᑦ. ᓇᓚᕝᕖᑦ 
ᓴᓇᔭᐅᓂᖏᑦ ᐃᓱᓕᒻᒪᑕ, 500-ᓃᓕᓚᐅᖅᑐᑦ ᐃᓄᐃᑦ ᐃᖃᓗᓐᓃᑦᑐᑦ, ᐊᕝᕙᖏᑦ 
ᐃᓄᖏᑕ ᐊᖏᕐᕋᖃᓚᐅᖅᑐᑦ ᑐᓂᔭᐅᓯᒪᔪᓂᒃ ᒐᕙᒪᒃᑯᓐᓄᑦ ᓂᐊᖁᓐᖒᒥ, ᐊᒻᒪᓗ 
ᐊᕝᕙᑲᓐᓂᖏᑦ ᓄᓇᖃᖅᑐᑎᒃ ᐃᒪᐅᑉ ᑭᓪᓕᖓᓂ ᓯᔾᔭᒥ ᒥᕝᕕᐅᑉ ᑲᓇᓐᓇᓂ, 
ᐃᓘᓐᓇᑲᓴᑎᒃ ᐃᓪᓗᕋᓛᒥᐅᑕᐅᓪᓗᑎᒃ ᓴᓇᐅᒐᕐᓂ ᐊᒃᑕᑯᓂᒃ ᐅᓇᑕᖅᑐᒃᔭᓴᓄᑦ 
ᐃᒋᐅᖅᑲᖅᑕᐅᓯᒪᔪᓂᒃ. ᐃᓱᒫᓘᑕᐅᓂᖓ ᐱᒋᐊᓕᖅᑐᓂ ᓴᖅᑭᐸᓪᓕᐊᑐᐃᓐᓇᕐᓂᖓᓄᑦ 
ᖃᓄᐃᑦᑐᒦᓐᓂᖏᑦ ᐃᓄᐃᑦ ᐃᓚᒌᑦ ᓄᓇᓖᑦ ᐅᓇᑕᖅᑐᒃᓴᔭᓄᑦ ᓄᓇᒋᔭᐅᕙᑦᑐᓂ 
ᐊᒻᒪᓗ ᖃᓄᐃᓕᓐᖓᑐᐃᓐᓇᕆᐊᖃᕐᓂᖏᓐᓄᑦ ᐃᓗᓯᖏᑦ. ᖃᐅᔨᓯᒪᓂᕐᒥᓂᒃ 
ᐊᒻᒪᓗ ᐊᑯᓂ ᐊᐱᖅᓱᖃᑦᑕᕐᓯᒪᓂᕐᒥᒍᑦ ᐅᓂᒃᑳᓯᐅᖅᑐᓂ ᐃᓄᖕᓐᓂᒃ, ᕗᕌᖕᒃ ᑎᔅᑕ 
ᐅᖃᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ ᐃᓪᓗᕋᓛᑦ ᓴᓇᔭᐅᔪᑦ 
ᐊᒃᑕᑯᓂᒃ ᓈᓚᕝᕕᖕᓂᒃ ᐊᒻᒪᓗ ᐊᓯᖏᓐᓂᒃ ᐅᓇᑕᖅᑐᑦᓴᔭᒃᑯᑦ ᑲᒪᒋᔭᖏᓐᓂᒃ 
ᐃᒪᐃᓚᐅᕐᓂᖓᓂᒃ “ᓈᖕᒪᖏᑦᑐᒻᒪᕆᐊᓘᓚᐅᖅᑐᖅ ᑕᒪᒃᑮᓐᓄᑦ ᓯᓚᒧᓪᓗ 
ᐃᓕᖅᑯᓯᕐᒧᓪᓗ... ᖃᓄᐃᓐᓇᖅᑐᐊᓘᓚᐅᖅᑐᖅ ᐃᓅᑉ ᐃᓗᓯᖓᓄᑦ.” ᐃᖃᓗᓐᓃᑦᑐᒥ, 
ᒥᐊᓕᒐᒃᑯᑦ ᐅᓇᑕᖅᑐᒃᓴᔭᖃᕐᕕᖓᓂ ᐊᒻᒪᓗ ᑐᖅᑳᕕᐅᓗᐊᖅᑐᒥ ᐊᐅᓚᓂᐅᔪᓄᑦ, 

ᐊᔾᔨᐅᔪᖁᑎᒋᔭᐅᑦᓯᐊᕈᓐᓇᓂᕐᐹᖑᔪᑦᓴᐅᕗᖅ ᓴᖅᑭᔮᕐᓂᖓ ᖃᓄᐃᑦᑐᒦᓚᐅᕐᓂᖏᓐᓂᒃ 
ᐃᓗᓯᕐᒧᑦ ᖃᓄᐃᓐᓇᖅᑐᒦᒍᑕᐅᓂᖓᓄᑦ ᐃᓱᒫᓗᓐᓇᕐᓂᖓ ᐃᓚᖃᖅᑐᓂ 
ᑲᑎᑉᐸᓪᓕᐊᓂᕆᓚᐅᖅᑕᖏᓐᓂᒃ ᐃᓚᒌᑦ ᐅᓇᑕᖅᑐᑦᓴᔭᖃᕐᕕᐅᔪᑦ ᖃᓂᒋᔭᖏᓐᓂ 
ᐊᒻᒪᓗ ᐅᓇᑕᖅᑐᒃᓴᔭᖃᕐᕕᐅᔪᑦ. ᐃᒥᕐᓘᖅᑲᓂᖅ ᐱᕙᓪᓕᐊᑐᐃᓐᓇᓚᐅᕐᒥᔪᖅ,  
ᓈᖕᒪᖏᓪᓕᐅᕈᑎᖏᑦ ᖃᓪᓗᓈᑦ ᐃᓄᐃᓪᓗ ᐊᒃᑑᒻᒪᑎᒌᓐᓂᕐᒧᑦ, ᐊᒻᒪᓗ ᓱᒃᑯᓂᒃ 
ᐃᓪᓗᖃᕐᓂᖅ ᐊᒻᒪᓗ ᓂᕆᔭᐅᕙᑦᑐᑦ ᐃᓚᐃᓐᓇᖏᑦ ᖃᓄᐃᒍᑕᐅᓚᐅᖅᑐᑦ ᑖᒃᑯᐊ, 
ᓇᓗᓇᐃᕐᓯᔾᔪᑕᐅᔪᑦ ᑭᖑᓂᐊᒍᑦ ᖃᓄᐃᓐᓂᕆᔭᐅᓯᒪᔪᓂᒃ.

ᐃᓱᐊᓂ, ᒐᕙᒪᒃᑯᑦ ᓱᖏᕐᓲᑎᖃᐃᓐᓇᓚᐅᖅᑐᑦ ᐃᑲᔫᑎᒃᓴᒐᓛᓂᒃ 
ᐊᑐᐃᓐᓇᐅᔪᓂᒃ ᐃᖢᐊᕐᓴᐅᑎᓂᒃ ᐃᓄᖕᓄᑦ 1970-ᖏᓐᓄᑦ ᑎᑭᕋᑕᕐᓱᓂ, 
ᐃᖏᕐᕋᔾᔪᑎᓄᑦ ᐱᑕᖃᓐᖏᓗᐊᕐᓂᕋᐃᑦᓱᑎᒃ ᐱᖁᑎᕐᔪᐊᓂᒃ 
ᐊᒻᒪᓗ ᑐᓴᐅᒪᖃᑦᑕᐅᑎᒍᑎᒃᓴᖃᓐᖏᓐᓂᕋᖅᑐᑎᒃ ᑕᒪᒃᑯᓂᖓ 
ᐊᔾᔨᒌᓐᖏᓗᐊᕈᑎᖃᕐᓂᕋᐃᓪᓗᑎᒃ ᐃᖢᐊᕐᓴᐃᔾᔪᑎᒋᔭᐅᕙᑦᑐᓂᒃ ᐅᑭᐅᖅᑕᖅᑐᒥ 
ᐊᒻᒪᓗ ᖃᓪᓗᓇᓂ ᑲᓇᑕᒥ.

ᓄᓇᓕᓐᖑᖅᑎᑕᐅᓕᖅᑎᓪᓗᑕ
ᐊᓯᔾᔨᐸᓪᓕᐊᓂᕐᒧᑦ ᐅᓗᕆᐊᓇᖅᑐᑦ 
ᓴᖅᑭᖃᑦᑕᓲᖑᓂᖏᑦ

ᓵᓚᖃᕐᓯᒪᓗᐊᕐᓂᖏᓐᓄᑦ ᐃᓘᓐᓇᒐᓚᖓᒍᑦ ᒐᕙᒪᓕᕆᓂᒃᑯᑦ, ᐃᓅᓯᕐᒥ, 
ᒪᑭᒪᔾᔪᑎᓅᖓᔪᓄᓪᓗ ᕿᑭᖅᑖᓗᒻᒥ ᐃᓄᓯᕐᒧᑦ, ᑕᒪᕐᒥᒃ ᐃᓗᓯᕐᒨᖓᔪᑦ 
ᐊᒻᒪᓗ ᖃᓄᐃᓐᖏᓯᐊᕐᓂᕐᒧᑦ ᐊᒃᑐᖅᑕᐅᓚᐅᖅᑐᑦ ᐃᓄᓪᓚᑦᑖᖑᓐᖏᑦᑐᓂᒃ 
ᐊᐅᓚᑦᓯᔨᖃᕐᓂᕐᒧᑦ, ᐃᓕᖅᓯᖏᑦ ᐊᒻᒪᓗ ᓂᕆᐅᒋᔭᖏᑦ. ᑕᒪᓐᓇᐅᑎᓪᓗᒍ, 
ᐋᔩᕋᕈᑕᐅᓇᓱᐊᕐᓂᖓ ᐅᓗᕆᐊᓇᖅᑐᒥᒃ ᐃᓅᓯᖃᖅᑎᑕᐅᓂᖓ 
ᐱᔭᕐᓂᖏᑦᑐᖅ. ᑕᐃᑦᓱᒪᓂ ᓇᓗᓇᐃᕐᓯᒪᒍᑎᓕᒃ ᐊᓯᔾᔨᕐᓂᕆᓚᐅᖅᑕᖏᑎᒍᑦ 
ᑐᖁᕋᖃᑦᑕᕐᓂᖅ ᖃᓄᐃᓐᓇᑐᖅᑎᒍᑦ ᖃᓂᒪᓐᓇᐃᑦ ᐃᑯᓪᓚᐅᒥᓯᒪᓕᖅᑎᓪᓗᒋᑦ, 
ᐊᒻᒪᓗ ᐱᕙᓪᓕᐊᑐᐃᓐᓇᖔᓕᖅᑎᓪᓗᒍ ᖃᓄᐃᓐᓃᑦ ᐃᓗᓯᕐᒥ ᖃᓪᓗᓈᑦ 
ᐊᑐᐊᒐᖏᓐᓃᖔᖅᑐᑦ, ᐃᓅᓯᕐᒥ-ᒪᑭᒪᓂᕐᒧᑦ ᐊᑐᖅᑕᐅᔪᑦ ᓄᓇᓕᓐᖑᖅᑎᑕᐅᓂᕐᒥᒃ, 
ᐊᒻᒪᓗ ᐅᓪᓗᒥᓯᐅᑎᓄᑦ ᐊᒃᑐᖅᑕᐅᓯᒪᓃᑦ. ᐃᓱᒪᒃᑰᕐᓃᑦ ᐱᕙᓪᓕᐊᑐᐃᓐᓇᓚᐅᖅᑐᑦ 

ᐅᓄᕐᓯᕙᓪᓕᐊᓂᒃᑯᑦ ᖃᓄᐃᓐᓂᐅᔪᑎᒍᓪᓗ, ᐊᒻᒪᓗ ᖃᓄᐃᓐᓇᖅᑐᒃᑰᕈᑕᐅᓲᑦ 
ᐱᕙᓪᓕᐊᑐᐃᓐᓇᓕᕐᓱᑎᒃ.

1960-ᖏᓐᓂ, ᐳᕙᓪᓗᓐᓇᖅ ᐱᔾᔪᑎᓪᓗᐊᑕᐅᒍᓐᓃᓚᐅᖅᑐᖅ 
ᑐᖁᕋᖃᑦᑕᖅᑐᓄᑦ. ᐊᕐᕌᒍᑦ ᐃᓱᐊᓂ, ᑐᖁᕋᖃᑦᑕᓗᐊᓐᖑᐊᓂᕐᓴᐅᓕᓚᐅᖅᑐᑦ 
ᐱᕐᕈᓗᐊᕿᓂᕐᒧᑦ, ᐋᓐᓂᖅᑐᓄᑦ ᐋᓐᓂᑎᖅᑕᐅᖃᑦᑕᓂᕐᒧᓪᓗ ᖃᓂᕐᒪᓯᕐᒨᖏᑦᑐᖅ. 
ᑕᒪᓐᓇ ᐊᓯᔾᔨᕐᓂᖓᓄᑦ ᖃᐅᔨᒪᓇᕈᑕᐅᔪᖅ ᐊᑐᖅᑕᐅᑎᓚᐅᖅᑕᖓᓂᒃ 
ᒐᕙᒪᑦ ᓇᐅᒃᑯᓕᒫᖅ ᑲᒪᒋᔭᒥᒍᑦ ᐃᑯᓪᓚᐅᒥᑎᑦᓯᒐᓱᐊᕐᓂᕐᒧᑦ ᖃᓂᒪᓐᓇᕐᓂᒃ, 
ᑭᓯᐊᓂᑦᑕᐅᖅ ᐊᒃᑐᐃᓯᒪᓂᖓ ᐊᕐᕌᒍᕋᓴᓐᓂᒃ ᐊᑐᐊᒐᓕᐅᖅᑕᐅᖃᑦᑕᕐᓯᒪᓂᕐᒥᒃ 
ᐃᓕᖅᑯᓯᕐᒧᑦ ᐊᓯᓐᖑᑎᑦᓯᓇᓱᐊᕈᑕᐅᓯᒪᔪᑦ ᐃᓅᓯᖏᓐᓄᑦ, ᐃᓕᖅᑯᓯᖓᓄᑦ, ᐊᒻᒪᓗ 
ᐃᓱᒪᖏᑎᒍᑦ. ᐃᓅᓯᕐᒥ-ᒪᑭᒪᒍᑏᑦ ᐊᑐᖅᑕᐅᔪᑦ ᑕᐃᑦᓱᒪᓂ ᐱᓗᖅᑯᑕᐅᓚᐅᖅᑐᑦ 
ᐃᓗᓯᕐᒥ ᐃᓱᒫᓗᓐᓇᖅᑐᓄᑦ. R. ᖁᐃᓐ ᑕᕕ, ᑎᑎᕋᓚᐅᖅᑕᖓ ᐊᖅᑯᑦ ᓄᓇᕗᒻᒧᑦ, 
ᑕᕝᕙᖔᖅᑐᖅ ᖃᐅᔨᓴᕐᓂᐅᓚᐅᖅᑐᒥᒃ 1958-ᒥ ᐃᓕᓐᓂᐊᕕᔾᔪᐊᖓᒍᑦ ᐊᐅᕘᑕ 
ᐊᒻᒪᓗ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᕝᕕᐊᓂᒃ ᖃᐅᔨᓚᐅᖅᑐᑦ 
“ᑮᓇᐅᔭᓕᐅᓗᐊᓐᖏᓐᓂᖏᑦ ᐃᓚᒌᑦ, ᐃᒥᐊᓗᒃ, ᐃᓪᓗᖃᑦᓯᐊᖏᓐᓂᖅ, 
ᐃᒪᖃᑦᓯᐊᖏᓐᓂᖅ, ᑯᕕᖅᑕᕐᕖᑦ, ᑎᒥᒧᑦ ᐊᑐᕐᓂᓖᑦ ᓂᖀᑦ, ᐊᒻᒪᓗ ᐃᓕᓐᓂᐊᕐᓂᖅ” 
ᐱᔾᔪᑎᓪᓗᐊᑕᐅᔪᑦ ᑐᖁᕋᓗᐊᓐᖑᐊᖃᑦᑕᕈᑕᐅᔪᖅ ᓄᑕᖅᑲᓄᑦ, 1958-ᒥᓕ 
ᖁᑦᓯᓂᕐᐹᖑᓚᐅᖅᑐᑦ ᓯᓚᕐᔪᐊᓕᒫᒥ ᓄᓇᖃᖅᑳᕐᓯᒪᔪᓂᒃ ᐊᔾᔨᒌᓐᖏᑦᑐᓃᓐᖔᖅᑐᑦ 
ᑭᒡᓕᓯᐅᖅᑕᐅᓯᒪᔪᓂ ᐊᑐᐃᓐᓇᐅᔪᓂᒃ, ᖃᓄᐃᓐᓂᐅᔪᑦ ᑎᑎᕋᖅᑕᐅᓯᒪᓂᖏᓐᓂ 
ᐃᖢᐊᕐᓴᐃᔾᔪᑎᓂᒃ. ᓄᑕᖅᑲᑦ ᐱᓗᐊᖅᑐᒥ ᖃᓂᒻᒪᓯᕐᑖᓂᕐᐹᖑᖃᑦᑕᓚᐅᖅᑐᑦ, 
ᐱᓗᐊᖅᑐᒥ ᑕᒪᒃᑯᑎᒎᓇ ᐊᖓᔪᖅᑳᖏᑦ ᐋᓐᓂᐊᑎᓪᓗᒋᑦ ᐊᒻᒪᓗ 
ᑲᒪᒍᓐᓇᐃᓪᓕᓯᒪᑎᓪᓗᒋᑦ ᑲᒪᒋᔭᕆᐊᓕᖕᒥᓂᒃ.

ᐱᕐᕈᓗᐊᕿᓃᑦ, ᐋᓐᓂᕐᓃᑦ ᐊᒻᒪᓗ ᓂᓐᖓᐅᑎᖃᑦᑕᕐᓂᖅ 
ᑐᖁᔾᔪᑕᐅᓗᐊᓐᖑᐊᖃᑕᓚᐅᑐᖅ 1960-ᖏᓐᓂ 1970-ᖏᓐᓄᑦ ᑎᑭᑦᑐᒍ 
ᐊᒻᒪᓗ ᐃᓚᒋᔭᐅᓪᓗᑎᒃ ᐃᓅᓯᕐᒥᓂᒃ ᑭᐱᓯᓂᖅ, ᐃᒫᒎᖅᑐᑦ, ‘ᐃᓪᓕᕋᓛᒥ ᑐᖁᔪᑦ’, 
ᐃᑭᓕᖅᑕᐅᔪᑦ ᖁᑭᐅᑎᓄᑦ, ᐃᐱᔪᑦ, ᓄᓇᒃᑰᔫᓄᑦ ᐱᕐᕈᓗᐊᕿᔪᑦ, ᑲᑕᑦᑐᑦ ᓯᑯᒃᑯᑦ/
ᓯᔾᔭᒃᑯᑦ, ᐊᒻᒪᓗ ᑐᖁᑦᓯᔪᑦ. ᒥᑦᓴᐅᓴᑦᑕᐅᓯᒪᔪᖅ ᐃᒥᐊᓗᒃ ᐱᔾᔪᑕᐅᓯᒪᓂᖓᓂᒃ 
40-50 ᐳᓴᒧᑦ ᐱᕐᕈᓗᐊᕿᓂᐅᓯᒪᔪᓄᑦ. ᖃᐅᔨᒪᔭᐅᒋᐊᓕᑦᑕᐅᖅ ᐋᖓᔮᕐᓇᖅᑐᑦ 
ᐱᔭᐅᓗᐊᓚᐅᓐᖏᒻᒪᑕ ᑕᐃᑦᓱᒪᓂ. 1950 ᐊᒻᒪᓗ 1970 ᐊᑯᓐᓂᖏᓐᓂ, 
ᐃᒥᕐᓘᖅᑲᖃᑦᑕᕐᓂᖏᑦ ᐱᕙᓪᓕᐊᑐᐃᓐᓇᓚᐅᖅᑐᑦ ᐃᓄᐃᑦ ᐱᔾᔪᑎᒋᔭᐅᓪᓗᓂ 
ᖃᓪᓗᓈᓂᒃ ᑲᓱᕐᓯᓚᐅᕐᓂᕐᒥᓂᒃ ᐊᒻᒪᓗ ᐃᓕᖅᑯᓯᖃᑎᒋᓐᖏᑕᖏᑕ ᐊᑐᐊᒐᖏᓐᓄᑦ, 
ᐱᓗᖅᑯᑕᐅᓚᐅᖅᑐᖅ ᐅᑎᖅᑖᖑᓂᖓᓂᒃ ᐋᓐᓂᖅᑎᕆᖃᑦᑕᕐᓂᖅ ᐊᒻᒪᓗ ᓇᖕᒥᓂᖅ- 
ᐅᓗᕆᐊᓇᖅᑐᒦᑎᓐᓂᖅ. ᐃᒥᐊᓗᒃ ᐅᖃᐅᓯᐅᓯᐅᖏᓐᓇᑦᓯᐊᓚᐅᖅᑐᖅ ᕿᑭᖅᑕᓂ 

ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᐊᒻᒪᓗ ᕿᑭᖅᑕᓂᒃᑯᓐᓄᑦ ᐅᓂᒃᑳᖃᑦᑕᓚᐅᖅᑐᓂᒃ. 
ᔩᑕᓗᒃ ᑲᒃᑭᒃ ᐅᖃᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ.

ᐃᓄᐃᑦ ᑲᑎᓚᐅᖅᑎᓪᓗᒋᑦ ᐸᓐᓂᖅᑑᒧᑦ, ᐃᓐᓇᐃᑦ ᕿᑐᕐᖓᒥᓂᒃ 
ᐃᑉᐱᒍᓱᓐᖏᑦᓯᐊᓕᓚᐅᖅᑐᑦ. ᐊᖏᔪᑦᑏᑦ ᕿᑐᕐᖓᕆᔭᐅᔪᑦ 
ᐱᕈᕐᓴᐃᓚᐅᖅᑐᑦ ᓄᑲᖅᑎᕐᓂᒃ ᖃᑕᓐᖑᑎᒥᓂᒃ. ᒪᑭᑦᑕᐅᑎᓄᑦ 
ᐊᒻᒪᓗ ᐃᒥᐊᓗᒻᒧᑦ ᑲᑎᓗᐊᑲᓪᓚᓚᐅᕐᓂᖏᓐᓄᑦ ᐊᑕᐅᓯᕐᒧᑦ 
ᐊᒥᓲᓗᐊᖅᑐᑦ. ᐃᒥᐊᓗᒃ ᑎᑭᒋᐊᓐᖓᖃᑦᑕᓚᐅᖅᑐᖅ 1965-ᒥ ᐊᒻᒪᓗ 
ᐃᓄᓐᓃᓐᖔᓚᐅᓐᖏᑦᑐᖅ. ᐸᓐᓂᖅᑑᒥ ᐃᓄᓕᕆᔨᖓ ᐃᒥᐊᓗᒻᒥᒃ 
ᖁᕕᐊᓱᕝᕕᖕᒥ ᐃᒥᕋᑦᓴᒥᒃ ᐸᕐᓇᓯᒪᓚᐅᖅᑐᖅ, ᑕᐃᒪᓐᖓᓂᒃ 
ᑯᕕᑐᐃᓐᓇᓕᓚᐅᖅᑐᖅ. 

ᒫᑕ ᐃᓪᓚᐅᖅ ᓂᓪᓕᐊᓚᐅᕐᒥᔪᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ 
ᐊᒃᑐᐃᓂᕆᓯᒪᔭᖓᓂᒃ ᐃᒥᐊᓗᒃ ᐃᖕᒥᓄᑦ ᐃᓚᒥᓄᓪᓗ. ᐊᐱᕆᔭᐅᒐᙵ ᐊᖓᔪᖅᑳᖏᑕ 
ᐊᑐᓚᐅᖅᑕᖏᓐᓂᒃ ᐃᒥᐊᓗᒻᒧᑦ, ᒫᑕ ᑭᐅᓚᐅᖅᑐᖅ, “ᐊᔪᐃᓐᓈᕆᖃᑦᑕᓚᐅᖅᑖᒃᑲ 
ᐃᒥᕆᐊᖅᑐᖁᓇᒋᒃ. ᐃᓅᖃᑎᒥᓄᑦ ᐊᐅᓚᑕᐅᒻᒪᑎᒃ ᐃᓅᓯᖏᒃ. [ᐊᖓᔪᖅᑳᒃᑲ] 
ᐃᓄᑦᓯᐊᕚᓘᓚᐅᖅᑑᒃ. ᑎᓕᔭᐅᒐᐃᒐᒥᒃ ᐃᑲᔪᓯᓪᓚᒍᑎᖃᑦᑕᓚᐅᖅᑑᒃ.” ᓄᓇᓕᓐᓂ, 
ᐊᐅᓚᔨᔪᖅ, “ᐃᓛᖃᐃ ᐊᒥᓲᓗᐊᓐᖏᑦᑐᑦ ᓂᕆᔭᑦᓴᖃᑦᓯᐊᖃᑦᑕᓚᐅᖅᑐᑦ 
ᐃᒥᐊᓗᒻᒧᑦ ᑲᑕᑦᑎᑕᐅᓕᓚᐅᕋᒥ... ᐃᒥᕋᓚᕝᕕᖃᖅᑐᓂᓗ ᑕᒫᓂ, ᐅᓇᑕᖅᑐᒃᓴᔭᐃᓪᓗ. 
ᑕᐃᑦᓱᒪᓂᓕᒫᖅ ᐊᖓᔮᖏᓐᓇᖃᑦᑕᓚᐅᖅᑐᑦ ᐃᒥᕐᓘᖅᑲᒧᑦ ᐊᒻᒪᓗ ᐅᕙᒍᑦ 
ᕿᑐᕐᖓᐅᔪᒍᑦ ᐃᓂᒃᓴᕐᓯᐅᕆᐊᖃᓕᖅᑐᑕ ᐊᓯᐊᓂᒃ... ᐃᑉᐱᒋᔭᐅᖃᑦᑕᓚᐅᓐᖏᑦᑐᒍᑦ.” 
ᓄᑕᖅᑲᑦ ᐸᖅᑭᔭᐅᓐᖏᓐᓂᖏᑦ, ᓄᓕᐊᕐᓂᒃᑯᑦ ᐊᑐᕐᓂᓗᓐᓂᒃ, ᐊᒻᒪᓗ ᐃᓚᒌᑦ 
ᓂᖓᖃᑦᑕᐅᑎᓂᖓ ᐱᔾᔪᑎᖃᓗᐊᓚᐅᖅᑐᑦ ᐃᒥᕋᓚᓗᐊᕐᓂᕐᒧᑦ ᑖᕗᖓᑐᐃᓐᓇᖅ 
ᐊᒻᒪᓗ ᐃᒥᕋᓚᖃᑦᑕᓂᕐᒧᑦ, ᐊᒻᒪᓗ ᑭᖑᓂᐊᒍᑦ ᑲᑉᐱᐊᓱᐊᓂᒃᑰᕐᓂᐅᖃᑦᑕᓚᐅᖅᑐᑦ 
ᕿᑐᕐᖓᕆᔭᐅᔪᓄᑦ ᐃᒥᕋᓚᑦᑎᓄᑦ, ᕿᑐᕐᖓᕆᔭᐅᔪᑦ ᓇᖕᒥᓂᖅ ᐃᒥᐊᓗᖕᒧᑦ 
ᓄᖅᑲᕈᓐᓇᐃᓪᓕᓯᒪᔪᑦ. ᐋᑲᕼᐊᓕᕈᖅᑐᑎᒃ. ᑕᒪᓐᓇᐅᒐᓗᐊᖅᑎᓪᓗᒍ, ᐃᓚᖏᑦ 
ᐅᓂᒃᑳᖃᑦᑕᓚᐅᖅᑐᑦ ᓱᖏᐅᑎᓯᒪᓕᕐᓂᕐᒥᓂᒃ ᑖᒃᑯᓇᓐᖓᑦ ᐊᑐᖅᑕᐅᖏᓐᓇᕐᓂᖓᓂᒃ 
ᐋᓐᓂᖅᑎᕆᓂᖅ ᐊᒻᒪᓗ ᓱᖏᕐᓲᑎᖃᕐᓂᖅ. ᒫᑕ ᐅᖃᐅᓯᖃᓚᐅᕐᒥᔪᖅ 
ᐊᓯᔾᔨᕆᐊᕈᒪᒍᑎᒋᓚᐅᖅᑕᒥᓂᒃ ᐃᕐᖑᑕᓂ ᐱᔾᔪᑎᒋᓪᓗᒋᑦ:

ᐃᓅᓯᕆᓚᐅᖅᑕᕗᑦ ᐅᕙᑦᑎᓐᓂᒃ ᐊᒃᑐᐃᓂᖃᕐᓯᒪᒻᒪᑦ, ᐃᓚᖏᑦ ᐱᐅᓐᖏᑦᑐᑦ 
ᐃᓚᖏᓪᓗ ᐱᐅᔪᑦ... ᐃᓘᓐᓇᑎᒃ ᐋᓐᓂᐊᔪᑦ ᐃᓗᒥᒍᑦ, ᐃᓅᓯᕐᒥᓂᒃ 



46 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐃᓅᓯᖃᓐᖏᑦᑐᑦ. ᐱᕈᕐᓴᓚᐅᕐᓂᕐᒥᓂᒃ ᐱᓯᒪᔪᑦ ᐋᓐᓂᐊᔪᕐᔪᐊᖑᓪᓗᑎᒃ. 
ᐃᕐᖑᑕᒃᑲ ᑕᐃᒪᐃᑦᑐᒃᑯᑦ ᐱᕈᕐᓴᖁᓐᖏᑕᒃᑲ ᐋᓐᓂᐊᓗᑎᒃ ᐅᕙᒍᑎᑐᑦ 
ᐃᓅᓯᖃᕐᓗᑎᒃ. ᖃᐅᔨᒪᔪᒍᑦ ᐋᖓᔮᕐᓇᖅᑐᓕᒫᑦ, ᐃᒥᐊᓗᖃᑦᑕᕐᓂᖅ 
ᐋᖓᔮᕐᓇᑐᖅᑐᖃᑦᑕᕐᓂᖅ ᐅᕙᒍᑦ ᐋᓐᓂᐊᓂᑦᑎᓐᓄᑦ ᐱᖃᑦᑕᓚᐅᖅᑕᕗᑦ... 
ᐅᑎᕈᒪᓐᖏᑦᑐᒍᑦ ᑕᐃᑦᓱᒪᓂᐅᓚᐅᖅᑐᒧᑦ, ᐅᑎᕈᒪᓐᖏᓯᐊᖅᑐᒍᑦ.

ᐊᓯᖏᑦ ᐅᓂᒃᑳᖃᑦᑕᓚᐅᖅᑐᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ 
ᐃᒥᐊᓗᒃ ᐃᓱᒫᓘᑕᐅᓂᖓ ᐅᔾᔨᕐᓇᓗᐊᓚᐅᓐᖏᑦᑐᖅ ᓄᓇᒥᖕᓂᒃ. ᓕᕙᐃ ᐃᕕᒃ 
ᐅᖃᐅᔾᔨᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ ᐃᓅᓯᕆᓚᐅᖅᑕᒥᓂᒃ 
ᐸᓐᓂᖅᑑᒥ 1960-ᖏᓐᓂ. ᐊᐅᓚᔨᔭᒥᓂᒃ ᐅᓂᒃᑳᖅᑐᓂ “ᐃᓛᓐᓂᓚᐅᓱᖓ 
ᐋᖓᔮᖅᑐᓂᒃ ᑕᑯᓚᐅᓪᓚᖃᑦᑕᓚᐅᖅᑐᒍᑦ ᐃᓛᒃ ᐊᒥᓱᐊᖅᑎᕐᓇᑕ... 
ᐊᒥᓱᐊᓘᖃᑦᑕᓚᐅᓐᖏᑦᑐᑦ ᑭᓯᐊᓂ ᐋᖓᔮᖅᑐᓂᒃ ᑕᑯᖃᑦᑕᓚᐅᖅᑐᒍᑦ 
ᖃᐅᔨᒪᒍᓐᓃᕐᓯᒪᔪᑦ ᐊᑐᕆᐊᒥ, ᓄᓇᒥ.”

ᑕᐃᑦᓱᒪᓂᑦᓴᐃᓐᓇᖅ, ᓄᓕᐊᕐᓂᒃᑯᑦ ᐊᐃᑦᑐᕐᓗᖃᑦᑕᐅᑎᓂᖅ ᑯᔭᓐᓂᒃᑯᑦ 
ᐱᕙᓪᓕᐊᑐᐃᓐᓇᓚᐅᖅᑐᖅ ᑕᐃᑦᓱᒪᓂᐅᑎᓪᓗᒍ ᑕᑯᓐᓇᖅᑕᐅᓂᖓᒍᑦ ᒐᕙᒪᓄᑦ 
ᐃᓅᖃᑎᒌᓄᑦ ᐊᑲᐅᓐᖏᓪᓕᐅᕈᑎ ᐊᒃᑐᐊᔪᖅ “ᐃᒥᐊᓗᓗᐊᖃᑦᑕᓂᕐᒧᑦ” 
ᐊᒻᒪᓗ ᒥᑭᓪᓕᑎᖅᑕᐅᓯᒪᓂᕐᒧᑦ “ᓇᓕᖅᑯᑎᓕᖅᑐᑦ”. ᐃᖢᐊᕐᓴᐃᔨᓄᑦ, ᐊᓯᐊᒍᑦ, 
ᐃᓱᒪᒋᔭᐅᓚᐅᖅᑐᑦ ᖁᐱᕐᕆᖃᑦᑕᖅᑐᑦ ᑯᔭᓐᓂᒃᑯᑦ ᓴᖅᑭᐅᒪᓗᐊᕐᓂᖏᓐᓂᒃ ᒪᒃᑯᑦᑐᓂ, 
ᑕᒪᓐᓇᐅᒐᓗᐊᖅᑎᓪᓗᒍ ᒐᕙᒪᒃᑯᑦ ᓇᓗᓇᐃᖅᑕᖓ ᐊᐃᑦᑐᕐᓗᖃᑦᑕᐅᑎᓂᖅ 
ᐊᒃᑐᐊᓂᖃᕐᓂᖓᓂᒃ ᐃᒥᕐᓗᖃᑦᑕᖅᑐᓄᑦ, ᖃᐅᔨᓴᖅᑕᐅᓯᒪᓂᖏᑦ ᐅᑭᐅᑕᖅᑐᒥ 
ᖃᐅᔨᓴᖅᑕᐅᓂᒃᑯᑦ ᓇᓗᓇᐃᖅᑕᐅᓯᒪᔪᑦ ᐅᖓᑖᓃᓚᐅᓐᖏᑦᑐᑦ ᖃᓪᓗᓈᑦ ᓄᓇᖓᓂ 
ᖃᐅᔨᓴᒐᐅᓯᒪᔪᓂᒃ. ᑕᒪᓐᓇᐅᒐᓗᐊᖅᑎᓪᓗᒍ ᑕᑯᓐᓇᒐᐅᓂᖓ ᐊᔾᔨᒌᓐᖏᑦᑐᖅ, 
1965-ᒥ, ᓇᓗᓇᐃᖅᑕᐅᓯᒪᔪᑦ ᖁᐱᕐᕆᓯᒪᔪᑦ ᒐᓄᐊᕆᐊ ᑕᐃᒫᑦᓴᐃᓐᓇᖅ 
ᖁᑦᓯᑐᒻᒪᕆᐅᓚᐅᖅᑐᖅ, ᓇᓗᓇᐃᖅᑕᐅᓯᒪᔪᑦ 2,542 100,000-ᓂᒃ ᐃᓄᖕᓂᒃ 
ᓄᓇᑦᓯᐊᒦᓐᓇᖅ 1965-ᒥ. ᑕᑯᒋᐊᕈᑕᐅᓯᒪᓪᓗᑎᒃ 102 100,000-ᓂᒃ ᑲᓇᑕᒥ. 
1971-ᖑᓕᖅᑎᓪᓗᒍ, ᕿᑭᖅᑖᓗᒻᒥ, ᓇᓗᓇᐃᖅᑕᐅᓯᒪᓂᖓ ᖁᑉᕙᑲᓐᓂᓚᐅᖅᑐᖅ 
5,162 100,000-ᓂᒃ ᐊᒻᒪᓗ 1981-ᖑᓕᖅᑎᓪᓗᒍ ᑎᑭᐅᑎᓚᐅᖅᑐᑦ 5,577. 
ᓇᓗᓇᐃᖅᑕᐅᓯᒪᔪᖅ ᐊᓯᓕᒫᖓᓂ ᑲᓇᑕᒥ ᖁᑉᐸᕐᓱᓂ ᐅᓄᕐᓯᑲᓐᓂᒐᓛᓚᐅᖅᑐᖅ 
200-ᓂᒃ 100,000-ᓂᒃ. ᖁᐱᕐᕆᖃᑦᑕᕐᓂᖅ ᑯᔭᓐᓂᒃᑯᑦ ᓯᐱᓕᔅ, ᓴᖅᑭᓚᐅᕐᒥᔪᖅ, 
ᓇᓗᓇᐃᖅᑕᐅᓯᒪᓂᖃᓐᖏᑦᑐᖅ ᐊᐃᑦᑐᕐᓘᑕᐅᓗᐊᖅᑐᒥᓂᐅᒻᒪᖔᖅ 1960-ᓂᒃ 1970-
ᒧᑦ.

ᖃᓂᒪᓐᓇᖅᑐᓘᖃᑦᑕᓚᐅᖅᑐᑦ ᐃᑯᓪᓚᐅᒥᑎᓪᓗᒋᑦ, ᓄᕙᓐᓇᐅᖃᑦᑕᓚᐅᖅᑐᖅ 
ᓴᐅᓐᓂᕆᓃᓪᓗ ᑕᐃᑦᓱᒪᓂᐅᑎᓪᓗᒍ. ᐃᔨᓗᖃᑦᑕᕋᔪᓚᐅᕐᒥᔪᑦ, ᐊᒻᒪᓗ ᐅᕕᓂᓪᓗᓐᓃᑦ 
ᐊᒻᒪᓗ ᐊᐅᐸᓪᓛᔪᑦ ᑯᒥᓛᓂᒃ, ᐸᖅᑎᑦᑐᑦ, ᐊᔪᐊᑦ, ᐃᒻᒪᖃᑦᑕᖅᑐᑦ, ᑯᒪᐃᑦ, ᐊᒻᒪᓗ 
ᐅᖏᓚᖃᑦᑕᓂᒃᑯᑦ ᐊᐅᐸᓪᓛᓕᕐᓯᒪᔪᑦ. ᐅᖃᓕᒫᒐᕐᓂ ᓴᕿᔪᖅ, ᐋᐱᐊ ᐊᒐᓚᒃᑎ ᐊᕙ 
ᐊᐅᓚᔨᔪᖅ ᐱᖅᑯᓯᕆᔭᐅᓚᐅᖅᑐᓂᒃ ᒪᒥᓴᐃᓂᕐᒧᑦ ᐅᕕᓂᓪᓗᑦᑐᓂᒃ: 

ᑕᐃᑦᓱᒪᓂ ᐊᔪᐊᖅᑐᕐᔪᐊᕌᓗᖃᑦᑕᓚᐅᕐᒪᑕ ᐅᕕᓂᖓᑕ ᐃᑭᐊᖓᒍᑦ. 
ᐊᕕᓐᖓᐅᑉ ᐊᒥᑯᓗᐊᓂᒃ ᒪᑦᑐᓯᖅᑕᐅᖃᑦᑕᓚᐅᖅᑐᑦ ᐊᔪᐊᑉ 
ᐃᓄᖓ ᐊᓂᓂᐊᕐᒪᑦ. ᑕᕝᕚᑲᖃᕋᐃᒻᒪᑦ, ᐊᑐᖃᑦᑕᓚᐅᖅᑐᒍᑦ 
ᑕᕝᕚᑲᐅᑉ ᐴᖓᓂᒃ... ᐊᔪᐊᑦ ᖄᖏᓐᓇᖃᑦᑕᓚᐅᓐᖏᑦᑐᑦ ᐃᖕᒥᓂᒃ. 
ᐱᓚᑦᑐᖅᑕᐅᒋᐊᖃᖃᑦᑕᓚᐅᖅᑐᑦ ᐃᒪᐃᔭᖅᑖᓘᓪᓗᑎᒃ... ᑕᒪᓐᓇ 
ᐃᖢᐊᕐᓴᐅᑕᐅᓚᐅᖅᑐᖅ.

ᒐᕙᒪᒃᑯᑦ ᐊᑐᐊᒐᖏᑦ ᖄᖏᓐᓇᑯᓗᐊᒍᑦ ᐃᖢᐊᕐᓴᐃᓂᕐᒥᒃ ᑲᒪᓚᐅᖅᑐᑦ, 
ᐊᒃᑐᐊᓂᖃᖃᑦᑕᓚᐅᖅᑐᑦ ᐃᓛᓐᓂᒃᑯᑦ ᑲᒪᒋᔭᕆᐊᓕᖕᓂᒃ ᖃᓄᐃᓐᖏᓯᐊᕐᓂᖏᓐᓂᓪᓗ 
ᐃᓄᐃᑦ. ᐅᓄᖅᑐᑦ ᐃᓚᒌᑦ ᐅᖃᐅᔾᔭᐅᖃᑦᑕᓚᐅᖅᑐᑦ ᕿᑐᕐᖓᖏᑦ 
ᐃᓕᓐᓂᐊᕆᐊᖃᕐᒪᑕ, ᑕᒪᓐᓇᐅᑎᓪᓗᒍ ᐊᒥᓱᑦ, ᐊᖏᕐᕋᒥᓂᒃ ᕿᒪᐃᒋᐊᖃᖃᑦᑕᓚᐅᕐᐳᑦ. 
ᐃᓚᖏᑦ ᐃᓚᖏᓐᓄᑦ, ᕿᑐᕐᖓᒥᓂᒃ ᐃᑲᔪᖅᑎᒃᓴᐅᕈᔾᔭᐅᓚᐅᖅᑐᑦ ᐊᔪᓕᕐᐸᓪᓕᐊᔪᓂᒃ 
ᐃᓚᒥᖕᓂᒃ ᐃᑲᔪᖅᑏᕈᑦᓱᑎᒃ ᐅᕝᕙᓘᓐᓃᑦ ᐃᑲᔪᖅᑎᒃᓴᐅᕈᑎᓪᓗᑎᒃ ᐊᖏᕐᕋᒥ. ᓕᐊ 
ᐅᑕᒃ ᐅᖃᓚᐅᖅᑐᖅ ᐊᓈᓇᒥᓂᒃ ᕿᒪᐃᑎᑕᐅᓚᐅᕐᓂᕐᒥᓂᒃ, ᐊᔪᕈᑎᖃᓚᐅᖅᑐᒥᒃ 
ᐊᐅᐸᓪᓛᓇᕐᒥ ᐊᓐᓇᓚᐅᕋᓗᐊᖅᑐᓂ, ᕿᒪᒋᐊᖃᓚᐅᖅᑖ ᐃᓕᓐᓂᐊᕆᐊᖃᕋᒥ, 
“ᕿᒪᓚᐅᖅᑕᕗᑦ ᐊᓈᓇᕗᑦ ᖃᓄᐃᒃᑲᓗᐊᖅᑎᓪᓗᒍ - ᐊᔪᕈᑎᖃᓚᐅᖅᑐᖅ 
- ᐃᑲᔪᕋᔭᓚᐅᖅᑕᕋᓗᐊᕗᑦ ᖃᓄᑐᐃᓐᓇᖅ ᑲᒪᒋᔭᒃᓴᖏᓐᓂᒃ ᑭᓯᐊᓂ 
ᐃᓕᓐᓂᐊᕆᐊᖅᑎᑕᐅᓚᐅᕋᑦᑕ.”

ᑎᒥᒧᑦ ᐊᑐᕐᓂᓖᑦ, ᓂᕆᔭᒃᓴᖃᑦᓯᐊᕐᓂᖅ, ᐊᒻᒪᓗ 
ᓂᕿᒋᔭᐅᕙᑦᑐᑦ 

ᐊᒥᓱᑦ ᐱᔾᔪᑎᒋᔭᐅᓪᓗᑎᒃ, ᐃᓄᐃᑦ ᐃᓚᒌᑦ ᓂᕿᓄᑦ ᐃᓚᒌᒍᑎᖃᕐᓂᖏᑦ 
ᐊᓯᓐᖑᑐᕐᔪᐊᖑᓚᐅᖅᑐᖅ 1945-ᒥᒃ 1975-ᒧᑦ. ᑕᒪᓐᓇ ᐱᔾᔪᑕᐅᓪᓗᓂ 

ᐊᑐᖅᑕᐅᖃᑦᑕᓕᖅᑐᖅ ᖃᓪᓗᓈᓂᒃ ᑲᓱᓚᐅᕐᓂᕐᒥᓂᒃ, ᓂᕆᔭᒃᓴᑦ 
ᐊᑐᐃᓐᓇᐅᒪᖃᑦᑕᕐᓂᖏᑦ ᐊᓯᔾᔨᓚᐅᖅᑐᑦ, ᐊᖑᓇᓲᓰᑦ ᓱᕐᕋᑦᑕᐅᓪᓗᑎᒃ, ᐊᒻᒪᓗ 
ᐊᓯᔾᔨᕐᓂᖏᑦ ᓂᕆᔭᐅᕙᑦᑐᑦ ᐊᒻᒪᓗ ᑎᒥᒧᑦ ᐊᑐᕐᓂᓖᑦ ᐊᒃᑐᐃᓂᖃᒻᒪᕆᓚᐅᖅᑐᖅ 
ᐃᓗᓯᕐᒥᒃ ᐊᒻᒪᓗ ᖃᓄᐃᓐᖏᓯᐊᕐᓂᖏᓐᓂᒃ ᐃᓄᓕᒫᑦ. ᕉᑕ ᑯᑭᐊᐱᒃ, ᐃᒡᓗᓕᒃ 
ᖃᓂᒋᔮᓂ ᐃᓅᓕᕐᓯᒪᔪᖅ 1931-ᒥ, ᓇᓗᓇᐃᕐᓯᓚᐅᖅᑐᖅ ᐱᖅᑯᓯᕐᒥᑎᒍᑦ 
ᐊᑐᖃᑦᑕᓚᐅᖅᑕᖏᑦ ᓂᕿᓅᖓᔪᑦ ᐃᓄᐃᑦ ᐃᓕᖅᑯᓯᖓᒍᑦ:

ᓯᕗᓕᒃᑲ ᐊᖑᓇᓱᑉᐸᓚᐅᖅᑐᑦ ᓴᓇᐅᒐᕐᒥᓄᑦ, ᐅᔭᖅᑲᓂᒃ ᐊᒻᒪᓗ ᐆᒪᔪᐃᑦ 
ᓴᐅᓂᖏᓐᓂᒃ ᓴᓇᓪᓗᑎᒃ. ᐅᒃᑯᓰᑦ, ᖁᓪᓖᑦ, ᐊᒻᒪᓗ ᒥᖅᑯᑏᑦ ᐆᒪᔪᑦ 
ᓴᐅᓂᖏᓐᓂᒃ ᐅᔭᖅᑲᓂᓪᓗ ᓴᓇᒪᕙᓚᐅᖅᑐᑦ. ᐱᓇᓱᐊᕈᓯᕋᓴᐃᑦ ᐃᓄᐃᑦ 
ᐊᖑᓇᓱᑉᐸᓚᐅᖅᑐᑦ ᓂᕿᑦᓴᓯᐅᖅᑐᑎᒃ. ᐃᓛᓐᓂᒃᑯᑦ ᐊᖏᕐᕋᕐᐸᓚᐅᖅᑐᑦ 
ᐱᔪᒥᓂᐅᒐᑎᒃ. ᐃᓚᖏᓐᓂ ᐅᓪᓗᐃᑦ ᐊᐳᒻᒥᒃ ᐃᒻᒥᐅᕐᓯᒪᓪᓗᑎᒃ 
ᑖᑦᓱᒧᖓᑐᐊᖅ ᐱᕐᓕᔭᐃᒃᑯᑎᖃᖅᑐᑎᒃ ᑳᒧᑦ. ᑭᓯᐊᓂ, ᐱᔪᒥᓂᐅᑎᓪᓗᒋᑦ, 
ᓂᕆᖃᑦᑕᓚᐅᖅᑐᑦ ᐆᒪᔪᖅᑕᒥᓂᒃ ᐊᒻᒪᓗ ᒥᓇᖅᑎᑦᓯᓪᓗᑎᒃ ᓂᕿᓂᒃ 
ᐃᓅᖃᑎᒥᓂᒃ ᓄᓇᒥᓐᓂ. ᑕᐃᑦᓱᒪᓂ ᐃᓄᐃᑦ ᐊᓐᓄᕌᖃᕐᐸᓚᐅᕐᒪᑕ 
ᑐᑦᑐᕋᔭᓂᒃ, ᑎᕆᒐᓐᓂᐊᔭᓂᒃ, ᐊᒻᒪᓗ ᕿᓯᓐᓂᒃ. ᐆᒪᔪᖅᑐᖃᕋᐃᒻᒪᑦ, 
ᑭᓱᓕᒫᑦᓯᐊᖏᑦ ᐊᑐᖅᑕᐅᖃᑦᑕᓚᐅᖅᑐᑦ. ᐃᓄᓐᓄᑦ ᓂᕿᖓ ᓂᕆᔭᐅᓪᓗᓂ, 
ᐊᓐᓄᕋᔾᔨᐊᖑᓪᓗᓂ ᕿᓯᖓ/ᐊᒥᖓ, ᐊᒻᒪᓗ ᓴᓇᕐᕈᑎᓕᐊᖑᓪᓗᑎᒃ 
ᓴᐅᓂᖏᑦ.

ᐃᓄᓕᒫᒐᓚᐃᑦ ᐃᓚᒌᑦ ᓄᓇᒋᕙᑦᑕᖏᓐᓂᒃ ᓄᓇᖃᖅᑎᓪᓗᒋᑦ 
ᐊᖑᓇᓱᖃᑦᑕᕐᓱᑎᓪᓗ, ᓂᕿᖃᕐᐸᓚᐅᖅᑐᑦ “ᐊᔾᔨᒌᓐᖏᑦᑐᓂᒃ ᐱᓱᑦᑎᓐᓂᒃ 
ᑕᕆᐅᕐᒥᐅᑕᕐᓄᑦ... ᐃᓚᖃᖃᑦᑕᓚᐅᖅᑐᑦ ᐊᔾᔨᒌᓐᖏᑦᑐᓂᒃ ᓄᓇᒦᓐᖔᖅᑐᓂᒃ 
ᐊᒻᒪᓗ ᑕᕆᐅᕐᒦᖔᖅᑐᓂᒃ ᐱᕈᕐᑐᓂᒃ, ᓲᕐᓗ ᐸᐅᕐᖓᑦ, ᐅᖃᐅᔭᐃᑦ, ᐊᐃᕋᐃᑦ, 
ᐊᒻᒪᓗ ᐃᓚᖏᑦ ᐊᒫᑦ.” ᐋᖅᑭᑦᓯᒪᔭᐅᕙᓚᐅᖅᑐᑦ ᓂᕆᔭᐅᕙᑦᑐᖅ ᓂᕿ ᐊᒻᒪᓗ 
ᐅᖅᓱᖅ, ᓂᕆᔭᐅᓪᓗᓂ ᒥᑭᒃᑳᑦ, ᖁᐊᖑᑎᓪᓗᒍᓘᓐᓃᑦ ᐃᒍᓇᐅᑎᓪᓗᒍᓘᓐᓃᑦ, 
ᐊᒻᒪᓗ ᑐᑭᓯᒪᔭᐅᓪᓗᓂ ᑎᒥᒧᑦ ᐊᑐᕐᓂᓕᓐᓂᒃ ᐊᑕᖐᓯᒪᓂᖓ. ᖃᐅᔨᒪᔭᑐᖄᓗᒃ, 
ᐊᒻᒪᓗ ᑐᑭᓯᔭᐅᓚᐅᖅᑐᖅ 1944-ᒥ ᑎᒥᒧᑦ ᐊᑐᕐᓂᓕᓐᓂᒃ ᓂᕿᑦᓯᐊᕙᓕᕆᔨᒧᑦ 
ᐅᓂᒃᑲᓂ, ᐃᓄᐃᑦ ᐅᖓᓯᑦᑐᐊᓗᒻᒥ ᓄᓇᓕᑦ ᖃᓂᑦᓴᖏᑦᑐᑦ ᖃᓪᓗᓂᐊᕐᕕᐅᕙᑦᑐᓂᒃ 
ᓂᐅᕕᖅᑎᑯᓐᓂᒃ ᑎᒥᖏᑦ ᐱᐅᓂᕐᓴᐅᓚᐅᖅᑐᑦ ᑕᐃᒃᑯᓂᖓ ᓄᓇᓕᖕᓂ ᑲᑎᕝᕕᐅᔪᓂ 
ᐃᓅᓯᖏᓐᓂᒃ, ᓂᕆᕙᑦᑕᒥᓄᑦ ᐃᓄᒃᓯᐅᑎᓄᑦ. 1940-ᖏᓐᓂ, ᐊᒃᑐᐊᓂᓕᒃ ᑎᒥᒧᑦ 

ᐊᑐᕐᓂᖃᓐᖏᑦᑐᓂᒃ ᓂᕆᖃᑦᑕᕐᓂᖅ ᑕᒪᓐᓇ ᖃᓂᒻᒪᓯᕐᓄᑦ ᐊᒃᑐᐊᓂᖃᕐᓂᖓ 
ᑐᑭᓯᓇᑦᓯᐊᓕᓚᐅᖅᑐᖅ. 1948-ᖑᓕᖅᑎᓪᓗᒍ, ᐊᒥᓲᓂᕐᓴᐃᑦ ᐃᓄᐃᑦ 
ᓄᓇᖃᓕᓚᐅᖅᑐᑦ ᓄᓇᓕᖕᓂ ᑲᑎᕝᕕᐅᔪᓂ ᓂᐅᕕᖃᑦᑕᓕᕐᓱᑎᒃ ᖃᓪᓗᓈᕐᓯᐅᑎᓂᒃ 
ᓂᕿᓂᒃ, ᐃᓚᖏᑦ ᐋᓐᓂᐊᓯᐅᖅᑏᑦ ᐃᓱᒫᓗᓐᓂᕐᒥᓂᒃ ᐅᖃᐅᓯᖃᖃᑦᑕᓚᐅᖅᑐᑦ ᑎᒥᒧᑦ 
ᐊᑐᕐᓂᓕᓐᓂᒃ ᓂᕿᑦᓯᐊᕙᓕᕆᓂᕐᒥᒃ. 

ᐊᓯᔾᔨᕐᓂᖓ ᓂᕿᒋᕙᑦᑕᖏᓐᓄᑦ ᐱᓗᐊᖅᑐᒥ ᐃᓄᒃᓯᐅᑎᓂᒃ ᓂᕿᓂᒃ 
ᑎᑭᑎᑕᐅᕙᑦᑐᓄᑦ ᖃᓪᓗᓈᓂ ᓂᕿᒋᔭᐅᕙᑦᑐᓂᒃ ᐃᑲᔪᕐᓯᒪᔭᐅᓚᐅᖅᑐᖅ 
ᑐᑭᒧᐃᓐᓈᖅᑐᕈᓗᓐᓂᒃ ᐃᓱᒪᒋᔭᐅᓂᖓᓂᒃ ᐃᓗᓯᖅ ᐊᒻᒪᓗ ᓂᕆᔭᐅᕙᑦᑐᑦ 
ᓂᐅᕐᕈᓯᒪᔪᓄᑦ ᐃᖢᐊᕐᓴᐃᔨᓄᑦ ᓄᓇᓕᖕᓄᑦ. ᑎᑎᕋᖅᑕᐅᖃᑦᑕᓚᐅᖅᑐᑦ ᑕᐃᑦᓱᒪᓂ 
ᐅᖃᕐᓯᒪᒐᔪᓚᐅᖅᑐᑦ ᓂᕿᓪᓚᑦᑖᓂᒃ-ᓂᕿᓖᑦ ᑎᑭᐅᑎᒍᑕᐅᕙᑦᑐᑦ ᓄᖑᕋᐃᓪᓗᑎᒃ 
ᑎᒥ ᕙᐃᑕᒪᓐᖃᓐᖏᓗᐊᕐᓂᖓᓄᑦ, ᐃᒪᐃᓕᒍᑕᐅᕙᑦᑐᑦ, ᐊᑐᖅᑕᐅᓂᖏᓐᓄᑦ, 
ᑎᑭᐅᑎᒍᑕᐅᓪᓗᑎᒃ “ᓴᓐᖐᓕᕈᑕᐅᓪᓗᑎᒃ ᐊᐃᑦᑐᕐᓗᐃᖃᑦᑕᐅᑎᓂᕐᒧᑦ.” ᐃᓄᐃᑦ 
ᓂᕆᖃᑦᑕᕆᐊᖃᓕᖅᑎᑕᐅᓪᓗᑎᒃ ᓱᖏᕐᓲᑎᖃᓕᖅᑎᑕᐅᓚᐅᖅᑐᑦ ᓴᓇᐅᒐᕐᓂᒃ 
ᓂᕆᔭᑦᓴᓂᒃ ᐃᓚᐅᖅᑐᕐᓯᒪᔪᒻᒪᕆᐊᓗᓐᓂᒃ ᐊᒻᒪᓗ ᓱᑲᓕᒻᒪᕆᐊᓗᓐᓂᒃ 
ᖃᓪᓗᓈᑦ ᓂᕿᖏᓐᓂᒃ, ᓲᕐᓗ ᐸᓚᐅᒐᖅ ᖃᑯᑦᑕᖅ, ᑏ, ᓱᑲᖅ ᐊᒻᒪᓗ ᓯᕙᐃᑦ 
ᐃᑲᔫᑎᑎᒍᑦ ᐃᑲᔪᖅᑕᐅᒍᑕᐅᓪᓗᑎᒃ. ᓱᕈᓯᕐᓯᐅᑎᑖᖑᕙᑦᑐᑦ ᓂᐅᕕᕈᑕᐅᕙᓚᐅᖅᑐᑦ 
ᓂᐅᕕᖅᑎᑯᓐᓂᒃ ᕼᐊᑦᓴᓐ ᐸᐃ ᑲᒻᐸᓂ ᓂᐅᕕᕐᕕᖏᓐᓂᒃ ᐃᓚᖏᓐᓄᑦ ᓂᕿᓄᑦ, 
ᐊᒻᒪᓗ ᒥᑭᒋᐊᕐᓂᐊᓂᕐᒧᑦ ᑮᓇᐅᔭᓕᐊᑦ ᐊᑐᖅᑕᐅᓪᓗᑎᒃ ᓂᐅᕕᕈᑕᐅᕙᓚᐅᖅᑐᑦ 
ᓂᕿᓂᒃ ᓂᐅᕕᕐᕕᖕᒥᒃ. ᐃᓄᐃᑦ ᐊᖑᓇᓱᒋᐊᖏᓐᓇᕈᓐᓇᐃᓪᓕᓚᐅᖅᑐᑦ ᐃᓄᒃᓯᐅᑎᓂᒃ 
ᓂᕿᑦᓴᒥᓂᒃ, ᑕᒪᒃᑯᓄᖓ ᐱᔾᔪᑎᖃᖅᑐᑎᒃ ᐊᑐᐃᓐᓇᐅᓯᐊᖅᑐᓂᒃ ᓂᕆᒌᓐᓇᕐᓂᒃ 
ᐱᑕᖃᓕᕐᓂᖓᓄᑦ ᓂᐅᕕᕐᕕᔭᓂᒃ. ᑕᒪᓐᓇ ᑐᑭᓕᒃ ᐃᓄᐃᑦ ᓱᖏᐅᑎᓚᐅᖅᑐᑦ 
ᖃᓪᓗᓈᕐᓯᐅᑎᓄᑦ ᓂᕿᓄᑦ ᐅᓄᖅᑐᓂ ᓄᓇᓕᖕᓂ ᒪᓂᒪᑐᐃᓐᓇᓕᓚᐅᖅᑐᑦ 
ᓱᓇᐃᕈᑎᓂᕐᒧᑦ ᐊᓯᔾᔨᑕᕐᓂᖓᓄᑦ ᐊᑐᐃᓐᓇᐅᒪᒍᓐᓃᖃᑦᑕᕐᓱᑎᒃ ᐊᒻᒪᓗ 
ᐊᑭᑐᔪᐊᓘᓕᖅᓱᑎᒃ ᓂᖀᑦ ᓂᐅᕕᖅᑎᑯᓐᓂ ᕼᐊᑦᓴᓐ ᐸᐃ ᑲᒻᐸᓂ ᓂᐅᕕᕐᕕᖏᓐᓂ, 
ᐊᒻᒪᓗ ᓂᐅᕐᕈᑕᐅᖃᑦᑕᕐᓂᖏᑦ ᒥᖅᑯᓖᑦ, ᑲᑕᑦᑐᒻᒪᕆᐅᓪᓗᑎᒃ ᑭᖑᓂᐊᒍᑦ ᐊᐃᑉᐹᓂ 
ᐅᓇᑕᕐᓂᕐᔪᐊᖃᓚᐅᖅᑎᓪᓗᒍ. ᓄᓇᓕᖕᓂ ᐃᓅᓯᖅ, ᐃᖅᑲᓇᐃᔮᖃᐃᓐᓇᓂᕐᓗ ᐊᒻᒪᓗ 
ᐃᓕᓐᓂᐊᕆᐊᖃᑦᑕᕐᓂᖅ ᐃᑲᕐᕋᑎᒍᑦ ᐱᕕᒃᓴᐅᕈᔾᔨᓪᓗᑎᒃ ᐊᖑᓇᓱᖃᑦᑕᓂᕐᒥᒃ.

ᐃᓄᐃᑦ ᐊᑐᕈᒪᐃᖅᑎᑕᐅᓚᐅᖅᑐᑦ ᐃᓕᖅᑯᓯᕐᒥᒍᑦ ᐱᖅᑯᓯᕐᒥᖕᓂᒃ 
ᓂᕿᓅᖓᔪᓂᒃ, ᓂᕆᔭᒃᓴᓄᑦ, ᐊᒻᒪᓗ ᓂᕆᔭᒃᓴᖃᑦᓯᐊᖃᑦᑕᓂᕐᒧᑦ. ᑖᒃᑕ G.E. ᒐᐅᑕᓐ, 
ᐸᓐᓂᖅᑑᒥ ᐃᖅᑲᓇᐃᔭᖅᑐᖅ, ᑕᑯᑦᓴᐅᑎᑦᓯᓚᐅᖅᑐᖅ ᐃᓱᒪᒋᔭᐅᖏᓐᓇᖅᑐᒥᒃ ᐃᓄᐃᑦ 
ᐃᓕᓐᓂᐊᖅᑎᑕᐅᑦᓯᐊᕆᐊᖃᕐᓂᖏᓐᓂᒃ ᓂᕆᑦᓯᐊᖃᑦᑕᓂᕐᒥᒃ, ᑕᒪᓐᓇᐅᑎᓪᓗᒍ 

ᐊᑯᓂᕐᔪᐊᕌᓗᒃ ᐃᓅᓯᕆᓚᐅᖅᑕᖓ ᐊᓐᓇᓯᒪᒍᓐᓇᓚᐅᕐᓂᖓ ᐊᖑᓇᓱᖃᑦᑕᓂᒃᑯᑦ: 
“[ᐃ]ᓛᒃ ᐊᑐᖅᑕᐅᔪᖅ ᑕᒪᕐᒥᑲᓴᒃ ᑐᖁᖃᑦᑕᖅᑐᑦ ᓱᒃᑯᕈᓗᓐᓂᒃ ᓄᓇᖃᕐᓂᕐᒥᓄᑦ 
ᑕᒻᒫᕐᓯᒪᕕᒋᖃᑦᑕᖅᑕᖏᓐᓂ ᑕᑯᑦᓴᐅᔪᖅ ᑎᒥᒧᑦ ᐊᑐᕐᓂᓕᓐᓂᒃ ᓂᕿᑦᓯᐊᕙᖕᓂᒃ 
ᐱᖃᑦᑕᖏᒻᒧᑦ ᐱᖕᒪᕆᐅᔪᖅ ᐃᓚᒋᔭᖓ. […] ᑕᒻᒫᕐᓯᒪᕕᐅᕙᑦᑐᓂ ᐃᐱᐊᓘᒻᒪᑕ. ᐃᓛᒃ, 
ᑕᒪᓐᓇᐅᑎᓪᓗᒍ, ᐃᓕᓐᓂᐊᖅᑎᑕᐅᒋᐊᓕᓪᓚᕇᑦ, ᐊᒻᒪᓗ ᓂᕆᒃᑲᐃᑦᓯᐊᕆᐊᖃᕐᓂᕐᒥᒃ 
ᕿᑐᕐᖓᒥᓂᒃ ᓈᖕᒪᑐᒃᑯᑦ.” ᐃᓄᐃᑦ ᐊᕐᓇᐃᑦ ᐃᕕᐊᖏᕐᒥᒃ ᐊᒫᒪᑦᑎᑦᓯᓂᕐᒥᒃ 
ᓇᕐᕈᓕᖅᑎᑕᐅᓚᐅᖅᑐᑦ, ᓲᕐᓗ ᑕᒪᒃᑯᐊ, ᐊᒻᒪᓗ ᐊᑐᖅᑕᐅᖁᔭᐅᖔᓕᖅᑐᑎᒃ ᐊᒫᒪᐅᑏᑦ. 
ᑮᓇᐅᔭᖅᑖᕆᕙᑦᑕᖏᑦ ᐃᓚᒌᑦ ᐃᑲᔪᖅᑕᐅᔾᔪᑕᐅᕙᑦᑐᑦ ᐃᓄᓕᕆᔨᑦᑎᑕᐅᓂᒃᑯᑦ 
ᑭᓱᑐᐃᓐᓇᕐᓂᒃ ᐃᑲᔪᖅᑕᐅᒍᑎᖃᖅᑐᑎᒃ ᐊᑐᖅᑕᐅᖁᔭᐅᔪᓂᒃ ᒐᕙᒪᓄᑦ ᑎᒥᒧᑦ 
ᐊᑐᕐᓂᓕᓐᓂᒃ ᓂᕿᑦᓯᐊᕙᑦᑑᑕᐅᖃᑦᑕᓂᐊᖅᑐᓂᒃ ᐃᑲᔫᑎᓕᓐᓂᒃ ᓄᑕᖅᑲᓄᑦ. 
ᐱᔪᓐᓇᖅᑎᑕᐅᓚᐅᖅᑐᑦ ᑎᑎᕋᖅᑕᐅᖃᑕᐅᓯᒪᓚᐅᖅᑐᑦ ᐃᒻᒧᒃ ᖃᑦᑖᕐᔪᒻᒦᑦᑐᖅ, 
ᐹᓪᓚ, ᐅᓪᓛᕐᓯᐅᑏᑦ ᐊᒻᒪᓗ ᒪᓐᓃᑦ ᐸᓂᖅᑐᑦ, ᐸᓚᐅᒑᖅ, ᐊᒻᒪᓗ ᓱᑲᖅ. ᓲᕐᓗ 
R. ᖁᐃᓐ ᑕᕕ ᓇᓗᓇᐃᖅᓯᓚᐅᕐᒪᑦ, ᖃᐅᔨᓴᕐᓂᐅᓚᐅᖅᑐᖅ ᐃᖢᐊᕐᓴᐃᔨᒃᑯᑎᒍᑦ 
ᖃᐅᔨᔾᔪᑕᐅᓚᐅᖅᑐᖅ ᓄᓐᖑᖏᓐᓂ 1940 ᐊᒻᒪᓗ ᐱᒋᐊᓕᓵᕐᓂᖏᓐᓂ 
1950, ᑐᖁᕋᖃᑦᑕᖅᑐᑦ ᓄᑕᖅᑲᑦ ᐊᐃᑦᑐᕐᓗᐃᒍᓐᓇᖅᑐᓂᒃ ᖃᓂᒻᒪᓯᕐᓄᑦ, 
ᓲᕐᓗ ᐳᕙᓪᓗᓐᓇᖅ, ᐱᕙᓪᓕᕐᓯᒪᔪᒻᒪᕆᐅᔪᖅ. ᐊᒥᓲᓗᐊᕈᓐᓃᕐᒪᑕ ᐊᓈᓇᐅᔪᑦ 
ᐊᒫᒪᑦᑎᑦᓯᖃᑦᑕᖅᑐᑦ ᐃᕕᐊᖏᕐᒥᒃ (ᑲᓇᑕᓕᒫᒥᑦᑕᐅᖅ ᑕᐃᒪᐃᓚᐅᕐᒥᔪᖅ), 
ᐱᔭᐅᓂᕐᓴᐅᖁᔭᐅᓂᖏᓐᓄᑦ ᐊᑐᐃᓐᓇᐅᒪᔪᑦ ᐱᔪᒐᖅᓴᐅᑕᐅᔪᑦ ᓂᐅᕕᕐᕕᔭᐃᑦ, 
ᓴᖅᑭᕈᑕᐅᔪᑦ ᖁᑉᕙᐸᓪᓕᕐᓯᒪᓂᖏᓐᓂᒃ ᑐᖁᖃᑦᑕᕐᓂᖏᓐᓄᑦ ᓄᑕᖅᑲᑦ. ᐃᓛᒃ 
ᐊᑉᐸᐸᓪᓕᕐᓯᒪᔪᒻᒪᕆᐅᒐᓗᐊᖅ 1950-ᖏᓐᓂᒃ ᓇᓗᓇᐃᖅᑕᐅᓯᒪᓂᖏᑦ ᓱᓕ 
ᑕᓪᓕᒪᐃᕐᓱᓗᐊᖅᑐᑎᒃ ᖁᑦᓯᓂᕐᓴᐅᔪᑦ ᓇᓗᓇᐃᖅᑕᐅᓯᒪᓂᖏᓐᓂᒃ ᑲᓇᑕᒥᐅᑦ. 

ᓂᕿᓄᑦ ᖁᐱᕐᕆᖃᑦᑕᕐᓂᖅ ᐃᓚᒋᔭᐅᒻᒥᔪᖅ ᐊᔾᔨᐅᔪᖁᑎᑦᓯᐊᕙᒃ ᒐᕙᒪᒃᑯᑦ 
ᐋᖅᑭᑦᓱᓚᐅᖅᑕᖏᓐᓂᒃ ᓴᖅᑭᕐᓯᒪᔪᖅ ᑎᒥᒧᑦ ᐊᑐᕐᓂᓕᓐᓂᒃ ᓂᕿᑦᓯᐊᕙᓕᕆᓂᕐᒧᑦ. 
ᐃᓱᒫᓘᑕᐅᖏᓐᓇᖃᑦᑕᕐᓯᒪᔪᖅ ᑕᒪᓐᓇ ᐃᓄᓐᓄᑦ. ᑕᐃᕕᑦ ᑲᓪᓗᒃ ᐃᑉᐱᐊᔪᒻᒥᐅᑕᖅ 
ᐅᖃᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ ᐊᐅᓚᔨᓂᕐᒥᓂᒃ, 
“ᖃᓂᒻᒪᑦᑐᕋᓵᓘᓚᐅᖅᑐᑦ ᓂᕆᓚᐅᖅᑐᑎᒃ ᐊᐃᕕᒥᓂᕐᓂᒃ ᖁᐱᕐᕈᓕᒻᒥᒃ, ᐃᓄᐃᑦ 
ᑐᖁᕋᖃᑦᑕᓚᐅᖅᑐᑦ ᖁᐱᕐᕆᑦᓱᑎᒃ ᓂᕿᒥᒃ. ᓇᑦᓯᖅ ᖃᓄᐃᑦᑑᔮᑐᐊᕐᐸᑦ, 
ᐆᒪᔪᒥᓂᖅᑐᕈᕕᑦ ᖃᓄᐃᔾᔪᑎᓕᒻᒥᒃ, ᑕᒪᓐᓇᐅᖃᑦᑕᓚᐅᖅᑐᖅ.” ᓱᓐᓂᖅᑯᑕᕆᔭᐅᒐᑎᒃ 
ᐱᖅᑯᓯᕐᒥᑎᒍᑦ ᐃᓅᓯᕆᔭᐅᔪᑦ ᐃᓄᐃᑦ ᐊᐅᓚᑦᓯᔾᔪᓯᖏᓐᓄᑦ ᑕᒪᑦᓱᒥᖓ, 
ᐋᓐᓂᐊᓯᐅᖅᑏᑦ ᓴᖅᑮᓚᐅᖅᑐᑦ ᐃᖢᐊᕐᓴᐃᔾᔪᑎᑎᒍᑦ ᐱᔪᒐᖅᓴᐅᑎᓂᒃ ᐅᖃᐅᓯᓖᑦ 
ᖃᓄᖅ ᐊᐅᓚᑦᓯᔭᕆᐊᖃᕐᒪᖔᑕ ᐊᑲᐅᓐᖏᓪᓕᐅᕈᑕᐅᕙᑦᑐᓂᒃ ᑕᒪᒃᑯᓄᖓ. 

ᐋᓐᓂᐊᓯᐅᖅᑏᑦ ᓄᖅᑲᖅᑎᑦᓯᓇᓱᐊᕈᑎᒋᓚᐅᖅᑕᖓ ᓂᕿᓄᑦ ᖁᐱᕐᕆᓂᐅᖃᑦᑕᖅᑐᖅ 
ᑲᒪᒋᖃᓯᐅᑎᓪᓗᓂᐅᒃ ᑐᓂᐅᖅᑲᐃᓪᓗᑎᒃ ᑎᑎᖅᑲᓂᒃ, ᑎᑎᕆᐊᓐᖓᐅᑎᓕᐊᒥᓂᕐᓂᒃ 
1971-ᒥ, ᖃᐅᔨᒪᒋᐊᖁᔨᔾᔪᑎᓂᒃ ᑭᓐᖓᕐᒥᐅᓂᒃ ᕿᒪᐃᑐᐃᓐᓇᖃᑦᑕᖁᔨᒐᑎᒃ 
ᓇᑦᓯᒥᓂᕐᓂᒃ ᑎᓂᓐᓂᕐᒧᑦ. 

ᐊᑐᐃᓐᓇᖃᕐᓂᖅ ᐆᒪᔪᓂᒃ ᓄᓇᓕᖕᓂ ᐊᑲᐅᓐᖏᓪᓕᐅᕈᑕᐅᒐᔪᓚᐅᖅᑐᖅ. 
ᕿᒻᒦᔭᖅᑕᐅᓂᐅᓚᐅᖅᑐᖅ ᐊᒃᑐᐃᓂᖃᖃᑕᐅᓯᒪᒻᒥᔪᖅ. ᓱᐊᑎ ᓲ 
ᐅᖃᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ, “ᕿᒻᒥᖃᕈᓐᓃᕐᒪᑦ 
ᖃᒧᑕᐅᔭᖅᑕᖃᓚᐅᖅᑎᓐᓇᒍ ᓱᓕ, ᑳᖃᑦᑕᓕᓚᐅᖅᑐᒍᑦ. ᐅᕙᖓᑑᓐᖏᑦᑐᖅ ᑭᓯᐊᓂ 
ᐃᓚᒃᑲ ᓂᕿᑐᕈᒪᓪᓕᖃᑦᑕᓚᐅᖅᑐᑦ,” ᓵᓗᒨᓂ ᕿᔪᑦᑖᖅ ᐸᓐᓂᖅᑑᒥᐅᑕᖅ ᐅᖃᓕᒪᔪᖅ 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ ᐊᑐᓚᐅᖅᑕᒥᓂᒃ ᐊᓯᔾᔨᕐᓂᐅᓚᐅᖅᑐᖅ 
ᓂᕆᔭᒃᓴᖃᑦᓯᐊᖃᑦᑕᓂᕐᒧᑦ.

ᕿᒻᒦᑦ ᐊᑑᑎᓕᒻᒪᕆᐊᓘᓚᐅᕐᒪᑕ ᓂᕿᑦᓴᕐᓯᐅᕈᑕᐅᓪᓗᑎᒃ...ᕿᒻᒥᕐᓂᒃ 
ᐊᑐᖃᑦᑕᓚᐅᖅᑐᒍ ᐅᖓᓯᑦᑐᐊᓗᒻᒧᑦ ᐆᒪᔪᕐᓯᐅᕈᑎᒋᓪᓗᒋᑦ ᑐᑦᑐᓂᒃ 
ᓇᑦᓯᓂᓪᓘᓐᓃᑦ ᓄᓇᓂ ᓯᑯᒥᓘᓐᓃᑦ... ᓲᕐᓗ ᐊᔪᕈᑎᖃᓕᓚᐅᖅᑐᖓ 
ᐊᐅᓪᓚᑎᖃᕈᓐᓃᕋᑦᑕ ᐆᒪᔾᔪᑎᑐᐊᑦᑎᓐᓂᒃ ᐊᖑᓇᓱᓐᓂᒃᑯᑦ. ᕿᒻᒥᒃᑲ 
ᑐᖁᕋᖅᑕᐅᓚᐅᖅᑎᓪᓗᒋᑦ, ᐊᖑᓇᓱᖃᑦᑕᕈᓐᓃᓯᐊᒻᒪᕆᓚᐅᖅᑐᒍᑦ ᐊᒻᒪᓗ 
ᓇᑦᓯᒥᓂᖅᑐᖃᑦᑕᕈᓐᓃᓯᐊᒻᒪᕆᑦᑐᑕ ᓂᐅᕕᕐᕕᔭᐃᓐᓇᕐᓂᒃ ᓂᕿᖃᓕᖅᑐᑕ 
ᑐᓂᔭᐅᕙᑦᑐᓂᒃ, ᐱᓗᐊᖅᑐᒥ ᐅᑭᐅᒃᑯᑦ... ᐊᑦᓱᕈᕐᓇᑐᒃᑰᖃᑦᑕᓚᐅᖅᑐᒍᑦ 
ᐊᓐᓇᐅᒪᓇᓱᐊᖅᑐᑕ ᐊᒻᒪᓗ ᓇᑦᓯᒥᓂᖅᑐᖃᑦᑕᕈᓐᓃᖅᑐᑕ 
ᕿᒻᒦᔭᖅᑕᐅᓚᐅᖅᑎᓪᓗᑕ, ᐊᓐᓇᐅᒪᓕᓚᐅᖅᑐᒍᑦ ᒪᒪᐅᑕᐅᔭᐃᓐᓇᕐᓄᑦ 
ᑐᓐᓂᖅᑯᑕᐅᕙᑦᑐᓄᑦ.

ᐊᓯᔾᔨᕐᓂᐅᓚᐅᖅᑐᖅ ᖃᓪᓗᓈᕐᓯᐅᑏᓐᓈᕐᓂᒃ ᐊᑲᐅᓐᖏᓪᓕᐅᕈᑎᔪᐊᖑᓚᐅᕐᒥᔪᖅ 
ᑭᒍᑎᓄᑦ. ᑖᒃᑕ ᑰᓴᓐ, ᑭᒍᓐᓂᐊᖅᑎ ᓴᖅᑮᓚᐅᖅᑐᖅ ᑭᒍᑎᓄᑦ ᓯᑦᑕᑦᓴᐅᑎᓕᕆᓂᕐᒥᒃ 
1950-ᖏᓐᓂ, ᖁᐊᖅᓵᖓᓚᐅᖅᑐᖅ ᐊᐅᓂᕐᔪᐊᕌᓗᓐᓂᒃ ᑭᒍᑎᕐᓗᑦᑐᓂᒃ 
ᓄᑕᖅᑲᓂᒃ ᒥᑭᔫᑎᑯᓗᓐᓂᒃ, ᐅᖃᖅᑐᓂ, “ᐅᓪᓗᒥ ᑕᑯᖃᑦᑕᖅᑐᖓ ᓄᑕᖅᑲᓂᒃ 
ᓯᑕᒪᓂᒃ ᐅᑭᐅᓕᓐᓂᒃ ᓂᐊᖁᖓᓂ ᑭᒍᑎᓕᒫᑦᓯᐊᖏᓐᓂᒃ ᐲᔭᖅᑕᐅᒋᐊᓕᓐᓂᒃ.” 
ᐱᔾᔪᑎᖃᕐᓂᕋᐃᓚᐅᖅᑐᖅ ᑕᒪᑦᓱᒥᖓ ᐊᑐᖅᑕᐅᖃᑦᑕᓕᖅᑐᒥᒃ ᐊᓈᓇᒋᔭᐅᔪᑦ 
ᐃᓚᓯᖃᑦᑕᕐᓂᖏᓐᓄᑦ ᒪᒪᖅᓴᐅᑎᓂᒃ ᐃᒻᒧᒻᒧᑦ ᐊᒫᒪᐅᒻᒧᑦ ᕿᑐᕐᖓᖏᑕ 
ᐊᒫᒪᓐᓂᐊᖅᑕᖏᓐᓂᒃ ᓯᑕᒪᐅᔪᖅᑐᓂᒃ ᖁᓕᐅᓐᖏᒐᖅᑐᓄᑦ ᐃᑲᕐᕋᓄᑦ ᐅᓪᓗᖅ, 

ᐊᑐᖅᑕᐅᖃᑦᑕᓚᐅᕐᒥᔪᒥᒃ ᑕᑯᓚᐅᖅᑐᖅ ᕗᕆᑎᓐᒥ. ᓴᖅᑭᓚᐅᖅᑎᓐᓇᒋᑦ ᖃᓪᓗᓈᑦ 
ᓂᕆᕙᑦᑕᖏᑦ, ᑭᓯᐊᓂᑦᑕᐅᖅ, ᖃᐅᔨᓴᕐᓂᕆᓚᐅᖅᑕᖓ 160-ᓂᒃ ᐃᓄᐃᑦ ᓂᐊᖁᒥᓃᑦ 
ᓴᐅᓂᖏᓐᓂᒃ ᕗᕆᑎᔅ ᑕᑯᔭᒐᖃᕐᕕᖓᓂ ᖃᐅᔨᓚᐅᖅᑐᖅ 7-ᑐᐃᓐᓇᕐᓂᒃ ᐊᐅᓂᕐᓂᒃ, 
ᐊᒻᒪᓗ ᑭᒍᑕᐃᓚᐅᖅᓯᒪᓐᖏᑦᑐᒥᒃ.

ᐊᐃᕙᔾᔪᑕᐅᓂᖓ ᓲᖑᓂᖃᕐᓂᕐᓴᐅᓂᖓ ᑎᑭᑎᑕᐅᕙᑦᑐᑦ ᓂᖀᑦ ᐃᓄᐃᑦ 
ᓂᕆᕙᑦᑕᖏᓐᓂᒃ ᕿᓚᒥᐅᓯᓐᓇᖅ ᔭᒐᓚᐅᖅᑐᖅ. 1941-ᒥ, ᐃᖢᐊᕐᓴᐃᔨ 
ᐸᓐᓂᖅᑑᒥ, ᑖᒃᑕ J. A. ᕕᐅᑦᕕᐅ, ᑎᑎᕋᓚᐅᖅᑐᖅ, “ᐃᓄᒃᓯᐅᑏᑦ ᓂᖀᑦ ᑖᒃᑯᑐᐊᑦ” 
ᓴᐳᔾᔨᓯᒪᓚᐅᖅᑐᑦ ᐃᓄᓐᓂᒃ “ᐱᕐᓕᓂᕐᒧᑦ ᐅᓗᕆᐊᓇᖅᑐᒦᓐᖏᔾᔪᑕᐅᓪᓗᓂ.” 
ᓇᓗᓇᐃᕐᓯᓚᐅᖅᑐᖅ ᖃᓄᐃᓐᓂᖏᓐᓂᒃ ᑎᑭᑎᑕᐅᕙᑦᑐᑦ ᓂᖀᑦ 
“ᓈᖕᒪᖏᓐᓂᖏᓐᓂᒃ”, ᐃᒪᐃᓕᒃᑲᓂᕐᓱᓂ ᑖᒃᑯᐊ ᓂᖀᑦ ᖃᓄᐃᓕᓐᖓᒍᑕᐅᓚᐅᖅᑐᑦ 
ᐃᓄᒃᓯᐅᑎᑦ ᓂᖀᑦ ᓂᕆᖃᓯᐅᔾᔭᐅᓐᖏᑐᐊᕐᒪᑕ. 1970-ᖏᓐᓂ, ᑲᑐᔾᔨᖃᑎᒌᓐᓂᒃᑯᑦ 
ᐱᓕᕆᖃᑎᒌᓐᓂᕐᓴᐅᓕᕐᒪᑕ ᒐᕙᒪᓕᕆᔨᐅᔪᑦ ᑎᒦᑦ ᐊᒻᒪᓗ ᐊᓯᖏᑦ ᑎᒍᒥᐊᖅᑏᑦ 
ᐃᑲᔫᑎᖃᕈᓐᓇᖅᑐᓂᒃ ᐊᑐᖅᑕᐅᔪᓄᑦ ᐊᒻᒪᓗ ᐊᕙᖕᒧᑦ ᑐᓂᐅᖅᑲᖅᑕᐅᕙᓪᓕᐊᓂᖏᑦ 
ᐱᐊᕋᕐᓄᑦ ᓂᕆᔭᒃᓴᓂᒃ ᑎᒥᒧᑦ ᐊᑐᕐᓂᓖᑦ ᐊᑐᐊᕐᓯᔾᔪᑏᑦ, ᐊᑐᖅᑕᐅᓕᓚᐅᖅᑐᑦ 
ᑕᒪᒃᑯᓄᖓ ᑲᒪᒋᔭᒃᓴᓕᖕᓄᑦ ᐊᐅᓚᑦᓯᓂᕐᒥᒃ ᓄᓇᓕᓐᓄ ᐃᖢᐊᕐᓴᐅᑎᓄᑦ. 
ᐃᓅᓇᓱᐊᕐᓂᖓᓄᑦ ᐋᖅᑭᑲᓐᓂᕈᑕᐅᓚᐅᖅᑐᖅ ᐊᒻᒪᓗ ᐱᕚᓪᓕᕈᑕᐅᓪᓗᓂ 
ᐃᖢᐊᕐᓴᐃᔾᔪᑎᓄᑦ, ᓄᑖᓐᖑᕆᐊᖅᑕᐅᓂᖓ ᐋᖅᑭᑦᑕᐅᒋᐊᕐᓂᖓᒍᑦ 
ᐱᖕᒪᕆᐅᓂᖓᓂᒃ ᐃᕕᐊᖏᕐᒥᒃ ᐊᒫᒪᑦᑎᑦᓯᓂᖅ ᐱᖕᒪᕆᐅᓂᕐᐹᖑᓂᕋᖅᑕᐅᓪᓗᓂ 
ᐃᑯᓪᓚᐅᒥᑎᑦᓯᓯᒪᒍᓐᓇᕐᓂᖓᓂᒃ ᐱᐊᕋᐃᑦ ᑐᖁᕋᖃᑦᑕᕐᓂᖏᓐᓂᒃ, ᓱᓕ 
ᖁᑦᓯᑐᒻᒪᕆᐅᒐᓗᐊᖅᑎᓪᓗᒍ.ᑦ

ᐃᓄᐃᑦ ᐃᓚᓕᐅᔾᔭᐅᓇᓱᐊᕐᓂᕆᓚᐅᖅᑕᖏᑦ ᓱᖏᐅᑎᑎᑕᐅᓇᓱᐊᖅᑐᑎᒃ 
ᑐᓴᐅᒪᔾᔪᑕᐅᔪᑦ ᐊᒻᒪᓗ ᑕᕐᓯᖅᑐᐃᒍᑕᐅᓯᒪᓪᓗᑎᒃ ᐅᓄᖅᑐᓄᑦ ᐊᑐᐊᒐᕐᓄᑦ ᑎᒥᒧᑦ 
ᐊᑐᕐᓂᓕᓐᓂᒃ ᓂᕿᑦᓯᐊᕙᓐᓅᖓᔪᓂᒃ. ᑕᐃᒫᑦᓴᐃᓇᖅᑕᐅᖅ ᐊᐅᓚᑦᓯᔨᐅᔪᓄᑦ 
ᐊᑲᕐᕆᔮᕈᑕᐅᑐᐃᓐᓇᖅᑐᓂ.

ᑕᕕ ᖃᐅᔨᓚᐅᕐᓂᖓᓄᑦ, ᐊᐅᓚᑦᓯᔨᐅᔪᑦ ᖃᐅᔨᒪᓕᓚᐅᖅᑐᖅ ᓯᕗᓂᑐᖄᓗᐊᓂ 
ᓈᖕᒪᖏᑦᑐᓂᒃ ᓴᖅᑮᖃᑦᑕᕐᓂᖏᓐᓂᒃ ᑎᑭᑎᑕᐅᕙᑦᑐᑦ ᓂᖀᑦ ᐃᓄᐃᑦ ᐃᓕᓯᖏᓐᓂᒃ, 
ᑲᒪᒋᔭᐅᒐᓛᒐᓗᐊᖅᑐᓂ ᐊᑐᖅᑕᐅᖃᑦᑕᖅᑐᑦ ᓇᓕᖏᑦ ᓂᖀᑦ ᐊᑲᐅᓐᖏᓪᓕᕈᑎᓄᑦ 
ᓴᖅᑭᕈᑕᐅᓗᐊᖃᑦᑕᕐᒪᖔᑕ. ᐊᒻᒪᓗ, ᐃᑲᔫᑎᖃᕐᓂᖓ ᑎᑭᑎᑕᐅᔪᑦ ᓂᖀᑦ 
ᑎᑭᖃᑦᑕᕐᓂᖏᓐᓄᑦ ᐅᑭᐅᖅᑕᖅᑑᑉ ᑲᓇᓐᓈᓂ ᐅᒥᐊᕐᔪᐊᖅ ᑎᑭᒐᐃᒻᒪᑦ ᐊᕐᕌᒍᑕᒫᑦ 
ᐃᓄᖕᓄᑦ ᓄᓇᓕᓐᓅᕈᑕᐅᓗᐊᓐᖑᐊᖃᑦᑕᓚᐅᖅᑐᖅ ᑲᑎᔾᔪᑕᐅᓪᓗᓂ ᐅᓯᑕᖅᑐᖅ 
ᐅᒥᐊᕐᔪᐊᖅ ᑎᑭᒐᐃᒻᒪᑦ ᐃᖅᑲᓇᐃᔭᕆᐊᖅᑐᓄᑦ, ᐊᒻᒪᓗ ᐅᖃᐅᓯᖓᒍᑦ ᐸᓖᓯ RCMP 

ᐊᖓᔪᖅᑳᖓ ᒪᒃᓂᐊᑦ, ᑎᑭᑎᑕᐅᖃᑦᑕᖅᑐᑦ ᓂᖀᑦ ᑕᐃᒪᐃᑐᓂᐅᖅᑲᖅᑕᐅᒍᓐᓃᕐᐸᑕ, 
ᓂᖀᑦ ᑎᑭᑎᑕᐅᕙᑦᑐᑦ ᑐᓂᐅᖅᑲᖅᑕᐅᖃᑦᑕᕈᓐᓃᕐᐸᑕ ᒫᓐᓇ 
“ᑭᖑᕝᕕᐅᑎᒃᓴᖃᕆᐊᖃᕐᓂᐊᖅᑐᑦ ᐅᕝᕙᓘᓐᓃᑦ ᐊᓯᐊᒍᑦ ᐊᑐᖅᑕᐅᖃᑦᑕᓂᐊᖅᑐᓂᒃ 
ᑐᓂᔭᐅᖃᑦᑕᕆᐊᖃᕐᓂᐊᖅᑐᑦ ᑕᐃᒪᐃᓐᖏᑉᐸᑦ ᐃᖕᒥᓂᒃ ᒪᑭᒪᒍᓐᓇᕐᓂᖏᑦ 
ᓄᓇᖃᖅᑳᕐᓯᒪᔪᑦ ᓇᓗᖅᑯᑎᒍᓐᓃᑐᐃᓐᓇᑲᓐᓂᓂᐊᕐᒪᑕ ᐱᔪᓐᓇᓂᕐᒥᓂᒃ ᐊᒻᒪᓗ 
ᐅᓄᖅᑐᓄᑦ ᓄᓇᓕᓐᓅᖃᑦᑕᕈᒪᒍᑕᐅᒍᓐᓃᕐᓗᓂ. ᑕᒪᐅᓇ ᐅᒥᐊᕐᔪᐊᖅ ᑎᑭᖃᑦᑕᕐᓂᖓ 
ᐊᑑᑎᖃᕈᓐᓃᑐᐃᓐᓇᓂᐊᖅᑐᖅ.” ᒐᕙᒪᒃᑯᑦ ᑲᒪᓚᐅᓐᖏᑦᑐᑦ ᐱᖕᒪᕆᐅᔪᒥᒃ 
ᐊᑐᐊᒐᕐᓂᒃ ᐊᓯᔾᔩᓂᕐᒧᑦ ᐊᒻᒪᓗ 1971-ᖑᓕᖅᑎᓪᓗᒍ, 90% ᐃᓄᐃᑦ ᓄᓇᓕᓐᓄᑦ 
ᑲᑎᓯᒪᓕᓚᐅᖅᑐᑦ ᓂᕿᑖᕐᕕᖃᓕᖅᑐᑎᒃ ᓄᓇᓖᑦ ᓂᐅᕕᕐᕕᖓᓂᒃ.

ᐱᖕᒪᕆᐅᔪᖅ ᑖᒃᑯᓄᓐᖓᖓᔪᖅ ᓴᖅᑭᐅᒪᔪᖅ ᖃᓂᒪᓐᓇᕐᓄᑦ, ᐃᓅᓯᕐᒥ 
ᐊᑲᐅᓐᖏᓪᓕᐅᕈᑎᓄᑦ, ᐊᒻᒪᓗ ᓂᕆᔭᒃᓴᖃᑦᓯᐊᖃᑦᑕᕐᓂᖅ. ᒐᕙᒪᒃᑯᑦ ᑎᑎᖅᑲᖏᓐᓂ 
ᖃᐅᔨᒪᔾᔪᑕᐅᔪᖅ ᓴᖅᑭᕈᑕᐅᓯᒪᓂᖓ ᖃᐅᔨᒪᔾᔪᑕᐅᓚᐅᕐᓂᖓᓂᒃ ᖃᓂᒪᓐᓇᐃᑦ 
ᐃᓄᓐᓄᑦ ᒪᓂᑐᐃᓐᓇᕈᑕᐅᓕᓚᐅᕐᓂᖏᓐᓂᑦ “ᐃᓱᒪᒃᑯᑦ ᐊᑦᓱᕉᓐᓂᖓᓂᕐᒥᒃ 
ᐊᒻᒪᓗ ᑎᒥᒃᑯᑦ ᑲᑕᑦᓯᒪᓂᕐᒥᒃ.” ᐊᑦᓱᕉᓐᓂᖓᒍᑕᐅᓗᐊᓕᓚᐅᖅᑐᖅ ᑐᖁᕋᖅᑐᓄᑦ 
ᐱᓗᖅᑯᓯᕐᓯᒪᓗᐊᓚᐅᖅᑐᖅ ᑭᓇᑐᐃᓐᓇᐅᑉ ᑎᒥᒃᑯᑦ ᐊᑦᓱᕉᓐᖓᓂᕆᔪᓐᓇᖅᑕᖓᑕ 
ᐅᖓᑖᓄᑦ ᐊᑦᓱᕉᓐᓂᖓᒍᑕᐅᓕᓚᐅᕐᒪᑦ, ᐊᕙᖕᒧᑦ ᐊᒃᑐᐃᓂᖃᕐᓯᒪᓕᓚᐅᕐᒪᑦ ᐃᓚᒌᓂᒃ 
ᓄᓇᓕᖕᓂᓪᓗ, ᑭᖑᕚᕆᔭᐅᔪᓂᒃ ᐊᒃᑐᐃᓂᖃᕐᓯᒪᓪᓚᕆᑦᑐᖅ. ᓄᒃᑎᖃᑦᑕᕐᓂᖏᑦ 
ᐃᓚᒌᑦ ᐱᔾᔪᑎᖃᓪᓗᐊᑕᓚᐅᖅᑐᖅ ᑐᖁᔪᖃᕋᐃᒻᒪᑦ ᐃᓚᖓᓂᒃ, ᐊᒻᒪᓗ 
ᐅᓄᖅᑐᑦ ᐸᕐᓇᓯᒪᖃᑦᑕᓚᐅᓐᖏᓐᓂᖏᓐᓄᑦ ᒥᑭᒋᐊᕐᓂᐊᓇᕐᒧᑦ, ᐅᕝᕙᓘᓐᓃᑦ 
ᓂᕿᑦᓴᓕᐅᖃᑦᑕᕈᓐᓃᕐᓂᖏᓐᓄᑦ ᕿᓐᓂᓂᒃ ᓂᕿᑦᓴᒥᓂᒃ ᐅᑭᐊᑦᓵᖅ. ᐃᑲᔪᑏᑦ 
ᒪᓂᒪᑎᑕᐅᔪᑦ ᒐᕙᒪᓂᒃ ᑕᕝᕙᑑᓕᓚᐅᖅᑐᑦ ᓂᕆᒃᑲᐃᔾᔪᑎᒃᓴᑦ ᐃᓚᒌᓂᒃ.

ᑲᑎᓐᓂᖏᑦ ᐃᓄᐃᑦ ᓄᓇᓕᖕᓄᑦ ᐊᒻᒪᓗ ᐱᕙᓪᓕᐊᑐᐃᓐᓇᕐᓂᖏᑦ 
ᖃᐅᔨᓴᖅᑕᐅᖃᑦᑕᕐᓂᖏᑦ ᐱᔭᕆᐊᑭᓐᓂᕐᓴᒃᑰᕈᑕᐅᓚᐅᖅᑐᑦ ᒐᕙᒪᓄᑦ ᐊᒻᒪᓗ 
ᓇᖕᒥᓂᖃᖅᑐᓄᑦ ᖃᓪᓗᓈᓄᑦ ᖃᐅᔨᓴᖅᑎᓄᑦ ᐱᓕᕆᐊᖃᕈᓐᓇᖅᑐᑎᒃ 
ᐃᖅᑲᓇᐃᔮᒥᒍᑦ ᑖᒃᑯᓇᓂ ᐊᒻᒪᓗ ᑖᒃᑯᓄᖓ ᐃᓄᓐᓂ. 1960-ᖏᓐᓂ ᐊᒻᒪᓗ 
1970 ᐱᒋᐊᓕᓵᖅᑎᓪᓗᒋᑦ ᑕᐃᒪᐃᓪᓚᑦᑖᓚᐅᖅᑐᖅ ᓇᓗᓇᐃᖅᑕᐅᓂᖓ 
ᐅᖃᐅᓯᕆᓚᐅᖅᑕᖓᓂᒃ ᕼᐃᓕ ᒫᓗ ᓇᓗᓇᐃᕐᓯᓂᕆᓚᐅᖅᑕᖓ “ᐊᖏᔪᕐᔪᐊᖑᔪᖅ” 
ᐃᓄᐃᑦ ᑎᒥᖏᓐᓂᒃ ᖃᐅᔨᓴᕐᓂᖓ ᖃᓪᓗᓈᑦ ᖃᐅᔨᓴᖅᑎᕐᔪᐊᖏᓐᓄᑦ.

ᕉᑕ ᑲᑦᓴᒃ ᐊᐅᓚᔨᔪᖅ ᖃᓪᓗᓈᓂᒃ ᖃᐅᔨᓴᖅᑎᓂᒃ ᒥᑦᑎᒪᑕᓕᒻᒧᐊᖅᑐᖃᕐᒪᑦ 
1972-ᒥ ᐅᕕᓂᓐᓂᒃ ᐋᖅᑭᑦᓱᐃᒋᐊᖅᑐᖅᑐᓂᒃ ᐲᔭᐃᓪᓗᑎᒃ ᓄᑕᖅᑲᑦ ᑕᓕᖏᓐᓂᒃ 
ᖃᖓᓐᖑᑎᖏᓐᓅᖅᑲᐅᔪᒥᒃ:

ᐃᒡᓗᓕᒻᒥ ᖃᐅᔨᓴᖅᑕᐅᓂᖃᕐᔪᐊᓚᐅᖅᑐᑦ “ᐄᓯᑭᒨ”. ᑭᖑᓕᕇᑦᑐᓂᒃ 
ᖃᐅᔨᓴᕐᓂᖅᑕᖃᖃᑦᑕᓚᐅᖅᑐᖅ ᐅᕙᒍᑦ ᒥᑦᓵᓄᑦ... ᖃᐅᔨᓴᕐᓂᖏᑦ 
ᓈᖕᒪᑦᓯᒍᓐᓇᓚᐅᓐᖏᑦᑐᐊᓗᐃᑦ! ᐃᓚᓐᓂᒃᑯᑦ ᐃᓱᒪᖃᑦᑕᖅᑐᖓ 
ᓱᒻᒪᑦ ᐃᓄᐃᑦ ᐊᕐᖔᑐᐃᓐᓇᖃᑦᑕᓚᐅᕐᒪᖔᑕ ᑕᐃᒪᓐᖓᓕᒫᑐᐃᓐᓇᖅ 
ᐱᔪᒪᓐᖏᒐᐃᒐᓗᐊᕋᒥᒃ. ᐃᓚᖃᐃ ᑕᐃᑲᓐᖓᓂᑐᖄᓗᒃ ᖃᓪᓗᓈᑦ 
ᐊᐅᓚᑦᓯᒍᓐᓇᖅᑐᑎᒃ ᐊᖓᔪᖅᑳᖑᐃᓐᓇᕋᑦᑕᕐᓯᒪᓂᖏᓐᓂᒃ... ᐅᕕᓂᓐᓄᑦ 
ᒪᒥᒍᓐᓇᓚᐅᓐᖏᑦᑐᑦ ᐃᓕᔭᐅᓇᓱᐊᖅᑐᑦ ᐅᕕᓃᑦ. ᔭᐃᒃ ᐊᒻᒪᓗ ᐆᐸ 
ᐅᕕᓂᖏᒃ ᑲᑕᑐᐃᓐᓇᖃᑦᑕᓚᐅᖅᑑᒃ, ᐊᒻᒪᓗ ᑭᓪᓚᐃᑦ ᒪᒥᑐᐃᓐᓇᖅᑐᑎᒃ...
ᑕᐃᒪᓐᖓᓂᒃ ᕿᓕᕈᖃᓕᖅᑐᖓ.

ᖃᐅᔨᓴᕐᓂᖓᒍᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ 
ᓴᖅᑭᖅᑐᖃᒃᑲᓐᓂᓚᐅᖅᑐᖅ ᑎᑎᕋᕐᓯᒪᔪᓂᒃ ᐱᔾᔪᑎᒋᔭᐅᓚᐅᖅᑐᓂᒃ ᓱᒻᒪᑦ 
ᖃᐅᔨᓴᖅᑕᐅᖃᑦᑕᓚᐅᕐᒪᖔᑕ ᐊᒥᓲᓂᖏᓪᓗ ᐊᒃᑐᖅᑕᐅᓚᐅᖅᑐᑦ. 

ᐃᓱᒪᒃᑯᑦ ᖃᓄᐃᓐᖏᓯᐊᕐᓂᖅ 

ᑕᐃᑦᓱᒪᓂᐅᑎᓪᓗᒍ ᐅᓂᒃᑳᕆᔭᐅᔪᒥᒃ ᓇᐅᒃᑯᑐᐃᓐᓇᖅ 
ᐊᓯᔾᔨᖅᑕᐅᓇᓱᐊᓂᖃᓚᐅᖅᑐᖅ ᐃᓱᒪᒧᑦ. ᐅᖃᐅᓯᕆᔭᐅᓯᒪᔪᖅ ᐊᔾᔨᒌᓐᖏᑐᖅᑎᒍᑦ 
ᐊᒃᑐᐃᓂᕆᔭᐅᖃᑦᑕᓚᐅᖅᑐᑦ ᐃᓄᓯᕐᒥ-ᒪᑭᒪᔾᔪᑎᓄᑦ ᐊᓯᔾᔨᕈᑕᐅᔪᑦ 
ᓴᖅᑭᓚᐅᕐᓂᖏᓐᓂᒃ ᐊᑐᐊᒐᓕᐊᖑᔪᑎᒍᑦ ᐊᓯᔾᔨᖅᑕᐅᓇᓱᐊᕐᓃᑦ, ᑲᑎᓐᖓᓰᓐᓇᕐᓃᑦ 
ᐃᓄᓪᓚᑦᑖᖑᓐᖏᑦᑐᓂᒃ, ᐊᒻᒪᓗ ᐋᓐᓂᐊᕐᕕᓕᐊᖅᑎᑕᐅᖃᑦᑕᓚᐅᖅᑐᑦ 
ᐅᒥᐊᕐᔪᐊᒃᑯᑦ ᖃᓪᓗᓈᑦ ᓄᓇᖏᓐᓄᑦ. ᐃᓱᒪᒃᑯᑦ ᐋᓐᓂᐊᒍᑕᐅᖃᑦᑕᕐᓯᒪᔪᑦ, 
ᑕᐃᔭᐅᔪᖅ ᐱᑉᓗᖅᑐᖅ ᐱᑕᖄᓂᓚᐅᖅᑐᖅ ᐅᑭᐅᖅᑕᖅᑐᓕᒫᒐᓚᒻᒥ. ᑕᒪᓐᓇ 
ᐊᓐᓂᐊ ᑕᕝᕙᓴᐃᓐᓇᖅ ᖃᓄᐃᒍᑕᐅᑲᓪᓚᓲᖅ, ᓲᕐᓗ ᖀᕐᓱᖅᑐᖅ, ᐊᒻᒪᓗ ᑭᖑᓂᐊᒍᑦ 
ᖃᐅᔨᒪᒍᓐᓃᕐᓂᖅ ᐅᕝᕙᓘᓐᓃᑦ ᐃᓛᓐᓂᒃᑯᑦ ᐃᓚᖏᑦ ᐊᓯᔾᔨᖃᑦᑕᓚᐅᖅᑐᑦ, 
ᐃᓱᒪᒃᑯᑦ ᐋᓐᓂᐊ ᐊᑦᓱᕉᓐᓂᖓᓇᖅᑐᒃᑰᖅᑐᒧᑦ ᑎᒥᒃᑯᑦ ᖃᓄᐃᓐᓂᖓ ᖃᐅᔨᔭᐅᔪᖅ. 
ᐅᖃᐅᓯᖓᒍᑦ ᕗᕌᖕᒃ ᕚᓕ, ᐅᖃᓕᒫᒐᓕᐅᓚᐅᖅᑐᖅ ᖃᐅᔨᓴᕐᓯᒪᓂᕐᒥᓂᒃ ᐃᓄᐃᑦ 
ᓇᓗᓇᐃᕐᓯᓯᒪᒍᑎᖏᓐᓂᒃ ᐃᓱᒪᒃᑰᓂᕐᒧᑦ, ᖃᓄᐃᓐᓂᐅᔪᑦ ᐃᓱᒪᒃᑰᖅᑐᓄᑦ ᐊᓯᐊᒍᑦ 
ᐱᑉᓗᕐᑐᖅ, ᐃᓚᒋᔭᐅᓪᓗᑎᒃ ᑲᑕᑦᓯᒪᓂᖅ ᐊᑦᓱᕉᓐᓂᖓᓂᕐᒧᑦ ᐅᕝᕙᓘᓐᓃᑦ 
ᐃᓱᒪᒃᑰᖅᑐᖅ ᐊᑦᓱᕈᓗᐊᒧᑦ ᖃᓄᐃᒍᑕᐅᓚᐅᓪᓚᖃᑦᑕᓚᐅᖅᑐᖅ ᐅᕝᕙᓘᓐᓃᑦ 

ᑕᐃᒪᐃᑦᑐᒃᑰᕈᑕᐅᕙᓚᐅᓐᖏᑦᑐᖅ ᐃᓄᓐᓄᑦ ᓯᕗᓂᐊᒍᑦ ᖃᓪᓗᓈᓂᒃ ᑲᓱᓚᐅᖅᑳᕋᑎᒃ.
ᐃᑦᑕᕐᓂᓴᓕᕆᔨ ᐊᒻᒪᓗ ᐃᓄᓕᕆᔨ ᕗᕌᖕᒃ ᑎᔅᑕ, ᓴᖅᑭᐸᓪᓕᐊᓂᖏᑦ ᐃᓅᓯᕐᒥ 

ᐊᑲᐅᓐᖏᓪᓕᐅᕈᑏᑦ 1970-ᖏᓐᓂ ᐊᒃᑐᐊᓂᓕᒃ ᐱᕙᓪᓕᐊᓂᕆᓯᒪᔭᖏᓐᓂᒃ ᐃᓱᒪᒃᑯᑦ 
ᐋᓐᓂᐊᓃᑦ. ᐅᖃᐅᓯᕆᓚᐅᖅᑕᖓ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ, 
ᐊᑐᓚᐅᖅᑕᒥᒍᑦ ᐃᓄᓕᕆᔨᐅᓪᓗᓂ ᐅᑭᐅᖅᑕᖅᑐᒥ, “ᐃᓱᒪᒃᑰᕐᓂᖅ ᐃᓕᖅᑯᓯᕐᒨᖓᔪᖅ,” 
ᐊᒻᒪᓗ ᐃᒪᐃᒐᐃᒻᒪᑕ “ᐃᓄᐃᑦ ᓇᖕᒥᓂᖅ ᐃᓅᓯᕐᒥᓐᓂᒃ ᐊᐅᓚᑦᓯᓚᐅᕐᒪᑕ... 
ᐊᑲᕐᕆᔮᕐᓂᕐᓴᐅᓚᐅᖅᑐᑦ.” ᐊᒥᓱᒐᓚᐃᑦ ᐅᓂᒃᑳᖃᑦᑕᓚᐅᖅᑐᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᓄᑦ ᐱᑕᖃᕐᓂᖓᓂᒃ ᐃᓱᒪᒃᑯᑦ ᐋᓂᐊᔪᓂᒃ ᐃᓚᒋᔭᒥᓐᓂᒃ. ᐃᓛᓐᓂᒃᑯᑦ 
ᐱᓗᖅᑯᑕᐅᖃᑦᑕᕐᓯᒪᔪᖅ ᐊᔪᓕᖅᑐᓄᑦ ᓇᖕᒥᓂᖅ ᐊᐅᓚᑦᓯᒍᓐᓇᐃᓪᓕᒐᒥᒃ 
ᐃᓅᓯᕐᒥᓂ, ᑎᒥᒧᑦ ᐊᑐᕐᓂᓕᓐᓂᒃ ᓂᕿᑦᓯᐊᕙᓐᓂᒃ ᓂᕆᖃᑦᑕᕈᓐᓃᓂᕐᒧᑦ, 
ᐃᓚᐅᑎᒍᓐᓇᖏᓐᓃᑦ ᐱᖕᒪᕆᐅᔪᓂᒃ ᐃᓕᖅᑯᓯᕐᒨᖓᔪᓂ ᐊᑐᖅᑕᐅᖃᑦᑕᓲᓂ ᓲᕐᓗ 
ᐊᖑᓇᓱᓐᓂᖅ/ᒪᖃᐃᓐᓂᖅ, ᐊᒻᒪᓗ ᑭᓲᔪᕆᒍᓐᓃᕐᓂᖅ ᓇᓗᖅᑯᑎᓗᐊᓕᕐᓂᕐᒧᑦ, 
ᓴᖅᑭᓚᐅᓪᓚᖃᑦᑕᕐᓯᒪᔪᖅ ᐊᓯᔾᔨᖅᑕᐅᓇᓱᐊᕈᑕᐅᔪᓂᒃ ᐊᑐᐊᒐᕐᓂᒃ ᐊᒻᒪᓗ 
ᓴᖅᑭᕐᓯᒪᔪᖅ ᒐᕙᒪᒃᑯᑦ ᐃᓱᒪᓕᐅᕈᑎᖏᓐᓂᒃ. 

ᑖᒃᑯᓇᓂ ᐅᖃᐅᓯᐅᔪᓂ ᖃᓄᐃᓕᓐᖓᒍᑕᐅᖃᑦᑕᕐᓯᒪᔪᑦ ᕿᒻᒦᔭᖅᑕᐅᓂᕐᒧᑦ. 
1950-ᖏᓐᓂ ᐱᒋᐊᕐᓱᓂ, ᐊᒻᒪᓗ 1960-ᖏᓐᓄᑦ ᐊᓪᓛᑦ ᐃᓚᖏᑦ 1970-
ᖏᓐᓄᑦ, ᐅᓄᖅᑐᑦ ᕿᑭᖅᑖᓗᖕᒥᐅᑕᐃᑦ ᐅᖃᐅᓯᖃᓚᐅᖅᑐᑦ ᕿᒻᒥᖏᑦ 
ᖁᑭᐊᔭᐅᖃᑦᑕᓚᐅᕐᓂᖏᓐᓂᒃ ᐸᓖᓯᒃᑯᓐᓂᒃ RCMP ᐊᒻᒪᓗ ᐊᓯᖏᓐᓄᑦ 
ᖃᓪᓗᓈᓄᑦ ᐃᖅᑲᓇᐃᔭᖅᑎᓄᑦ. ᖁᑭᐊᖃᑦᑕᕐᓃᑦ ᐊᒃᑐᐊᓂᖃᕋᔪᓚᐅᖅᑐᖅ, 
ᐃᓚᖓᒍᑦ, ᒪᓕᒐᑦᓴᓕᐅᖅᑕᐅᓂᖏᓐᓄᑦ ᕿᒻᒦᑦ ᒪᓕᒐᓐᖑᖅᑎᑕᐅᒻᒪᑕ ᕿᒻᒦᑦ 
ᐃᐱᕐᓯᒪᔭᕆᐊᖃᕐᓂᖏᑦ ᖃᖓᓕᒫᖅ ᓄᓇᓕᖕᓂ. ᕿᒻᒦᑦ ᐊᑐᖅᑕᓪᓚᕆᐊᓘᖃᑦᑕᕐᓯᒪᔪᑦ 
ᐃᓄᐃᑦ ᐃᓕᖅᑯᓯᖏᑎᒍᑦ ᐊᒻᒪᓗ ᖃᐅᑕᒫᕐᓯᐅᑎᖏᑎᒍᑦ. ᕿᒻᒦᔭᖅᑕᐅᓂᖅ 
ᐃᓄᖕᓄᑦ ᐃᑉᐱᓐᓂᕈᑕᐅᖃᑦᑕᓚᐅᖅᑐᖅ ᔭᒐᐃᓂᕐᒧᑦ ᐊᒻᒪᓗ ᐊᔪᓕᖅᑐᑎᒃ 
ᑕᐃᒪᐃᓕᖓᑐᐃᓐᓇᓕᖅᑐᑎᒃ, ᐊᑯᓂ, ᐃᖏᕐᕋᔾᔪᑎᑐᐊᕆᒻᒪᒋᑦ. ᕿᑭᖅᑖᓗᖕᒥᐅᕋᓴᓐᓄᑦ 
ᐅᓂᒃᑳᖑᑯᑖᖃᑦᑕᓚᐅᖅᑐᑦ ᐊᑯᓂ ᐅᓂᒃᑲᖅᑐᑎᒃ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᓄᑦ ᐊᒻᒪᓗ ᕿᑭᖅᑕᓂᒃᑯᓐᓄᑦ ᕿᒻᒦᔭᖅᑕᐅᓂᐅᓚᐅᖅᑐᖅ 
ᐊᒃᑐᐃᓂᖃᕐᓯᒪᓂᖓᓂᒃ ᐃᓅᓯᕐᒥᖕᓂᒃ. ᓚᐃᒥᑭ ᐃᓄᐊᕋᖅ ᓇᓗᓇᐃᕐᓯᓚᐅᖅᑐᖅ 
ᐃᑉᐱᒋᓚᐅᖅᑕᒥᓂᒃ ᕿᒻᒥᖏᑦ ᑐᖁᕋᑦᑕᐅᓚᐅᖅᑎᓪᓗᒋᑦ: 

ᐅᕙᓐᓄᑦ ᑭᓱᓕᒫᑦᓯᐊᑦ ᖁᕕᐊᓇᕈᓐᓃᓚᐅᖅᑐᑦ. ᖃᐅᔨᖃᑦᑕᓕᖅᑐᖓ 
‘ᓱᒻᒪᑦ ᕿᓃᓐᓇᖃᑦᑕᓕᕐᒪᖔᕐᒪ.’ ᖃᐅᔨᓕᖅᑐᖓ ᕿᒻᒦᔭᖅᑕᐅᓂᓐᓄᑦ. 

ᐊᒃᑐᐃᓂᖃᓚᐅᖅᑐᖅ ᐅᕙᓐᓂᒃ ᐃᓱᒪᒃᑯᑦ ᐊᓪᓛᑦ ᑎᑭᐅᑎᓪᓗᓂ 
ᐃᓱᒪᒃᑰᖃᑦᑕᓕᕐᓂᕐᓄᑦ.

ᐅᓄᖅᑐᑦᑕᐅᖅ ᐅᖃᓕᒪᖃᑦᑕᓚᐅᖅᑐᑦ ᐋᓐᓂᓇᖅᑐᒥᒃ ᑕᑯᓐᓇᖃᑦᑕᓚᐅᕐᓂᕐᒥᓂᒃ 
ᐃᓚᒋᔭᐅᔪᒥᒃ ᐊᑦᓱᕈᓐᓇᑐᒃᑰᖅᑐᒥᒃ ᕿᒻᒥᖏᑦ ᑐᖁᕋᖅᑕᐅᓚᐅᖅᑎᓪᓗᒋᑦ. ᐋᓚᓯ ᔫᒥ 
ᐃᖅᑲᐅᒪᔪᖅ:

ᑐᓵᖃᑦᑕᓚᐅᖅᑐᒍᑦ ᓂᐹᕐᕙᓗᐊᓗᖏᓐᓂᒃ ᖃᓕᖑᐊᕐᕙᓗᖏᓐᓂᓪᓗ 
ᕿᒻᒦᑦ... ᐅᐃᒐ ᓴᐃᒻᒪᓴᕐᐸᓚᐅᖅᑕᕋ. ᐃᓱᒪᓚᐅᖅᑐᖓ: ‘ᖃᓄᕐᓕ 
ᐅᐃᒐ ᐃᑲᔪᕐᓂᐊᓕᖅᑲᕋ?’ ᓂᖃᑐᐊᓘᓕᓚᐅᕐᒪᑦ ᐊᑯᓂᐊᓗᒃ. 
ᐊᑯᓂᐊᓗᒃ ᑎᒍᒥᐊᖅᑐᓂ ᐃᐸᕋᐅᑕᕐᒥᒃ. ᑎᒍᒻᒥᔭᐹᓗᒋᓪᓗᓂᐅᒃ 
ᐃᐸᕋᐅᑕᖅ ᐊᓪᓛᑦ ᐱᖏᓯᖏᑦ ᖃᑯᕐᓯᓚᐅᖅᑐᑦ... ᓴᑭᒐ ᕿᑐᕐᖓᓐᓂᒃ 
ᐸᖅᑭᑦᓯᒋᐊᖃᓕᓚᐅᖅᑐᖅ ᐅᐃᒐ ᐅᐃᒪᔮᓕᓚᐅᕐᒪᑦ. ᓴᐃᒻᒪᕐᓴᕋᓱᐊᓚᐅᖅᑕᕋ. 
ᖃᓄᖅ ᑲᒪᒋᓂᐊᕐᒪᖔᒃᑯ ᓇᓗᓚᐅᖅᑐᖓ ᐅᕝᕙᓘᓐᓃᑦ ᓴᐃᒻᒪᕐᓴᕆᐊᖓ. 
ᐊᓪᓛᑦ ᓵᓐᓂᐅᓴᖃᑦᑕᓕᓚᐅᖅᑖᖓ ᐅᖃᐅᓯᕐᒥᒍᑦ ᑭᓯᐊᓂ ᓂᐸᖏᓚᐅᖅᑐᖅ 
ᓂᓪᓕᖏᓐᓂᕐᒥᓂ... ᐃᕐᓂᕋ ᐊᑯᓂᐊᓗᒃ ᕿᐊᒋᐅᓚᐅᖅᑐᖅ ᐊᑖᑕᒥᓂᒃ 
ᐱᓐᓇᕆᔭᖃᓗᐊᕐᓂᑯᒧᑦ.

ᐊᐅᓚᔨᔭᐅᔪᑦ ᓲᕐᓗ ᑕᐃᒫᒃ ᐋᓚᓯ ᖁᐊᕐᓵᓇᖅᑐᒃᑰᓚᐅᕐᒪᑦ ᑲᑉᐱᐊᓱᐊᓂᕐᒧᑦ, 
ᐅᓄᖅᑐᑦ ᐃᓄᐃᑦ ᑕᐃᒪᐃᑦᑐᒃᑰᓚᐅᖅᑐᑦ, ᐅᖃᐅᓯᕆᓚᐅᖅᑕᖓᒍᑦ, “ᑭᓯᐊᓂ 
ᒪᒥᓴᖅᑐᓅᖃᑦᑕᓕᕋᒪ ᑕᒪᒃᑯᐊᕌᓗᐃᑦ ᐃᖅᑲᖃᑦᑕᓕᓚᐅᖅᑕᒃᑲ.”

ᐅᓄᖅᑐᓄᑦ ᐃᓄᓐᓄᑦ ᐃᓕᓐᓂᐊᕐᓂᖅ ᐱᔾᔪᑕᐅᓗᐊᓐᖑᐊᓚᐅᕐᒥᔪᖅ 
ᐃᓱᒪᒃᑰᓂᕐᒧᑦ. ᕿᑐᕐᖓᐅᔪᑦ ᐊᐅᓪᓚᖅᑎᑕᐅᓂᖏᑦ ᐃᓚᒥᓐᓂᒃ ᕿᒪᐃᑎᑕᐅᓪᓗᑎᒃ 
ᐊᖏᕐᕋᒥᓂᓪᓗ ᐱᐅᓐᖏᑦᑐᒥᒃ ᓴᖅᑮᓚᐅᖅᑐᖅ ᐊᒃᑐᐃᓂᖃᕐᓯᒪᓪᓗᓂᓗ 
ᑕᒪᒃᑮᓐᓂᒃ ᑖᑦᓱᒥᖓ ᐃᓕᓐᓂᐊᕆᐊᖅᑎᑕᐅᔪᒥᒃ, ᐊᒻᒪᓗ ᐃᓚᖏᓐᓂᒃ. 
ᑖᒪᔅ ᑯᑉᓗ ᓇᓗᓇᐃᕐᓯᓚᐅᖅᑐᖅ ᐊᒃᑐᐃᓂᖃᕐᓯᒪᓂᖓᓂᒃ ᖃᓪᓗᓈᑎᑐᑦ 
ᐃᓕᓐᓂᐊᖅᑎᑕᐅᓯᒪᓂᖏᑦ ᖃᖓᓐᖑᑎᖏᑕ ᑕᐃᓪᓗᓂᐅᒃ “ᑐᖁᓐᓇᖅᑐᓕᒃ”. 
ᐅᖃᓚᐅᖅᑐᖅ:

ᓄᑲᕋ, ᐹᓪ ᖂᓖᑦ ᐃᓕᓐᓂᐊᕆᐊᖅᑎᑕᐅᓯᒪᓚᐅᕐᒪᑦ ᐃᒡᓗᓕᒑᕐᔪᒻᒧᑦ 
1955-ᒥᓂᒃ ᐱᖓᓱᓂᒃ ᐅᑭᐅᓂᒃ 1958-ᒧᓄᑦ. ᐳᐃᒍᓚᐅᖅᑐᖅ ᐃᓚᒌᑦ 

ᐱᖕᒪᕆᐅᔪᖁᑎᖏᓐᓂᒃ, ᐃᓄᐃᑦ ᐃᓕᖅᑯᓯᖓᓂᒃ ᐊᒻᒪᓗ ᐃᓚᒌᑦ 
ᑲᓲᒪᒍᑎᖏᓐᓂᒃ ᑲᒪᒋᔭᒃᓴᖏᓐᓂᓪᓗ ᐃᓛᒌᓄᑦ ᐊᖅᑭᑦᓯᒪᔭᐅᔪᓂᒃ. 
ᐋᓪᓚᐅᓕᓚᐅᖅᑐᖅ. ᐊᕝᕗᑎᓯᒪᓕᓚᐅᖅᑐᖅ ᐊᒪᓗ ᐃᓚᒌᓐᓂᕐᒥᒃ 
ᐅᕝᕙᓘᓐᓃᑦ ᐃᓚᒌᑦ ᐱᖕᒪᕆᐅᔪᖁᑎᒋᔭᖏᓐᓂᒃ ᖃᐅᔨᒪᓐᖏᑦᓯᐊᓕᖅᑐᓂ... 
ᑭᓇᐅᓂᕐᒥᓂᒃ ᖃᐅᔨᒪᒍᓐᓃᖅᑐᓂ ᐅᕝᕙᓘᓐᓃᑦ ᑭᓇᒃᑯᓐᓃᓐᖔᕐᒪᖔᕐᒥ. 
ᔭᒐᒍᑎᖃᓚᐅᖅᑐᖅ ᒪᕐᕉᓐᓂᒃ ᐃᓕᖅᑯᓯᖃᕐᓂᕐᒧᑦ, ᓇᓕᖏᓐᓂᓘᓐᓃᒃ 
ᐊᑲᕐᕆᔮᕈᓐᓃᖅᑐᓂ ᓇᑭᓐᖔᕐᓯᒪᓂᕐᒥᓂᓪᓘᓐᓃᑦ ᓇᓗᓕᖅᑐᓂ, ᐃᒥᐊᓗᖕᒧᑦ 
ᓵᓚᐅᓚᐅᖅᑐᖅ. ᑐᖁᓚᐅᖅᑐᖅ ᐅᒻᒪᓯᔾᔪᐊᕐᓱᓂ ᓯᑉᑎᒻᕙ 1987-ᒥ... 
ᐱᖓᓱᑦ ᓄᑲᖅᑏᑦ ᑕᕝᕘᓇᑦᓴᐃᓐᓇᖅ ᐃᓕᓐᓂᐊᕕᒃᑯᑦ ᐊᑐᓚᐅᖅᑐᑦ ᐊᒻᒪᓗ 
ᖃᓪᓗᓈᓐᖑᑎᑦᓯᓇᓱᐊᖅᑐᑦ ᑐᖁᑦᓯᓇᓱᐊᕐᓂᖏᑦ ᑖᒃᑯᐊ ᐃᓅᓂᖏᓐᓂᒃ 
ᐊᒻᒪᓗ ᖃᓪᓗᓈᓐᖑᑎᑦᓯᓇᓱᐊᕐᓂᖏᑦ ᐊᑦᓱᕈᕐᓇᓗᐊᓚᐅᖅᑐᑦ ᑖᒃᑯᓄᖓ 
ᐃᓗᒃᑯᑦ, ᐃᓱᒪᒃᑯᑦ ᑕᕐᓂᑯᓪᓗ. ᑎᒥᒃᑯᑦ ᖃᓂᒻᒪᓯᖅᑖᓚᐅᖅᑐᑦ ᐊᒻᒪᓗ 
ᑐᖁᔾᔪᑎᒋᓪᓗᓂᒋᑦ ᓱᓕ ᐃᓅᓯᑦᓴᖃᓚᐅᕋᓗᐊᖅᑎᓪᓗᒋᑦ ᖁᕕᐊᓇᖅᑐᒥᒃ 
ᐊᑯᓂᐅᓂᕐᓴᖅ, ᐅᕙᖓᑐᑦ. ᐃᓕᓐᓂᐊᕕᖕᒨᖅᑕᐅᓚᐅᓐᖏᑉᐸᑕ 
ᐃᓅᖃᑎᒋᓇᔭᖅᑕᒃᑲ ᐅᓪᓗᒥ... ᐅᒡᒍᐊᕋᓗᐊᖅᑐᖓ ᓄᑲᖅᑏᑦ 
ᖃᑕᓐᖑᑎᒃᑲ ᑐᖁᓚᐅᕐᒪᑕ ᒪᒃᑯᑦᑐᑎᒃ ᓱᓕ; ᐃᓕᓐᓂᐊᕆᐊᖅᑎᑕᐅᓂᕐᒧᑦ 
ᑐᖁᑕᐅᓚᐅᖅᑐᑦ.

ᓱᓕᒃᑲᓐᓂᖅ ᐊᒃᑐᐃᓂᕆᓚᐅᖅᑕᖓ ᐅᖃᐅᓯᕐᒥᒃ ᔭᒐᐃᓂᖅ ᐊᒻᒪᓗ 
ᓇᓗᓇᐃᖅᑕᐅᓯᒪᓂᖓ ᐃᓄᐃᑦ ᐃᓕᖅᑯᓯᖓ ᐱᖕᒪᕆᐅᔪᖁᑎᖏᓪᓗ, 
ᑲᑉᐱᐊᓇᖅᑐᒃᑯᑦ ᖁᐊᕐᓵᓇᖅᑐᒃᑰᓚᐅᕐᓂᖏᑦ ᑎᒥᒃᑯᑦ ᓄᓕᐊᕐᓂᓗᑦᑕᐅᓂᒃᑯᓪᓗ 
ᐋᓐᓂᖅᑕᐅᖃᑦᑕᓚᐅᕐᓂᕐᒥᓄᑦ ᐱᓗᖅᑯᑕᐅᓚᐅᕐᒥᔪᖅ ᖃᓄᐃᓐᓂᕐᒧᑦ ᐃᓗᓯᒃᑯᑦ, 
ᓇᓗᖅᑯᑎᓐᖏᓂᕐᒧᑦ, ᐊᒻᒪᓗ ᖃᓄᐃᓐᖏᓯᐊᓂᕐᒥᒃ ᐃᓐᓇᕐᒧᑦ ᑎᑭᓪᓗᒍ. ᐅᓄᖅᑐᑦ 
ᕿᑭᖅᑖᓗᖕᒥᐅᑦ ᐅᓂᒃᑳᖃᑦᑕᓚᐅᖅᑐᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᑯᓐᓄᑦ 
ᐅᖃᖅᑐᑎᒃ ᐋᓐᓂᑎᖅᑕᐅᖃᑦᑕᓚᐅᕐᓂᕐᒥᓂᒃ ᐃᓕᓐᓂᐊᕆᐊᕐᓯᒪᑎᓪᓗᒋᑦ ᐊᒻᒪᓗ 
ᐊᒃᑐᐃᓂᖃᕐᓯᒪᓂᕆᔭᖓᓂᒃ, ᓱᓕ ᒫᓐᓇ ᐱᓯᒪᔭᖓᑦ. ᐋᓂ ᓴᐸ ᓇᓗᓇᐃᕐᓯᓚᐅᖅᑐᖅ 
ᖃᓄᑎᒋ ᐋᓐᓂᑎᖅᑕᐅᖃᑦᑕᓚᐅᕐᓂᖏᓐᓂᒃ ᓄᑕᖅᑲᑦ ᑲᑉᐱᐊᓱᐊᑎᑕᐅᕙᑦᑐᑎᒃ 
ᐊᒃᑐᐃᓂᖃᕐᓯᒪᓂᕆᓕᖅᑕᖓᓂᒃ ᐊᐃᑉᐸᖅᑖᕋᓱᐊᖃᑦᑕᓂᕐᒧᑦ. ᐅᓂᒃᑳᕆᓚᐅᖅᑕᖓ 
ᐃᒪᐃᓕᖓᔪᖅ:

ᐅᖃᕈᓐᓇᖅᑐᖓ ᐊᑐᓪᓚᑦᑖᓚᐅᖅᑕᓐᓂᒃ ᒪᒃᑯᑦᑎᓪᓗᑕ ᐃᑉᐱᐊᔪᒻᒧᑦ 

ᓅᓚᐅᖅᑐᒍᑦ, ᑕᐃᒃᑯᐊ ᐃᓕᓐᓂᐊᖅᑎᐅᓚᐅᖅᑐᑦ ᓄᓕᐊᖅᑕᐅᓂᒃᑯᑦ 
ᑎᒥᒃᑯᓪᓗ ᐋᓐᓂᑎᑦᑕᐅᖃᑦᑕᓚᐅᖅᑐᑦ. ᐃᓅᓯᕆᔭᐅᓕᓚᐅᖅᑐᖅ 
ᑕᒪᓐᓇ ᐊᑐᖅᑕᐅᓪᓗᓂ. ᐃᓚᒋᓕᐅᔾᔭᐅᑎᑕᐅᓯᒪᓕᓚᐅᖅᑐᖅ ᐃᓅᓯᕐᒧᑦ 
ᓄᓇᓕᖕᓂ... ᐅᕙᒍᑦ ᐅᐃᖃᖅᑐᑎᒍᑦ, ᐋᓐᓂᑎᖅᑕᐅᖃᑦᑕᓚᐅᖅᑐᓂᒃ 
ᐃᓕᓐᓂᐊᕆᐊᖅᑎᑕᐅᓯᒪᓪᓗᑎᒃ, ᑕᐃᒃᑯᑐᐊᑦ ᐊᑦᑐᖅᑕᐅᓂᖃᕐᓯᒪᓐᖏᒻᒪᑕ 
ᐊᑐᓚᐅᖅᑕᑦᑎᒍᑦ. ᓲᕐᓗ ᐅᕙᑦᑎᓐᓂᒃ ᐳᐃᒍᖅᑑᔮᓚᐅᖅᑐᑦ ᐊᒻᒪᓗ 
ᖁᔭᓈᕐᓯᓪᓗᑎᒃ. ᐅᕙᒍᑦ ᐋᓐᓂᑎᖅᑕᐅᖃᑦᑕᕐᓯᒪᔪᒍᑦ... ᖃᐅᔨᒪᓐᖏᑦᑐᖓ 
ᐱᔾᔪᑕᐅᒻᒪᖔᖅ ᑕᒪᓐᓇ ᑕᐃᒪᐃᓕᐅᖅᑕᐅᖃᑦᑕᓚᐅᕐᓂᕗᑦ.

ᐃᓚᖏᑦ ᐃᖢᐊᕐᓴᐃᓂᕐᒧᑦ ᐊᑐᐊᒐᑦ ᐃᑲᔫᑎᓚᐅᖅᑐᑦ 
ᐱᕙᓪᓕᐊᑐᐃᓐᓇᕐᓂᖏᓐᓄᑦ ᖃᓄᐃᒍᑕᐅᔪᑦ ᐃᓱᒪᒃᑯᑦ ᐋᓐᓂᐊᓂᕐᒧᑦ. 
ᐅᖃᐅᓯᐅᖅᑲᐅᒻᒪᑦ ᐅᓂᒃᑳᓂ ᑖᒃᑯᓇᓂ, ᐅᓄᖅᑐᑦ ᐃᓄᐃᑦ ᖃᓪᓗᓈᓄᑦ 
ᐊᐅᓪᓚᖅᑎᑕᐅᖃᑦᑕᓚᐅᖅᑐᑦ ᐳᕙᓪᓗᒋᐊᖅᑐᕐᓯᒪᓪᓗᑎᒃ ᐳᕙᓪᓗᑐᒃᑯᕕᖕᒧᑦ 
ᐊᑦᓱᕈᖃᑦᑕᓚᐅᖅᑐᑦ ᐳᕙᓪᓗᓂᕐᒧᑦ ᐊᑦᑐᐊᖏᑦᑐᓂᒃ. ᐃᓕᖅᑯᓯᖃᑎᒋᓐᖏᑕᒥᓂᒃ 
ᖁᐊᖅᓵᖓᓂᕐᒧᑦ ᐊᖏᕐᕋᕐᓯᓂᕐᒧᓪᓗ ᑖᒃᑯᐊ ᐃᓄᑑᑎᖃᑦᑕᓚᐅᖅᑐᑦ 
ᓇᓗᓕᖅᑐᑎᓪᓗ ᑭᓇᐅᓂᕐᒥᓂᒃ, ᐊᒻᒪᓗ ᐅᖃᖃᑎᒌᖃᑦᑕᕐᓂᖓ ᐃᓚᒌᑦ 
ᐊᑦᓱᕈᕐᓇᑐᒃᑰᕈᑕᐅᖃᑦᑕᕋᔪᓚᐅᖅᑐᖅ ᑖᒃᑯᓄᖓ ᐃᓚᒥᓐᓂᒃ ᑲᑎᓯᑦᑕᓯᓐᓇᓕᕋᐃᒻᒪᑕ 
ᐊᖏᕐᕋᒥᓂᒃ ᓄᓇᒥᓂ ᐊᒃᑐᐃᓂᖃᕐᓯᒪᓚᐅᕐᒥᔪᖅ ᖃᓄᐃᓐᓂᖏᓐᓂᒃ.

ᐃᓄᐃᑦ ᐃᓅᓯᕐᒥᓂᒃ ᑭᐱᓯᖃᑦᑕᕐᓂᖏᑦ ᐊᒃᑐᐊᓂᖃᒻᒪᕆᑦᑐᖅ 
ᐊᑲᐅᓐᖏᓪᓕᐅᕈᑕᐅᕙᑦᑐᓂᒃ ᐅᖃᐅᓯᐅᔪᓂᒃ ᑕᕝᕙᓂ. ᐅᖃᐅᓯᐅᓕᕋᐃᒻᒪᑕ 
ᐊᑐᖅᑕᐅᓚᐅᖅᑐᑦ ᐊᒃᑐᐊᓂᓖᑦ ᐊᓯᔾᔨᑕᕐᓂᐅᔪᓂᒃ ᐊᒻᒪᓗ ᐊᑐᖅᑕᐅᖃᑦᑕᓚᐅᖅᑐᓂᒃ 
ᑎᑎᕋᕐᓯᒪᔪᑦ, ᓲᕐᓗ ᐃᓱᒪᒃᑯᑦ ᖃᓄᐃᓐᓂᐅᔪᑦ ᐃᓘᓐᓈᒍᑦ, ᐃᓄᐃᑦ ᐃᓅᓯᕐᒥᓂᒃ 
ᑭᐱᓯᖃᑦᑕᕐᓂᖓ ᑕᐃᑲᓐᖓᓂᒃ ᐊᒫᖏᓐᓃᖔᖅᑐᖅ ᐆᒪᓂᖃᕐᓂᖓᓂᒃ 
ᐊᓯᔾᔨᖅᑕᐅᓇᓱᐊᕐᓂᐅᓚᐅᖅᑐᒥᒃ ᖃᓪᓗᓈᕈᖅᑎᑕᐅᓇᓱᐊᕐᓂᕐᒧᑦ ᐊᒻᒪᓗ 
ᐊᒃᑐᐃᓂᖃᕐᓯᒪᒻᒥᔪᖅ ᑲᑉᐱᐊᓵᕆᓂᒃᑯᑦ ᓴᒃᑯᐃᑎᑦᓯᓇᓱᐊᓚᐅᖅᑐᓂᒃ 
ᐃᓕᖅᑯᓯᖏᓐᓂᒃ ᖃᓪᓗᓈᕈᖅᑎᑦᓯᓇᓱᐊᓚᐅᖅᑐᑦ ᐊᒻᒪᓗ ᓴᐳᔾᔨᓇᓱᐊᕈᑕᐅᓚᐅᖅᑐᓂᒃ 
ᐊᑐᐊᒐᕐᓂᒃ. ᑎᔅᑕ ᐊᒻᒪᓗ ᒪᒃᓂᑯ ᑕᑯᑦᓴᐅᑎᑦᓯᔪᑦ ᑕᒪᑦᓱᒥᖓ ᖃᐅᔨᒃᑲᐃᓪᓗᑎᒃ 
ᓇᓗᓇᐃᖅᑕᐅᓯᒪᓂᖓᓂᒃ ᐃᓅᓴᓪᓕᕙᓪᓕᕐᓯᒪᓂᖏᓐᓂᒃ ᐃᓅᓯᕐᒥᓂᒃ ᑭᐱᓯᖃᑦᑕᖅᑐᑦ 
ᑕᐃᑦᓱᒪᓂᐅᓚᐅᖅᑐᖅ ᑖᒃᑯᑎᒎᓇ ᐅᓂᒃᑳᖑᔪᑦ ᓄᓇᓕᖕᓄᑦ ᑲᑎᑕᐅᓂᐅᓚᐅᖅᑐᑦ, 
ᐱᒋᐊᕐᓂᖓᓂᒃ ᕿᓚᒥᐅᓗᓪᓗ ᐊᑐᐃᓐᓇᖃᓕᓚᐅᕐᓂᕐᒧᑦ ᐃᖢᐊᕐᓴᐃᔾᔪᑎᓂᒃ ᐊᒻᒪᓗ 
ᐊᑲᕐᕆᔮᕈᑎᓂᒃ ᓲᕐᓗ ᐆᒻᒪᖅᑯᑏᑦ, ᐃᒥᖅ ᐊᒻᒪᓗ ᐃᓪᓗᐃᑦ. ᐅᓂᒃᑳᕐᓯᐅᕆᓂᐅᓚᐅᖅᑐᖅ 

ᐊᐱᖅᓱᖅᑕᐅᓂᒃᑯᑦ 79 ᐳᓴᓐ ᐃᓄᐃᑦ ᖃᐅᔨᓴᖅᑕᐅᓂᕆᓚᐅᖅᑕᖏᑦ ᔮᓐ ᔭᐃ. 
ᐊᒻᒪᓗ ᐆᒪ ᕼᐊᓂᖏᒪᓐ ᐃᖃᓗᓐᓂ 1963-ᒥ ᖃᐅᔨᔾᔪᑕᐅᓯᒪᔪᑦ ᐃᒫᒃ, “ᖃᑦᓰᓐᓇᐃᑦ 
ᑕᐃᒪᐃᓚᐅᓐᖏᑦᑐᑦ, ᖃᐅᔨᒪᔨᑕᑦ ᑭᐅᓚᐅᖅᑐᑦ ᐅᖃᓚᐅᖅᑐᑦ ᖃᓄᐃᓐᖏᓂᕐᒥᓂᒃ.”

ᑕᐃᒪᓐᖓᓂᒃ, ᑕᒪᓐᓇᐅᑎᓪᓗᒍ, ᐱᒋᐊᕐᓂᖓᓂᒃ ᐱᕕᒃᓴᖃᕐᓂᖅ ᐊᒻᒪᓗ 
ᓄᓇᓕᓐᓅᖓᔪᓂᒃ ᓄᓇᓖᑦ ᐃᓅᓯᖏᑦ ᐊᐃᓪᓕᖅᑕᐅᓚᐅᖅᑐᑦ ᕿᑐᕐᖓᖏᑦ 
ᐃᓕᓐᓂᐊᕆᐊᖅᑎᑕᐅᓕᕐᒪᑕ, ᕿᒻᒦᔭᖅᑕᐅᓃᑦ, ᔭᒐᐃᓂᖅ ᐃᓚᒌᓄᑦ 
ᒪᑭᒪᔾᔪᑕᐅᖃᑦᑕᕐᓯᒪᔪᒥᒃ ᑐᓐᖓᕕᖃᕐᓂᕐᒥᒃ, ᐊᒻᒪᓗ ᖃᐅᔨᓴᒐᐅᖏᓐᓇᕐᓂᖓ 
ᓄᓇᓕᓐᓂ ᐃᓅᓯᖅ ᐊᑦᓱᕈᕐᓇᑐᒃᑰᕈᑕᐅᓕᕐᐸᓪᓕᐊᓚᐅᖅᑐᑦ. ᕼᐊᓂᖕᒪᓐ ᐊᒻᒪᓗ 
ᕼᐊᓂᖕᒪᓐ ᐅᖃᐅᓯᕆᓚᐅᖅᑕᖓ:

ᓱᓕᔪᖅ, ᐊᖓᔪᖅᑳᕆᔭᐅᔪᑦ ᕿᑐᕐᖓᓖᑦ, ᓄᓇᓕᓐᓂ ᐊᖓᔪᖅᑳᑦ 
ᐊᐅᓚᑦᓯᔨᐅᔪᑦ, ᐊᒻᒪᓗ ᓄᑭᖃᕈᑎᒥᓂᒃ ᐊᖓᒃᑯᐃᑦ ᓴᓐᖏᓂᕐᒥᓂᒃ 
ᐊᑐᓚᐅᖅᑐᑦ ᑭᓯᐊᓂ ᐃᑯᓪᓚᕈᑕᐅᓚᐅᓐᖏᑦᑐᖅ 900-ᓄᑦ ᐃᓄᓐᓄᑦ 
ᒪᓕᒐᖏᓐᓄᑦ ᑲᓇᑕᒥ ᐊᒻᒪᓗ ᓄᓇᑦᓯᐊᒥ ᐊᒻᒪᓗ ᓴᓐᖏᓂᕐᒥᓂᒃ 
ᐊᑐᓚᐅᖅᑐᑦ ᐊᐅᓚᑦᓯᔩᑦ, ᓘᑦᑖᑦ, ᐃᓕᓐᓂᐊᕕᖕᒥ ᐊᖓᔪᖅᑳᑦ, 
ᐸᓖᓯᒃᑯᑦ, ᐊᒻᒪᓗ ᓂᐅᕕᖅᑏᑦ. ᐄᓯᑭᒧ ᐅᓪᓗᒥ ᐊᐅᓚᓂᖃᕆᐊᓖᑦ 
ᑎᑭᐅᑎᒍᓐᓇᖁᓪᓗᒋᑦ ᐊᓯᖏᓐᓃᖔᖅᑐᓂᒃ ᐋᓪᓚᓄᑦ ᐊᑐᖅᑕᐅᕙᑦᑐᓂᒃ. 
ᓈᖕᒪᒋᔭᐅᒋᐊᓖᑦ ᐃᓄᐃᑦ ᐱᖕᒪᕆᐅᔪᖁᑎᖏᓐᓄᑦ ᐊᕝᕗᑎᒍᑕᐅᒐᔪᑦᑐᓄᑦ 
ᓇᖕᒥᓂᕐᒥᓄᑦ. ᐄᓯᑭᒨ ᖁᕕᐊᓱᓐᓂᖓ ᑕᕝᕙᖔᕐᒪᑦ ᐊᐅᓚᓂᐅᔪᒥᒃ. 
ᐊᖑᓇᓱᒋᐊᕈᓂ ᑎᖕᒥᐊᓂᒃ ᑭᓯᐊᓂ ᑎᖕᒥᐊᓂᐊᕐᓇᐅᓕᕐᐸᑦ, 
ᐊᐅᓪᓚᑎᑦᓯᒋᐊᖃᕐᓂᖓ ᕿᑐᕐᖓᒥᓂᒃ ᐃᓕᓐᓂᐊᕕᖕᒧᑦ, 
ᐋᓐᓂᐊᕐᕕᓕᐊᕆᐊᖃᕐᓂᖓ ᐳᕙᓪᓗᒃᑯᓂ, ᓇᖕᒥᓂᖅ ᐸᖅᑭᒍᓐᓇᕆᐊᓕᒃ 
ᐋᖓᔮᓕᑦᑕᐃᓕᒪᓗᓂ, ᐅᐸᑦᑕᐅᔭᕆᐊᖃᓐᖏᑦᑐᒨᑦᑕᐃᓕᒍᓐᓇᕆᐊᓕᒃ 
ᓇᖕᒥᓂᖁᑎᒋᔭᐅᔪᒧᑦ, ᑭᖑᕙᓐᖏᓪᓗᓂ ᐃᖅᑲᓇᐃᔭᕆᐊᖃᑦᑕᕆᐊᓕᒃ, 
ᐊᑐᕆᐊᓕᒃ ᓄᓇᓯᐅᑎᖓᓂᒃ ᑭᓯᐊᓂ ᐱᑦᓯᐊᕐᓗᓂ, ᐊᓯᖏᓪᓗ.

1970-ᖏᓐᓂ, ᐃᓅᓯᕐᒥᓂᒃ ᑭᐱᓯᖃᑦᑕᕐᓂᖅ ᐅᑭᐅᖅᑕᖅᑑᑉ ᑲᓇᓐᓇᓂ 
ᐊᖏᓂᕐᓴᕐᔪᐊᖑᓕᓚᐅᖅᑐᖅ ᑲᓇᑕᒥ ᐊᑐᖅᑕᐅᕙᓐᓂᖓᓂᒃ. ᑎᔅᑕ ᐊᒻᒪᓗ 
ᒪᒃᓂᑯ ᐅᑉᐱᕈᓱᑦᑑᑦᑕᐅᖅ ᖃᓄᐃᑦᑐᑰᕐᓂᐅᓚᐅᖅᑐᒥᒃ ᑕᐃᑲᓐᖓᓂᐊᓗᒃ 
ᐊᑐᖅᑕᐅᖃᑦᑕᓚᐅᖅᑐᓂᒃ ᑲᓐᖑᓱᓐᓂᕐᒧᑦ, ᐋᓐᓂᑎᖅᑕᐅᓂᕐᒧᑦ, ᐊᒻᒪᓗ 
ᓂᓐᖓᑦᓯᒪᓂᕐᒧᑦ ᐱᔾᔪᑕᐅᓯᒪᓂᖏᓐᓂᒃ ᖃᓪᓗᓈᑎᑑᕆᐊᖃᓕᕐᓂᕐᒧᑦ 

ᐊᒻᒪᓗ ᐊᑐᐊᒐᐃᑦ ᐅᖃᐅᓯᐅᖃᑦᑕᕐᓯᒪᓂᖏᓐᓄᑦ ᑭᖑᕚᕇᓄᑦ ᐃᓄᓐᓄᑦ 
ᐅᑉᐱᕈᓱᓖᔭᐅᖃᑦᑕᕈᑕᐅᓯᒪᔪᑦ ᐃᓗᒥᒍᑦ, ᑎᖑᓯᖃᑦᑕᕈᑕᐅᓪᓗᓂ ᓇᓗᖅᑯᑎᓂᕐᒧᑦ 
ᑎᑭᐅᑎᒍᑕᐅᓪᓗᓂ ᐃᖕᒥᓂᒃ ᐋᓐᓂᕈᒪᓂᕐᒥᒃ.

ᐃᖃᓗᐃᑦ 

ᒪᑐᖏᑦ ᓄᑖᖅ ᐋᓐᓂᐊᕐᕕᒃ ᐃᖃᓗᓐᓂ (ᒫᓐᓇ ᑕᐃᒎᓯᖃᖅᑎᑕᐅᔪᖅ 
ᑎᒥᐅᔪᖅ ᑕᐃᒎᓯᖓᓂᒃ ᕿᑭᖅᑕᓂ ᐋᓐᓂᐊᕐᕕᒃ) ᒪᑐᐃᓚᐅᖅᑐᖅ ᓅᕙᐃᒻᕙ 
1964. ᐊᕙᑎᓂᒃ ᐃᓐᓇᕐᓄᑦ ᑐᕌᖓᔪᓂᒃ ᐃᓂᓪᓚᖓᕕᖃᖅᑐᓂ ᐃᓪᓕᕐᓂᒃ, 
ᓯᑕᒪᐅᔪᖅᑐᓂᒃ ᓄᑕᖅᑲᓄᑦ ᐃᓪᓕᕐᓂᒃ, ᐱᓚᑦᑐᐃᕕᒃ, ᓯᖓᐃᔪᓄᑦ ᐊᒻᒪᓗ 
ᐋᓐᓂᐊᕐᕕᐊᓛᖑᓪᓗᓂ, ᐅᓂᑦᓯᒪᓐᖏᑦᑐᓄᑦ ᐋᓐᓂᐊᕐᕕᒃ, ᑕᕐᕋᑐᖅᑕᐅᕕᒃ, 
ᐃᖢᐊᕐᓴᐅᑎᓄᑦ ᑐᖅᑯᖅᑕᐅᓯᒪᕕᒃ, ᑭᒍᓐᓂᐊᕐᕕᒃ, ᐊᒻᒪᓗ ᐋᓐᓂᐊᖅᑐᓕᕆᓂᕐᒨᖓᔪᓂᒃ 
ᑐᑭᓯᒋᐊᖅᑎᑦᓯᕕᒃ/ ᐊᔪᕆᕐᓲᔾᔨᕕᒃ. ᐃᖅᑲᓇᐃᔭᖅᑎᖃᓚᐅᖅᑐᖅ ᐊᒥᓲᓐᖏᑦᑐᓂᒃ 
ᓘᑦᑖᓂᒃ, ᐋᓐᓂᓯᐅᖅᑎᓂᒃ, ᐃᖢᐊᕐᓴᐃᔨᓂᒃ ᑎᑭᑎᑕᐅᓯᒪᔪᓂᒃ, ᐊᒻᒪᓗ ᖃᑦᓰᓇᕐᓂᒃ 
ᐃᖢᐊᕐᓴᐃᔨᒻᒪᕆᓐᓂᒃ ᑎᑭᑎᑕᐅᕙᑦᑐᓂᒃ ᒪᓐᑐᕆᐊᓪ ᐋᓐᓂᐊᕐᕕᐊᓗᐊᓂᒃ ᐊᒻᒪᓗ 
ᒪᓐᑐᕆᐊᓪ ᓱᕈᓯᕐᓄᑦ ᐋᓐᓂᐊᕐᕕᖓᓂᒃ. ᒪᒡᒋᐅ ᐃᓕᓐᓂᐊᕕᔾᔪᐊᖓ ᐃᖢᐊᕐᓴᐃᔨᓂᒃ 
ᖃᐅᔨᓴᖅᑎᑦᓯᖃᑦᑕᓚᐅᖅᑐᖅ ᐃᖃᓗᓐᓂᒃ ᐃᓗᓯᕐᒨᖓᔪᓂᒃ ᐊᒻᒪᓗ ᐃᓄᓐᓅᖓᔪᓂᒃ, 
ᓲᕐᓗ ᐊᓂᖅᑎᕆᓂᒃᑯᑦ ᐋᓐᓂᐊᓂᐅᖃᑦᑕᖅᑐᓂᒃ. ᐃᐱᓂᐊᖃᑦᑕᖅᑐᓄᑦ 
ᐋᓐᓂᐊᓕᕈᑕᐅᕙᑦᑐᖅ ᐃᓚᖓ ᓯᓚᐅᑉ ᓂᓪᓕᓇᕐᓂᖓᓂᒃ ᐋᓐᓂᐊᓕᕈᑕᐅᕙᑦᑐᖅ 
ᖃᐅᔨᒪᔭᐅᔪᖅ ᑕᐃᒎᓯᖃᖅᑎᑕᐅᕙᑦᑐᓂ “ᐄᓯᑭᒧ ᐳᕙᖏᑦ”.

ᐅᑭᐅᖅᑕᖅᑐᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑎᖏᑦ (INHS) 
ᑐᑭᒧᐊᒃᑎᑦᑎᔨᖓ, ᑖᒃᑕ ᒧᐊ ᐊᑎᓕᐅᕆᔪᒪᖃᑦᑕᕐᓯᒪᓚᐅᓐᖏᑦᑐᖅ ᐊᕐᕌᒍᕋᓴᓐᓂᒃ 
ᐋᓐᓂᐊᕐᕕᓕᐅᕐᓂᕐᒥᒃ ᐃᖃᓗᓐᓂ ᐊᑐᖅᑕᐅᒋᐊᓕᓐᓂᒃ ᐊᒻᒪᓗ ᑮᓇᐅᔭᖅᑑᑎᒃᓴᓂᒃ 
ᐱᔾᔪᑎᖃᖅᑐᓂ, ᑭᓯᐊᓂᑦᑕᐅᖅ ᐱᔾᔪᑎᖃᕆᓪᓗᓂ ᐃᖅᑲᓇᐃᔭᖅᑎᑖᕋᓱᐊᕐᓂᖅ 
ᐃᖃᓗᓐᓂ ᐊᑦᓱᕈᕐᓇᕋᔭᕐᓂᖓᓂᒃ. ᐃᒪᐃᖔᓚᐅᖅᑐᕐᓕ, ᓘᑦᑖᓂᒃ 
ᐃᖅᑲᓇᐃᔭᖅᑐᒃᓴᓂᒃ ᐋᓐᓂᐊᕕᖕᒥ ᐱᔭᕆᐊᑐᓗᐊᓚᐅᓐᖏᑦᑐᖅ. ᑭᓯᐊᓂᓕ, 
ᐊᓯᖏᓐᓂᒃ ᐃᖅᑲᓇᐃᔭᖅᑎᑖᕋᓱᐊᕐᓂᖅ ᐋᓐᓂᐊᕕᖕᒥ ᐊᑦᓱᕈᕐᓇᓚᐅᖅᑐᖅ, ᓲᕐᓗ 
ᐊᖏᖃᑎᒌᒍᑎᓅᖓᔪᑦ, ᓄᖅᑲᖃᑦᑕᖅᑐᓄᑦ, ᐊᒻᒪᓗ ᖁᕕᐊᒋᐅᑎᓐᖏᓂᕐᒧᑦ 
ᐱᑦᓯᐊᖃᑦᑕᐅᑎᓐᖏᓐᓂᖏᑦ ᐃᖅᑲᓇᐃᔭᖃᑎᒌᑦ ᐊᑲᐃᓪᓕᐅᕈᑕᐅᓂᕐᐹᖑᓚᐅᖅᑐᑦ. 
ᐊᑲᐅᓐᖏᓪᓕᐅᕈᑏᑦ ᐱᒋᐊᕐᓯᒪᔫᔮᓚᐅᖅᑐᑦ ᐊᐅᓚᑦᓯᔨᖃᑦᓯᐊᖏᓐᓂᕐᒥᒃ, ᐊᒻᒪᓗ, 

ᒪᕐᕈᐃᓱᖅᑐᓂ, ᓂᓐᖓᐅᒪᓃᑦ ᐊᐅᓚᑕᐅᑦᓯᐊᖏᓐᓂᖏᓐᓄᑦ ᐃᖢᐊᕐᓴᐃᔾᔪᑏᑦ ᐃᓄᖕᓄᑦ 
ᕿᑭᖅᑖᓗᖕᒥ. ᒪᕐᕉᒃ ᐃᖢᐊᕐᓴᐃᔨᒻᒪᕇᒃ ᑎᑎᕋᓚᐅᖅᑑᒃ ᓄᖅᑲᕈᑎᒥᓂᒃ:

ᐃᖅᑲᓇᐃᔭᖅᑎᑕᐅᒐᓗᐊᖅᑐᒍᑦ ᐃᖢᐊᕐᓴᐃᔨᐅᓂᕐᒥᒃ [ᕿᑭᖅᑖᓗᒃ] 
ᑖᒃᑯᓄᓐᖓᖓᔪᓂᒃ; ᑭᓯᐊᓂᓕ, ᐃᒪᐃᖔᕐᒪᑦ, ᐃᖢᐊᕐᓴᖅᑕᑑᖃᑦᑕᖅᑐᑦ 
ᕗᕉᕕᓴ ᕙᐃ ᐃᓄᖏᑦ. ᐊᓯᓕᒫᖏᑦ ᑕᑯᑕᐃᓐᓇᖃᑦᑕᑎᓪᓗᒋᑦ 
ᖃᓂᒻᒪᑐᕐᔪᐊᖑᒐᐃᒻᒪᑕ ᑭᓯᐊᓂ ᐅᕝᕙᓘᓐᓃᑦ ᒪᑦᑖᕐᕕᒃ ᑎᑭᒐᐃᒻᒪᑦ 
ᑭᓯᐊᓂ. ᐊᕐᕌᒍᑕᒫᑦ ᒪᑦᑕᕐᕕᖕᒥ ᐃᖅᑲᓇᐃᔭᖅᑎᑕᐅᖃᑦᑕᓚᐅᖅᑐᑦ 
ᐊᔾᔨᒌᓐᖏᑦᑐᑦ ᐃᖢᐊᕐᓴᐃᔩᑦ, ᐊᒻᒪᓗ ᐊᕐᕌᒍᑕᒫᑦ ᐊᖅᑯᓵᖃᑦᑕᕐᓱᓂ 
ᐃᓚᖏᓐᓄᑦ ᓄᓇᓕᖕᓄᑦ. 

ᐱᓕᕆᐊᒃᓴᕆᔭᐅᔪᑦ ᐃᖢᐊᕐᓴᐃᔨᓄᑦ ᐃᖢᐊᕐᓴᐃᔾᔪᑎᓕᕆᓂᕐᒥᒃ ᕿᑭᖅᑖᓗᖕᒥ 
ᐅᖓᑖᓃᓚᐅᖅᑐᑦ ᐃᑲᔫᑎᒃᓴᑦ ᐊᑕᐅᓯᕐᒧᑦ ᐋᓐᓂᐊᕕᖕᒧᑦ. ᐊᓪᓛᑦ ᓯᕗᓂᐊᒍᑦ 
ᐅᑭᐅᖅᑕᖅᑑᑉ ᑲᓇᓐᓇᓂ ᐊᐅᓚᑕᐅᔪᑦ ᓄᖅᑲᖅᑎᑕᐅᓚᐅᖅᑎᓪᓗᒋᑦ 1969-
ᒥ, ᐃᓚᖏᑦ ᓄᓇᓖᑦ ᓘᑦᑖᒥᒃ ᑕᑯᓚᐅᕐᓯᒪᓚᐅᓐᖏᑦᑐᑦ ᐊᕐᕌᒍᓕᒫᖅ. ᑐᒃᓯᕋᐅᑏᑦ 
ᐊᐅᓪᓚᖅᑎᑕᐅᓕᖅᑭᑦᑖᖃᑦᑕᓚᐅᖅᑐᑦ ᐋᖅᑭᒋᐊᖅᑕᐅᖁᔨᔾᔪᑏᑦ ᑕᒪᑦᓱᒥᖓ ᐋᑐᕚᒧᑦ, 
ᑭᓯᐊᓂ ᑕᐃᒪᓐᖓᓕᒪᖅ ᐊᖏᖅᑕᐅᖃᑦᑕᓚᐅᓐᖏᑦᑐᑦ. ᓂᓐᖓᐅᒪᖃᑦᑕᕐᓂᕐᒧᑦ 
ᓴᖅᑭᕈᑕᐅᕙᓪᓕᐊᑐᐃᓐᓇᓕᓚᐅᖅᑐᖅ ᐃᖢᐊᕐᓴᐃᔨᓄᑦ ᐃᖃᓗᓐᓂ.

ᐱᕙᓪᓕᐊᑐᐃᓐᓇᕐᓂᖓ ᐊᑐᖅᑕᐅᒻᒪᕆᒋᐊᖃᓕᕐᓂᖓ ᐃᖃᓗᓐᓂ 
ᐃᖢᐊᕐᓴᐃᕕᖃᕆᐊᖃᕐᓂᖓ ᐊᒃᑐᐃᓂᖃᓚᐅᖅᑐᖅ ᓇᒧᓕᒫᖅ, ᐱᓗᐊᖅᑐᒥ 
ᐸᓐᓂᖅᑑᒥ. 1972-ᒥ, ᐋᖕᓕᑲᒃᑯᑦ ᑐᒃᓯᐊᕐᕕᖓ ᒪᑐᓯᑲᓪᓚᓯᓚᐅᖅᑐᑦ ᓘᑲᓯ 
ᐃᔾᔪᕐᓇᐃᑦᑐᖅ ᐋᓐᓂᐊᕐᕕᖓᓂ ᐸᓐᓂᖅᑑᒥ ᖁᐊᕐᓵᕆᔭᐅᓪᓗᓂ ᒐᕙᒪᒃᑯᓐᓄᑦ. 
ᐋᓐᓂᐊᕐᕕᒃ ᐳᕙᓪᓗᒋᐊᕐᓯᒪᕕᐅᒐᔪᓚᐅᕐᒪᑦ, ᐊᒻᒪᓗ ᓴᖅᑭᑕᕐᓂᖏᑦ ᑕᒪᒃᑯᐊ 
ᐊᐃᑦᑐᕐᓗᑎᖃᑦᑕᕐᓃᑦ ᐃᑯᓪᓚᐅᒥᓯᒪᓕᓚᐅᕐᒪᑕ, ᐋᓐᓂᐊᕐᕕᓕᐊᖅᑐᑎᒍᑦ 
ᐊᑭᓕᖅᓱᐃᓂᐅᔪᖅ ᐊᑭᑦᑐᐸᓪᓕᐊᒍᑎᒻᒪᕆᐅᓕᖅᑐᓂ. ᐃᓇᖏᖅᑕᐅᓚᐅᖅᑐᖅ, 
ᐋᓐᓂᐊᕐᕕᕋᓛᕆᔭᐅᑲᐃᓐᓇᓂᐊᖅᑐᒥᒃ ᓴᓇᔭᐅᓚᐅᖅᑐᒥᒃ ᐅᑭᐅᖅᑕᖅᑐᒥᐅᑦ 
ᐋᓐᓂᐊᖅᑐᓕᕆᓂᕐᒧᑦ ᐃᑲᔪᖅᑕᐅᒍᑎᑎᒍᑦ (INHS) ᐱᔨᑦᓯᕋᕐᕕᐅᓂᐊᓕᖅᑐᒥᒃ 
ᐊᑐᕆᐊᓕᖏᓐᓂᒃ 700-ᓄᑦ ᐃᓄᓐᓄᑦ ᐃᓂᒃᓴᖃᕈᓐᓃᓚᐅᖅᑐᓄᑦ ᑕᒫᓂᒥᐅᓄᑦ 
ᐋᓐᓂᐊᕐᕖᕈᑎᒻᒪᑦ; ᐋᓐᓂᐊᕐᕕᐅᓂᐊᓕᖅᑐᒥᒃ ᐸᕐᓇᓕᓚᐅᖅᑐᑦ 1975-ᒥ 
ᓴᓇᔭᐅᓂᐊᕐᓂᖓᓂᒃ.

ᐱᒋᐊᓕᓵᕐᓂᖏᓐᓂ 1970, ᑲᓇᑕᒥ ᐅᑭᐅᖅᑕᖅᑑᑉ ᑲᓇᓐᓈᓂ 

ᖁᐊᖅᓵᓇᖅᑐᒃᑰᕈᑕᐅᓕᓚᐅᖅᑐᖅ ᐃᓄᒋᐊᑦᓯᕙᓪᓕᐊᓂᖓ. ᓇᓗᓇᐃᕐᓯᓚᐅᕐᓂᖏᓐᓂᒃ 
ᐃᖢᐊᕐᓴᐃᔩᑦ ᐃᖅᑲᓇᐃᔭᓚᐅᖅᑐᑦ ᑕᒫᓂ, ᐃᓄᐃᑦ ᖁᑦᓯᓂᕐᐹᖑᓚᐅᖅᑐᖅ 
ᕿᑐᕐᖏᐅᕐᓂᖏᑦ ᓯᓚᕐᔪᐊᓕᒫᒥ, ᐱᖓᓱᐃᖅᑐᓗᐊᖅᑐᒥᒃ ᖁᑦᓯᓂᕐᓴᐅᓪᓗᓂ 
ᖃᓪᓗᓈᓂ ᑲᓇᑕᒥ, 1971-ᒥ. ᒥᑭᔫᑕᐅᓂᕐᓴᓂ ᓄᓇᓕᓐᓂ, ᐃᓄᐃᑦ ᐃᕐᓂᓱᑦᓰᔩᑦ 
ᐃᕐᓂᓱᑦᓰᖃᑦᑕᓕᓚᐅᖅᑐᑦ 70% ᐱᐊᕋᖅᑖᖑᖃᑦᑕᖅᑐᓂᒃ. ᑭᐅᔾᔪᑕᐅᓂᕆᓚᐅᖅᑕᖓ 
ᑎᑎᖅᑲᒃᑯᑦ ᐊᐱᖅᓲᑏᑦ ᑐᓂᐅᖅᑲᖅᑕᐅᓚᐅᖅᑐᑦ ᐃᓄᓐᓄᑦ ᐃᓚᒋᔭᐅᓪᓗᑎᒃ 
ᐊᐱᖅᑯᑏᑦ ᕿᑐᕐᖏᐅᓂᕐᒧᑦ, ᖃᐅᔨᒪᔭᐅᓐᖏᑦᑐᖅ ᑭᓇᐅᒻᒪᖔᖅ ᑭᐅᒍᑎᖃᓚᐅᖅᑐᖅ 
ᐅᖃᕐᓯᒪᓪᓗᓂ ᕿᑐᕐᖏᐅᓂᕐᒧᑦ, “ᐃᓚᖏᑦ ᐄᓯᑭᒨᑦ ᐊᕐᓇᐃᑦ ᐅᐸᒍᑎᖃᑦᑕᖅᑐᑦ 
[ᐊᒻᒪᓗ] ᐃᑲᔪᕆᐊᖅᑐᑎᒃ. ᐊᕐᓇᐅᒐᔪᑦᑐᑦ ᐃᑲᔪᕆᐊᖅᑐᑦ. ᐃᒻᒪᖃ ᓄᓕᐊᖓᑕ 
ᐊᓈᓇᖓ, ᐅᐃᖓᑕ ᐊᓈᓇᖓ ᐱᖃᓐᓇᕆᔭᖏᓪᓗ,” ᐃᓚᖓᑦᑕᐅᖅ ᑭᐅᓯᒪᓚᐅᖅᑐᖅ 
ᓇᓗᓇᐃᕐᓯᓪᓗᓂ, ᐃᒫᒃ “ᐃᓚᖏᑦ ᐊᕐᓇᐃᑦ ᐱᔪᓐᓇᓂᕐᓴᐃᑦ ᐊᓯᖏᓐᓂᒃ. ᑕᐃᒃᑯᐊ 
ᐃᓐᓇᐅᓂᕐᓴᐃᑦ ᐱᓗᐊᖅᑐᒥ... ᑭᓯᐊᓂ ᖃᓄᐃᒍᑎᑕᕋᐃᒻᒪᑦ ᐃᕐᓂᓱᑦᑐᖅ... 
ᖃᐃᖅᑯᔭᐅᑕᐃᓐᓇᖅᑐᓂ ᓘᑦᑖ.” ᐃᓚᖓᑦᑕᐅᖅ ᑭᐅᓯᒪᓚᐅᖅᑐᖅ ᐅᖃᕐᓯᒪᓪᓗᓂ 
ᑕᒪᒃᑯᐊ “ᐅᐃᒋᔭᐅᔪᖅ ᖃᐅᔨᒃᑲᐃᔨᐅᔪᖅ ᐱᐊᕋᖅᑖᓂᕐᒥᒃ... ᐸᓖᓯᒃᑯᑦ 
ᖃᐅᔨᒃᑲᖅᑕᐅᖃᑦᑕᖅᑐᑦ ᐱᐊᕋᖅᑖᖅᑐᖃᕋᐃᒻᒪᑦ ᑕᓪᓕᒪᑦ ᐅᓪᓗᐃᑦ ᑭᖑᓂᐊᒍᑦ.” 
1970-ᖏᑦ ᕿᑎᕋᓕᖅᑎᓪᓗᒋᑦ ᐊᕐᓇᐃᑦ ᐊᐅᓪᓚᖅᑎᑕᐅᖃᑦᑕᓕᓚᐅᖅᑐᑦ ᖃᓪᓗᓈᓄᑦ 
ᐃᕐᓂᔭᖅᑐᖅᑎᑕᐅᓪᓗᑎᒃ, ᐃᓛᓐᓂᒃᑯᑦ ᐱᓇᓱᐊᕈᓯᕐᓂᒃ ᐊᕐᕕᓂᓕᓐᓂᒃ ᐃᕐᓂᕕᑦᓴᖓ 
ᑎᑭᓚᐅᓐᖏᓐᓂᖓᓂ ᓯᖓᐃᑎᓪᓗᒋᑦ. ᑭᓯᐊᓂ ᑭᖑᓂᐊᒍᑦ ᑕᒪᓐᓇ ᐊᐅᓚᑕᐅᓂᖓ 
ᐃᖃᓗᓐᓄᑦ ᐋᓐᓂᐊᕐᕕᓕᐊᖅᑎᑕᐅᖃᑦᑕᓕᓚᐅᖅᑐᑦ. 

ᐸᓖᓯᒃᑯᑦ RCMP ᓴᖅᑮᓚᐅᖅᑐᑦ ᐃᓱᒫᓘᑎᒥᓂᒃ ᐊᑐᐃᓐᓇᐅᖏᓐᓂᖏᓐᓂᒃ 
ᓇᔾᔨᓕᕇᒃᑯᑏᑦ ᐊᒻᒪᓗ ᓄᓇᑦᓯᐊᒥ ᑲᑎᒪᔩᑦ ‘ᐊᐃᕙᓂᖓᓂ’ ᑲᑎᒪᓪᓗᑎᒃ 1970-
ᒥ, ᑖᒃᑕ ᕚᕙ ᐱᖁᔨᕗᖔᕈᑎᒃᑯᑦ ᓅᑦᓯᓚᐅᖅᑐᖅ ᑲᔪᓯᑎᑕᐅᓪᓗᓂ ᐱᔾᔪᑎᓕᒻᒥᒃ 
ᐃᓛᒌᓄᑦ ᐸᕐᓇᐅᑏᑦ ᐅᑭᐅᖅᑕᖅᑐᒥ. ᐱᖁᔨᕗᖔᕈᑦ ᐅᖃᕐᓯᒪᓚᐅᖅᑐᖅ ᒪᓐᓇ 
ᐃᖅᑲᓇᐃᔮᑦᓴᐃᑦ ᐊᒻᒪᓗ ᐃᑲᔫᑎᒃᓴᑦ ᒪᑭᒪᔾᔪᑎᒃᓴᐅᓐᖏᓗᐊᕐᒪᑕ ᐃᓄᖏᓐᓄᑦ 
ᐅᓄᕐᓯᕙᓪᓕᐊᑐᐃᓐᓇᕐᓂᕆᔭᖏᓐᓄᑦ ᓱᑲᓗᐊᖅᑐᒥᒃ. ᑲᔪᓯᑎᑕᐅᓂᖓᓄᑦ 
ᐊᐅᓚᔾᔭᐃᒋᐊᕈᑎᒃᓴᓕᐅᕆᐊᖃᓚᐅᖅᑐᖅ ᐋᖅᑭᑦᓯᒪᑦᓯᐊᖅᑐᒥᒃ ᐋᖅᑭᑦᓯᒪᓂᖃᖁᓪᓗᒍ 
ᐃᓚᒌᓄᑦ ᐸᕐᓇᐅᑎᓄᑦ ᐃᓕᓐᓂᐊᑎᑦᓯᓂᖅ ᐊᒻᒪᓗ “ᐊᑐᕋᑦᓴᑦ”. ᑖᑦᑕ ᕚᕙ 
ᐊᔭᐅᖅᑐᐃᖏᓐᓇᓚᐅᖅᑐᖅ ᓄᓇᑦᓯᐊᖅ ᑲᒥᓯᓇᖓᓂᒃ ᔫᓂ 1969-ᒥ ᐊᒻᒪᓗ 
ᔭᓐᓄᐊᓕ 1970-ᒥ ᒐᕙᒪᒃᑯᑦ ᑲᔪᓯᑎᑕᐅᓯᒪᔪᒥᒃ ᐱᕙᓪᓕᐊᑎᑦᓯᒋᐊᖃᕐᓂᖓᓂᒃ 
ᑕᒪᑦᓱᒥᖓ. ᑲᒥᓯᓇᐅᑉ ᑭᐅᒍᑎᒋᓚᐅᖅᑕᖓ ᑕᑯᒋᐊᖁᔨᓪᓗᓂ ᓴᖅᑭᐅᒫᓂᑦᑐᓂᒃ 
ᓇᔾᔨᒌᒃᑯᑎᓄᑦ ᑐᓴᐅᒪᔾᔪᑎᒃᓴᓂᒃ ᐊᑐᐃᓐᓇᐅᔪᓂᒃ ᐋᓐᓂᐊᕕᖕᓂ ᓄᓇᑦᓯᐊᓕᒫᒥ. 

ᐅᖃᑐᐃᓐᓇᓚᐅᖅᑐᖅ ᓄᑖᒥᒃ ᐋᖅᑭᑦᓱᐃᔪᖃᕋᓱᐊᕋᓗᐊᖅᑲᑦ “ᐱᔭᕆᐊᑐᓗᐊᕋᔭᖅᑐᖅ”, 
ᐊᒻᒪᓗ ᑖᓐᓇ ᕿᒥᕐᕈᓇᑦᑕᐅᕙᓪᓕᐊᓂᖓᓂᒃ.

ᐊᑐᖅᑕᐅᖃᑦᑕᓚᐅᖅᑐᓂ ᐊᑐᐃᓐᓇᖃᕐᓂᕐᒧᑦ ᓇᔾᔨᓕᕇᒃᑯᑎᓂᒃ ᐅᑭᐅᖅᑕᖅᑐᒥ 
ᐱᒡᒐᕐᓇᕈᑎᓕᒃ ᐊᑐᖃᑦᑕᓚᐅᖅᑕᖏᓐᓄᑦ ᐊᕐᓇᐃᑦ ᐊᔪᐃᓐᓈᖑᖃᑦᑕᓚᐅᖅᑐᑦ 
ᐊᓯᖅᑯᕝᕖᕈᔾᔭᐅᓪᓗᑎᓪᓘᓐᓃᑦ ᓇᔾᔨᒍᓐᓇᐃᓪᓕᑎᑕᐅᓂᕐᒥᒃ. ᐃᑦᓯᕋᕐᔪᐊᑦ 
ᓴᓐᓂᖓᔪᓕᐅᖅᑏᑦ ᖃᐅᔨᕐᕚᓚᑦᑎᑦᓯᒋᐊᓕᓚᐅᖅᑐᑦ ᑕᒪᑦᓱᒥᖓ, ᑲᓇᑕᓕᒫᒥ 
ᐊᓪᓛᑦ ᑐᓴᖅᑕᐅᓪᓗᓂ. ᐊᑖᑕ ᓚᓵᑦ ᒥᑦᓴᐅᓴᑦᓯᒪᔪᖅ 23% ᐊᕐᓇᐃᑦ ᐃᒡᓗᓕᒻᒥ 
ᓇᔾᔨᒍᓐᓇᐃᓪᓕᑎᑕᐅᓚᐅᕐᓂᖏᓐᓂᒃ; ᑲᓇᑕᓕᒫᒥ, ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ ᑲᓇᑕᒥ ᐅᖃᓚᐅᖅᑐᖅ 471 ᐃᓄᐃᑦ ᐊᒻᒪᓗ ᓄᓇᖃᖅᑳᕐᓯᒪᔪᑦ 
ᐊᕐᓇᐃᑦ ᓇᔾᔨᒍᓐᓇᐃᓪᓕᑎᑕᐅᓚᐅᕐᓂᖏᓐᓂᒃ 1972-ᖏᓐᓇᕐᒥ. ᑕᐃᒫᑦᓴᐃᓐᓇᒐᓚᒃ 
ᐊᐅᓚᑕᐅᓚᐅᕐᒥᔪᑦ ᐃᖃᓗᐃᑦ ᐋᓐᓂᐊᕐᕕᖓᓂ, ᐊᒻᒪᓗ ᐊᓪᓛᑦ ᐊᖑᑏᑦ 
ᓇᔾᔨᑎᑦᓯᒍᓐᓇᐃᓪᓕᑎᑕᐅᔪᑦ. ᕙᐅᕆ ᒐᓐ, ᐊᖓᔪᖅᑳᒻᒪᕆᐅᓚᐅᖅᑐᖅ ᐃᖃᓗᓐᓂ 
ᐅᖃᓚᐅᖅᑐᖅ ᐊᕐᓇᐃᑦ ᐊᖏᖃᑦᑕᓚᐅᕐᓂᖏᓐᓂᒃ ᓇᔾᔨᒍᓐᓇᐃᓪᓕᑎᑕᐅᓂᕐᒧᑦ 
ᐊᒻᒪᓗ ᐊᑎᓕᐅᖃᑦᑕᕐᓱᑎᒃ ᑕᑕᑎᕋᑦᓴᓂᒃ ᑕᕝᕗᓐᖓᖓᔪᓂᒃ. ᑭᓯᐊᓂ, 
ᐅᖃᐅᓯᖃᑎᒌᓐᖏᓐᓂᕐᒧᑦ, ᖃᐅᔨᒪᓐᖏᑐᐃᓐᓇᕆᐊᓕᒥᓂᒃ ᑭᓱᒧᑦ ᐊᖏᕈᑎᖃᕐᒪᖔᕐᒥᒃ. 
ᐃᖢᐊᕐᓴᐃᔩᑦ ᐊᐃᕙᔾᔪᑎᖃᓚᐅᖅᑐᖅ ᐊᑐᐊᒐᖅ ᐊᑐᖅᑕᐅᖃᑦᑕᓚᐅᓐᖏᑦᑐᖅ 
ᐱᕋᔭᐅᑕᐅᓪᓗᓂ ᐊᒻᒪᓗ ᐊᕐᓇᐃᑦ ᐱᔪᒪᑎᓐᓇᒋᑦ ᑲᔪᓯᓂᖃᖃᑦᑕᓚᐅᓐᖏᑦᑐᖅ. 
ᐋᔩᕋᕈᑕᐅᓂᖓ ᓇᔾᔨᓇᓐᖏᑐᒥᒃ ᐊᑐᕐᓂᕐᒧᑦ ᐊᒻᒪᓗ ᐅᓂᒃᑳᓕᐊᕆᔭᐅᓚᐅᖅᑐᑦ 
ᓇᔾᔨᒍᓐᓇᐃᓪᓕᑎᑕᐅᖃᑦᑕᓂᕐᒧᑦ ᓴᖅᑭᕈᑕᐅᓚᐅᖅᑐᑦ ᖃᓪᓗᓇᑦ ᐊᒻᒪᓗ 
ᒐᕙᒪᒃᑯᑦ ᐃᓕᖅᑯᓯᖃᕐᕕᖃᕐᓂᖏᓐᓂᒃ ᐱᓕᕆᐊᒥᒍᑦ ᐊᒻᒪᓗ ᓯᕗᓂᒃᓴᖓᓄᑦ 
ᐃᓄᐃᑦ ᐋᖅᑭᑦᓲᔾᔨᒐᓱᐊᕐᓂᖏᓐᓂᒃ. J.R. ᓘᑦᔾ, ᐃᖅᑲᓇᐃᔭᓚᐅᖅᑐᖅ DNANR, 
ᑎᑎᕋᓚᐅᖅᑐᖅ ᑐᓴᕈᑎᓂ 1968-ᒥ “ᐅᑭᐅᖅᑕᖅᑐᒥ ᐱᕙᓪᓕᐊᓃᑦ” ᑎᑎᕋᕐᓯᒪᔭᖏᑦ 
ᐊᖓᔪᖅᑲᐅᓵᕐᓂᒃᑯᑦ ᐅᖃᐅᓯᖅᑕᖏᑦ ᑎᑎᕋᕐᓯᒪᓪᓗᑎᒃ ᐅᕕᓂᖃᑎᒌᓐᓂᕐᒧᑦ 
ᐱᔾᔪᑎᖃᖅᑐᑎᒃ ᑲᔪᓯᑎᑦᓯᒍᑕᐅᓚᐅᖅᑐᑦ ᐊᑐᐊᒐᕐᓄᑦ. ᑎᑎᕋᓚᐅᖅᑐᖅ:

ᑕᒪᓐᓇᐅᒐᓗᐊᖅᑎᓪᓗᒍ ᐊᔪᐃᓐᓇᕐᓂᖓ ᒐᕙᒪᒃᑯᑦ 
ᐅᑭᐅᖅᑕᖅᑐᒨᖁᔨᓪᓗᑎᒃ ᐊᒻᒪᓗ ᐋᖅᑭᑦᓱᐃᒋᐊᖅᑐᖁᔨᓪᓗᑎᒃ ᓄᓇᖓᓂᒃ, 
ᑖᒃᑯᓴᐃᓐᓇᐃᑦ ᒐᕙᒪᑦ ᑕᑯᑦᓴᐅᑎᑦᓯᔪᑦ ᐃᓱᒪᒋᔭᒥᓂᒃ ᐊᒥᓲᓗᐊᕐᓂᖏᓐᓂᒃ 
ᐄᓯᑭᒨ ᐊᒻᒪᓗ ᐊᓪᓚᐃᑦ. ᐅᐱᕐᖔᖓᓂ 1968 ᑲᑎᒪᓂᕐᒥ, ᓄᓇᑦᓯᐊᖅ 
ᑲᑎᒪᔨᖏᑦ ᖃᐅᔨᒃᑲᐃᓚᐅᖅᑐᑦ ᓄᑕᖅᑲᑦ ᑐᖁᕋᖅᑐᒻᒪᕆᐅᖃᑦᑕᕐᓂᖏᓐᓂᒃ 
ᐅᑭᐅᖅᑕᖅᑐᒥ, ᓱᔪᖓᓂᖏᓐᓂᒃ ᐊᖏᕐᕋᖏᑦ, ᐃᑯᓪᓚᐅᒥᒍᑕᐅᓚᐅᖅᑐᑦ 

ᐃᓗᐊᕐᓴᐃᔾᔪᑎᓄᑦ, ᐊᒻᒪᓗ ᓴᖅᑮᓪᓗᑎᒃ ᐊᓯᖅᑯᕝᕕᖃᓐᖏᑦᑐᒥᒃ 
ᓇᓗᓇᐃᕐᓯᓪᓗᑎᒃ ᓇᔾᔨᒌᒃᑯᑏᑦ ᐱᑕᖃᕆᐊᖃᕐᓂᖏᓐᓂᒃ. ᐄᓯᑭᒨ ᐊᕐᓇᐃᑦ 
ᑐᖁᓚᑦᓯᑐᐃᓐᓇᖃᑦᑕᕐᐸᑕ    ᕿᑐᕐᖓᒥᓂᒃ - ᒪᑭᒋᐊᕈᑎᑦᓴᖓ ᐊᒻᒪᓗ 
ᐊᑲᕐᕆᔮᕆᐊᕈᑎᒃᓴᖓ - ᓇᐅᒃᑯᓕᒫᖅ ᐱᔪᒐᖅᓴᖅᑕᐅᒍᑎᖃᕋᓗᐊᕈᑎᒃ 
ᓇᔾᔨᓕᕇᒃᑯᑎᓂᒃ ᐊᑐᖁᔭᐅᓗᑎᒃ ᐊᔪᐃᓐᓈᖑᓪᓚᕆᒐᓗᐊᕈᑎᒃ 
ᐊᔪᖅᑕᐅᓂᐊᖅᑐᑦ ᐃᓄᖏᓐᓄᑦ ᐃᓄᒋᐊᑦᓯᓗᐊᕇᒃᑯᑎᒃᓴᓂᒃ. ᓄᓇᑦᓯᐊᒥ 
ᑕᑯᑦᓴᐅᓚᐅᖅᑐᖅ ᖃᐅᔨᔭᐅᓇᓱᐊᕈᑕᐅᔪᖅ ᓈᖕᒪᖏᑦᑐᓕᓂᖓᓂᒃ 
1968-ᒥ - ᑕᒪᕐᒥᒃ ᐊᖓᔪᖅᑲᐅᑏᑦ ᐅᖃᐅᒃᓯᓴᑐᐊᕆᓕᓚᐅᖅᑕᖓ 
ᐅᓄᕐᓯᓗᐊᑲᓪᓚᑦᑐᐊᓘᓂᖓᓂᒃ ᐊᒻᒪᓗ ᒪᑭᒪᔾᔪᑎᒃᓴᓂᒃ ᐊᖏᓪᓕᒋᐊᕆᓂᖅ 
ᐊᒻᒪᓗ ᐃᖅᑲᓇᐃᔮᑦᓴᓂᒃ ᐱᑕᖃᕆᐊᖃᓕᕐᓂᖓ ᐅᑭᐅᖅᑕᖅᑐᒥ, 
ᑕᐃᒪᐃᒻᒪᑦ ᓄᓇᑦᓯᐊᒥ ᑲᑎᒪᔩᑦ ᐊᔪᐃᓐᓇᓕᓚᐅᖅᑐᑦ ᓄᓇᖃᖅᑳᕐᓯᒪᔪᓂᒃ 
ᕿᑐᕐᖏᐅᖁᔨᓐᖏᓐᓂᕐᒥᓂᒃ. 

ᖃᐅᔨᓴᕐᓂᐅᓚᐅᖅᑐᖅ ᓱᕐᕋᐃᓚᐅᖅᑐᖅ ᐊᒥᓱᓂᒃ, ᐃᓚᒋᔭᐅᓪᓗᑎᒃ 
ᐊᑐᖅᑕᐅᖃᑦᑕᕐᓂᖓ ᐃᖢᐊᕐᓴᐅᑏᑦ, ᓲᕐᓗ ᒪᑭᒪᔾᔪᑎᑎᑐᑦ, ᐅᑉᐱᕐᓂᓕᕆᓂᖅ 
ᐊᒻᒪᓗ ᓴᓇᓐᖑᐊᕐᓂᖅ, ᑕᒪᒃᑯᐊ ᐃᓕᖅᑯᓯᕐᒨᖓᒻᒪᑕ ᐊᒻᒪᓗ ᖃᓪᓗᓈᑦ 
ᖃᐅᔨᓴᖅᑎᕐᔪᐊᖏᓐᓄᑦ. 

ᐃᓱᒻᒥᕈᑕᐅᔪᖅ
ᑲᓇᑕᒥ ᑲᓇᑕᓕᒫᒥ ᐃᓄᐃᑦ ᑲᑐᔾᔨᖃᑎᒌᑦ, ᐃᓄᐃᑦ ᑕᐱᕇᑦ ᑲᓇᑕᒥ, ᐅᑉᐱᕈᓱᑦᑐᑦ 
“ᐃᓗᓯᖅ ᐊᒻᒪᓗ ᐊᕙᑎ ᑲᓲᒪᓂᖏᓐᓂᒃ ᐊᒻᒪᓗ ᐊᑕᐅᓯᐅᑎᑕᐅᒋᐊᖃᕐᓂᖏᑦ 
ᐊᑐᖅᑕᐅᓚᑦᑖᕆᐊᓕᒃ ᐃᓄᐃᑦ ᖃᓄᐃᓐᖏᓯᐊᕈᑎᒃᓴᖏᓐᓄᑦ.” ᐊᑐᖅᑕᐅᓯᒪᓂᖓ 
ᐃᖢᐊᕐᓴᐃᔾᔪᑎᑦ ᐊᒻᒪᓗ ᐊᑐᖅᑕᐅᖃᑦᑕᕐᓯᒪᔪᑦ ᕿᑭᖅᑖᓗᖕᒥ 1950-ᖏᓐᓂᒃ 1975-
ᒧᑦ ᑕᑯᑦᓴᐅᔪᖅ ᑎᒥᐅᔪᑎᒍᑦ ᐊᐅᓚᑕᐅᔪᑦ ᒐᕙᒪᒃᑯᓐᓂᒃ ᐊᑐᕐᓂᖃᓗᐊᓚᐅᓐᖏᓚᑦ, 
ᐊᑑᑎᓐᓂᕋᓗᐊᕐᐸᑕᓘᓐᓃᑦ, ᐃᓱᒪᒋᔭᐅᓚᐅᓐᖏᑦᑐᖅ ᐊᑑᑎᖃᕐᓂᖓ “ᐃᓄᐃᑦ 
ᐋᖅᑭᑦᓯᒪᔭᖓ”, ᓇᓗᓇᐃᓚᐅᖅᑕᖓ ᔪᐊᔾ ᐅᐃᓐᔭ 1981-ᒥ, ᐋᓐᓂᐊᓃᑦ ᑕᐃᒪᓐᖓᓕᒫᖅ 
ᐊᒃᑐᐊᓂᖃᖅᑐᑎᒃ ᑲᓲᒪᓂᖃᓚᐅᖅᑐᑦ ᐃᓅᓯᕐᒧᑦ ᐊᒻᒪᓗ ᐊᕙᑎᒧᑦ.

ᐋᓐᓂᐊᓯᐅᖅᑏᑦ, ᓘᑦᑖᑦ ᐊᒻᒪᓗ ᑭᒍᓐᓂᐊᖅᑏᑦ ᐃᖢᐊᕐᓴᐃᔨᐅᓚᐅᖅᑐᑦ 
ᑭᒡᒐᑐᐃᓪᓗᑎᒃ ᒐᕙᒪᓂᒃ ᓵᓐᖓᔭᐅᓪᓗᑎᒃ ᒪᒥᓴᖅᑕᐅᓂᖏᑦ ᐃᓄᐃᑦ ᑎᒦᓐᓇᖏᑦ, 

ᑕᒪᓐᓇᐅᒐᓗᐊᖅᑎᓪᓗᒍ ᐃᓚᖏᑦ ᑖᒃᑯᓇᓐᖔᕐᓯᒪᓂᕋᐃᓃᑦ ᐊᒃᑐᐃᓯᒪᓂᖃᕐᓂᖏᓐᓂᒃ 
ᑎᒥᒧᑦ ᐊᑐᕐᓂᖃᓐᖏᑦᑐᓂᒃ ᓂᕿᑦᓯᐊᕙᖕᓂᒃ ᐱᖃᑦᑕᓐᖏᓗᐊᒧᑦ, ᐃᓪᓗᓕᕆᓂᕐᒥᒃ 
ᐊᒻᒪᓗ ᓴᓗᒪᐃᓐᓂᕐᒥᒃ. ᐃᓄᐃᑦ ᓇᖕᒥᓂᖅ, ᐊᒻᒪᓗ ᐃᖢᐊᕐᓴᐃᔩᑦ, ᖃᐅᔨᓇᓱᐊᓚᐅᖅᑐᑦ 
ᖃᓄᖅᑑᕈᑎᒃᓴᓂᒃ ᐋᖅᑭᒍᑎᒃᓴᐅᔪᒥᒃ ᐊᐳᖅᑕᕐᕕᐅᔪᒧᑦ ᐱᔪᒪᔭᐅᔪᓂᒃ 
ᐊᑐᐃᓐᓇᐅᒪᖁᔨᓂᕐᒧᑦ ᓄᑖᓂᒃ ᐃᖢᐊᕐᓴᐃᔾᔪᑎᓂᒃ ᐃᖢᐊᕐᓴᐃᔨᒻᒪᕆᑦᑎᒍᑦ ᑭᓯᐊᓂ 
ᐊᑐᐃᓐᓇᐅᓚᐅᕐᒪᑕ ᐊᒻᒪᓗ ᓱᓇᒃᑯᑖᓂᒃ ᐊᒻᒪᓗ ᑎᒍᒥᐊᖏᓐᓇᕆᐊᖃᕐᓂᖏᑦ 
ᐃᓕᖅᑯᓯᕐᒧᑦ ᐱᖕᒪᕆᐅᔪᖁᑕᐅᔪᓂᒃ ᐊᑦᓱᕈᕈᑕᐅᖃᑦᑕᓚᐅᖅᑐᑦ 
ᐃᓱᒪᕐᓲᑕᐅᒍᓐᓇᖅᑐᓂᒃ ᐊᒻᒪᓗ ᐋᖅᑭᐅᒪᑦᓯᓂᕐᒥᒃ ᐃᓚᒥᖕᓂᒃ ᐃᓚᖃᑦᓯᐊᓂᕐᒥᒃ. 
ᒐᕙᒪᓕᕆᓂᕐᒥᒃ ᓵᓐᖓᔭᕆᐊᖃᓚᐅᖅᑐᑦ ᓴᖅᑮᒍᑕᐅᒍᓐᓇᖏᑦᑐᒥᒃ 
ᐊᒻᒪᓗ ᓴᖅᑭᑎᑦᓯᒍᑕᐅᔾᔮᖏᑦᑐᒥᒃ ᑲᑎᒪᔨᓄᑦ ᐋᔩᕋᕈᑕᐅᒻᒪᕆᒃᑲᓗᐊᖅᑲᑦ 
ᐋᓐᓂᐊᖅᑐᓕᕆᓂᖅ. ᐃᓚᖓ ᓯᕗᓪᓕᕐᐹᖅ ᑎᓕᓯᔾᔪᑕᐅᓚᐅᖅᑐᖅ ᓄᑕᒧᑦ 
ᐅᑭᐅᖅᑕᖅᑐᒥ ᐋᓐᓂᐊᖅᑐᓕᕆᓂᕐᒧᑦ 1954-ᒥ, ᓲᕐᓗ ᐊᔾᔨᐅᑎᓪᓗᒍ, ᑲᑎᓯᓂᖅ 
ᒐᕙᒪᓕᕆᔨᐅᔪᓂᒃ ᐋᖅᑭᑦᓱᐃᖃᑎᒋᓗᒋᑦ ᑮᓇᐅᔭᖅᑑᑎᒃᓴᓂᒃ ᑲᒪᒋᔭᒃᓴᐅᔪᓄᑦ, 
ᑐᑭᓯᑎᓐᓇᓱᐊᕐᓗᒋᐅᓐᖏᑦᑐᖅ ᐋᓐᓂᐊᖅᑐᓕᕆᓂᕐᒨᖓᔪᓂᒃ.

ᐃᒪᐃᓲᖑᒻᒪᑕᓕ, ᒐᕙᒪᓕᕆᔨᒃᑯᑦ, ᐊᓪᓛᑦ ᑕᒪᒃᑯᐊ ᒐᕙᒪᓕᕆᔨᐅᔪᓂᒃ 
ᐱᓂᕐᓴᐅᓪᓗᑎᒃ, ᓴᖅᑮᓚᐅᖅᑐᑦ ᑕᑯᔭᒃᓴᓂᒃ ᐅᖓᓯᑦᑐᒥ, ᐊᖅᑯᑎᖃᓐᖏᑦᑐᒥ, 
ᐱᔭᕆᐊᑐᔪᐊᓘᓪᓗᓂ ᐅᑭᖅᑕᖅᑐᒥ ᓄᓇᖓ ᐅᖃᐅᓯᖓᓗ ᐃᓕᖅᑯᓯᖓᓗ 
ᐊᐳᖅᑕᕈᑕᐅᓪᓗᑎᒃ ᖁᑦᓯᓗᐊᓚᐅᖅᑐᖅ ᐱᓇᓱᐊᕐᕕᒋᒋᐊᖓ ᐊᐅᒪᑦᓯᓂᕐᒥᒃ 
ᐃᖢᐊᕐᓴᐃᔾᔪᑎᓂᒃ ᓈᖕᒪᑦᑐᓂᒃ. ᑲᒪᒍᒪᓚᐅᓐᖏᒻᒥᔪᑦ ᐊᒃᑐᐃᓂᖃᕐᓯᒪᓂᖓᓂᒃ 
ᑳᖃᑦᑕᓂᕐᒧᑦ ᐃᓗᓯᕐᒧᑦ ᐊᓪᓛᑦ ᐱᔾᔪᑎᓪᓗᐊᑕᐅᖃᑦᑕᕋᓗᐊᕐᒪᑦ ᐊᑲᐅᓐᖏᓪᓕᐅᕈᑏᑦ 
ᓴᖅᑭᑕᕐᓂᖏᓐᓄᑦ ᐊᑭᓕᖅᓱᖅᑕᐅᒍᑎᒋᓚᐅᖅᑕᖓ ᑲᒪᒋᔭᐅᖁᓪᓗᒍ. 1951-
ᒥ, ᖃᐅᔨᓴᖅᑎ ᓛᓴᓐ ᐸᓖᓯᒃᑯᓐᓃᓐᖔᖅᑐᖅ RCMP ᒥᑦᓴᐅᓴᓚᐅᖅᑐᖅ 
ᐊᑭᖃᕋᔪᖃᑦᑕᕐᓂᖓᓂᒃ ᑕᖅᑭᑕᒫᕐᓯᐅᑏᑦ ᓱᕈᓯᕐᓯᐅᑏᑦ ᓄᑕᖅᑲᓄᑦ ᐅᑭᐅᖅᑕᖅᑑᑉ 
ᓄᓇᓕᖏᓐᓂ ᓂᕿᑖᕈᑕᐅᒍᓐᓇᑐᐃᓐᓇᖃᑦᑕᕐᓂᖏᓐᓂᒃ ᒪᕐᕉᓐᓂᒃ ᐱᖓᓱᓂᓪᓘᓐᓃᑦ 
ᐅᓪᓗᓂ ᐊᑐᕋᑦᓴᓄᑦ ᓂᕿᑖᖏᓐᓄᑦ ᑖᑦᓱᒧᖓ ᕿᑐᕐᖓᖓᓄᑦ. ᒐᕙᒪᓕᕆᔨᒃᑯᑦ 
ᐸᓯᑦᓯᒐᔪᓚᐅᖅᑐᑦ ᓂᐅᕕᖅᑎᑯᓐᓂᒃ ᕼᐊᑦᓴᓐ ᐸᐃ ᑲᒻᐸᓂ ᓂᕆᔭᒃᓴᓂᒃ 
ᓇᓖᕌᕐᕕᒃᓴᖃᖅᑎᑦᓯᓐᖏᓗᐊᕐᓂᖏᓐᓂᒃ ᓄᓇᓕᓐᓂ, ᑭᓯᐊᓂ ᒪᓂᒪᑎᑕᐅᒍᓐᓇᑎᓪᓗᒋᑦ 
ᓂᕿᑦᓯᐊᕙᐅᓂᕐᓴᐃᑦ ᐅᓇᒻᒥᓇᕐᐸᑕ ᑭᓯᐊᓂ ᐊᑭᖏᑦ.

ᖃᐅᔨᓴᒐᐅᓂᐊᓂ, ᐃᖢᐊᕐᓴᐃᔩᑦ ᑕᒫᓂ ᐊᔪᐃᓐᓇᓕᕐᐸᓪᓕᐊᓚᐅᖅᑐᑦ 
ᑲᒪᖔᖁᔨᓪᓗᑎᒃ ᒐᕙᒪᒃᑯᑦ ᐱᓇᓱᐊᖅᑕᖏᓐᓂᒃ ᐊᐃᑦᑐᓗᑦᑕᐅᔭᓐᖒᕐᓯᓪᓗᑎᒃ 
ᑲᑉᐱᐊᓱᒧᑦ, ᐱᓗᐊᖅᑐᒥ ᐳᕙᓪᓗᓇᕐᒥᒃ, ᐊᓪᓛᑦ ᐱᐅᓐᖏᓂᕐᓴᓄᑦ. ᓲᕐᓗ ᐊᔾᔨᐅᑎᓪᓗᒍ, 
ᐃᖢᐊᕐᓴᐃᔨ ᔮᓐ S. ᐅᐃᓕᔅ ᓇᓗᓇᐃᕐᓯᓚᐅᖅᑐᖅ 1959-ᒥ ᐳᕙᓪᓗᖃᑦᑕᖅᑐᑦ 

ᓇᓗᓇᐃᖅᑕᐅᓯᒪᓂᖓ ᑲᑕᑉᐸᓪᓕᐊᓕᖅᑎᓪᓗᒍᐅ, ᑭᓯᐊᓂ ᑭᒡᓕᓯᓂᐊᕈᑏᑦ 1957-ᒥ 
ᑕᑯᑦᓴᐅᑎᑦᓯᓚᐅᖅᑐᑦ 23% ᑕᒪᕐᒥᒃ ᐃᓄᐃᑦ ᓄᑕᕋᖏᑦ ᑐᖁᓚᐅᖅᑐᑦ ᐊᑕᐅᓯᕐᒥᒃ 
ᐊᕐᕌᒍᖅᑖᓚᐅᕋᑎᒃ; ᓈᓴᖅᑕᐅᓯᒪᓂᖓ ᐊᓯᓕᒫᖓᓂ ᑲᓇᑕᒥ 3%-ᑐᐃᓐᓇᐅᑎᓪᓗᒍ. 
ᖄᑦᓰᓐᓴᐃᑦ, ᐃᓚᒋᔭᐅᓪᓗᑎᒃ ᐃᖢᐊᕐᓴᐃᔩᑦ, ᑕᐸᐃᓚᐅᖅᑐᑦ ᓴᖅᑭᓚᐅᖅᑐᓂᒃ 
ᐃᖢᐊᕐᓴᐃᔾᔪᑎᑎᒍᑦ ᑲᓇᑕᒥ ᐅᑭᐅᖅᑕᖅᑑᑉ ᑲᓇᓐᓈᓂ. 1967-ᒥ, ᐊᕐᕌᒍ ᑲᓇᑕ 
ᓇᓪᓕᐅᓂᕐᓯᐅᑎᓪᓗᒍ ᑲᔪᓯᑎᓯᒪᔭᒥᓂᒃ, ᓯᕗᓕᖅᑎ ᒐᕙᒪᓕᕆᓂᕐᒧᑦ, ᒍᐊᑕᓐ 
ᕌᐳᑦᓴᓐ, ᑎᑎᕋᓚᐅᖅᑐᖅ: “ᐅᐱᒍᓲᑎᑦᓴᖃᓐᖏᑦᑐᒍᑦ ᖁᓖᑦ ᐊᕐᕌᒍᑦ ᓈᓕᖅᑐᑦ 
ᖃᓄᐃᓐᓂᐅᓚᐅᖅᑐᓂᒃ ᐃᓘᓐᓇᑲᓴᖏᓐᓂᒃ ᐃᓄᖏᓐᓂᒃ ᐅᑭᐅᖅᑕᖅᑐᒥ, 
ᒫᓐᓇ ᐊᖏᔫᓐᖏᑦᑐᒥᒃ ᑎᒍᓯᒍᓐᓇᓕᖅᑐᒍᑦ, ᑕᒪᒃᑯᐊᖑᒐᓗᐊᖅᑎᓪᓗᒋᑦ 
ᐱᓇᓱᐊᖅᑕᐅᖃᑦᑕᕐᓯᒪᔪᑦ.”

ᑕᒪᓐᓇ ᖃᐅᔨᓴᕐᓂᐅᓚᐅᖅᑐᒥᒃ ᐊᔾᔨᒌᓐᖏᑦᑐᓂᒃ ᑐᖁᕋᕐᓂᐅᔪᓂᒃ 
ᓇᓗᓇᐃᕐᓯᒪᒍᑕᐅᔪᖅ ᓴᖅᑭᐅᒪᐃᓐᓇᖅᑐᖅ ᐅᓪᓗᒥᒧᑦ ᐊᒻᒪᓗ ᑕᑯᑦᓴᐅᖏᓐᓇᓂᐊᖅᑐᖅ 
ᐃᓄᓐᓄᑦ ᑕᑯᒋᐊᕋᐃᒍᑎᒃ ᖃᓪᓗᓈᑦ ᐊᑯᕐᖓᓐᓃᓪᓗᑎᒃ. ᓴᖅᑭᕈᑕᐅᓚᐅᖅᑐᖅ, 
ᐃᖢᐊᕐᓴᐃᔾᔪᑏᑦ ᐊᑲᐅᓐᖏᓪᓕᕈᑎᒻᒪᕆᐊᓘᔪᑦ ᓱᓕ ᕿᑭᖅᑖᓗᖕᒥ. ᐱᓗᐊᖅᑐᒥ 
ᐱᖕᒪᕆᐊᓘᔪᖅ ᖁᑦᓯᑐᒻᒪᕆᐊᓘᓂᖓᓂᒃ ᐃᓅᓯᕐᒥᓂᒃ ᑭᐱᓯᖃᑦᑕᕐᓂᖅ ᐊᒻᒪᓗ 
ᓂᓐᖓᐅᑎᖃᑦᑕᖅᑐᓄᑦ ᑐᖁᕋᐅᑎᖃᑦᑕᕐᓂᖅ, ᐊᓪᓛᑦ ᓄᑕᖅᑲᑦ ᑐᖁᕋᖃᑦᑕᕐᓂᖏᑦ.

ᓱᓕᒃᑲᓐᓂᐊᓗᐃᑦ ᖃᐅᔨᓴᕐᓂᐅᒋᐊᓖᑦ ᐊᑐᖅᑕᐅᖃᑦᑕᕐᓯᒪᔪᓂᒃ, 
ᐃᓚᒋᔭᐅᓪᓗᑎᒃ ᐅᓄᖅᑐᑦ ᐊᑲᐅᓐᖏᓪᓕᐅᕈᑕᐅᔪᑦ ᓴᖅᑭᖅᑕᐅᓚᐅᖅᑐᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᓄᑦ ᐅᖃᐅᓯᐅᓪᓗᑎᒃ ᐃᓄᖕᓄᑦ ᕿᑭᖅᑖᓗᓕᒫᒥ. 
ᐊᑐᖅᑕᐅᖃᑦᑕᓚᐅᖅᑐᖅ ᐱᔭᕐᓂᖏᑦᑐᖅ ᐸᕐᓇᑕᐅᓯᒪᓐᖏᓗᐊᓚᐅᕐᒪᑦ 
ᒐᕙᒪᒃᑯᑦ ᑲᒪᒋᔭᒃᓴᕆᔭᖓᒍᑦ ᐱᕚᓪᓕᕈᑎᒃᓴᓂᒃ ᐃᖢᐊᕐᓴᐅᑏᑦ 
ᓴᖅᑭᖃᑦᑕᕐᓂᖏᓐᓄᑦ ᐅᕝᕙᓘᓐᓃᑦ ᐊᔪᕐᓇᕈᓐᓃᖅᑎᑕᐅᓗᑎᒃ ᐃᓄᖕᓄᑦ 
ᐃᓚᐅᑎᑕᐅᒋᐊᒃᑲᓐᓂᕈᑎᒃᓴᖏᓐᓄᑦ ᐃᖢᐊᕐᓴᐃᔾᔪᑎᓄᑦ. ᔮᓐ D. ᐆᓂᐅ, 
ᑎᑎᕋᓚᐅᖅᑐᖅ ᐅᖃᓕᒫᒐᕐᓂᒃ ᐃᖢᐊᕐᓴᐃᓂᕐᒧᑦ ᖃᐅᔨᓴᕐᓂᐅᓚᐅᖅᑐᒥᒃ 1985-
ᒥ ᑭᕙᓪᓕᕐᒥ, ᐊᕙᑎᒐᓚᐃᑦ ᐅᑭᐅᑦ ᓈᓕᖅᑎᓪᓗᒋᑦ ᐃᓄᐃᑦ ᓄᓇᒋᕙᓚᐅᖅᑕᒥᓂᒃ 
ᓄᓇᓕᖕᓄᑦ ᑲᑎᓯᒪᓕᖅᑎᓪᓗᒋᑦ, ᖃᐅᔨᓚᐅᖅᑐᑦ ᐃᓄᐃᑦ “ᓇᓗᓚᐅᕐᓂᖏᓐᓂᒃ” 
ᐃᖢᐊᕐᓴᐃᔾᔪᑎᓕᕆᓂᕐᒥᒃ ᐊᒻᒪᓗ ᓱᖏᖅᓲᑎᖃᕐᓂᕆᓚᐅᖅᑕᖏᓐᓂᒃ 
ᐋᓐᓂᐊᕐᕕᕋᓛᓂᒃ. ᖃᐅᔨᓚᐅᖅᑐᑦ ᐊᐴᑎᓂᕆᓚᐅᖅᑕᖏᑦ “ᐊᑦᓱᕉᓐᓂᖓᓇᕐᒧᑦ 
ᐊᒻᒪᓗ ᑲᓐᖑᓱᓐᓂᕐᒧᑦ”. ᐊᓪᓛᑦ ᐋᓐᓂᐊᓯᐅᖅᑏᑦ ᓘᑦᑖᓪᓗ “ᐅᖃᓚᐅᖅᑐᑦ 
ᑕᑯᒋᐊᕋᑦᓴᓂᒃ ᐃᑉᐱᒋᓚᐅᖅᑕᒥᓂᒃ.” ᐃᒪᐃᒐᔪᓚᐅᕐᒪᓪᓕ, ᐃᖢᐊᕐᓴᐃᔩᑦ 
ᖁᕕᐊᓱᓚᐅᓐᖏᑦᑐᑦ ᐅᖃᖃᑎᖃᕈᓐᓇᖏᓐᓂᕐᒥᓂᒃ, ᐱᓗᐊᖅᑐᒥ ᐅᓄᖅᑐᑦ 
ᐅᑭᐅᖅᑕᖅᑐᓕᐊᖃᑦᑕᓚᐅᖅᑎᓪᓗᒋᑦ “ᑎᒍᓯᓯᒪᓚᐅᕐᒪᑕ ᐋᖅᑮᓯᒪᓪᓗᑎᒃ 
ᐃᓱᒪᕐᓱᓂᕐᒥᒃ ᐊᑐᖅᑕᐅᖃᑦᑕᖅᑐᓂᒃ ᐊᒻᒪᓗ ᐃᓕᖅᑯᓯᖃᑎᒌᓐᖏᓂᕐᒧᑦ 

ᐱᔪᒪᐅᔭᔪᓂᒃ.” ᐋᓐᓂᐊᕐᕕᓕᐊᖃᑦᑕᖅᑐᑦ ᐃᓱᒪᖃᕐᕕᖃᖃᑦᑕᓚᐅᖅᑐᑦ ᑖᒃᑯᓂᖓ 
“ᐋᓐᓂᐊᓯᐅᖅᑎ” ᐅᕝᕙᓘᓐᓃᑦ “ᓘᑦᑖᖅ” ᐊᒻᒪᓗ ᖁᕕᐊᒋᔭᖃᕋᑎᒃ ᑲᒪᓐᖏᓐᓂᖏᓐᓂᒃ 
ᐃᓗᐊᕐᓴᐅᔾᔪᑎᓂᒃ.” ᐃᓱᓕᒍᑎᖃᓚᐅᖅᑐᖅ ᐃᓕᖅᑯᓯᖃᖃᑎᒌᓐᖏᓐᓂᕐᒥᓂᒃ 
ᑐᑭᓯᒪᐅᑎᓂᖏᑦ ᓈᖕᒪᓐᖏᓗᐊᓚᐅᖅᑐᖅ; ᐊᓯᔾᔨᖅᑕᐅᓇᓱᐊᕐᓂᖓ ᐃᓕᖅᑯᓯᖓᑕ 
ᖃᓪᓗᓇᓐᖑᖅᑎᑕᐅᓇᓱᐊᕐᓂᕐᒧᑦ ᓴᒃᑯᐃᒋᐊᖃᓕᖅᑐᓂᐅᒃ ᐃᓄᐃᑦ ᓇᖕᒥᓂᖅ 
ᐊᐅᓚᑦᓯᖔᓕᕐᓗᑎᒃ ᐃᓘᓐᓈᒍᑦ ᐊᐅᓚᒍᓐᓇᖅᑕᒥᒍᑦ ᐃᖢᐊᕐᓴᐃᔨᖃᓂᕐᒧᑦ ᓄᓇᒥᖕᓂ.

ᐱᔭᕐᓃᑦᑑᓚᐅᕐᓂᖓ ᐊᑐᖅᑕᐅᓂᕆᓚᐅᖅᑕᖓᒍᑦ ᐃᖢᐊᕐᓴᐃᔾᔪᑎᑦ ᕿᑭᖅᑖᓗᖕᒥ 
ᑐᑭᓯᓇᑦᓯᐊᖅᑐᑦ ᐅᖃᐅᓯᕆᓚᐅᖅᑕᖓᒍᑦ ᒥᐊᓕ ᐃᖃᓗᒃ ᐅᖃᓕᒪᓚᐅᕐᒪᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᓄᑦ ᓴᓂᑭᓗᐊᒥ:

ᕼᐊᒧᑕᓐᓕᐊᖅᑎᑕᐅᓚᐅᖅᑐᖓ ᐳᕙᓪᓗᒐᒪ. ᑐᑭᓯᐊᓚᐅᓐᖏᑦᑐᖓ 
ᐅᖃᐅᓯᖏᓐᓂᒃ ᓯᕗᓪᓕᕐᐹᒥ. ᐃᑲᔪᖅᑕᐅᑦᓯᐊᖃᑦᑕᓚᐅᖅᑐᒍᑦ. 
ᐃᖅᑲᐅᒪᔭᕋ ᐊᑕᐅᓯᓗᐊᓐᖑᐊᖅ ᖃᓄᐃᓗᐊᓚᐅᖅᑐᖅ. ᑕᒪᐅᖓ 
ᐅᑎᖅᑎᑕᐅᔭᕆᐊᖃᓕᓚᐅᖅᑐᖅ ᐊᑯᓂᐅᓐᖏᑦᑐᖅ ᐅᑎᓪᓚᕆᒋᐊᖃᓚᐅᕐᒪᑦ. 
ᐊᑐᓚᐅᕋᒪ ᓂᔾᔮᔫᓂᒃ ᑐᓴᕋᓐᓈᕈᑏᓐᓂᒃ ᓂᕆᓚᐅᓐᖏᓂᑦᑎᓐᓂ 
ᐊᒻᒪᓗ ᐋᓐᓂᐊᓯᐅᖅᑎᒧᑦ ᑯᑯᑦᑕᐅᓪᓗᖓ ᐸᕐᓇᓯᒪᓚᐅᓐᖏᓂᕐᒧᑦ 
ᓂᕆᓐᓇᐅᑉ ᓯᕗᓂᓪᓛᐱᐊᓂ. ᒪᒃᑯᓚᐅᕋᒪ ᐊᒻᒪᓗ ᖁᕕᐊᓇᓚᐅᓐᖏᑦᑐᖅ 
ᐅᕙᓐᓄᑦ ᐃᓚᖏᓐᓂ ᑭᓯᐊᓂ ᖁᔭᓕᖃᑦᑕᖅᑐᖓ ᐃᑲᔪᖅᑕᐅᓚᐅᕋᑦᑕ 
ᐱᐅᓯᓴᖅᑕᐅᓪᓗᑕ. ᐃᖅᑲᐅᒪᔪᖓ ᐃᓚᖏᑦ ᐋᓐᓂᐊᕐᕕᓕᐊᕐᓯᒪᔪᑦ 
ᑕᐅᓇᓃᖃᑎᒃᑲ ᐊᐅᓪᓚᖅᑎᑕᐅᖃᑦᑕᓚᐅᖅᑐᑦ. ᐅᖃᖃᑦᑕᓚᐅᖅᑐᑦ 
ᐅᑎᓛᕐᓂᖏᓐᓂᒃ ᑭᓯᐊᓂ ᐊᐅᓚᔨᓐᖏᑦᑐᖓ ᐅᑎᖅᑐᖃᓚᐅᕐᒪᖔᖅ 
ᑕᒪᒃᑯᓗᐊᓐᖑᐊᑦ ᐃᓱᒪᒥᐅᑕᕆᕙᑦᑕᒃᑲ ᐊᐅᓚᔨᔭᒃᑲ.

ᑕᐃᒫᑦᓴᐃᓐᓇᖅ ᐊᒥᓱᑦ ᐅᖃᓕᒪᖃᑦᑕᓚᐅᖅᑐᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᓄᑦ, ᒥᐊᓕ ᐃᖃᓘᑉ ᐅᖃᐅᓯᕆᓚᐅᖅᑕᖏᑦ ᑐᑭᓯᓇᕈᑕᐅᔪᑦ 
ᐃᓄᐃᑦ ᖁᔭᓕᖃᑦᑕᓚᐅᕐᓂᖏᓐᓂᒃ ᐃᓄᖃᕐᓂᖓᓂᒃ - ᓘᑦᑖᑦ, ᐋᓐᓂᐊᓯᐅᖅᑏᑦ 
ᐊᒻᒪᓗ ᐸᓖᓯᒃᑯᑦ - ᐋᖅᑭᑦᓱᐃᖃᑦᑕᓚᐅᖅᑐᓂᒃ ᓯᖁᒥᓯᒪᔪᓂᒃ ᓴᐅᓂᕐᓂᒃ, 
ᒪᒥᑎᑦᓯᖃᑦᑕᓚᐅᖅᑐᓂᒃ ᓱᕋᑦᓯᒪᔪᓂᒃ ᐳᕙᓐᓂᒃ ᐊᒻᒪᓗ ᐅᓄᖅᑐᓂᒃ 
ᐃᓅᓕᑦᓯᖃᑦᑕᓚᐅᖅᑐᓂᒃ ᓄᑕᖅᑲᑦ ᐃᓅᓯᖏᓐᓂᒃ, ᐃᓛᒃ ᒐᕙᒪᒃᑯᓐᓂ ᑎᒥᐅᔪᑦ 
ᐊᒻᒪᓗ ᒪᓕᒐᖏᑦ ᐋᖅᑭᓯᐊᕐᓯᒪᓂᕐᓴᐅᒍᓇᓚᐅᕋᓗᐊᖅᑎᓪᓗᒋᑦ ᐃᓕᖓᓂᕐᓴᐅᓗᑎᒃ 
ᐊᑐᕐᓂᖃᕐᓂᓴᐅᓗᑎᒃ ᐊᒻᒪᓗ ᐃᑲᔫᑎᒃᓴᐅᓂᕐᓴᐅᓗᑎᓪᓗ ᐃᓄᓐᓄᑦ.



ᐊᒥᓱᓄᑦ ᐊᕐᕌᒍᓄᑦ, ᐃᓄᐃᑦ ᐃᓐᓇᖏᑦ ᕿᑭᖅᑖᓗᒻᒥ 
ᐊᑦᑐᕈᑎᖃᖅᓯᒪᒻᒪᑕ ᓱᕐᓗᑐᑦ ᐊᓯᐅᔨᔫᔭᖅᑐᑎᑐᑦ ᐃᓅᓯᖏᓐᓂᒃ 
ᐃᖅᑲᐅᒪᑎᓪᓗᒋᑦ ᖃᓄᖅ ᐃᓅᓯᖏᑦ ᐊᓯᖏᔾᔨᓚᐅᕐᒪᖔᑖᒃ 

1950 ᑭᖑᓂᐊᒍᑦ. 

ᑖᒃᑯᐊ ᐊᔾᔨᒌᓐᖏᑦᑐᑦ ᐅᓂᒃᑳᓕᐊᑦ ᐊᒻᒪᓗ ᐊᔾᔨᐅᓐᖏᑦᑐᒃᑯᑦ 
ᖃᐅᔨᓴᕈᑎᒋᔭᐅᔪᕕᓃᓪᓗ ᑖᒃᑯᓇᓂ ᓄᐊᑕᐅᓯᒪᔪᓂᑦ 
ᑐᕌᖓᔪᑦ ᐊᔾᔨᒌᓐᖏᑦᑐᑦ ᓴᖅᑭᑎᑕᐅᓯᒪᔪᒧᓂᒃ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ.  ᐱᒋᐊᖅᑕᐅᓚᐅᖅᑎᓪᓗᒍ 
ᓈᓚᖕᓂᑐᐃᓐᓇᐅᓂᐊᖅᖢᓂ ᕿᒻᒦᔭᕐᓂᐅᓚᐅᖅᑐᓄᑦ ᑕᒪᓐᓇ ᐊᓯᖏᓐᓂᒃ 
ᓴᖅᑭᕝᕕᐅᓚᐅᕐᒪᑕ ᐊᑦᑐᕈᑎᒋᔭᐅᔪᓂᒃ ᐊᓯᔾᔨᖅᓯᒪᓕᖅᑎᓪᓗᒋᑦ ᐃᓅᓰᑦ.  

ᐱᒋᐊᖅᑕᐅᓚᐅᖅᑎᓪᓗᒍ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᑖᓐᓇ ᐅᖃᓕᒫᒐᖅ ᑐᑭᓯᒋᐊᕈᑏᓪᓗ, ᓴᖅᑭᑎᑦᓯᒪᔪᑦ 
ᐅᖃᐅᓯᐅᓯᒪᔪᓂᒃ ᐸᐃᑉᐹᓂᓪᓗ ᓄᐊᓴᖅᑕᐅᓚᐅᖅᑐᓄᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᓂᕆᐅᒋᔭᖃᖔᓕᖅᖢᑎᒃ 
ᓴᐃᒪᖃᑎᒌᒍᓐᓇᖅᓯᓂᕐᒥᒃ, ᑖᒃᑯᓄᖓ ᑕᒪᐃᓐᓄᑦ ᐊᑦᑐᖅᑕᐅᓯᒪᔪᓄᑦ. 


